ಬಸವತತ್ವ : ಸಾಮಾಜಿಕ ಬದಲಾವಣೆ : ಶಬ್ದಪಾರಮಾರ್ಗಮಶಕ್ಯಂ
ಕರ್ನಾಟಕದ ಆಧುನಿಕ ಚರಿತ್ರೆಯಲ್ಲಿ ಕರ್ನಾಟಕ ಏಕೀಕರಣ ಒಂದು ಮಹತ್ವಪೂರ್ಣ ಐತಿಹಾಸಿಕ ಘಟನೆ. ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆಯೂ ಮತ್ತೊಂದು ಮಹತ್ವದ ಘಟನೆ. ಕನ್ನಡ-ಕನ್ನಡಿಗ-ಕರ್ನಾಟಕ ಸಂಸ್ಕೃತಿಯ ಕಲ್ಪನೆಯಡಿಯಲ್ಲಿ ಅಸ್ತಿತ್ವಕ್ಕೆ ಬಂದ ಕನ್ನಡ ವಿಶ್ವವಿದ್ಯಾಲಯದ ಹರವು ವಿಸ್ತಾರವಾದದ್ದು. ಈ ಕಾರಣದಿಂದ ಕನ್ನಡ ವಿಶ್ವವಿದ್ಯಾಲಯದ ಆಶಯ ಮತ್ತು ಗುರಿ ಇತರ ವಿಶ್ವವಿದ್ಯಾಲಯಗಳಿಗಿಂತ ಭಿನ್ನ ಹಾಗೂ ಪ್ರಗತಿಪರ. ಕನ್ನಡದ ಸಾಮರ್ಥ್ಯವನ್ನು ಎಚ್ಚರಿಸುವ ಕಾಯಕವನ್ನು ಉದ್ದಕ್ಕೂ ಅದು ನೋಂಪಿಯಿಂದ ಮಾಡಿಕೊಂಡು ಬಂದಿದೆ. ಕರ್ನಾಟಕತ್ವದ ‘ವಿಕಾಸ’ ಈ ವಿಶ್ವವಿದ್ಯಾಲಯದ ಮಹತ್ತರ ಆಶಯವಾಗಿದೆ.
ಕನ್ನಡ ಅಧ್ಯಯನ ಮೂಲತಃ ಶುದ್ಧ ಜ್ಞಾನದ, ಕಾಲ, ದೇಶ, ಜೀವನ ತತ್ವದ ಪರವಾಗಿರುವುದರ ಜೊತೆಗೆ ಅಧ್ಯಯನವನ್ನು ಒಂದು ವಾಗ್ವಾದದ ಭೂಮಿಕೆ ಎಂದು ನಾವು ಭಾವಿಸಬೇಕಾಗಿದೆ. ಕನ್ನಡ ಬದುಕಿನ ಚಿಂತನೆಯ ಭಾಗವೆಂದೇ ಅದನ್ನು ರೂಪಿಸಿ ವಿವರಿಸಬೇಕಾಗಿದೆ. ಅಂದರೆ : ದೇಸಿ ಬೇರುಗಳ ಗುರುತಿಸುವಿಕೆ ಕನ್ನಡ ಅಧ್ಯಯನದ ಮುಖ್ಯ ಭಿತ್ತಿಯಾಗಬೇಕಾಗಿದೆ. ಕನ್ನಡ ಸಂಸ್ಕೃತಿಯು ಬಹುತ್ವದ ನೆಲೆಗಳನ್ನು ಆಧರಿಸಿದೆ. ಸಮಾಜಮುಖಿ ಚಿಂತನೆಗಳ ವ್ಯಾಪಕ ಅಧ್ಯಯನ ಬದುಕಿನ ಸಂಕೀರ್ಣ ಲಕ್ಷಣಗಳ ಸ್ವರೂಪವನ್ನು ಇದು ಪರಿಚಯಿಸುತ್ತದೆ. ನಾವು ಇದನ್ನು ಎಲ್ಲ ವಲಯಗಳಲ್ಲಿ ಕನ್ನಡದ ಅನುಷ್ಠಾನದ ಮೂಲಕ ಉಳಿಸಿ, ಬೆಳೆಸಬೇಕಾಗಿದೆ. ಆಗ ಕನ್ನಡ ಸಂಸ್ಕೃತಿಯು ವಿಶ್ವಪ್ರಜ್ಞೆ ಯಾಗಿ ರೂಪುಗೊಳ್ಳಲು ಸಾಧ್ಯವಾಗುತ್ತದೆ. ‘ಕನ್ನಡದ್ದೇ ಮಾದರಿ’ಯ ಶೋಧ ಇಂದಿನ ಮತ್ತು ಬರುವ ದಿನಗಳ ತೀವ್ರ ಅಗತ್ಯವಾಗಿದೆ.
ಕನ್ನಡ ಸಂಸ್ಕೃತಿಯ ಭಾಗವಾಗಿರುವ ಕನ್ನಡ ಅಧ್ಯಯನವು ಕಾಲದಿಂದ ಕಾಲಕ್ಕೆ ಹೊಸ ತಿಳಿವಳಿಕೆಯನ್ನು ತನ್ನ ತೆಕ್ಕೆಗೆ ಜೋಡಿಸಿಕೊಳ್ಳುತ್ತ ಬಂದಿದೆ. ಹೀಗಾಗಿ ವಿದೇಶಿ ಮತ್ತು ದೇಶಿ ವಿದ್ವಾಂಸರು ತೊಡಗಿಸಿಕೊಂಡ ಈ ವಿದ್ವತ್‌ಕ್ಷೇತ್ರದಲ್ಲಿ ಮುಂದಿನ ವಿದ್ವಾಂಸರು ಕಾಲದಿಂದ ಕಾಲಕ್ಕೆ ಹೊಸಬೆಳೆಯನ್ನು ತೆಗೆಯುತ್ತ ಬಂದಿದ್ದಾರೆ. ಕನ್ನಡ ಅಧ್ಯಯನ ಪಳೆಯುಳಿಕೆಯ ಶಾಸ್ತ್ರವಾಗದೆ, ಬದಲಾಗುತ್ತಿರುವ ಕಾಲಮಾನದಲ್ಲಿ ಎದುರಾಗುತ್ತಿರುವ ಆಹ್ವಾನಕ್ಕೆ ತಕ್ಕಂತೆ ತನ್ನ ಗತಿಯನ್ನು ಬದಲಾಯಿಸಿಕೊಳ್ಳುತ್ತ ಬಂದಿರುವುದು ಗಮನಿಸತಕ್ಕ ಅಂಶ. ಸಾಂಪ್ರದಾಯಿಕ ಚಿಂತನೆಗಳು ಆಧುನೀಕರಣದ ಈ ಕಾಲಘಟ್ಟದಲ್ಲಿ ಸಕಾಲಿಕಗೊಳ್ಳುವುದು ಅನಿವಾರ್ಯ ವಾಗಿದೆ. ಮಾಹಿತಿ ತಂತ್ರಜ್ಞಾನದ ಮೂಲಕ ಜಗತ್ತಿನ ಜ್ಞಾನಪ್ರವಾಹವೇ ನಮ್ಮ ಅಂಗೈಯೊಳಗೆ ಚುಳುಕಾಗುವ ಈ ಸಂದರ್ಭದಲ್ಲಿ ಕನ್ನಡದ ಚಹರೆ ಮತ್ತು ಕನ್ನಡ ಭಾಷೆಯ ಚಲನಶೀಲತೆ ಯನ್ನು ಶೋಧಿಸಲಿಕ್ಕೆ ಭಾಷಾ ಆಧುನೀಕರಣ ಮತ್ತು ಪ್ರಮಾಣೀಕರಣದ ಪ್ರಕ್ರಿಯೆಗಳ ನೆಲೆಯಲ್ಲಿ ಅಧ್ಯಯನದ ಹೊಸ ಸಾಧ್ಯತೆಗಳನ್ನು ಅನುಲಕ್ಷಿಸಿ, ಭಾಷಾನೀತಿ, ಭಾಷಾಯೋಜನೆ ರೂಪಿಸುವುದು ಅನಿವಾರ್ಯ ಹಾಗೂ ಅವಶ್ಯವಾಗಿದೆ. ಆಗ ಅಧ್ಯಯನದ ಸ್ವರೂಪ ಹಾಗೂ ಬಳಕೆಯ ವಿಧಾನದಲ್ಲಿ ಪರಿವರ್ತನೆ ಸಾಧ್ಯವಾಗುತ್ತದೆ.
ನಮ್ಮೆದುರು ನುಗ್ಗಿ ಬರುತ್ತಿರುವ ಜಾಗತೀಕರಣಕ್ಕೆ ಪ್ರತಿರೋಧವಾಗಿ ನಮ್ಮ ದೇಶೀಯ ಜ್ಞಾನಪರಂಪರೆಯನ್ನು ಮರುಶೋಧಿಸಿ ಆ ಮೂಲಕ ಕುಸಿಯುತ್ತಿರುವ ನಮ್ಮ ಬೇರುಗಳನ್ನು ಬಲಗೊಳಿಸಿಕೊಳ್ಳಬೇಕಾಗಿದೆ. ಭಾಷೆ, ಸಾಹಿತ್ಯ, ವ್ಯಾಕರಣ, ಛಂದಸ್ಸು, ಚರಿತ್ರೆ, ಕೃಷಿ, ವೈದ್ಯ, ಪರಿಸರ ಮುಂತಾದ ಅಧ್ಯಯನ ವಿಷಯಗಳನ್ನು ಹೊಸ ಆಲೋಚನೆಯ ನೆಲೆಯಲ್ಲಿ ವಿಶ್ಲೇಷಿಸ ಬೇಕಾಗಿದೆ. ಆಧುನಿಕ ವಿಜ್ಞಾನ, ತಂತ್ರಜ್ಞಾನವೇ ‘ಜ್ಞಾನ’ ಎಂದು ರೂಪಿಸಿರುವ ಇಂದಿನ ಆಲೋಚನೆಗೆ ಪ್ರತಿಯಾಗಿ ಈ ಜ್ಞಾನಶಾಖೆಗಳಲ್ಲಿ ಹುದುಗಿರುವ ದೇಶಿ ಪರಂಪರೆಯ ಜ್ಞಾನದ ಹುಡುಕಾಟ ನಡೆಯಬೇಕಾಗಿದೆ. ಅಂತಹ ಪ್ರಯತ್ನಗಳಿಗೆ ಬೇಕಾದ ಮಾರ್ಗದರ್ಶಕ ಸೂತ್ರಗಳ ಹಾಗೂ ಆಕರ ಪರಿಕರಗಳ ನಿರ್ಮಾಣದ ನೆಲೆ ತುಂಬ ಮುಖ್ಯವಾಗಿದೆ. ಕನ್ನಡ ವಿಶ್ವವಿದ್ಯಾಲ ಯವು ಕಳೆದ ಹದಿನಾರು ವರ್ಷಗಳಿಂದ ಈ ಕೆಲಸಗಳನ್ನು ಹಲವು ಯೋಜನೆಗಳ ಮೂಲಕ ರೂಪಿಸಿಕೊಂಡಿದೆ, ರೂಪಿಸಿಕೊಳ್ಳುತ್ತಿದೆ. ಇದೊಂದು ಚಲನಶೀಲ ಪ್ರಕ್ರಿಯೆ ಯಾಗಿದೆ. ಸಮಕಾಲೀನ ಭಾಷಿಕ, ಸಾಂಸ್ಕೃತಿಕ ಸಮಸ್ಯೆಗಳಿಗೆ ಮುಖಾಮುಖಿಯಾಗುತ್ತ ಕನ್ನಡ ನಾಡುನುಡಿಯನ್ನು ಹೊಸದಾಗಿ ಶೋಧಿಸುತ್ತಾ, ವಿವರಿಸುತ್ತಾ ಬಂದಿದೆ. ಅಂದರೆ : ಕನ್ನಡದ ಅರಿವಿನ ವಿಕೇಂದ್ರೀಕರಣವೇ ವರ್ತಮಾನದ ಹೊಸ ಬೆಳವಣಿಗೆ. ಇದು ಕನ್ನಡ ವಿಶ್ವವಿದ್ಯಾಲಯದ ಜೀವಧಾತುವಾಗಿದೆ.
ಬಸವತತ್ವ ಒಂದು ಜೀವನಕ್ರಮ. ಸಮಾಜದ ಮೇಲೆ ಅದರ ಪ್ರಭಾವ ಅಪಾರ. ಕನ್ನಡ ಸಂಸ್ಕೃತಿಯ ಬಯಲಲ್ಲೆಲ್ಲ ಬಸವತತ್ವ ಅಖಂಡವಾಗಿ ಹಬ್ಬಿದೆ. ನಿರಂತರವಾಗಿ ಸಮಾಜವನ್ನು ಹಿಡಿದಿಟ್ಟುಕೊಂಡಿರುವ ಈ ತತ್ವವು ಯಾವತ್ತೂ ಆರೋಗ್ಯಪೂರ್ಣ ಸಮಾಜಕ್ಕೆ ಬೇಕು. ಈ ನಿಟ್ಟಿನಲ್ಲಿ ನಿರಂತರವಾಗಿ ಬಸವತತ್ವದ ಜೊತೆ ಬೌದ್ದಿಕವಾಗಿ ಅನುಸಂಧಾನ ಮಾಡುವುದು ಉಚಿತವಾಗಿದೆ. ಬಸವತತ್ವವನ್ನು ವಿಸ್ತಾರ ದೃಷ್ಟಿಯಿಂದ ವಿಶ್ಲೇಷಿಸುವ ಹಾಗೆಯೇ ವರ್ತಮಾನದ ಸಮಾಜದ ನಿರೀಕ್ಷೆಗಳಿಂದ ಪರಂಪರೆಯನ್ನು ಅಳೆಯುವ ಚಿಂತಕ ನೋಟವೂ ಇಲ್ಲಿ ಸಂಗಮಿಸಿದೆ. ತಳಸಮುದಾಯಗಳ ಲೋಕದೃಷ್ಟಿಯಿಂದಲೂ ಬಸವತತ್ವವನ್ನು ಪರಾಮರ್ಶಿಸುವ ರೀತಿಯೂ ಸಾಧ್ಯವಾಗಿದೆ. ಶ್ರೀ ಮಹೇಶ ತಿಪ್ಪಶೆಟ್ಟಿ ಅವರು ಈ ಕಾರ್ಯವನ್ನು ಅರ್ಥಪೂರ್ಣವಾಗಿ ವಿವಿಧ ನೆಲೆಯ ವಿದ್ವಾಂಸರ ಆಲೋಚನೆಗಳನ್ನು ಒಂದೆಡೆ ಬೆಸೆದು ಕೃತಿ ರೂಪಕ್ಕೆ ತಂದಿರುವುದು ಉಪಯುಕ್ತವಾಗಿದೆ. ಇಂತಹ ಉತ್ತಮ ಕೃತಿಯೊಂದನ್ನು ಸಂಪಾದಿಸಿಕೊಟ್ಟ ಮಹೇಶ ತಿಪ್ಪಶೆಟ್ಟಿ ಅವರಿಗೆ ಕನ್ನಡ ವಿಶ್ವವಿದ್ಯಾಲಯದ ಪರವಾಗಿ ಅಭಿನಂದನೆಗಳು.
ಈ ಗ್ರಂಥವನ್ನು ಅಚ್ಚುಕಟ್ಟಾಗಿ ಹೊರತರುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ ಡಾ. ಎ. ಮೋಹನ ಕುಂಟಾರ್ ಮತ್ತು ಸಹಾಯಕ ನಿರ್ದೇಶಕರಾದ ಶ್ರೀ ಬಿ. ಸುಜ್ಞಾನಮೂರ್ತಿ ಅವರಿಗೆ ಅಭಿನಂದನೆಗಳು.
ಡಾ. ಎ. ಮುರಿಗೆಪ್ಪ
ಕುಲಪತಿ
ಬಸವತತ್ವ : ಸಾಮಾಜಿಕ ಬದಲಾವಣೆ :ಕನ್ನಡ ಪ್ರಜ್ಞೆಯನ್ನು ವಿಶ್ವಪ್ರಜ್ಞೆಯಾಗಿಸುವತ್ತ
ಸಾವಿರಾರು ವರ್ಷಗಳ ಸುದೀರ್ಘ ಮತ್ತು ಉಜ್ವಲ ಸಾಂಸ್ಕೃತಿಕ ಪರಂಪರೆಯನ್ನು  ಹೊಂದಿರುವ  ಕರ್ನಾಟಕದ  ಆಧುನಿಕ  ಇತಿಹಾಸದಲ್ಲಿ  ಕರ್ನಾಟಕದ  ಏಕೀಕರಣ  ಒಂದು  ಐತಿಹಾಸಿಕವೂ  ಮತ್ತು  ಮಹತ್ವಪೂರ್ಣವೂ ಆದ ವಿಶಿಷ್ಟ ಘಟನೆ.  ಹಾಗೆಯೇ ಕನ್ನಡ ವಿಶ್ವವಿದ್ಯಾಲಯದ ಸ್ಥಾಪನೆ ಮತ್ತೊಂದು ಮಹತ್ವದ ಐತಿಹಾಸಿಕ ಘಟನೆ. ಕರ್ನಾಟಕದ ಇತರೆ ವಿಶ್ವವಿದ್ಯಾಲಯಗಳು ಕೇವಲ ಕೆಲವು ಜಿಲ್ಲೆಗಳಿಗೆ ಮಾತ್ರ ಪರಿಮಿತಗೊಂಡಿದ್ದರೆ ಕನ್ನಡ ವಿಶ್ವವಿದ್ಯಾಲಯದ ವ್ಯಾಪ್ತಿ ಅಖಂಡ ಕರ್ನಾಟಕ ಮಾತ್ರವಲ್ಲದೆ ಕನ್ನಡಿಗ ಮತ್ತು ಕನ್ನಡ ಸಂಸ್ಕೃತಿ ನೆಲೆಸಿರುವ ಎಲ್ಲ ದೇಶ ಮತ್ತು ವಿದೇಶಗಳನ್ನೂ ಒಳಗೊಂಡಿದೆ. ಈ ಕಾರಣದಿಂದ  ನಮ್ಮ ವಿಶ್ವವಿದ್ಯಾಲಯದ ದಾರಿ ಮತ್ತು ಗುರಿ ಎರಡೂ ವಿಭಿನ್ನವೂ ಮತ್ತು ವೈಶಿಷ್ಟ್ಯಪೂರ್ಣವೂ ಆಗಿವೆ.
ಕನ್ನಡ ವಿಶ್ವವಿದ್ಯಾಲಯ ಕನ್ನಡ ನಾಡು, ನುಡಿ, ಸಂಸ್ಕೃತಿ ಮತ್ತು ಜನಜೀವನದ ಸರ್ವಮುಖಗಳ ವಿಶಿಷ್ಟವಾದ ಅಂತರಂಗ ಮತ್ತು ಬಹಿರಂಗ ಸಂಪತ್ತನ್ನು ಕುರಿತು ಅಧ್ಯಯನ ಮಾಡುವ, ಸಂಶೋಧಿಸುವ ಮತ್ತು ಅದರ ಅಧ್ಯಯನದ ಫಲಿತಗಳನ್ನು ಜಗತ್ತಿನಾದ್ಯಂತ ಪ್ರಸಾರ ಮಾಡಿ ಕರ್ನಾಟಕದ ಬಗೆಗಿನ ಅರಿವನ್ನು ಜನಸಮುದಾಯದಲ್ಲಿ ವಿಸ್ತರಿಸುವ ಹಾಗೂ ಅನಂತಮುಖಿಯಾದ ವಿಶ್ವಜ್ಞಾನವನ್ನು ಕನ್ನಡಜ್ಞಾನವನ್ನಾಗಿ ಪರಿವರ್ತಿಸಿ ಅದು ಕನ್ನಡಿಗರೆಲ್ಲರಿಗೆ ದಕ್ಕುವಂತೆ ಮಾಡುವ ಮೂಲಭೂತ ಆಶಯದ ಪ್ರತಿನಿಧಿಯಾಗಿ ಸ್ಥಾಪಿತಗೊಂಡಿದೆ. ಬೋಧನೆಗಿಂತ ಸಂಶೋಧನೆ, ಸೃಷ್ಟಿಗಿಂತ ವಿಶ್ವಂಭರ ದೃಷ್ಟಿ, ಶಿಥಿಲ ವಿವರಣೆಗಿಂತ ಅತುಳ ಸಾಧ್ಯತೆಗನ್ನೊಗೊಂಡ  ಅನನ್ಯ ಅಭಿವ್ಯಕ್ತಿ, ನಾಡಿನ ಕೋಟಿ ಕೋಟಿ ಶ್ರೀಸಾಮಾನ್ಯರ ವಿವಿಧ ಪ್ರತಿಭಾಶಕ್ತಿ ಮತ್ತು ಸಾಮರ್ಥ್ಯಗಳ ಸದ್ಬಳಕೆಯ ಮೂಲಕ ಅವರ ಅಂತಃಪ್ರಜ್ಞೆಯನ್ನು ಎಚ್ಚರಿಸುವ, ವಿಕಸಿಸುವ ಶ್ರದ್ಧಾನ್ವಿತ ಕಾಯಕ ಇದರ ದಾರಿಯಾಗಿದೆ.
ಕನ್ನಡ ನಾಡನ್ನು ಕನ್ನಡ ವಿಶ್ವವಿದ್ಯಾಲಯದಲ್ಲಿ ನೋಡು, ಕನ್ನಡ ವಿಶ್ವವಿದ್ಯಾಲಯವನ್ನು ನೋಡಿದಲ್ಲದೆ ಕನ್ನಡ ನಾಡಿನ ಯಾತ್ರೆ ಸಂಪೂರ್ಣವಾಗದು, ಸಾರ್ಥಕವಾಗದು ಎಂಬಂತೆ ರೂಪುಗೊಳ್ಳುತ್ತಿರುವ ಮತ್ತು ರೂಪುಗೊಳ್ಳಬೇಕಾದ ಮಹಾ ಸಂಸ್ಥೆ ಇದು. ಕನ್ನಡಪ್ರಜ್ಞೆ ತನ್ನ ಸತ್ವ ಮತ್ತು ಸ್ವತ್ವದೊಡನೆ ವಿಶ್ವಪ್ರಜ್ಞೆಯಾಗಿ ಅರಳಿ ನಳನಳಿಸಬೇಕು; ವಿಶ್ವಪ್ರಜ್ಞೆ  ಕನ್ನಡ ದೇಶೀ ಪ್ರಜ್ಞೆಯೊಳಗೆ ಪ್ರವೇಶಿಸಿ, ಪ್ರವಹಿಸಿ, ಸಮನ್ವಯಗೊಂಡು, ಸಂಲಗ್ನಗೊಂಡು, ಸಮರಸಗೊಂಡು ಸಾಕ್ಷಾತ್ಕಾರಗೊಳ್ಳಬೇಕು ಎಂಬುದೇ ಇದರ ಗುರಿ. ಈ ಗುರಿಯ ಮೂಲಕ ಕನ್ನಡ ಕರ್ನಾಟಕತ್ವದ ಉಸಿರಾಗಿ, ವಿಶ್ವಪ್ರಜ್ಞೆಯ ಹಸಿರಾಗಿ, ಕನ್ನಡಮಾನವ  ವಿಶ್ವಮಾನವ ನಾಗಿ  ಬೆಳೆಯಲು ಸಾಧನವಾಗಬೇಕು. ಕನ್ನಡಿಗರೆಲ್ಲರ ಸಾಮೂಹಿಕ ಶ್ರಮ ಮತ್ತು ಪ್ರತಿಭೆಗಳ ಸಮಷ್ಟಿ ಪ್ರಕ್ರಿಯೆಯಿಂದ ಬೆಳಕಿನ ಈ ಮಹಾಪಥವನ್ನು ಕ್ರಮಿಸುವುದು  ನಮ್ಮ ವಿಶ್ವವಿದ್ಯಾಲಯದ ಮಹತ್ತರ ಆಶಯ.
ನಾಗಾಲೋಟದಿಂದ ಕ್ರಮಿಸುತ್ತಿರುವ ಜಗತ್ತಿನ ವ್ಯಾಪಕ ಜ್ಞಾನ, ತಂತ್ರಜ್ಞಾನ ಮತ್ತು ವಿಜ್ಞಾನಗಳ ಶೋಧನೆ ಮತ್ತು ಚಿಂತನೆಗಳನ್ನು ಕನ್ನಡದಲ್ಲಿ ಸತ್ವಪೂರ್ಣವಾಗಿ ದಾಖಲಿಸಿ ಕನ್ನಡ ಓದುಗರ ಜ್ಞಾನವನ್ನು ವಿಸ್ತರಿಸಿ ಅವರಲ್ಲಿ ಪುಸ್ತಕ ಸಂಸ್ಕೃತಿಯನ್ನು ಪ್ರಸರಿಸುವ ವಿಶೇಷ ಹೊಣೆಯನ್ನು ಹೊತ್ತು ನಮ್ಮ ವಿಶ್ವವಿದ್ಯಾಲಯದ ಪ್ರಸಾರಾಂಗ ಅಸ್ತಿತ್ವಕ್ಕೆ ಬಂದಿದೆ. ಶ್ರವ್ಯ, ದೃಶ್ಯ ಮತ್ತು ವಾಚನ ಸಾಮಗ್ರಿಗಳ ಸಮರ್ಪಕ ಉತ್ಪಾದನೆ ಮತ್ತು ವಿತರಣಾ ಪ್ರಕ್ರಿಯೆಗಳ ಮೂಲಕ ಇದು ಈ ಗುರಿಯನ್ನು ತಲುಪಲು ಶಕ್ತಿಮೀರಿ ಪ್ರಯತ್ನಿಸುತ್ತಿದೆ. ಈಗಾಗಲೇ 600ಕ್ಕೂ ಹೆಚ್ಚು ವೈವಿಧ್ಯಮಯ ಮತ್ತು ವೈಶಿಷ್ಟ್ಯಮಯ ಕೃತಿಗಳ ಮೂಲಕ ಕನ್ನಡ ಗ್ರಂಥಲೋಕದ ಅಂತರಂಗ ಮತ್ತು ಬಹಿರಂಗ ಸೌಂದರ್ಯಗಳನ್ನು ಉಜ್ವಲಿಸಿರುವ ಇದು ತನ್ನ ಮುಂದಿನ ಗುರಿಯ ಕಡೆಗೆ ಆಶಾದಾಯಕವಾಗಿ ಚಲಿಸುತ್ತಿದೆ.
ಕನ್ನಡದ ವಚನ ಸಾಹಿತ್ಯ ಭಾರತೀಯ ಸಾಹಿತ್ಯದಲ್ಲಿ ಮಾತ್ರವಲ್ಲ, ವಿಶ್ವ ಸಾಹಿತ್ಯದಲ್ಲೇ ಅತ್ಯಂತ ವಿಶಿಷ್ಟವಾದ ಸಾಹಿತ್ಯ ಸ್ವರೂಪ. ‘Imitations of Christ’ ಎಂಬ ಬರಹಗಳು ಮಾತ್ರ ಸ್ವಲ್ಪಮಟ್ಟಿಗೆ ಈ ಸ್ವರೂಪವನ್ನು ಹೊಂದಿವೆ. ಇಡೀ ಒಂದು ಸಹಸ್ರಮಾನದ ಸಾಹಿತ್ಯವನ್ನು, ವಿಚಾರಶೀಲತೆಯನ್ನು, ಸಾಮಾಜಿಕ ಮತ್ತು ಸಾಂಸ್ಕೃತಿಕ ಪ್ರಜ್ಞೆಯನ್ನು ಹಾಗೂ ಸಂಕೀರ್ಣ ಆಧ್ಯಾತ್ಮಿಕ ಚಿಂತನ ಧಾರೆಯನ್ನು ಧಾರಣ ಮಾಡಿಕೊಂಡು ಇನ್ನುಳಿದ ಸಾಹಿತ್ಯಕ್ಕಿಂತ ಹೆಚ್ಚಿಗೆ ಪಂಡಿತರಿಂದ ಪಾಮರರ ಬದುಕಿನವರೆಗೂ ಅನನ್ಯ ಪ್ರಭಾವವನ್ನು ಬೀರಿದ ಪ್ರಕಾರ ಇದು. ಅದರ ಬಾಹ್ಯ ಸ್ವರೂಪ ತನ್ನ ಸರಳತೆಯಿಂದ, ಸಹಜತೆಯಿಂದ ಬದುಕಿನ ನಿಕಟಾತಿನಿಕಟ ಸಂಪರ್ಕದಿಂದ ನಮ್ಮ ಮನಸ್ಸನ್ನು ಸೆಳೆಯುವಂತೆ ಎಲ್ಲ ಕಾಲಕ್ಕೂ, ಎಲ್ಲ ಜನಾಂಗಕ್ಕೂ, ಎಲ್ಲ ಧರ್ಮಕ್ಕೂ ಪ್ರಸ್ತುತ ಎನಿಸುವ ಜೀವಂತ ಚಿಂತನಶೀಲತೆಯನ್ನು ಮತ್ತು ಅದರ ಪದರ ಪದರಗಳನ್ನು ಬಿಡಿಸಿ ತೆರೆದು ತೋರುವ ಮೂಲಕ ನಮ್ಮ ಮನಸ್ಸಿನ ಆಳದಲ್ಲಿ ಬೇರೂರುವ ಸಾಹಿತ್ಯ ಇದು. ಸಾಹಿತ್ಯ ಎಂದರೆ ಸಾಹಿತ್ಯವಾಗಿ, ಧಾರ್ಮಿಕ ಎಂದರೆ ಧಾರ್ಮಿಕವಾಗಿ, ನೀತ್ಯಾತ್ಮಕ ಎಂದರೆ ನೀತ್ಯಾತ್ಮಕವಾಗಿ, ಸಾಮಾಜಿಕ ಚಲನಶೀಲತೆಯ ಪರಿಣಾಮಕಾರಿ ದಾಖಲೆ ಎಂದರೆ ಅಂಥ ದಾಖಲೆಯಾಗಿ, ಆರ್ಥಿಕ ವೃತ್ತಾತ್ಮಕ ಹಾಗೂ ಸುಭದ್ರ ಬದುಕಿನ ಬೆಳಕಿನ ಬೀಜಮಂತ್ರವಾಗಿ ಈ ವಚನಗಳು ಪರಿಣಮಿಸಿವೆ. ಜೀವನದ ಅತ್ಯಂತ ತಳ ಸ್ತರದ ಜೀವಗಳ ಆಳದ ಅನಿಸಿಕೆಗಳಿಂದ ಹಿಡಿದು ದೈವತ್ವದ ನೆಲೆಗೆ ಏರಿದ ತಾತ್ವಿಕ ಜೀವಗಳ ಅಂತರಂಗದ ನಿನಾದದವರೆಗೆ ಇವುಗಳ ಹರವು ಹಬ್ಬಿದೆ. ಈ ಕಾರಣದಿಂದಲೇ ಆಧುನಿಕ ಕನ್ನಡ ಸಾಹಿತ್ಯದಲ್ಲೂ ಕೂಡ ಸಾಕಷ್ಟು ದಟ್ಟವಾದ ಪ್ರಮಾಣದಲ್ಲಿ ವಚನಗಳು ಆವಿರ್ಭವಿಸುತ್ತಿವೆ. ನಮ್ಮ ನಮ್ಮ ಆತ್ಮಗಳೇ ನಮ್ಮೊಡನೆ ಪಿಸುನುಡಿ ಆಡಿದಂತೆ ಅನುಭವಗಮ್ಯವಾಗುವ ಈ ವಚನಗಳು ನಿತ್ಯ ಜೀವನದ ಸಂಗಾತಿಯಾಗುತ್ತ ಆಯಾ ಕಾಲಘಟ್ಟದ ಇತಿಹಾಸ, ಸಂಸ್ಕೃತಿ, ವೈಚಾರಿಕತೆ ಹಾಗೂ ಮನಸ್ಸಿನೊಳಗಿನ ಅನಿಸಿಕೆಗಳನ್ನು ಸಹಜ ಸಾಹಿತ್ಯ ಗುಣದಿಂದ ಪೋಷಿಸಿ ಅಭಿವ್ಯಕ್ತಿಸುತ್ತಿರುವ ಪ್ರಕಾರವಾಗಿದೆ. ಹನ್ನೆರಡನೇ ಶತಮಾನದಲ್ಲಿ ಬಸವಣ್ಣನವರು ಆರಂಭಿಸಿದ ಅಪೂರ್ವ ಮತ್ತು ಸಮಗ್ರ ಜೀವನ ಕ್ರಾಂತಿಯ ಹಿನ್ನೆಲೆಯಲ್ಲಿ ಮೂಡಿಬಂದ ಈ ವಚನಗಳು ತಮ್ಮ ಉದ್ದೇಶವನ್ನು ಹಾಗೂ ಕಾಲ ದೇಶಗಳನ್ನು ಮೀರಿ ನಿತ್ಯ ಪ್ರಸ್ತುತವಾಗುತ್ತವೆ. ವಿವಿಧ ವೃತ್ತಿಯ, ವಿವಿಧ ವಯೋಧರ್ಮದ, ವಿವಿಧ ಮನೋಧರ್ಮದ, ವಿವಿಧ ಅನುಭವಗಳ, ವಿವಿಧ ಧೀಃಶಕ್ತಿಯ ರೇಶ್ಮೆ ಎಳೆಗಳ ಹಾಸುಹೊಕ್ಕುಗಳನ್ನು ಪಡೆದಿರುವ ಈ ವಚನಗಳ ಅಧ್ಯಯನ, ವರ್ಗೀಕರಣ, ವಿಶ್ಲೇಷಣೆ, ವ್ಯಾಖ್ಯಾನ, ಚಿಂತನೆಗಳು ಒಂಬೈನೂರು ವರ್ಷಗಳಿಂದ ನಿರಂತರವಾಗಿ ನಡೆದು ಬಂದಿವೆ. ನಮ್ಮ ಸಾಹಿತ್ಯದ ಎಷ್ಟೋ ಮಹಾಕೃತಿಗಳು ಓದಿನ ವಲಯದಿಂದ, ಅನುಸಂಧಾನದ ವಲಯದಿಂದ ದೂರ ಸರಿದಿದ್ದರೂ ಈ ವಚನಗಳು ಕಾಲ ಸರಿದಂತೆ ಹೆಚ್ಚು ಹೆಚ್ಚು ಅಧ್ಯಯನ ಮತ್ತು ಅನುಸಂಧಾನಗಳಿಗೆ ಒಳಗಾಗಿವೆ. ಅವುಗಳ ನಿರಂತರ ಜೀವಧಾತುವಿಗೆ ಸಾಕ್ಷಿಯಾಗಿವೆ. ಎಷ್ಟೋ ರಾಜಕೀಯ, ಆರ್ಥಿಕ, ಸಾಮಾಜಿಕ, ಧಾರ್ಮಿಕ ಮತ್ತು ಸಾಹಿತ್ಯಕ ಚಳುವಳಿಗಳು ಈ ಎಂಟು ನೂರು ವರ್ಷಗಳಲ್ಲಿ ಬಂದು ಹೋಗಿದ್ದರೂ ಅವುಗಳೆಲ್ಲ ತಮ್ಮ ಮೂಲ ಬೇರುಗಳನ್ನು ತನ್ನಲ್ಲಿ ಸುಪ್ತವಾಗಿ ಗರ್ಭೀಕರಿಸಿಕೊಂಡು ಮತ್ತೆಮತ್ತೆ ವರ್ತಮಾನಕ್ಕೆ ಮಿಡಿಯುವ ಅಪರೂಪದ ಸಾತತ್ಯವನ್ನು ಹೊಂದಿವೆ. ಹೀಗಾಗಿ ಭಾರತೀಯ ಚಿಂತನ ಮನೋಧರ್ಮದಿಂದ, ಸಹೃದಯಶೀಲತೆಯಿಂದ ವಚನಾಭ್ಯಾಸವನ್ನು ಪ್ರವೇಶಿಸುವವರಿಗೆ ಮಾತ್ರವಲ್ಲದೆ ಪೌರಾತ್ಯ ಮತ್ತು ಪಾಶ್ಚಿಮಾತ್ಯ ರಾಷ್ಟ್ರಗಳಲ್ಲಿ ಅಲ್ಲಿನ ಚಿಂತಕರಿಂದ ಕಾಲಕಾಲಕ್ಕೆ ಸ್ಫೋಟಗೊಂಡ ವಿನೂತನ ಹಾಗೂ ಕ್ರಾಂತಿಕಾರಕ ವೈಚಾರಿಕತೆಗಳನ್ನು ಅದು ಶಕ್ತವಾಗಿ ಹಿಡಿದಿಡುವಷ್ಟರ ಮತ್ತು ಪ್ರೇರೇಪಿಸುವಷ್ಟರ ಮಟ್ಟಿಗೆ ಸಮೃದ್ಧವೂ ಸಶಕ್ತವೂ ನಿತ್ಯದ ಬೆಳಕಿನ ಆಗರವೂ ಆಗಿಬಿಟ್ಟಿದೆ. ಈ ಕಾರಣದಿಂದ ವಚನ ಸಾಹಿತ್ಯದ ಮೇಲೆ ಇದುವರೆಗೆ ಬಂದ ಮತ್ತು ಬರುತ್ತಿರುವ ಅಧ್ಯಯನ ಮತ್ತು ಸಂಶೋಧನಗಳ ಗಾತ್ರ ಮತ್ತು ಪಾತ್ರಗಳು ಬೆರಗುಗೊಳಿಸುವಂತಿವೆ. ಎಷ್ಟೇ ಹಿಂಡಿದರೂ, ಹಿಂಜಿದರೂ, ಮತ್ತೂ ಮತ್ತೂ ತನ್ನ ಒಳಸತ್ವವನ್ನು ಅವಿಚ್ಛಿನ್ನವಾಗಿ ಉಳಿಸಿಕೊಂಡಿರುವ ಈ ಸಾಹಿತ್ಯ ಅಕ್ಷರ ಲೋಕದಲ್ಲಿ ಅನನ್ಯ ಪವಾಡವನ್ನು ಸೃಷ್ಟಿಸಿಬಿಟ್ಟಿದೆ.
ಬಸವಣ್ಣನವರ ಸ್ಫೂರ್ತಿದಾಯಕವಾದ ಬಹುಮುಖಿ ವ್ಯಕ್ತಿತ್ವದ ಅನನ್ಯ ಪ್ರಭಾವದ ಆಳದಿಂದ ಹೊಮ್ಮಿ ಬಂದ ಈ ವಚನಗಳು ಸುಸೂಕ್ಷ್ಮ ಎಳೆಗಳ ಸಂಪೂರ್ಣ ವಿಶ್ಲೇಷಣೆ ಇನ್ನೂ ಮುಗಿದಿಲ್ಲ. ಈ ಹಿನ್ನೆಲೆಯಲ್ಲಿ ಬಸವತತ್ವ ಸಮಕಾಲೀನ, ಸಾಮಾಜಿಕ ಬದಲಾವಣೆಗೆ ಎಷ್ಟು ಪರಿಣಾಮಕಾರಿಯಾಗಿ ಮಿಡಿಯುತ್ತಿದೆ, ತುಡಿಯುತ್ತಿದೆ ಎಂಬುದನ್ನು ವಿವಿಧ ದೃಷ್ಟಿಕೋನಗಳಿಂದ ವಿವರಿಸಿಕೊಳ್ಳಲು ಮಾಡಿದ ಒಂದು ಪ್ರಯತ್ನ ಈ “ಬಸವತತ್ವ : ಸಾಮಾಜಿಕ ಬದಲಾವಣೆ” ಎಂಬ ಕೃತಿ. ಕೃಷ್ಣಾ ಮುಳುಗಡೆ ಯೋಜನೆಯ ಪುನರ್‌ವಸತಿ ಮತ್ತು ಅಭಿವೃದ್ದಿ ಯೋಜನೆ ಆಯುಕ್ತರು, ಸದಾ ಹೊಸಹೊಸ ವಿಚಾರಗಳಿಗೆ ತುಡಿಯುವ ಕ್ರಿಯಾಶೀಲ, ಡಾ. ಎಸ್.ಎಂ. ಜಾಮದಾರ ಅವರ ನೆರವು ಮತ್ತು ಪ್ರೋಕೂಡಲಸಂಗಮದಲ್ಲಿ  ನಡೆದ ವಿಚಾರ ಸಂಕಿರಣದಲ್ಲಿ ಮಂಡಿಸಲಾದ ಹದಿಮೂರು ಪ್ರಬಂಧಗಳ ಒಂದು ಸಂಪುಟ ಈ ಕೃತಿ. ಸಂಚಾಲಕರಾದ ಶ್ರೀ ಮಹೇಶ ತಿಪ್ಪಶೆಟ್ಟಿ ಅವರಿಂದ ಹಿಡಿದು ಪ್ರಸಿದ್ಧ ವಿದ್ವಾಂಸರಾದ ಡಾ.ಎಂ.ಎಂ. ಕಲಬುರ್ಗಿ ಅವರನ್ನೊಳಗೊಂಡು ಶ್ರೀ ಎಂ.ಪಿ. ಪ್ರಕಾಶ್ ಅವರವರೆಗೆ, ಹದಿನಾಲ್ಕು ಜನ ವಿವಿಧ ಸ್ವರೂಪದ ವಿದ್ವಾಂಸರು, ಚಿಂತಕರು, ಈ ನೆಲೆಯಲ್ಲಿ ಹಿಂದೆ ಬಂದ ಚಿಂತನಾಂಶಗಳಿಗೆ ಪೂರಕವಾಗಿ ಮತ್ತು ಪ್ರಶ್ನಕವಾಗಿ ತಮ್ಮ ಸೋಪಜ್ಞಶೀಲ ಹಾಗೂ ಸೂಕ್ಷ್ಮ ಸಂವೇದನಾಶೀಲ ಅಧ್ಯಯನದ ಫಲಿತಗಳನ್ನು ಇಲ್ಲಿ ದಾಖಲಿಸಿದ್ದಾರೆ.
ಧರ್ಮದ ಬಗ್ಗೆ, ತಳವರ್ಗದ ಜನಮನಸ್ಸಿನ ಅನಿಸಿಕೆಗಳ ಬಗ್ಗೆ, ಮಹಿಳೆ ಮತ್ತು ತಳವರ್ಗದವರಿಗೆ ಬಸವತತ್ವ ತನ್ನ ಆಂತರ್ಯದಲ್ಲಿ ಇಂಬುಗೊಟ್ಟಿರುವ ವಿಧಾನಗಳ ಬಗ್ಗೆ, ಸಮಾಜ ವಿರುದ್ಧವಾದ ಹಾಗೂ ಜೀವನ ವಿರುದ್ಧವಾದ ಪ್ರವೃತ್ತಿಗಳನ್ನು ಪ್ರಥಮ ಬಾರಿಗೆ ಅತ್ಯಂತ ತೀವ್ರವಾಗಿ ವಿರೋಧಿಸಿದ ಬಗ್ಗೆ, ಸಮಾಜಶಾಸ್ತ್ರೀಯವಾದ ಪರಿಕಲ್ಪನೆಗಳ ಬಗ್ಗೆ ಈ ಬಸವ ವಚನ ಸಾಗರ ಅಳವಡಿಸಿಕೊಂಡಿರುವ ತೀಕ್ಷ್ಣ ಹಾಗೂ ಸೂಕ್ಷ್ಮ ಪ್ರತಿಕ್ರಿಯೆಗಳ ಬಗ್ಗೆ ಇಲ್ಲಿ ಮುಕ್ತ ಚಿಂತನೆ ನಡೆದಿದೆ. ಸಮಾಜ ವಿಜ್ಞಾನಿಗಳು, ಇತಿಹಾಸಕಾರರು, ತತ್ವಶಾಸ್ತ್ರವಿಧರು, ಅರ್ಥಶಾಸ್ತ್ರಜ್ಞರು, ಮಹಿಳಾ ಸಂವೇದನೆಯ ತೀಕ್ಷ್ಣ ವಿಚಾರವಂತರು, ಧರ್ಮ ಗುರುಗಳು, ಆಡಳಿತಗಾರರು, ರಾಜಕೀಯ ಚಿಂತಕರು ಹಾಗೂ ಸಾಹಿತ್ಯದ ಶ್ರೇಷ್ಠ ಮನಸ್ಸುಗಳು ಇಲ್ಲಿ ಸಮಾವೇಶಗೊಂಡಿರುವುದರಿಂದ ಈ ವಚನಗಳ ವಿಶ್ಲೇಷಣೆಗೆ ಒಂದು ಹೊಸತನ, ಹೊಸದಾರಿ ಪ್ರಾಪ್ತವಾಗಿದೆ. ಇಲ್ಲಿನ ಪ್ರತಿಯೊಂದು ಲೇಖನವೂ ಆಳವಾದ ಅಧ್ಯಯನ, ನಿಶಿತವಾದ ಚಿಂತನೆ ಹಾಗೂ ಅಭಿವ್ಯಕ್ತಿಯ ನಿಖರತೆ ಮತ್ತು ಸೂಕ್ಷ್ಮತೆಗಳಿಂದ ಮನಸೆಳೆಯುತ್ತವೆ. ವಚನಗಳ ಅಂತರಂಗ ವಿಸ್ತಾರ ಎಷ್ಟು ದೂರದವರೆಗೆ ಚಾಚಿಕೊಳ್ಳಬಹುದು ಎಂಬುದಕ್ಕೆ ಹಾಗೂ ನಮ್ಮ ವೈಚಾರಿಕತೆಯನ್ನು, ವಿಶ್ಲೇಷಣಾ ಶಕ್ತಿಯನ್ನು ನಿರಂತರವಾಗಿ ಪ್ರೇರಿಸುವ ಮತ್ತು ಬಹುಶಿಸ್ತೀಯ ನೆಲೆಯಲ್ಲಿ ಹೊಸ ಹೊಸ ಶೋಧಗಳಿಗೆ ಒಡ್ಡಿಕೊಳ್ಳುವ ಅಂತಃಶಕ್ತಿಯನ್ನು ಪಡೆದಿವೆ ಎಂಬುದಕ್ಕೆ ಇಲ್ಲಿನ ಲೇಖನಗಳು ಜೀವಂತ ಸಾಕ್ಷಿಯಾಗಿವೆ. ಇವುಗಳ ಓದು ವಚನ ಸಾಹಿತ್ಯ ಚಿಂತಕರಿಗೆ ಕೆಲವು ಹೊಸ ಹೊಳವುಗಳನ್ನು ನೀಡುವುದರಲ್ಲಿ ಸಂದೇಹವಿಲ್ಲ.
ಇಂಥದೊಂದು ಸಮಾವೇಶವನ್ನು ಸಂಘಟಿಸಿದ ಸಂಚಾಲಕರಿಗೆ, ಇದಕ್ಕೆ ತಮ್ಮ ಕರ್ತೃತ್ವ ಶಕ್ತಿಯ ಆಶ್ರಯವನ್ನು ನೀಡಿದ ಡಾ.ಎಸ್.ಎಂ. ಜಾಮದಾರ ಅವರಿಗೆ, ಭಾಗವಹಿಸಿದ ಹೊಸ ಹುಡುಕಾಟದ ನಿರಂತರ ಪ್ರಜ್ಞೆಯಲ್ಲಿ ತಮ್ಮನ್ನು ಒಳಗು ಮಾಡಿಕೊಂಡಿರುವ ಲೇಖಕರಿಗೆ ಹಾಗೂ ಸಂಪಾದಕರಿಗೆ ಅಭಿನಂದನೆಗಳು.
ಡಾ. ಎಚ್.ಜೆ. ಲಕ್ಕಪ್ಪಗೌಡ
ಕುಲಪತಿಯವರು
ಬಸವತತ್ವ : ಸಾಮಾಜಿಕ ಬದಲಾವಣೆ : ಸಂಪಾದಕರ ನುಡಿ
‘ವಚನ ಸಂಸ್ಕೃತಿ’ ಸಾಹಿತ್ಯ ಹಾಗೂ ಚಳುವಳಿಯ ರೂಪದಲ್ಲಿ ಭಾರತೀಯ ಪರಂಪರೆಯ ಮೇಲೆ ತನ್ನದೆ ಆದ ಮುದ್ರೆ ಹಾಕಿದೆ. “ನಡೆ ಹಾಗೂ ನುಡಿ”ಯನ್ನು ಒಂದಾಗಿಸಲು ಶರಣ ಪರಂಪರೆಯಲ್ಲಿ ವಿಶೇಷ ಕಾಳಜಿವಹಿಸಲಾಗಿತ್ತು. ಇದರ ಬಹುಮುಖಿ ಸಂವೇದನೆಗಳು ಸಮಾಜದ ಬದಲಾವಣೆಗೆ ಹಂಬಲಿಸಿದ ಕಾಲವಾಗಿತ್ತು. ಈ ಹಿನ್ನೆಲೆಯಲ್ಲಿ ಬಸವತತ್ವ ಹಾಗೂ ಸಾಮಾಜಿಕ ಬದಲಾವಣೆಗೆ ಇರುವ ಸಂಬಂಧದ ಕ್ರಿಯಾತ್ಮಕ ಅಂಶಗಳನ್ನು ಗುರುತಿಸಬೇಕಾಗಿದೆ. ಈ ಒಟ್ಟು ಸಂದರ್ಭದ ಮಿತಿ ಎಂದರೆ ಎಲ್ಲ ಸಾಮಾಜಿಕ ಸಂವೇದನೆಗಳು ಜಾತಿಯ ಮೂಲಕ್ಕೆ ನಿಂತು ಬಹುಮುಖತ್ವ ದೊರಕದೇ ಹೋದದ್ದು.
ಕರ್ನಾಟಕ ವಿಶ್ವವಿದ್ಯಾಲಯದ ಮಹಾವಿದ್ಯಾಲಯಗಳ ಸಮಾಜಶಾಸ್ತ್ರ ಅಧ್ಯಾಪಕರ ಸಂಘ, ಕೂಡಲಸಂಗಮ ಅಭಿವೃದ್ದಿ ಮಂಡಳಿಯ ನೆರವಿನೊಂದಿಗೆ ಅಕ್ಟೋಬರ್ ೨೯ ಹಾಗೂ ೩೦, ೨೦೦೧ಸರಂದು ಕೂಡಲಸಂಗಮದಲ್ಲಿ ‘ಬಸವತತ್ವ : ಸಮಾಜ ಹಾಗೂ ಸಾಮಾಜಿಕ ಬದಲಾವಣೆ’ ಎಂಬ ಅಂತರಶಿಸ್ತೀಯ ವಿಚಾರ ಸಂಕಿರಣವನ್ನು ಏರ್ಪಡಿಸಿತ್ತು.                      ಡಾ. ಶಿವಾನಂದ ಜಾಮದಾರ ಅವರು ಈ ಕ್ರಿಯೆಗೆ ಆಸರೆಯಾಗಿ ನಿಂತರು. ಡಾ. ಎ.ಇ. ಪುನೀತ, ಡಾ. ಜೋಗನ್ ಶಂಕರ ಮುಂತಾದವರು ಅಮೂಲ್ಯ ಸಲಹೆ ಸೂಚನೆಗಳನ್ನು ನೀಡಿದ್ದಾರೆ. ಮಾನವಿಕ ವಿಜ್ಞಾನ ಹಾಗೂ ಸಾಹಿತ್ಯ ಕ್ಷೇತ್ರಕ್ಕೆ ಸೇರಿದ ತಜ್ಞರು ಪ್ರಬಂಧ ಮಂಡಿಸಿದ್ದಾರೆ. ಸಮಾಜಶಾಸ್ತ್ರದ ಪ್ರಾಧ್ಯಾಪಕರಲ್ಲದೆ ನಾಡಿನ ಖ್ಯಾತ ಸಂಶೋಧಕರು ಈ ವಿಚಾರ ಸಂಕಿರಣದಲ್ಲಿ ಪಾಲ್ಗೊಂಡಿದ್ದರು. ಎಸ್.ಬಿ. ಹಿರೇಶಿಂಗನಗುತ್ತಿ, ಎನ್. ಹೆಚ್. ಹಿರೇಮಠ, ಎಂ.ಎಸ್. ಹಳಪೇಟಿ, ಶಿವನಾಗಪ್ಪ ದರಗಾದ, ಎಸ್ಕೆ, ಶರಣು ಕೋಟಿ, ಕೂಡಲ ಸಂಗಮ ಅಭಿವೃದ್ದಿ ಮಂಡಳಿ ಹಾಗೂ ಭೂಸೇನಾ ನಿಗಮದ ಸಿಬ್ಬಂದಿ ಈ ಕಾರ್ಯಕ್ರಮ ಯಶಸ್ವಿಯಾಗಲು ಸಹಾಯ ಮಾಡಿದ್ದಾರೆ. ಸಮಾಜಶಾಸ್ತ್ರ ಪ್ರಾಧ್ಯಾಪಕರ ಸಂಘದ ಎಲ್ಲ ಪದಾಧಿಕಾರಿಗಳ ನೆರವನ್ನು ಸ್ಮರಿಸುವೆ.
ಬಸವೇಶ್ವರ ವಿದ್ಯಾವರ್ಧಕ ಸಂಘ ಬಾಗಲಕೋಟ, ಬಸವೇಶ್ವರ ಪಟ್ಟಣ ಸಹಕಾರಿ ಬ್ಯಾಂಕ್ ಬಾಗಲಕೋಟ, ವಿಜಯ ಮಹಾಂತೇಶ ವಿದ್ಯಾವರ್ಧಕ ಸಂಘ ಹುನಗುಂದ, ವಿಜಯ ಮಹಾಂತೇಶ ಸಹಕಾರಿ ಬ್ಯಾಂಕ್ ಹುನಗುಂದ, ಶ್ರೀ ವಿಜಯ ಮಹಾಂತೇಶ ವಿದ್ಯಾವರ್ಧಕ ಸಂಘ ಇಲಕಲ್ಲ, ವೆಂಕಟೇಶ ಸಾಕಾ ಹಾಗೂ ಹೊಸಮನಿ ಸಹೋದರರು ವಿಶೇಷ ಆರ್ಥಿಕ ನೆರವು ನೀಡಿದ್ದಾರೆ. ಇವರೆಲ್ಲರಿಗೂ ಕರ್ನಾಟಕ ವಿಶ್ವವಿದ್ಯಾಲಯದ ಮಹಾವಿದ್ಯಾಲಯಗಳ ಸಮಾಜಶಾಸ್ತ್ರ ಅಧ್ಯಾಪಕರ ಸಂಘ ಕೃತಜ್ಞತೆ ಸೂಚಿಸುತ್ತದೆ.
ಈ ವಿಚಾರ ಸಂಕಿರಣದಲ್ಲಿ ಮಂಡಿಸಿದ ಸಂಪ್ರಬಂಧಗಳನ್ನು ಪುಸ್ತಕರೂಪದಲ್ಲಿ ಹೊರತರಲು ಮಾನ್ಯ ಕುಲಪತಿಯವರಾದ ಡಾ. ಎಚ್.ಜೆ. ಲಕ್ಕಪ್ಪಗೌಡ ಅವರು ಅನುಮತಿ ನೀಡಿ ಮುನ್ನುಡಿ ಬರೆದು ಸಹಕರಿಸಿದ್ದಾರೆ. ಅವರಿಗೆ ನನ್ನ ಹೃತ್ಪೂರ್ವಕ ಕೃತಜ್ಞತೆಗಳು. ಜತಗೆ ಕುಲಸಚಿವರಾದ ಡಾ. ಕೆ.ವಿ. ನಾರಾಯಣ ಅವರು ಈ ಪ್ರಕಟಣೆಯು ಹೊರಬರುವಲ್ಲಿ ಆಡಳಿತಾತ್ಮಕವಾಗಿ ಸಹಕರಿಸಿದ್ದಾರೆ. ಅವರಿಗೆ ನನ್ನ ಕೃತಜ್ಞತೆಗಳು.
ಪುಸ್ತಕವನ್ನು ಸೊಗಸಾಗಿ ಹೊರತರುತ್ತಿರುವ ಪ್ರಸಾರಾಂಗದ ನಿರ್ದೇಶಕರಾದ ಡಾ. ಹಿ.ಚಿ. ಬೋರಲಿಂಗಯ್ಯ ಅವರಿಗೂ, ಮುದ್ರಣಪೂರ್ವ ಪ್ರಕ್ರಿಯೆಯನ್ನು ಅಚ್ಚುಕಟ್ಟಾಗಿ ನಿರ್ವಹಿಸಿರುವ ಶ್ರೀ ಬಿ. ಸುಜ್ಞಾನಮೂರ್ತಿ ಅವರಿಗೂ, ಮುಖಪುಟವನ್ನು ರಚಿಸಿರುವ ಶ್ರೀ ಕೆ.ಕೆ. ಮಕಾಳಿ ಅವರಿಗೂ ನನ್ನ ಕೃತಜ್ಞತೆಗಳು.
ಮಹೇಶ ತಿಪ್ಪಶೆಟ್ಟಿ
ಸಂಪಾದಕ
ಮಹಾಂತ ನಗರ
ಹುನಗುಂದ ೫೮೭೧೧೮
ಬಸವತತ್ವ : ಸಾಮಾಜಿಕ ಬದಲಾವಣೆ : ಎರಡನೇ ಮುದ್ರಣಕ್ಕೆ ಸಂಪಾದಕರ ಮಾತು
‘ಬಸವತತ್ವ : ಸಾಮಾಜಿಕ ಬದಲಾವಣೆ’ ಪುಸ್ತಕವು ಮರುಮುದ್ರಣಗೊಳ್ಳುತ್ತಿರುವುದು ಸಂತೋಷದ ಸಂಗತಿ. ಯಾವುದೇ ಯುಗವಾದರೂ ಮೂಲ ಸಂವೇದನೆಗಳು ವಿಸ್ತರಿಸುತ್ತಲೇ ಸಾಗುತ್ತವೆ ಎಂಬುದು ನನ್ನ ವಿಶ್ವಾಸ. ೨೧ನೇ ಶತಮಾನದಲ್ಲೂ ಕೂಡ ಬಸವತತ್ವದ ಅಧ್ಯಾತ್ಮದ ಬೆಳಕು ವರ್ತಮಾನದ ಸಂಗತಿಯಂತೆಯೇ ಸಾಗಿ ಬಂದಿದೆ. ಹಾಗಾಗಿಯೇ ನಮ್ಮಲ್ಲಿ ಪ್ರಾಚೀನ, ಆಧುನಿಕ ಎರಡೂ ಮೌಲ್ಯ ಪದ್ಧತಿಗಳು ಜೀವನಕ್ರಮ ದಲ್ಲಿ ಅಳವಡಿಕೆಯಾಗಿವೆ. ಅಂತಹ ಒಂದು ಸಂವೇದನೆಯ ವಿಸ್ತರಣೆಯೇ ‘ಬಸವತತ್ವ : ಸಾಮಾಜಿಕ ಬದಲಾವಣೆ’. ಈ ಕೃತಿಯ ವೈಚಾರಿಕ, ಸಾಮಾಜಿಕ, ಸಾಂಸ್ಕೃತಿಕ, ಚಾರಿತ್ರಿಕ ಹಾಗೂ ಅನೇಕ ಅಲಕ್ಷಿತ ಸಂಗತಿಗಳು ಪ್ರಸ್ತುತ ಸಮಾಜಕ್ಕೆ ಮತ್ತೆ ಮತ್ತೆ ಬೇಕಾಗುತ್ತವೆ. ಈ ಹಿನ್ನೆಲೆಯಲ್ಲಿ ಮರುಮುದ್ರಣಗೊಳ್ಳುತ್ತಿರುವ ಈ ಕೃತಿಯನ್ನು ಕನ್ನಡದ ಓದುಗಲೋಕ ವಿಶಿಷ್ಟ ಬಗೆಯಲ್ಲಿ ಅನುಸಂಧಾನ ಮಾಡುತ್ತದೆಂದು ಆಶಿಸುವೆ. ಇಂತಹ ಕೃತಿಗೆ ಮೌಲಿಕ ಲೇಖನಗಳನ್ನು ನೀಡಿದ ಎಲ್ಲ ಲೇಖಕರನ್ನು ಪ್ರಾಂಜಲವಾಗಿ ಗೌರವಿಸುವೆ.
ಈ ಪುಸ್ತಕದ ಮೊದಲ ಮುದ್ರಣ ರೂಪಗೊಳ್ಳುವಲ್ಲಿ ಹಾಗೂ ವಿಚಾರ ಸಂಕಿರಣ ಸಂಘಟಿಸುವಲ್ಲಿ ನೆರವಾದ ಎಲ್ಲ ಮಹನೀಯರನ್ನು ಈ ಸಂದರ್ಭದಲ್ಲಿ ನೆನೆಯುವೆ.
ಎರಡನೇ ಮುದ್ರಣಕ್ಕೆ ನೆರವಾದ ಮಾನ್ಯ ಕುಲಪತಿಗಳಾದ ಡಾ. ಎ. ಮುರಿಗೆಪ್ಪನವರಿಗೆ ಮತ್ತು ಮಾನ್ಯ ಕುಲಸಚಿವರಾದ ಡಾ. ಮಂಜುನಾಥ ಬೇವಿನಕಟ್ಟಿ ಅವರಿಗೆ ಕೃತಜ್ಞತೆಗಳು. ಪ್ರಸಾರಾಂಗದ ನಿರ್ದೇಶಕರಾದ ಡಾ. ಎ. ಮೋಹನ ಕುಂಟಾರ್ ಅವರಿಗೆ ಮತ್ತು ಸಹಾಯಕ ನಿರ್ದೇಶಕರಾದ ಶ್ರೀ ಬಿ. ಸುಜ್ಞಾನಮೂರ್ತಿ ಅವರಿಗೂ ನನ್ನ ಕೃತಜ್ಞತೆಗಳು. ಮುಖಪುಟ ವಿನ್ಯಾಸ ರೂಪಿಸಿದ ಶ್ರೀ ಕೆ.ಕೆ. ಮಕಾಳಿ ಅವರಿಗೆ, ಪುಟವಿನ್ಯಾಸ ಮಾಡಿದ ಜೆ. ಬಸವರಾಜ ಅವರಿಗೆ ಹಾಗೂ ಇದನ್ನು ಓದುವ ಆಸಕ್ತ ಓದುಗರಿಗೆ ಕೃತಜ್ಞತೆಗಳು.
ಮಹೇಶ ತಿಪ್ಪಶೆಟ್ಟಿ
ಮಕ್ಕಳ ದಿನಾಚರಣೆ
ಶನಿವಾರ, ೨೦೦೯           
ಬಸವತತ್ವ : ಸಾಮಾಜಿಕ ಬದಲಾವಣೆ : ೧ ಪ್ರಸ್ತಾವನೆ
ಹನ್ನೆರಡನೆಯ ಶತಮಾನ ಕರ್ನಾಟಕದಲ್ಲಿ ಸಂಕ್ರಮಣ ಕಾಲ. ಸ್ಥಾವರವಾದ ಸಮಾಜ ಪಲ್ಲಟಗೊಂಡು ಜಂಗಮವಾಗಿ ರೂಪಗೊಂಡ ಹಂತ ಇದಾಗಿದೆ. ವಿಶಾಲ ಅರ್ಥದಲ್ಲಿ ಇದನ್ನು ಭಕ್ತಿ ಚಳುವಳಿಯ ಕಾಲ ಎಂದು ಹೇಳುವವರಿದ್ದಾರೆ. ಆದರೆ ಕೇವಲ ಮೋಕ್ಷಕ್ಕಾಗಿ ಬದುಕನ್ನು ‘ಒಡ್ಡಿದ’, ‘ಅರ್ಪಿಸಿದ’ ಕಾಲ ಇದಾಗಿರಲಿಲ್ಲ. ವ್ಯಷ್ಟಿ-ಸಮಷ್ಟಿಯ ಬದುಕಿನ ಸ್ವರೂಪ ಇಲ್ಲಿ ಹೊಸ ರೂಪ ಪಡೆಯಿತು. ವ್ಯಕ್ತಿ ಹಾಗೂ ಸಮಾಜದ ಕಲ್ಪನೆಯ ಚಿತ್ರ ರೂಪಾಂತರ ಹೊಂದಿತು. ಆದ್ದರಿಂದ ಹನ್ನೆರಡನೆಯ ಶತಮಾನದ ಶರಣರ ಚಳುವಳಿಯಲ್ಲಿ ದಲಿತ ಚಳುವಳಿಗಳ ಬೇರುಗಳನ್ನು ‘ಬಂಡಾಯ’ದವರು ಗುರುತಿಸಿದರೆ, ಸಾಹಿತ್ಯದ ವಿದ್ಯಾರ್ಥಿಗಳು ಭಾಷೆ ಈ ಹಂತದಲ್ಲಿ ಹೊಸ ಆಯಾಮ ಪಡೆದುದನ್ನು ಗುರುತಿಸುತ್ತಾರೆ. ಸಮಾಜಶಾಸ್ತ್ರಜ್ಞರು ಧರ್ಮ ಹಾಗೂ ಆರ್ಥಿಕತೆಯ ನಡುವೆ ಇರುವ ಸಂಬಂಧದ ಎಳೆಗಳನ್ನು ಜೋಡಿಸುವ ಯತ್ನ ಮಾಡುತ್ತಾರೆ. ಇದನ್ನು ಕಾಯಕ ಜೀವಿಗಳ (ಶ್ರಮಿಕರ) ಹೋರಾಟ ಎಂದೂ ವರ್ಣಿಸುತ್ತಾರೆ. ಒಟ್ಟಿಗೆ ಹನ್ನೆರಡನೆಯ ಶತಮಾನ ಕನ್ನಡಿಗರ ಬದುಕಿನಲ್ಲಿ ಬಹುರೂಪಿ ಪ್ರಭಾವ ಬೀರಿದೆ.
ವಚನ ಚಳುವಳಿಯನ್ನು ಅರ್ಥೈಸಲು ನಮಗೆ ಆ ಕಾಲದ ಸಾಮಾಜಿಕ, ರಾಜಕೀಯ, ಧಾರ್ಮಿಕ, ಸಾಹಿತ್ಯಿಕ ಹಾಗೂ ವಿವಿಧ ಮುಖಗಳ ಪರಿಚಯ ಅವಶ್ಯವಾಗಿಬೇಕು. ರಾಜಕೀಯ ವಾಗಿ ಆಗ ಯುದ್ಧ ಸಾಮಾನ್ಯವಾಗಿ ಇದ್ದ ಕಾಲ. ಯುದ್ಧ ಎಂದರೆ ‘ನಾಗರಿಕ’ ಬದುಕಿನ ಮೇಲೆ ನಡೆಸುವ ಹಿಂಸಾಚಾರ. ಸಾಮಂತನಾಗಿದ್ದ ಬಿಜ್ಜಳ ಸಾರ್ವಭೌಮನಾಗಲು ಮಾಡಿದ ತಂತ್ರ, ಆಡಿದ ಆಟಗಳನ್ನು ವಿವರಿಸುವ ಅಗತ್ಯ ಇಲ್ಲಿ ಇಲ್ಲ. ಸಾಮಾನ್ಯರ ಬದುಕಿನ ಬಗ್ಗೆ ಗಮನ ಹರಿಸುವ ವ್ಯವಧಾನ ಅವರಿಗಿರಲಿಲ್ಲ. ಹೀಗಾಗಿ ‘ರಾಜಾ ಪ್ರತ್ಯಕ್ಷ ದೇವತಾ’ ಎಂಬ ಆಸ್ಥಾನ ಪಂಡಿತರ ಆಸೆಬುರುಕ ನಾಲಿಗೆಯಿಂದ ವರ್ಣನೆಯಾದ ರಾಜ ಸಾಮಾನ್ಯರ ದುಃಖ ದುಮ್ಮಾನಗಳಿಗೆ ಗಮನಹರಿಸುವ ಅಗತ್ಯ ಇರಲಿಲ್ಲ. ಅಂದರೆ ರಾಜಸತ್ತೆಗೆ ಧರ್ಮಸತ್ತೆ ಕೈ ಜೋಡಿಸಿತ್ತು. ಬೌದ್ಧ, ಜೈನ, ಶೈವ ಹಾಗೂ ವೈಷ್ಣವ ಪ್ರಭೇದಗಳು ತಮ್ಮ ಸಂಪ್ರದಾಯದ ಬಿಳಲುಗಳಿಂದ ಸಾಮಾನ್ಯರ ಬದುಕನ್ನು ಬಂಧಿಸಿದ್ದವು.
‘ವಚನ’ ಎಂಬ ಶಬ್ದ ಹಲವು ತೆರನಾದ ನಿರ್ವಚನದ ಸಾಧ್ಯತೆ ಹೊಂದಿದೆ. ಇದರ ಮೂಲವನ್ನು ‘ತಮಿಳಿನ ತೇವಾರಂ, ಸಂಸ್ಕೃತದ ಬ್ರಾಹ್ಮಣಕ, ಕನ್ನಡದ ತ್ರಿಪದಿ’ಗಳಲ್ಲಿ ಹುಡುಕುವ ಯತ್ನ ಇದೆ. ಇವುಗಳನ್ನು ವರ್ಗೀಕರಿಸುವ ಪ್ರಯತ್ನ ಹಿಡಿದು ಇಂದಿನವರೆಗೂ ಸಾಗಿದೆ. ವಚನಕಾರರು ‘ಸಂಸ್ಕೃತದ ಆಚಾರ್ಯರಲ್ಲ, ಕನ್ನಡದ ಬೇಸಾಯಗಾರರು’. ಜೇಡರ ದಾಸಿಮಯ್ಯನಿಂದ ಇಂದಿಗೂ ವಚನಗಳ ರಚನೆ ನಿರಂತರವಾಗಿ ಸಾಗಿ ಬಂದಿದೆ. ವಚನಗಳು ಹಲವು ಭಾವಗಳ ‘ಗಪದ್ಯ’ ರೂಪಗಳಾಗಿವೆ. ವಚನ ವಾಙ್ಮಯ, ವಚನ ಶಾಸ್ತ್ರ ಎಂಬ ಅಂಕಿತಗಳೊಡನೆ ಇದು ತನ್ನ ಒಡಲನ್ನು ಓದುಗರಿಗೆ ಭಿನ್ನ ರೀತಿಯಲ್ಲಿ ತೆರೆದು ತೋರಿದೆ. ವಚನ ಸಾಹಿತ್ಯ ಹಿಂದಿನ ಸಾಹಿತ್ಯದ ರೂಪ ಮುರಿದು ಹೊಸ ಸ್ವರೂಪ ಪಡೆಯಿತು. ಯಾವುದೇ ಖಚಿತ ಉದ್ದೇಶಗಳಿರದಿದ್ದರೂ ‘ವೈಯಕ್ತಿಕ ಅನುಭವ’ ಸಾಮಾಜಿಕ ಸ್ವರೂಪ ಪಡೆದು ವೀರಶೈವ ಅಂತರಂಗಕ್ಕೆ ಒಳಹೂರಣವನ್ನು ಹಾಗೂ ಬಹಿರಂಗಕ್ಕೆ ಹೊಸ ರೂಪವನ್ನು ಕೊಟ್ಟು ಕೀರ್ತಿ ವಚನ ಸಾಹಿತ್ಯಕ್ಕೆ ಸಲ್ಲುತ್ತದೆ.
ಹನ್ನೆರಡನೆಯ ಶತಮಾನದ ಭಕ್ತಿ ಚಳುವಳಿ ಕಾಲದ ಅಗತ್ಯವಾಗಿತ್ತು ಎಂಬ ವಾದವೂ ಇದೆ. ಅಂದರೆ ಹನ್ನೊಂದನೇ ಶತಮಾನದ ಕೊನೆ ಹಾಗೂ ಹನ್ನೆರಡನೆಯ ಶತಮಾನದ ಇತಿಹಾಸ ಅವಲೋಕಿಸಿದಾಗ ಭಾರತದಲ್ಲಿ ಭಕ್ತಿ ಚಳುವಳಿಯ ಮಹಾಪೂರ ಕಾಣಬಹುದು. ಆದರೆ ಈ ಎಲ್ಲ ಚಳುವಳಿಗಳಲ್ಲಿ ಏಕರೂಪತೆ ಗುರುತಿಸುವುದು ಕಠಿಣ. ಅಲ್ಲದೆ ಭಾರತದಂತಹ ದೇಶದಲ್ಲಿ ಮೋಕ್ಷದ ಕಲ್ಪನೆ ಹಾಗೂ ಭಕ್ತಿಯ ಕಲ್ಪನೆ ವಿಭಿನ್ನ ಅರ್ಥ ಪಡೆದಿದೆ. ಬೇಡರ ಕಣ್ಣಪ್ಪನ ಭಕ್ತಿಯ ಸ್ವರೂಪ ಹಾಗೂ ಮೀರಾಬಾಯಿಯ ಭಕ್ತಿಯ ಪರಿಕಲ್ಪನೆಗಳೇ ಭಿನ್ನವಾಗಿವೆ. ಅಂದರೆ ‘ಭಕ್ತಿ’ ಕೇವಲ ವೈಯಕ್ತಿಕ ಸಾಧನೆಯ ಮಾರ್ಗವಾಗಿ ಕೆಲವೊಮ್ಮ ಕಂಡರೆ ಒಮ್ಮೊಮ್ಮೆ ಇದು ಸಾಮಾಜಿಕ ಬದುಕಿನ ಬುನಾದಿಯಾಗಿದೆ. ಅದು ಸಾಮಾಜಿಕ ಸ್ವರೂಪ ಪಡೆದಾಗ ಅಸಾಮಾನ್ಯ ಚಿಂತನಾಶಕ್ತಿಯನ್ನು ಪಡೆದುಕೊಂಡುದ್ದನ್ನು ಕಾಣಬಹುದು. ಹಾಗೂ ಕೆಲವು ದಾರ್ಶನಿಕ ಪರಿಕಲ್ಪನೆಗಳು ರೂಪಗೊಂಡದ್ದನ್ನು ಕಾಣಬಹುದು. ‘ಶಕ್ತಿ ವಿಶಿಷ್ಟಾದ್ವೈತ’ ಎಂದು ವರ್ಣನೆಗೊಂಡ ವೀರಶೈವ ಬಸವಣ್ಣನನ್ನು ಚತುರ್ಥ ಆಚಾರ್ಯ ಸ್ಥಾನದಲ್ಲಿ ಇರಿಸಲು ಹವಣಿ ಸುತ್ತದೆ. ಇದಕ್ಕೆ ಕೆಲವು ‘ಮಾತೆ’ಯರು, ಮಠಾಧೀಶರು ಸ್ವಾರ್ಥದ ಚಾಳೀಸಿನಿಂದ ಹನ್ನೆರಡನೆಯ ಶತಮಾನವನ್ನು ವ್ಯಾಖ್ಯಾನಿಸಲು ಮಾಡಿದ ಪ್ರಯತ್ನ ಇದಾಗಿದೆ.
ಕೂಡಲಸಂಗಮ ಅಪರೂಪದ ಹೆಸರು. ಕೂಡಲ ಹಾಗೂ ಸಂಗಮ ಎರಡೂ ಒಂದೇ ಅರ್ಥ ನೀಡುತ್ತವೆ. ‘ಕೂಡಲ’ಕ್ಕೆ ಕನ್ನಡ ಹಿನ್ನೆಲೆ ಇದ್ದರೆ, ‘ಸಂಗಮ’ಕ್ಕೆ ವೈದಿಕದ ಹಿನ್ನೆಲೆ ಇದೆ. ಎರಡು ನದಿಗಳು ಕೂಡುವ ಸ್ಥಳ ಸಂಗಮವಾಗಿದೆ. ಇಂತಹ ನೆಲೆಗಳು ಭಾರತದಲ್ಲಿ ಪವಿತ್ರ ಸ್ಥಳಗಳಾಗಿವೆ. ಬಾಗಲಕೋಟ ಜಿಲ್ಲೆಯ ಕೂಡಲಸಂಗಮ ಎರಡು ದೃಷ್ಟಿಯಿಂದ ವಿಶಿಷ್ಟವಾಗಿದೆ. ವಿಶ್ವದ ಪ್ರಥಮ ಸಮಾಜವಾದಿ ಚಿಂತಕ ಇಲ್ಲಿ ಶಿಕ್ಷಣವನ್ನು ಪಡೆದ ಹಾಗೂ ತನ್ನ ಬದುಕಿನ ಅಂತ್ಯವನ್ನು ಇಲ್ಲಿಯೆ ಕಂಡ ಎಂದ ಹೇಳಲಾಗುತ್ತದೆ. ಇತಿಹಾಸ ಹಾಗೂ ವರ್ತಮಾನದ ಹಲವು ಒತ್ತಡಗಳ ಹಿನ್ನೆಲೆಯಲ್ಲಿ ಅವನತಿ ಅಂಚಿನಲ್ಲಿದ್ದ ಕೂಡಲಸಂಗಮ ಈಗ ಪುನರುಜ್ಜೀವನ ಪಡೆದಿದೆ. ಇಲ್ಲಿ ಭೌತಿಕ ಹಾಗೂ ಸಾಂಸ್ಕೃತಿಕ ಚಟುವಟಿಕೆಗಳು ಹೊಸ ರೂಪದಲ್ಲಿ ಜರುಗಬೇಕೆಂಬುದು ಕೃಷ್ಣಾ ಮೇಲ್ದಂಡೆ ಯೋಜನೆಯ ಆಯುಕ್ತರಾದ ಡಾ. ಶಿವಾನಂದ ಜಾಮದಾರರ ಸದಿಚ್ಛೆಯಾಗಿದೆ. ಈ ಹಿನ್ನೆಲೆಯಲ್ಲಿ ‘ಬಸವತತ್ವ, ಸಮಾಜ ಹಾಗೂ ಸಾಮಾಜಿಕ ಬದಲಾವಣೆ’ ಎಂಬ ವಿಚಾರ ಸಂಕಿರಣವನ್ನು ೨೯, ೩೦ ಅಕ್ಟೋಬರ್ ೨೦೦೧ರಂದು ಕೂಡಲಸಂಗಮದಲ್ಲಿ ಹಮ್ಮಿಕೊಳ್ಳಲಾಗಿದೆ.
ಬಸವತತ್ವದ ಚಿಂತನೆ ಭಾಷೆ ಹಾಗೂ ಸಾಹಿತ್ಯದ ಹಿನ್ನೆಲೆಯಲ್ಲಿ ಸಾಕಷ್ಟು ಜರುಗಿದೆ. ಆದರೆ ಶರಣ ಚಳುವಳಿಯನ್ನು ಸಾಮಾಜಿಕ, ಆರ್ಥಿಕ ಹಾಗೂ ರಾಜ್ಯಶಾಸ್ತ್ರಗಳ ನೆಲೆಯಲ್ಲಿ ನೋಡಿದ್ದು ಕಡಿಮೆ ಎಂದು ಹೇಳಬಹುದು. ಈ ಕೊರತೆಯನ್ನು ತುಂಬಿಕೊಡುವ ಮೊದಲ ಯತ್ನ ಈ ವಿಚಾರಣ ಸಂಕಿರಣ ಎಂದು ಹೇಳಬಹುದು. ಇದೊಂದು ಅಂತರಶಿಸ್ತೀಯ ಅಧ್ಯಯನ ಎಂದು ಹೇಳಬಹುದು.
ವೀರಶೈವ ಮತಾಂತರವನ್ನು ಒಪ್ಪಿದ ಒಂದು ವಿಶಿಷ್ಟ ಧರ್ಮ. ಒಂದು ಧರ್ಮಕ್ಕೆ ಬೇಕಾಗುವ ಎಲ್ಲ ರಾಚನಿಕ ಅಂಶಗಳನ್ನು ಇದು ಹೊಂದಿದೆ. ಹಿಂದುತ್ವದ ಚಾಳೀಸಿನಿಂದ ನೋಡುವವರಿಗೆ ಇದೊಂದು ಜಾತಿ ಮಾತ್ರ. ಹಿಂದೂವಾದಿಗಳಿಗೆ ಬುದ್ಧನಿಂದ ರಾಜಾರಾಮ ಮೋಹನರಾಯರವರೆಗೆ ಎಲ್ಲರೂ ಜಾತಿವಾದಿಗಳಾಗಿ ಕಾಣುತ್ತಾರೆ. ಕ್ರಿಸ್ತ, ಬುದ್ಧ, ಮಹಾವೀರ, ನಾರಾಯಣ ಗುರು, ನಾನಕ, ಬಸವ ಮುಂತಾದವರನ್ನು ಜಾತಿ ಸ್ಥಾಪಕರು ಎಂದು ಹೇಳುವುದಕ್ಕೆ ಯಾವ ಸಕಾರಣವು ಇಲ್ಲ. ಆದರೆ ಹಿಂದೂವಾದಿಗಳು ಬಸವಣ್ಣನನ್ನು ಪವಾಡ ಪುರುಷನನ್ನಾಗಿ ಮಾಡಿ ಆತನಿಗೊಂದು ಆಚಾರ್ಯ ಸ್ಥಾನ ನೀಡುವ ಯತ್ನ ಮಾಡಿದರು. ಇದು ಮತಾಂತರವನ್ನು ಒಪ್ಪಿದ್ದ ರಿಂದ ಮೊದಲ ಮತಾಂತರಿಗಳು ಮೇಲಿನ ಸ್ಥಾನ ಹೊಂದಿರಬಹುದು. ಹಲವು ವೃತ್ತಿ ಗುಂಪುಗಳು ತಮ್ಮ ಲಾಂಛನದಲ್ಲಿ ಮಾತ್ರ ತೋರಿಕೆಯ ಹೊರ ಬದಲಾವಣೆ ಮಾಡಿಕೊಂಡಿರ ಬಹುದು. ಪ್ರಾದೇಶಿಕವಾಗಿ ಸೀಮಿತ ವಲಯ ಹೊಂದಿದ ಲಿಂಗಾಯತರು, ಲಿಂಗಾಯತೇತರರಿಗೆ ವೃತ್ತಿ ನೆರವಿನ ಸಹಾಯ ಮಾಡಿದುದು ಹಲವು ಉಪಜಾತಿಗಳ ಸೃಷ್ಟಿಗೆ ಕಾರಣವಾಗಿರಬಹುದು. ಆದ್ದರಿಂದ ವೀರಶೈವ ಹಲವು ಉಪಜಾತಿ ಗಳನ್ನು ಹೊಂದಿದ ಒಂದು ವಿಶಾಲ ಜಾತಿ ಎಂದು ಕೆಲವರು ವಾದಿಸುತ್ತಾರೆ.
ಬಸವಣ್ಣನನ್ನು Protestant ಮತದ ಸ್ಥಾಪಕರಾದ ಲೂಥರ್, ಕ್ಯಾಲವಿನ್ ಮುಂತಾದ ವರಿಗೆ ಹೋಲಿಸಲಾಗುತ್ತದೆ. Protestant ಮತ ೧೬ನೇ ಶತಮಾನದ ಕೊಡುಗೆಯಾದರೆ, ವೀರಶೈವ ೧೨ನೇ ಶತಮಾನದ ಕೊಡುಗೆಯಾಗಿದೆ. Protestant ನೀತಿಯನ್ನು ಸಮಾಜಶಾಸ್ತ್ರೀಯವಾಗಿ ಅಭ್ಯಾಸ ಮಾಡಿದ ಮ್ಯಾಕ್ಸ್‌ವೆಬರ್ ಮುಂತಾದವರು ಯುರೋಪಿನ ಹಲವು ದೇಶಗಳಲ್ಲಿ ಬಂಡವಾಳಶಾಹಿತ್ವ ಬೆಳೆಯಲು Protestant ನೀತಿಯೆ ಕಾರಣ ಎಂದು ಪ್ರತಿಪಾದಿಸಿದ್ದಾರೆ. ಇಲ್ಲಿ ಪುರೋಹಿತಶಾಹಿ ವ್ಯವಸ್ಥೆಯನ್ನು ನಿರಾಕರಿಸಿ ವೃತ್ತಿನಿಷ್ಠೆಯನ್ನು ಎತ್ತಿ ಹಿಡಿಯಲಾಯಿತು. ಹನ್ನೆರಡನೇ ಶತಮಾನದ ಕಾಯಕ ಜೀವಿಗಳ ಹೋರಾಟದಲ್ಲಿ ‘ಕಾಯಕವೇ ಕೈಲಾಸ’ ಎಂದು ಘೋಷಿಸಲಾಯಿತು. ಆದರೆ ಇಲ್ಲಿ ಬಂಡವಾಳಶಾಹಿತ್ವ ಬೆಳೆದ ಬಗ್ಗೆ ಸಾಕ್ಷಿಗಳು ಕಡಿಮೆ. ಬಸವಣ್ಣ ಹಾಗೂ ಆತನ ಅನುಯಾಯಿಗಳ ಚಿಂತನೆಯನ್ನು ವೆಬರ್ ಒಂದು ಸಾಲಿನ ವಿವರಣೆ ಯಲ್ಲಿ ಪೂರೈಸಿಬಿಟ್ಟಿದ್ದಾನೆ. ಕಾಯಕದ ಪರಿಕಲ್ಪನೆ ಇದು ‘ದಾಸೋಹ’ದೊಂದಿಗೆ ಹೊಂದಿದ ಸಂಬಂಧ ಇನ್ನೂ ಹೆಚ್ಚು ಚರ್ಚೆಗೆ ಒಳಪಡಬೇಕಾಗಿದೆ.
ಕೆಲವು ಹೋಲಿಕೆಗಳನ್ನು ಬಸವ ಹಾಗೂ ಲೂಥರ್ ಚಳುವಳಿಯಲ್ಲಿ ಕಾಣಬಹುದು. ಮೊದಲನೆಯದಾಗಿ ಕ್ಯಾಥೋಲಿಕ್‌ರು ಹಾಗೂ ಬ್ರಾಹ್ಮಣರು ಕರ್ಮಠ ಸಂಪ್ರದಾಯವಾದಿ ಗಳಾಗಿದ್ದರು. ಎರಡನೆಯದಾಗಿ ಆ ಬಸವಣ್ಣ ತನ್ನ ಪೂರ್ವಾಶ್ರಮದಲ್ಲಿ ಬ್ರಾಹ್ಮಣನಾಗಿದ್ದಂತೆ ಲೂಥರ್ ಕ್ಯಾಥೋಲಿಕ್‌ನಾಗಿದ್ದ. ಚರ್ಚ್ ಹಾಗೂ ಪೋಪ್ ವ್ಯವಸ್ಥೆಯನ್ನು ಲೂಥರ್ ವಿರೋಧಿಸಿದಂತೆ ಬಸವಣ್ಣನು ಗುಡಿ ಸಂಸ್ಕೃತಿ ಹಾಗೂ ಪುರೋಹಿತಶಾಹಿಯನ್ನು ವಿರೋಧಿ ಸಿದನು. ಜನರಾಡುವ ಕನ್ನಡ ಭಾಷೆಯಲ್ಲಿ ವೀರಶೈವ ತತ್ವ ಪ್ರತಿಪಾದಿಸಿದಂತೆ ಕಬ್ಬಿಣದ ಕಡಲೆಯಾಗಿದ್ದ ಬೈಬಲನ್ನು ಜನರಾಡುವ ಭಾಷೆಯಲ್ಲಿ ಪ್ರಚಾರಗೊಳಿಸಲಾಯಿತು. ಆದರೆ ಈ ಎರಡೂ ಚಳುವಳಿಗಳು ಧರ್ಮ ವಿರೋಧಿಗಳಾಗಿರಲಿಲ್ಲ ಎಂಬುದನ್ನು ಮುಖ್ಯವಾಗಿ ಗಮನಿಸಬೇಕಾಗಿದೆ.
ಕರ್ನಾಟಕದ ರಾಜಕೀಯ ಸ್ಥಿತ್ಯಂತರಗಳು ವೀರಶೈವದ ಸಂಘಟನೆಯ ಮೇಲೆ ವಿಭಿನ್ನ ಪರಿಣಾಮ ಬೀರಿವೆ ಎಂದು ಹೇಳಬಹುದು. ಲಿಂಗಾಯತೀಕರಣ ಪ್ರಕ್ರಿಯೆ ಮೂಲಕ ಸಾಮಾಜಿಕ ಅಂತಸ್ತು ಹೆಚ್ಚಿಸಿಕೊಳ್ಳುವ ಆಸೆ ಒಂದು ಕಡೆ ಇದ್ದರೆ, ಹಿಂದುಳಿದ ಆಯೋಗದ ವರದಿಯ ಹಿನ್ನೆಲೆಯಲ್ಲಿ ಸರಕಾರಿ ಸೌಲಭ್ಯಗಳನ್ನು ಪಡೆಯುವ ಪ್ರಯತ್ನ ಇನ್ನೊಂದು ಕಡೆಗಿದೆ. ಹೀಗಾಗಿ ಲಿಂಗಾಯತರಲ್ಲಿ ಒಂದು ತೆರನಾದ ದ್ವಂದ್ವ ಪ್ರಾರಂಭವಾಯಿತು. ಲಿಂಗಾಯತ ಎಂಬ ಪದವನ್ನು ಬಿಟ್ಟು ಹಲವು ಉಪಜಾತಿಗಳು ಸಂಘಟನೆ ಹೊಂದ ತೊಡಗಿದವು. ಹನ್ನೆರಡನೇ ಶತಮಾನದ ಚಳುವಳಿ ಮೇಲ್‌ನೋಟಕ್ಕೆ ಧಾರ್ಮಿಕ ಚಳುವಳಿ ಯಾಗಿ ಕಂಡರೂ ಇದು ಶೂದ್ರರ ಹಾಗೂ ದಲಿತರ ಹೋರಾಟವಾಗಿತ್ತು. ಕೆಳವರ್ಗದವರು ತಮ್ಮ ಉನ್ನತಿಗಾಗಿ ತಾವೇ ಕೈಕೊಂಡ ಆಂದೋಲನವಾಗಿತ್ತು. ಆದರೆ ಹಿಂದೂಕರಣಗೊಳ್ಳುವ ಭ್ರಮೆಯಲ್ಲಿ ಅದು ತನ್ನ ಜೀವ ಸೆಲೆಯನ್ನು ಕಳೆದುಕೊಂಡಿತು ಎಂದು ಹೇಳಲಾಗುತ್ತದೆ.
ದಲಿತ ಹಿನ್ನೆಲೆ ಹೊಂದಿದ ವೀರಶೈವ ಆಧುನೀಕರಣಗೊಂಡ ಮೇಲೆ ಅದರ ಸಾಮಾಜಿಕ ಗ್ರಹಿಕೆಯಲ್ಲಿ ಉಂಟಾದ ಬದಲಾವಣೆಗಳನ್ನು ಭಿನ್ನ ರೀತಿಯಲ್ಲಿ ಹಲವರು ಗ್ರಹಿಸಿದ್ದಾರೆ. ಇಂದು ವೀರಶೈವ ದಲಿತ ಶಬ್ದದ ಬಗ್ಗೆ ಮಡಿ ಮನೋಭಾವ ರೂಪಿಸಿಕೊಂಡಿದೆ. ಬಸವೋತ್ತರ ಯುಗದ ಎಂಟು ಶತಮಾನಗಳಲ್ಲಿ ಲಿಂಗಾಯತರು ಸಾಕಷ್ಟು ಸಂಸ್ಕೃತಾನುಕರಣ ಹೊಂದಿದ್ದಾರೆ. ಗುಡಿ ಸಂಸ್ಕೃತಿ ಹಾಗೂ ಪುರೋಹಿತಶಾಹಿ ವಿರುದ್ಧ, ಜಾತಿಯ ನಿರಾಕರಣೆ, ವೃತ್ತಿ ಸಮಾನತೆ, ಅಂತರಜಾತಿಯ ವಿವಾಹ, ಮತಾಂತರ, ಸ್ತ್ರೀ ಸಮಾನತೆ, ಜನಪರ ಸರಳ ಮತಾಚರಣೆ, ಮಾತೃಭಾಷೆಗೆ ಪ್ರಾಮುಖ್ಯತೆ ಮುಂತಾದವುಗಳು ಬಸವಧರ್ಮದ ಹೆಗ್ಗಳಿಕೆ ಗಳಾಗಿವೆ. ವೀರಶೈವ ಮಠಗಳಿಗೆ ಜಂಗಮೇತರರು ಮಠಾಧಿಪತಿಗಳಾಗುವ ಅವಕಾಶ ಇದೆ. ಆದ್ದರಿಂದ ವ್ಯಕ್ತಿಯ ಮೇಲ್ಮುಖಚಲನೆಗೆ ಇಲ್ಲಿ ಅವಕಾಶ ಇದೆ ಎಂದು ಹೇಳಬಹುದು. ಆದರೆ ವೀರಶೈವ ಹಲವು ಆಂತರಿಕವಾದ ಗೊಂದಲಗಳನ್ನು ಸೃಷ್ಟಿಸಿಕೊಂಡಿದೆ. ಉದಾಹರಣೆ ಯಾಗಿ-ಲಿಂಗಾಯತರಲ್ಲಿಯೆ ವೀರಶೈವರು ಹಾಗೂ ಲಿಂಗಾಯತರು ಎಂಬ ಅನೌಪಚಾರಿಕ ವಿಂಗಡನೆ ಪ್ರಾರಂಭವಾಗಿದೆ. ವೀರಶೈವ ಎಂಬುದು ಹಿಂದೂಗಳ ಮುಖವಾಣಿಯಾದರೆ, ಲಿಂಗಾಯತವು ಬಸವಧರ್ಮಕ್ಕೆ ತನ್ನನ್ನು ಅರ್ಪಿಸಿಕೊಂಡಿದೆ ಎಂದು ಹೇಳಲಾಗುತ್ತದೆ.
ವಚನ ಸಾಹಿತ್ಯದ ಏಳುಬೀಳುಗಳನ್ನು ಅವಲೋಕಿಸಿದ ತಜ್ಞರು ಬಸವತತ್ವದ ಇತ್ತೀಚಿನ ಒಲವುಗಳನ್ನು ಭಿನ್ನ ರೀತಿಯಲ್ಲಿ ಗ್ರಹಿಸಿದ್ದಾರೆ. ಬಸವತತ್ವ ಎಂದರೆ ಅದು ಕೇವಲ ಮೇಲ್ವರ್ಗದವರ ವಚನಗಳನ್ನು ಮಾತ್ರ ಒಳಗೊಂಡಿಲ್ಲ, ಅಲ್ಲಿ ಹಲವು ದಲಿತ ವಚನಕಾರರ ವಿಶ್ಲೇಷಣೆಯು ಅಗತ್ಯವಾಗಿ ಬೇಕು. ಏಕೆಂದರೆ ದಲಿತರಿಗೆ ದನಿ ಕೊಟ್ಟ ಸಂದರ್ಭ ಇದಾಗಿದೆ. ಆದ್ದರಿಂದ ಬಸವತತ್ವ ಎಂಬುದು ರೂಪಗೊಂಡ ತತ್ವ ಅಲ್ಲ. ಇದು ರೂಪಗೊಳ್ಳುತ್ತಿರುವ ಸಿದ್ಧಾಂತ ಎಂದು ಕೆಲವರ ವಾದವಾಗಿದೆ. ‘ವಚನ ನಿರ್ವಚನ’, ‘ಮಹಾಚೈತ್ರ’,  ವಚನಗಳ ‘ಅಂಕಿತ’ ಬದಲಾವಣೆಗೆ ಉಂಟಾದ ವಿರೋಧ ಈ ಸಮಾಜದ ಜೀವಂತಿಕೆಯನ್ನು ಸೂಚಿಸುತ್ತದೆ ಎಂದು ಕೆಲವು ತಜ್ಞರ ವಾದವಾಗಿದೆ. ಬಂಡಾಯ ಸಾಹಿತಿಗಳು ‘ಎತ್ತಿನ ಮಿತ್’ ದಿಂದ ಬಸವಣ್ಣನ್ನು ಬಿಡುಗಡೆಗೊಳಿಸಿ ಹನ್ನೆರಡನೇ ಶತಮಾನವನ್ನು ವೈಚಾರಿಕ ನೆಲೆಗಟ್ಟಿನ ಹಿನ್ನೆಲೆ ಯಲ್ಲಿ ವಿವರಿಸುವ ಯತ್ನ ಮಾಡಿದ್ದಾರೆ. ಆದರೆ ವೀರಶೈವ ದಲಿತ ಮೂಲವನ್ನು ಮರೆತಿದೆ. ವೀರಶೈವದ ಹಲವು ಮೇಲಿನ ಉಪಜಾತಿಗಳು ದಲಿತ ವಿರೋಧಿಗಳಾಗಿವೆ. ಬಂಡಾಯದ ಮೂಲಕ ರೂಪಗೊಂಡ ಲಿಂಗಾಯತರು ಬ್ರಾಹ್ಮಣೀಕರಣಗೊಂಡು ಬಂಡಾಯ ಸ್ಥಗಿತಗೊಳ್ಳಲು ಕಾರಣರಾಗಿದ್ದಾರೆ. ಬೇಡ ಜಂಗಮ ಹಣೆಪಟ್ಟಿ ಬೇಡುವ ಲಿಂಗಾಯತ ಜಂಗಮರಿಗೆ ಮಠಗಳಿಗೆ ದಲಿತ ಉತ್ತರಾಧಿಕಾರಿ ಬೇಕಾಗಿಲ್ಲ.
ಮಹಿಳೆಯರ ಬಗ್ಗೆ ಹನ್ನೆರಡನೇ ಶತಮಾನ ವಿಭಿನ್ನ ದೃಷ್ಟಿಕೋನ ಹೊಂದಿದೆ. ಆಧುನಿಕ ಸ್ತ್ರೀವಾದಿ ನೆಲೆಯಲ್ಲಿ ಮಹಿಳೆಯರ ಗತಿ ಸ್ಥಿತಿಗಳನ್ನು ಅವಲೋಕಿಸುವುದಕ್ಕಿಂತ ಇದು ಸ್ತ್ರೀಯರಿಗೆ ನೀಡಿದ ಸಾಮಾಜಿಕ ಹಾಗೂ ಸಾಂಸ್ಕೃತಿಕ ಸ್ವಾತಂತ್ರ್ಯದ ಹಿನ್ನೆಲೆಯಲ್ಲಿ ಅವಲೋಕನ ಮಾಡಬೇಕಾಗಿದೆ. ಮನುಪ್ರಣೀತ ಮೌಲ್ಯಗಳಿಗಿಂತ ಭಿನ್ನವಾದ ಹೊಸ ದೃಷ್ಟಿಕೋನ ಇಲ್ಲಿ ರೂಪಗೊಂಡಿತು. ಮಹಿಳೆ ಮಾಯೆ, ಚಂಚಲೆ, ಭೋಗದ ವಸ್ತು ಎಂಬ ನಂಬಿಕೆಗಳು ಮಾಯವಾಗಿ ಹೊಸ ಮೌಲ್ಯಗಳು ರೂಪಗೊಂಡವು. ‘ಹೆಣ್ಣು ಮಾಯೆ ಅಲ್ಲ’ ಮನದ ಮುಂದಣ ಆಸೆಯೆ ಮಾಯೆ ಎಂದು ಹೇಳಲಾಯಿತು. ಹೆಣ್ಣು ರಾಕ್ಷಸಿಯಲ್ಲ, ಪ್ರತ್ಯಕ್ಷ ಕಪಿಲ ಸಿದ್ಧ ಮಲ್ಲಿಕಾರ್ಜುನ ಎಂದು ಹೇಳಲಾಯಿತು. ‘ಸತಿ ಭಕ್ತೆಯಾದೊಡೆ ಹೊಲೆಗಂಜಲಾಗದು’ ಎಂದು ಅಲ್ಲಮಪ್ರಭು ಘೋಷಿಸಿದ. ‘ಒಳಗಿರುವ ಆತ್ಮ ಹೆಣ್ಣು ಅಲ್ಲ, ಗಂಡು ಅಲ್ಲ’ ಎಂದು ಲಿಂಗ ಭೇದವನ್ನು ನಿರಾಕರಿಸಲಾಯಿತು. ಅಕ್ಕಮಹಾದೇವಿ ಹಾಗೂ ಇತರ ಮಹಿಳೆಯರ ಒಂದು ಆಂದೋಲನ ಇಲ್ಲಿ ರೂಪಗೊಂಡಿತ್ತು. ಮಹಿಳೆ ಜಾತಿ, ಜನನ ಹಾಗೂ ರಜದ ಸೂತಕದಿಂದ ಮುಕ್ತವಾಗಿದ್ದಳು. ಒಟ್ಟಿಗೆ ಹನ್ನೆರಡನೆಯ ಶತಮಾನ ಮಹಿಳೆಯರಿಗೆ ಹೆಚ್ಚಿನ ಸ್ವಾತಂತ್ರ್ಯ ನೀಡಿತು.
ಈಗ ಕರ್ನಾಟಕ ವಿಶ್ವವಿದ್ಯಾಲಯದ ಮಹಾವಿದ್ಯಾಲಯಗಳ ಸಮಾಜಶಾಸ್ತ್ರ ಪ್ರಾಧ್ಯಾಪಕರ ಸಂಘದ ಆಶ್ರಯದಲ್ಲಿ ಈ ವಿಚಾರ ಸಂಕಿರಣ ಜರಗುತ್ತಿದೆ. ಈ ಕಾರ್ಯಕ್ರಮ ರೂಪಿಸುವಲ್ಲಿ ಡಾ. ಶಿವಾನಂದ ಜಾಮದಾರ, ಡಾ.ಎ.ಇ. ಪುನೀತ, ಡಾ. ಶಂಕರ ಜೋಗನ್, ಗುರುಮೂರ್ತಿ, ಎನ್.ಹೆಚ್. ಹಿರೇಮಠ, ಎಸ್ಕೆ. ಕೊನೆಸಾಗರ ಹಾಗೂ ಸಂಘದ ಪದಾಧಿಕಾರಿ ಗಳು ವಿಶೇಷ ಆಸಕ್ತಿವಹಿಸಿ ಸಲಹೆ, ಸೂಚನೆ ಮಾರ್ಗದರ್ಶನ ನೀಡಿದ್ದಾರೆ. ಅವರ ಸಹಕಾರಕ್ಕೆ ಕೃತಜ್ಞ ನಾಗಿದ್ದೇನೆ.
ಬಸವಚಿಂತನೆ ಧರ್ಮ, ಕಾವ್ಯ, ಭಾಷೆ ಹಾಗೂ ಸಾಹಿತ್ಯದ ನೆಲೆಯಲ್ಲಿ ಅಪಾರವಾದ ಚರ್ಚೆಗೆ ಒಳಪಟ್ಟಿದೆ. ೧೨ನೇ ಶತಮಾನದ ಕರ್ನಾಟಕದ ಈ ಸಂಕ್ರಮಣ ಕಾಲದ ಬಗ್ಗೆ ಸಮಾಜಶಾಸ್ತ್ರೀಯ ಒಳನೋಟಗಳು ಕಡಿಮೆ. ಭಾರತದಲ್ಲಿ ಇತಿಹಾಸವನ್ನು ಪುರಾಣ ಮಾಡುವ ಹಾಗೂ ಪುರಾಣವನ್ನು ಇತಿಹಾಸ ಮಾಡುವ ಕ್ರಿಯೆ ಸಾಮಾನ್ಯ. ಇದಕ್ಕೆ ಬಸವಣ್ಣನವರ ಚರಿತ್ರೆ ಹೊರತಾದುದಲ್ಲ, ಇನ್ನೂ ಹೆಚ್ಚು ವಸ್ತುನಿಷ್ಠ ವಿಶ್ಲೇಷಣೆಗೆ ಈ ಸಂದರ್ಭ ಒಳಪಡ ಬೇಕಾಗಿದೆ. ಅಂತರಶಿಸ್ತೀಯ ಅಧ್ಯಯನ ಮಾದರಿಯಲ್ಲಿ ಗೋಷ್ಠಿಗಳನ್ನು ರೂಪಿಸುವ ಯತ್ನ ಮಾಡಿದ್ದೇವೆ. ಪ್ರಬಂಧ ಮಂಡಿಸುವವರಲ್ಲಿ ವಿವಿಧ ಮಾನವಿಕ ವಿಜ್ಞಾನಗಳಿಗೆ ಹಾಗೂ ಸಾಹಿತ್ಯ ಕ್ಷೇತ್ರಕ್ಕೆ ಸೇರಿದವರಿದ್ದಾರೆ. ಸಮಾಜಶಾಸ್ತ್ರದ ವಿದ್ಯಾರ್ಥಿಗಳಿಗೆ ಸಾಹಿತ್ಯದ ಒಳನೋಟ ಹಾಗೂ ಸಾಹಿತ್ಯದ ವಿದ್ಯಾರ್ಥಿಗಳಿಗೆ ಇತರ ಮಾನವಿಕ ವಿಜ್ಞಾನಗಳ ಪ್ರಾಥಮಿಕ ಪರಿಚಯ ಅಗತ್ಯವಾಗಿ ಇರಬೇಕು ಎಂಬುದು ನನ್ನ ಅನಿಸಿಕೆ. ಈ ಹಿನ್ನೆಲೆಯಲ್ಲಿ ಶುದ್ಧ ಸಮಾಜಶಾಸ್ತ್ರದ ಮಡಿವಂತಿಕೆ ಯಿಂದ ದೂರ ಸರಿದಿದ್ದೇವೆ. ಈ ವಿಚಾರ ಸಂಕಿರಣದ ವಿನಂತಿ ಪತ್ರ ಕಳಿಸಿದ ಮೇಲೆ ಅನೇಕ ಆಸಕ್ತ ಗೆಳೆಯರು ವಿವಿಧ ವಿಷಯಗಳ ಮೇಲೆ ತಮ್ಮ ವಿಚಾರ ಮಂಡಿಸುವ ಅಭಿಪ್ರಾಯ ವ್ಯಕ್ತಪಡಿಸಿದರು. ಇಂತಹ ಸಂದರ್ಭದಲ್ಲಿ ಬೇರೆ ಕಡೆ ನಾನು ನೋಡಿದಂತೆ ಚರ್ಚೆಗೆ ಸಂಪೂರ್ಣ ಅವಕಾಶ ದೊರಕುವುದಿಲ್ಲ, ಹಾಗೂ ಸಮೂಹ ಚರ್ಚೆ ಇರುವುದರಿಂದ ಎಲ್ಲರೂ ಪಾಲ್ಗೊಳ್ಳು ವುದು ಕಠಿಣವಾಗುತ್ತದೆ. ಆದ್ದರಿಂದ ಕಾರ್ಯಕ್ರಮದ ಸ್ವರೂಪದಲ್ಲಿ ಬದಲಾವಣೆ ಮಾಡಿಕೊಂಡಿದ್ದೇವೆ. ಪ್ರಬಂಧ ಮಂಡನೆಯ ನಂತರ ವಿಸ್ತೃತವಾದ ಚರ್ಚೆಗೆ ಅವಕಾಶ ಇದೆ.
ಬಾಗಲಕೋಟ ಜಿಲ್ಲೆ ಇತ್ತೀಚೆಗೆ ತೀವ್ರವಾದ ಬದಲಾವಣೆಗೆ ಒಳಪಟ್ಟಿದೆ. ಆಲಮಟ್ಟಿ ಜಲಾಶಯ, ಮುಳುಗಡೆಯ ಸಮಸ್ಯೆ, ಗ್ರಾನೈಟ್ ಉದ್ಯಮ, ತೋಟಗಾರಿಕೆ ಇಲ್ಲಿ ಹತ್ತು ಹಲವು ಬದಲಾವಣೆ ತಂದಿವೆ. ಇವೆಲ್ಲವುಗಳನ್ನು ದಾಖಲಿಸುವುದು ಸಮಾಜಶಾಸ್ತ್ರ ಹಾಗೂ ಇತರ ಶಾಸ್ತ್ರಗಳ ಹೊಣೆಯಾಗಬೇಕು. ಇಂತಹ ವಿಚಾರ ಸಂಕಿರಣಗಳಿಂದ ತಮಗೆ ಪ್ರೇರಣೆ ದೊರಕಲಿ ಎಂಬುದು ನಮ್ಮ ಹಲವು ಆಶಯಗಳಲ್ಲೊಂದು.
ಹಿಂದುತ್ವ ಹಲವು ಗೊಂದಲಗಳ ಬೀಡು. ಬಸವತತ್ವದ ಗೊಂದಲವನ್ನಂತೂ ಹೇಳುವುದೇ ಬೇಡ. ಈ ಎಲ್ಲ ಗೊಂದಲಗಳ ನಡುವೆ ಅರ್ಥಪೂರ್ಣ ಚರ್ಚೆ ಜರುಗಿ ಒಂದು ಬೆಳ್ಳಿ ರೇಖೆ ಹೊರಹೊಮ್ಮಬೇಕಾಗಿದೆ. ಇಲ್ಲಿ ಮಂಡಿಸುವ ಪ್ರಬಂಧಗಳು ಹಾಗೂ ಚರ್ಚೆ ಪುಸ್ತಕ ರೂಪದಲ್ಲಿ ಹೊರಬರುತ್ತಲಿದೆ. ಆದ್ದರಿಂದ ವಸ್ತುನಿಷ್ಠತೆ ಚರ್ಚೆಯ ಬುನಾದಿಯಾಗಬೇಕು. ಇದೊಂದು ಅತ್ಯುತ್ತಮ ಆಕರ ಗ್ರಂಥ ಆಗಬೇಕಾಗಿದೆ. ಭಾವಾವೇಶವನ್ನು ಬದಿಗಿಟ್ಟು ಚರ್ಚೆಯಲ್ಲಿ ಅರ್ಥ ಪೂರ್ಣವಾಗಿ ಪಾಲ್ಗೊಳ್ಳಬೇಕೆಂದು ಈ ವೇದಿಕೆಯ ಮೂಲಕ ವಿನಂತಿಸಿಕೊಳ್ಳುತ್ತೇನೆ. ಈ ವೇದಿಕೆಗೆ, ‘ಕೆ. ಈಶ್ವರನ್ ವೇದಿಕೆ’ ಎಂದು ಕರೆದಿದ್ದೇವೆ. ಅಂತರರಾಷ್ಟ್ರೀಯ ಖ್ಯಾತಿಯ ಈ ಸಮಾಜಶಾಸ್ತ್ರಜ್ಞ ಕರ್ನಾಟಕದವರು ಎಂಬುದು ಹೆಮ್ಮೆಯ ವಿಷಯ. ಬಸವಧರ್ಮವನ್ನು ಸಮಾಜಶಾಸ್ತ್ರೀಯ ನೆಲೆಯಲ್ಲಿ ವಿಶ್ಲೇಷಣೆ ಮಾಡಿದ ಕೀರ್ತಿ ಇವರಿಗೆ ಸಲ್ಲುತ್ತದೆ. ನಮ್ಮ ಖರ್ಚು ವೆಚ್ಚದ ಲೆಕ್ಕ ಮುಗಿದ ಮೇಲೆ ಕೆ. ಈಶ್ವರನ್ ಹೆಸರಿನಿಂದ ಒಂದು ದತ್ತಿ ನಿಧಿ ಸ್ಥಾಪಿಸುವ ವಿಚಾರವನ್ನು ಸಂಘ ಹೊಂದಿದೆ.
ಈ ವಿಚಾರ ಸಂಕಿರಣಕ್ಕೆ ಹಲವು ಸಂಸ್ಥೆಗಳು ಉದಾರ ನೆರವು ನೀಡಿ ಸಹಕರಿಸಿವೆ. ಅವರಿಗೆ ಕೃತಜ್ಞರಾಗಿದ್ದೇವೆ.
ಈ ವಿಚಾರಣ ಸಂಕಿರಣ ಏಕೆ ಅಂದರೆ ಅದಕ್ಕೆ ಹತ್ತು ಹಲವು ಕಾರಣಗಳನ್ನು ಕೊಡಬಹುದು.  ಕೆಲವು ವರ್ಷಗಳ ಹಿಂದೆ ಕೂಡಲಸಂಗಮ ಕ್ಷೇತ್ರ ನೋಡಿದವರಿಗೆ ಈಗ ಇದು ಗುರುತು ಸಿಗಲಾರದಷ್ಟು ಬದಲಾವಣೆ ಹೊಂದಿದೆ. ಈ ಕ್ಷೇತ್ರ ಕೇವಲ ತೀರ್ಥಯಾತ್ರೆ ಕ್ಷೇತ್ರವಾಗದೆ ಬೌದ್ದಿಕ ವಾಗ್ವಾದಗಳು ಇಲ್ಲಿ ಜರುಗಬೇಕೆಂಬುದು ಈ ಕ್ಷೇತ್ರ ರೂಪಗೊಳಿಸಿದ ಡಾ. ಶಿವಾನಂದ ಜಾಮದಾರ ಅವರ ಹಲವು ಕನಸುಗಳಲ್ಲಿ ಒಂದಾಗಿದೆ. ನಿಮ್ಮ ಎರಡು ದಿನದ ಇಲ್ಲಿಯ ವಾಸ್ತವ್ಯ ಚೈತನ್ಯ ಹಾಗೂ ಸಂತೋಷದಿಂದ ಕೂಡಿರಲಿ. ಅರ್ಥಪೂರ್ಣವಾಗಿ ಎರಡು ದಿನ ನಾವೆಲ್ಲ ಇಲ್ಲಿ ಕಳೆಯಬೇಕಾಗಿದೆ. ಡಾ. ಶಿವಾನಂದ ಜಾಮದಾರ ಒದಗಿಸಿದ ಒಂದು ‘ಅರ್ಥಕ್ಕೆ’ ಇನ್ನೊಂದು ಅರ್ಥವನ್ನು ಅವರಿಗೆ ನೀಡಬೇಕಾಗಿದೆ. ಆ ಹೊಣೆಯನ್ನು ನಾವು ನೀವೆಲ್ಲ ನಿಭಾಯಿಸೋಣ. ಮತ್ತೊಮ್ಮೆ ತಮ್ಮೆಲ್ಲರನ್ನು ಆತ್ಮೀಯವಾಗಿ ಸ್ವಾಗತಿಸುತ್ತೇನೆ.
* * *
ಈ ಎರಡು ದಿನ ನಡೆದ ವಿಚಾರ ಸಂಕಿರಣದಲ್ಲಿ ಪ್ರಾಜ್ಞರು ಹಲವು  ವಿಷಯಗಳ ಮೇಲೆ ಸಂಪ್ರಬಂಧ ಮಂಡಿಸಿದ್ದಾರೆ. ಅವರ ವಿಚಾರ ಸರಣಿ ಹೊಸ ನೋಟವೊಂದನ್ನು ಓದಿಗೆ ನೀಡಬಹುದೆಂಬ ಆಶಯ ಇದೆ.
ಡಾ. ಚಂದ್ರಶೇಖರ ದಾಮ್ಲೆ ಹಾಗೂ  ಡಾ.ಎ.ಜಿ. ಮುಡಬಿದ್ರಿ ‘ಬಸವತತ್ವ ಒಂದು ಪ್ರತಿಭಟನಾ ಚಳುವಳಿಯಾಗಿ’ ಎಂಬ ವಿಷಯದ ಬಗ್ಗೆ ವಿಭಿನ್ನ ನೆಲೆಗಳಲ್ಲಿ ಪ್ರಬಂಧ ಮಂಡಿಸಿದರು.
ಕರ್ನಾಟಕದ ಸಾಮಾಜಿಕ ಹಿನ್ನೆಲೆಯನ್ನು ವಿವರಿಸುತ್ತ ಪ್ರಭುತ್ವ, ಬುದ್ದಿಬಲ ಒಂದೆಡೆ ಕೂಡಿ ಸ್ಥಗಿತ ಸಮಾಜದ ರಚನೆ ಹೇಗೆ ಉಂಟಾಯಿತು ಎಂಬುದನ್ನು ವಿವರಿಸುತ್ತ, ಸ್ಥಾವರವಾದ ಸಮಾಜ ಜಂಗಮವಾಗಿ ರೂಪಾಂತರ ಹೊಂದಿದ ಬಗೆಯನ್ನು ದಾಮ್ಲೆಯವರ ಪ್ರಬಂಧ ವರ್ಣಿಸುತ್ತದೆ. ದಂಗೆ, ಚಳುವಳಿ, ಕ್ರಾಂತಿ ಮುಂತಾದವುಗಳ ಅರ್ಥ ವಿವರಿಸುತ್ತ ಬಸವಯುಗದ ಸಂದರ್ಭವನ್ನು ಲೇಖಕರು ಚಳುವಳಿ ಎಂದೆ ಗುರುತಿಸಿದ್ದಾರೆ. ಬಸವಣ್ಣ ಬ್ರಹ್ಮತತ್ವವನ್ನು ವಿರೋಧಿಸದೆ, ಹುಸಿ ಬ್ರಾಹ್ಮಣ್ಯದ ಮಹಾವಿರೋಧಿಯಾಗಿದ್ದ. ಪ್ರಭುತ್ವದ ವಿರೋಧಿಯಾದ ಬಸವಣ್ಣ ‘ಭಕ್ತರ ಮನೆಯ ತೊತ್ತಾಗಿರಲು ಶರಣರ ಪಾದಕ್ಕಿಂತ ಕೀಳಾಗಿರಲು’ ಬಯಸಿದ. ಅಧಿಕಾರದ ದುರುಪಯೋಗ ಮಾಡಿಕೊಳ್ಳದ ಬಸವಣ್ಣ, ಹಿಂಸೆ ಯನ್ನು ಎಂದೆಂದೂ ಸಹಿಸಲಿಲ್ಲ. ಜಾತಿಯನ್ನು ವಿರೋಧಿಸುತ್ತ ‘ಕೊಲ್ಲುವವನೆ ಮಾದಿಗ, ಹೊಲಸು ತಿಂಬುವವನೆ ಹೊಲೆಯ’ ಎಂದು ಸಾರಲಾಯಿತು. ಲಿಂಗಾಯತದಲ್ಲಿ ಹೊಲೆ ಇಲ್ಲ. ಲಿಂಗಭಕ್ತರೆಲ್ಲರೂ ಕುಲಜರು. ದಾಸಿ ಅಥವಾ ವೇಶ್ಯಾ ಪುತ್ರನಾದರೂ ದೀಕ್ಷೆಯಾದರೆ ಅವನೆ ಶಿವನ ಸಮಾನನಾಗುತ್ತಾನೆ. ಹೊಲೆತನ ವೃತ್ತಿಗಳಲ್ಲಿ ಇಲ್ಲ, ಮನಸ್ಸಿನಲ್ಲಿದ್ದರೂ ಕೂಡ ಅದು ಹೊಲೆತನ. ಆದ್ದರಿಂದಲೆ ಬಸವಣ್ಣ ಅಂತರಂಗ ಶುದ್ದಿ, ಬಹಿರಂಗ ಶುದ್ದಿಗಾಗಿ ಹೋರಾಟ ಮಾಡಿದ.
ತಮ್ಮದಲ್ಲದ ತಪ್ಪಿಗೆ ಹೆಣ್ಣಾಗಿ ಹುಟ್ಟಿದವರನ್ನು ಹನ್ನೆರಡನೇ ಶತಮಾನ ಅವರನ್ನು ಯಾತನೆಯಿಂದ ಬಿಡುಗಡೆ ಮಾಡಲು ಹವಣಿಸಿತು. ಮಹಿಳೆಯರಿಗೂ ಇಷ್ಟಲಿಂಗವನ್ನು ನೀಡಿ ಆಧ್ಯಾತ್ಮಿಕ ಚಟುವಟಿಕೆಗಳಲ್ಲಿ ಪಾಲ್ಗೊಳ್ಳುವ ಅವಕಾಶ ನೀಡಲಾಯಿತು. ಅನುಭವ ಮಂಟಪ ಇದಕ್ಕೆ ಸೂಕ್ತ ಉದಾಹರಣೆಯಾಗಿದೆ.
ಬಹು ದೇವತಾರಾಧನೆಯನ್ನು ಹನ್ನೆರಡನೇ ಶತಮಾದಲ್ಲಿ ವಿರೋಧಿಸಲಾಯಿತು. ‘ಬತ್ತುವ ಜಲವ, ಒಣಗುವ ಮರವ ಮೆಚ್ಚಿದ’ವರನ್ನು ಪ್ರಶ್ನಿಸುತ್ತಲೆ ಸಂಕೀರ್ಣವಾಗಿದ್ದ ಬದುಕಿನ ಅರ್ಥವನ್ನು ಸರಳ ರೀತಿಯಲ್ಲಿ ನಿರೂಪಿಸಲಾಯಿತು. ದುರ್ಬಲ ಮನಸ್ಸು ಮೂಢನಂಬಿಕೆಗಳ ಬೀಡಾಗಿರುತ್ತದೆ. ಹನ್ನೆರಡನೇ ಶತಮಾನದಲ್ಲಿ ಧರ್ಮದ ಹೆಸರಿನಲ್ಲಿ ಆಚರಿಸಲಾಗುತ್ತಿದ್ದ ಮೂಢನಂಬಿಕೆಗಳನ್ನು ನಿರಾಕರಿಸಲಾಯಿತು. ವ್ಯಷ್ಟಿ ಸಮಷ್ಟಿಯ ಸಂಬಂಧವನ್ನು ಆಧ್ಯಾತ್ಮಿಕವಾಗಿ ವಿವರಿಸಲಾಯಿತು. ‘ಆಚಾರವೆ ಸ್ವರ್ಗ’ ಎಂದು ಹೇಳುತ್ತಾ, ‘ಎಲವೋ’ ಎಂದರೆ ನರಕ ಎಂದು ಹೇಳಲಾಯಿತು. ಪರದೈವವನ್ನು ತಿರಸ್ಕರಿಸುತ್ತ ಇಹ ಪರಗಳನ್ನು ಒಂದೇ ಎಂದು ಘೋಷಿಸ ಲಾಯಿತು. ಕಾಯಕ ಮೇಲ್ಮೆಯನ್ನು ಘೋಷಿಸಿ ವೃತ್ತಿಯಲ್ಲಿ ಸಮಾನತೆ ತರಲು ಯತ್ನಿಸಲಾಯಿತು. ಇವೆಲ್ಲವುಗಳಿಗಿಂತ ಮುಖ್ಯವಾಗಿ ಜನರಾಡುವ ಕನ್ನಡ ಭಾಷೆಯಲ್ಲಿ ಧಾರ್ಮಿಕ ತತ್ವಗಳನ್ನು ಬೋಧಿಸಲಾಯಿತು.
ಭಾರತದಲ್ಲಿ ಇರುವ ಅಸಂಖ್ಯಾತ ಜಾತಿಗಳಲ್ಲಿ ವೀರಶೈವ ಒಂದು ಜಾತಿ ಎಂದು ಕರೆಯುವುದು ತಪ್ಪಾಗಬಹುದು. ಇಲ್ಲಿ ಕಲ್ಯಾಣ ಕ್ರಾಂತಿಯ ಸೋಲು ಗೆಲುವುಗಳ ಚರ್ಚೆ ಯಾಗಬೇಕು.
ಪ್ರೊ. ಮುಡಬಿದ್ರಿಯವರು ಬಸವತತ್ವದ ಚಿಂತನೆಗೆ ಹೊಸ ವಿವರಣೆ ನೀಡಿದರು. ಇದು ಪ್ರಜಾಸತ್ತಾತ್ಮಕವಾದ ಮಾನವೀಯ ಮೌಲ್ಯಗಳನ್ನೊಳಗೊಂಡ ಧರ್ಮವಾಗಿದೆ ಎಂದು ಹಲವು ಉದಾಹರಣೆಗಳ ಹಿನ್ನೆಲೆಯಲ್ಲಿ ವಿವರಿಸಿದರು. ಯುರೋಪಿನಲ್ಲಿ ಜರುಗಿದ ಪ್ರೊಟೆಸ್ಟಂಟ್ ಚಳುವಳಿ ಕರ್ನಾಟಕದಲ್ಲಿ ಮೂರನೂರು ವರ್ಷ ಮೊದಲೆ ಜರುಗಿರುವುದನ್ನು ವಿವರಿಸಿದರು. ಎರಡೂ ಚಳುವಳಿಗಳ ನಡುವೆ ಇರುವ ಹಲವು ಹೋಲಿಕೆ ವ್ಯತ್ಯಾಸಗಳನ್ನು ವಿವರಿಸಿದರು. ಈ ಎಲ್ಲಾ ವಿಚಾರಗಳು ಹೆಚ್ಚು ಚರ್ಚೆಗೆ ಗ್ರಾಸವಾಗಿದ್ದವು.
ಕಾಯಕ, ದಾಸೋಹಗಳ ಸಂಬಂಧ ಲಿಂಗಾಯತ ಧರ್ಮದ ವಿಶೇಷತೆಯಾಗಿದೆ. ಶ್ರಮ ಸಂಸ್ಕೃತಿಗೆ ಇಲ್ಲಿ ಹೆಚ್ಚು ಪ್ರಾಧ್ಯಾನ್ಯತೆ ನೀಡಲಾಯಿತು. ಎಡಪಂಥೀಯರು ಇದನ್ನು ಕಾಯಕ ಜೀವಿಗಳ ಹೋರಾಟ ಎಂದೂ ಕರೆಯುತ್ತಾರೆ. ಅಂದರೆ ಒಂದು ರೀತಿಯಿಂದ ಈ ಹೋರಾಟ ಬಡವರಿಂದ ಬಡವರಿಗಾಗಿ, ಬಡತನದ ನಿವಾರಣೆಗಾಗಿ ನಡೆದ ಹೋರಾಟವಾಗಿತ್ತು. ಲಿಂಗ ಭೇದ ನಿರಾಕರಿಸಿ ಸಮಾಜದ ಎಲ್ಲ ವರ್ಗದ ಜನರಿಗೆ ಪ್ರಾಧಾನ್ಯತೆ ನೀಡಲಾಯಿತು. ಆಧ್ಯಾತ್ಮಿಕ ಚರ್ಚೆಯ ಅನುಭವ ಮಂಟಪ ಎಲ್ಲ ರೀತಿಯ ಅಭಿವ್ಯಕ್ತಿಗೆ ತಾಣವಾಗಿತ್ತು.
ಇಪ್ಪತ್ತನೆಯ ಶತಮಾನದ ಪ್ರಾರಂಭದಿಂದ ಲಿಂಗಾಯತ ಹೆಚ್ಚು ಆಧುನಿಕತೆ ಪಡೆಯ ತೊಡಗಿತು. ಸ್ವತಂತ್ರಪೂರ್ವ ಭಾರತದಲ್ಲಿ ಮೌನವಾಗಿದ್ದ ಲಿಂಗಾಯತ ಈಗ ಮಾತನಾಡ ತೊಡಗಿದೆ. ಹಿರೇಮಲ್ಲೂರ ಈಶ್ವರನ್ ಹೇಳಿದಂತೆ ವೀರಶೈವ ಒಂದು ಸಮಷ್ಟಿ ಸಮುದಾಯ ವಾಗಿದೆ.
ಈ ಮೊದಲನೆ ಗೋಷ್ಠಿಯ ಪ್ರಬಂಧಗಳು ಚರ್ಚೆಗೆ ಹಲವು ಪ್ರೇರಣೆ ನೀಡಿದವು. ವಿಶೇಷವಾಗಿ ಕಲ್ಯಾಣ ಕ್ರಾಂತಿಯ ಸೋಲು ಗೆಲವುಗಳು, ಪ್ರೊಟೆಸ್ಟಂಟ್ ಮತ ಹಾಗೂ ವೀರಶೈವ ಚಳುವಳಿಗಳ ಹೋಲಿಕೆ ವೀರಶೈವರಿಗೆ ಪ್ರೊಟೆಸ್ಟಂಟ್ ಎಥಿಕ್ ‘ಕಾಯಕವೇ ಕೈಲಾಸ’ ಏಕೆ  ಸಾಧ್ಯವಾಗಲಿಲ್ಲ? ಮೌನವಾಗಿದ್ದ ಲಿಂಗಾಯತ ಸ್ವತಂತ್ರ ಭಾರತದಲ್ಲಿ ಮಾತನಾಡುವ ರೀತಿಗಳು ಚರ್ಚೆಗೆ ಗ್ರಾಸವಾಗಿದ್ದವು.
ವೀರಶೈವರ ಧಾರ್ಮಿಕ ಕೇಂದ್ರಗಳಾದ ಮಠಗಳು ಶೈಕ್ಷಣಿಕ, ಸಾಮಾಜಿಕ, ರಾಜಕೀಯ ಕ್ಷೇತ್ರಗಳಲ್ಲಿಯೂ ಮುಖ್ಯ ಪಾತ್ರವಹಿಸಿವೆ. ಇವುಗಳ ವಿವಿಧ ಆಯಾಮಗಳನ್ನು ಡಾ. ಎಂ.ಪಿ. ಶಂಕರಪ್ಪ ವಿವರಿಸುತ್ತ ಗಂಭೀರ ಚರ್ಚೆಗೆ ಅನುವು ಮಾಡಿದರು.
ಮಠಗಳ ಉಗಮ ಚರಿತ್ರೆಯಲ್ಲಿ ಅಡಗಿ ಹೋದ ಘಟನೆ. ಸಮಾಜೋ-ಧಾರ್ಮಿಕ ಅಗತ್ಯಗಳಿಗೆ ಅನುಗುಣವಾಗಿ ಮಠಗಳ ವ್ಯವಸ್ಥೆ ಹಿಂದೂ ಪರಂಪರೆಯಲ್ಲಿ ರೂಪಗೊಂಡಿರು ವದನ್ನು ಕೆಲವರು ಗುರುತಿಸಿದ್ದಾರೆ. ಬೌದ್ಧ ಹಾಗೂ ಹಿಂದೂ ಧರ್ಮದ ಘರ್ಷಣೆಯಲ್ಲಿ ಮಠಗಳ ವ್ಯವಸ್ಥೆ ಉಗಮವಾಯಿತು ಎಂದು ಕೆಲವರು ಅಭಿಪ್ರಾಯಪಡುತ್ತಾರೆ. ಹಿಂದೂ ಧರ್ಮದಲ್ಲಿ ಮಠಗಳನ್ನು ಆದಿಶಂಕರಾಚಾರ್ಯರು ಹುಟ್ಟು ಹಾಕಿದರು ಎಂದು ಹೇಳಲಾ ಗುತ್ತದೆ.
ಹಿಂದೂ ಧರ್ಮದ ಗೊಂದಲ ಏನೇ ಇರಲಿ. ಮಠಗಳ ಕಾರ್ಯಾಚರಣೆಯ ಬಗ್ಗೆ ವೀರಶೈವರಲ್ಲಿ ಹಲವು ಸಂಕೀರ್ಣ ಸಮಸ್ಯೆಗಳಿವೆ. ಮಠಗಳು ಶಿಕ್ಷಣ ಹಾಗೂ ಸೈನಿಕರಿಗೆ ತರಬೇತಿ ನೀಡಿದ ಉದಾಹರಣೆಗಳೂ ಇವೆ. ಹಾಗೂ ಹಲವಾರು  ಮಠಗಳು ರಾಜಾಶ್ರಯ ವನ್ನು ಸಾಂದರ್ಭಿಕವಾಗಿ ಪಡೆದ ನಿದರ್ಶನಗಳಿವೆ. ಆದರೆ ಈ ಅಂಶ ಪ್ರಾಚೀನ ಶೈವ ಮಠಗಳಿಗೆ ಹೆಚ್ಚು ಅನ್ವಯವಾಗಬಹುದೆಂದು ಹೇಳಬಹುದು.
ವೀರಶೈವರಲ್ಲಿರುವ ಮಠಗಳನ್ನು ವಿಶಾಲವಾಗಿ ಎರಡು ವಿಭಾಗದಲ್ಲಿ ವಿಂಗಡಿಸಬಹುದು. ವೀರಶೈವರಲ್ಲಿ ಮಠಗಳು ಹೆಚ್ಚು ಸಹಜ ಹಾಗೂ ಸಾರ್ವತ್ರಿಕವಾಗಿವೆ. ಕೊನೆಯ ಪಕ್ಷ ಊರಿಗೆ ಒಂದು ‘ಹಿರೇಮಠಸ್ಥ’ರ ಮನೆ ಇರಬೇಕು ಎಂಬುದು ಒಂದು ನಂಬಿಕೆ ಆಗಿದೆ. ಐತಿಹಾಸಿಕವಾಗಿ ಸಾಮಾಜಿಕ ಅಗತ್ಯಗಳಿಗೆ ಅನುಗುಣವಾಗಿ ಮಠಗಳು ವಿಭಿನ್ನ ಕಾರ್ಯ ನಿರ್ವಹಿಸುತ್ತ ಬಂದಿವೆ. ಪಂಚಪೀಠಗಳ ಮಠಗಳು ಪೌರಾಣಿಕ ಹಿನ್ನೆಲೆಯಲ್ಲಿ ತಮ್ಮ ಹುಟ್ಟನ್ನು ಸಾಬೀತು ಮಾಡುವ ಯತ್ನ ಮಾಡುತ್ತಿವೆ. ಆದರೆ ವಿರಕ್ತ ಮಠಗಳು ಕಲ್ಯಾಣಕ್ರಾಂತಿ ಹಾಗೂ ಅನುಭಾವಿ ಅಲ್ಲಮನ  ಹಿನ್ನೆಲೆಯಲ್ಲಿ ತಮ್ಮ ಮೂಲವನ್ನು ಗುರುತಿಸಿಕೊಳ್ಳುತ್ತವೆ. ಎರಡೂ ಪ್ರಕಾರದ ಮಠಗಳಲ್ಲಿ ಹಲವು ವಿಭಜನೆಗಳು ಇವೆ. ಪಂಚಪೀಠದ ಮಠಗಳು ಕ್ಯಾಥೋಲಿಕ್ ಪರಂಪರೆಗೆ ಸೇರಿದರೆ, ವಿರಕ್ತ ಮಠಗಳು ಪ್ರೊಟೆಸ್ಟಂಟ್ ಧರ್ಮವನ್ನು ಹೋಲ ಬಹುದು. ಈ ಹೋಲಿಕೆ ಮೇಲು ನೋಟಕ್ಕೆ ಸರಿ ಎನಿಸಲಿಕ್ಕಿಲ್ಲ. ಏಕೆಂದರೆ ಕಲ್ಯಾಣ ಕ್ರಾಂತಿ ಪ್ರೊಟೆಸ್ಟಂಟ್ ಕ್ರಾಂತಿಗಿಂತ ಮೊದಲೇ ಜರುಗಿದೆ.
ಧರ್ಮ ಬೋಧನೆ, ಜ್ಞಾನ ಪ್ರಸಾರ, ದಾಸೋಹ ಹಾಗೂ ನ್ಯಾಯದಾನ ಮುಂತಾದವುಗಳು ಮಠಗಳ ಸಂಪ್ರದಾಯಕ ಕರ್ತವ್ಯಗಳಾಗಿದ್ದವು. ಪಂಚಪೀಠದ ಮಠಗಳು ತಮ್ಮ ಶಾಖಾ ಮಠದ ಮೂಲಕ ವೀರಶೈವರಲ್ಲಿ ಧಾರ್ಮಿಕ ಕ್ರಿಯಾ ವಿಧಿ ಜರುಗಿಸುತ್ತಿದ್ದವು. ಇವು ಸಮಾಜ ದಲ್ಲಿ ಶಿಸ್ತು ಕಾಯ್ದುಕೊಳ್ಳುವ ಹೊಣೆಯನ್ನು ನಿರ್ವಹಿಸುತ್ತಿದ್ದವು. ಆದರೆ ವಿರಕ್ತ ಮಠಗಳು ಅಲೌಕಿಕ ಬದುಕಿನ ಬಗ್ಗೆ ಹೆಚ್ಚು ವಾಲಿದ  ನಿದರ್ಶನ ಇದೆ. ಮಠಗಳ ರಚನೆ, ಸಂಘಟನೆ, ನಂಬಿಕೆ ಹಾಗೂ ನಿವೇದಿತ ನಡುವಳಿಕೆಯಲ್ಲಿ ಹೊಸತನ ತರುವುದು ಆಧುನೀಕರಣದ ಸೂಚನೆಯಾಗಬಹುದು. ಈ ಹಿನ್ನೆಲೆಯಲ್ಲಿ ಸ್ವಾತಂತ್ರ್ಯ ಪೂರ್ವ ಹಾಗೂ ಸ್ವಾತಂತ್ರ್ಯೋತ್ತರ ಭಾರತದಲ್ಲಿ ವಿರಕ್ತ ಮಠಗಳು ಜನರ ಬೇಡಿಕೆಗೆ ಸ್ಪಂದಿಸಿವೆ. ಒಂದು ರೀತಿಯಿಂದ ವೀರಶೈವರನ್ನು ಆಧುನೀಕರಣಗೊಳಿಸುವಲ್ಲಿ ವಿರಕ್ತಮಠಗಳ ಸಿಂಹ ಪಾಲು ಇದೆ.
‘ಬಸವತತ್ವ’ದ ತಲೆ ಬರಹವನ್ನೆ ಪ್ರಶ್ನಿಸುತ್ತ ಟಿ.ಆರ್.ಚಂದ್ರಶೇಖರ ಹಾಗೂ ರಹಮತ್ ತರೀಕೆರೆ ಅವರು ಇತರ ತಳವರ್ಗದ ವಚನಕಾರರ ಅಧ್ಯಯನದ ಅಗತ್ಯ ಪ್ರತಿಪಾದಿಸಿದರು.
ರಹಮತ್ ತರೀಕೆರೆಯವರು ಬಸವಣ್ಣನ ವಿಚಾರಗಳಿಗೆ ಆಧುನಿಕತೆಯ ಸ್ಪರ್ಶ ನೀಡಿದ್ದಾರೆ. ಬಸವನ ವಿಚಾರಗಳು ಬಹುರೂಪಿಯಾಗಿವೆ. ಇದರಿಂದಾಗಿ ವಚನ ಸಾಹಿತ್ಯದಲ್ಲಿ ಹಲವು ವೈರುಧ್ಯಗಳು ಕಾಣಿಸಿಕೊಂಡಿವೆ. ಬಸವಣ್ಣ ಹಾಗೂ ಇತರ ಚಳುವಳಿಗಾರರು ತಪ್ಪು ಮಾಡುತ್ತ, ಕಲಿಯುತ್ತ ರೂಪಗೊಂಡ ಜನ. ಈ ಚಳುವಳಿಯ ಉಪ ಉತ್ಪಾದನೆ ವಚನಗಳಾಗಿವೆ. ಬಸವಣ್ಣ ಬಹುಶಃ ಎಲ್ಲವೂ ಆಗಿದ್ದ. ಆತ ಸಾಹಿತಿ, ಚಳುವಳಿಗಾರ, ಸುಧಾರಕ, ಬಂಡಾಯಗಾರ ಇನ್ನೂ ಏನೇನೊ ಆಗಿ ಕಂಡಿದ್ದಾನೆ.
ಬಸವತತ್ವ ಎಂದರೆ ಆತನ ಬಹುರೂಪಿ ವಿಚಾರಗಳನ್ನು ಕಟ್ಟಿ ಹಾಕಿದಂತಾಗಬಹುದು. ಬಸವ ಎಂದರೆ ಅವೈದಿಕತ್ವ, ಜಾತಿ, ಅಸ್ಪೃಶ್ಯತೆಯ ವಿರುದ್ಧ ಹೋರಾಟ. ಇತಿಹಾಸವನ್ನು ವರ್ತಮಾನಕ್ಕೆ ಸಿದ್ಧಗೊಳಿಸುವಲ್ಲಿ ವಚನಗಳ ಮೇಲೆ ಇದೆ. ಈ ಹೋರಾಟದಲ್ಲಿ ಮಾರ್ಕ್ಸ್, ಲೆನಿನ್‌ರಂತೆ ಒಂದು ಗುರಿ ಹಾಗೂ ಗುರಿ ತಲುಪಲು ಪೂರಕ ಮಾರ್ಗಗಳನ್ನು ಅನ್ವೇಷಿಸಲಿಲ್ಲ.
ಸೂತ್ರಬದ್ಧವಾಗಿ ಬಸವತತ್ವ ಎಂದರೆ ಅಧಿಕಾರಸ್ಥ ಶಕ್ತಿಗಳ ವಿರುದ್ಧ ಅಧಿಕಾರರಹಿತರ ಪರವಾಗಿ ಮಾಡಿದ ಚಿಂತನೆ ಮತ್ತು ಹೋರಾಟ. ಇವುಗಳ ಸೋಲು ಗೆಲವುಗಳು ಏನೇ ಇರಲಿ, ಇಂದಿಗೂ ಇದು ಚರ್ಚೆಯ ವಿಷಯವಾಗಿರುವುದು ಇದರ ಜೀವಂತಿಕೆಯ ಲಕ್ಷಣ ವಾಗಿದೆ. ಒಂದು ಕಾಲ ಘಟ್ಟದಲ್ಲಿ ರೂಪಿತ ಮೌಲ್ಯಗಳು ಮರು ವಿಮರ್ಶೆಗೆ ಒಳಪಡುವ ದೆಂದರೆ ಅದನ್ನು ‘ಅಪಮಾನ’ ಎಂದು ಭಾವಿಸಕೂಡದು.
ಬಸವತತ್ವದ ಇತ್ತೀಚಿನ ಸಾಮಾಜಿಕ, ರಾಜಕೀಯ, ಧಾರ್ಮಿಕ ಮತ್ತು ಸಾಹಿತ್ಯಿಕ ಒಲವುಗಳನ್ನು ರಹಮತ್ ತರೀಕೆರೆಯವರು ವರ್ತಮಾನದ ಚಾಳೀಸಿನಿಂದ ನೋಡಲು ಪ್ರಯತ್ನಿಸಿದ್ದಾರೆ. ಬಸವತತ್ವಕ್ಕೆ ಎಲ್ಲ ಕಾಲಕ್ಕೂ, ಎಲ್ಲ ತಲೆಮಾರಿಗೂ ಕಾಡುವ ಚೈತನ್ಯ ಇದೆ. ‘ಧರ್ಮಕಾರಣ’, ‘ಮಹಾಚೈತ್ರ’ದಂತಹ ಕೃತಿಗಳಿಗೆ ಪ್ರಜ್ಞಾವಂತರು ಬೆಂಬಲವಾಗಿ ನಿಂತಿದ್ದು, ವಚನಾಂಕಿತಗಳನ್ನು ಬದಲಿಸಿದಾಗ ವಿರೋಧಿಸಿದ್ದು ಈ ತತ್ವದ ಜೀವಂತಿಕೆಗೆ ಸಾಕ್ಷಿಯಾಗಿದೆ.
ಟಿ.ಆರ್. ಚಂದ್ರಶೇಖರವರು ರಾಜಕೀಯ ಹಾಗೂ ಸಾಂಸ್ಕೃತಿಕ ಕಾರಣಗಳಿಂದ ಬಸವಣ್ಣ ‘ದೈತ್ಯ’ ಸ್ಥಾನ ಹೊಂದಿದ್ದ. ಆದ್ದರಿಂದಲೇ ವಚನ ಸಾಹಿತ್ಯದಲ್ಲಿ ಆತನಿಗೆ ಅಗ್ರ ಪಟ್ಟ ದೊರೆತಿದೆ. ಬಸವತತ್ವವನ್ನು ಸಮೂಹವಾದಿ ನೆಲೆಯಲ್ಲಿ ಗುರುತಿಸುವ ಯತ್ನ ಇತ್ತೀಚಿನದು. ವಚನ ವಿಶ್ಲೇಷಣೆ ‘ಬಸವ’ನಿಂದ ಪ್ರಾರಂಭವಾಗಿ ‘ಅಕ್ಕ’ನಿಗೆ ನಿಲ್ಲುವುದು ತಪ್ಪು ಮಾಡಿದಂತಾಗುತ್ತದೆ ಎಂದು ವಾದಿಸಿದ್ದಾರೆ.
ಪ್ರಬಂಧ ಮಂಡನೆಕಾರರು ಹಲವು ದೃಷ್ಟಿಕೋನದಿಂದ ಲೇಖನದ ಉದ್ದೇಶಗಳನ್ನು ಗುರುತಿಸಿದ್ದಾರೆ. ಮೊದಲನೆಯದಾಗಿ ಸಾಮುದಾಯಿಕವಾದ ವಚನ ಸಂಸ್ಕೃತಿಯನ್ನು ‘ಬಸವತತ್ವ’ ಎಂದು ಹೇಳಿ ಅದರ ಅರ್ಥ ವ್ಯಾಪ್ತಿಯನ್ನು ಸಂಕುಚಿತಗೊಳಿಸಬಾರದು. ವಚನ ಸಂಸ್ಕೃತಿಯ ಒಂದು ಭಾಗ ಬಸವಣ್ಣನಾಗಿದ್ದಾನೆ. ಆದ್ದರಿಂದ ವಚನ ಸಂಸ್ಕೃತಿಯನ್ನು ವ್ಯಕ್ತಿ, ಪ್ರದೇಶ ಅಥವಾ ಸಮುದಾಯಕ್ಕೆ ಸೀಮಿತಗೊಳಿಸಕೂಡದು.
ಎರಡನೆಯದಾಗಿ ವಚನಕಾರರಲ್ಲಿ ಕೇಂದ್ರ ವ್ಯಕ್ತಿಗಳು ಅಂಚಿನಲ್ಲಿರುವವರು ಎಂಬ ವಿಂಗಡನೆ ಅವೈಜ್ಞಾನಿಕವಾದುದು. ವಚನಕಾರರಲ್ಲಿ ‘ಶಿಷ್ಟ’, ‘ಪರಿಶಿಷ್ಟ’ ಎಂಬ ವಿಂಗಡನೆ ಸಲ್ಲದು. ಅಂಚಿನಲ್ಲಿರುವ ವಚನಕಾರರು ಪರಿಶಿಷ್ಟರು, ಹಾಗೂ ಆ ವರ್ಗದ ವಿಶ್ಲೇಷಣೆಗೆ ಗಮನಹರಿಸಬೇಕಾಗಿದೆ. ಬಂಧನವಾದಿ ಸಿದ್ಧಾಂತದ ತಿರಸ್ಕಾರವಾಗಬೇಕಾಗಿದೆ. ವಚನ ಸಂಸ್ಕೃತಿಯನ್ನು ಒಂದು ಸಮುದಾಯದ ಸಿದ್ಧಾಂತದ ಚಾಳಿಸಿನಿಂದ ನೋಡುವುದು ತಪ್ಪ ಬೇಕಾಗಿದೆ. ವೀರಶೈವ ಪ್ರಣಾಳಿಕೆಗಳಾದ ಷಟ್ಸ್ಥಲ, ಪಂಚಾಚಾರ, ಲಿಂಗಧಾರಣೆ ಮುಂತಾದವು ಗಳಿಗೆ ವೀರಶೈವವನ್ನು ಕಟ್ಟಿ ಹಾಕಿದರೆ ವಚನಗಳ ಕಾವ್ಯದ ಹಾಗೂ ಮಾನವೀಯ ಗುಣಗಳನ್ನು ನಿರಾಕರಿಸದಂತಾಗುತ್ತದೆ. ‘ಕಳಬೇಡ, ಕೊಲಬೇಡ, ಹುಸಿಯ ನುಡಿಯಬೇಡ, …..’ ಎಂಬ ನುಡಿಗಟ್ಟುಗಳಿಗೆ ಯಾವ ಧರ್ಮದ ಕವಚವು ಬೇಕಿಲ್ಲ. ಇಡೀ ವಚನ ಸಾಹಿತ್ಯ ಇಂತಹ ಸಾರ್ವತ್ರಿಕ ಮೌಲ್ಯಗಳನ್ನು ಒಳಗೊಂಡಿದೆ. ವೈದಿಕ ಹಿನ್ನೆಲೆಯಿಂದ ವಚನಗಳನ್ನು ಬಿಡುಗಡೆ ಮಾಡಬೇಕಾಗಿದೆ. ವಚನಗಳು ಲಿಂಗ, ವರ್ಗ, ಜಾತಿಯ ಎಲ್ಲೆ ಮೀರಿ ಅರ್ಥ ಪಡೆದಿವೆ ಎಂದು ವಾದಿಸಿದರು.
ಮೂರನೆಯದಾಗಿ ಲಿಂಗಸಂಬಂಧಿ ಅಧ್ಯಯನಗಳು ಜರುಗಬೇಕಾಗಿದೆ. ಶರಣರ ಕಾಯಕದ ವಿಶ್ಲೇಷಣೆ ಇದೆ. ಶರಣೆಯರ ವಿವರಣೆ ಕಡಿಮೆ. “ಭಕ್ತಿ ಇಲ್ಲದ ಕಾಯಕ, ಕಾಯಕವಿರಲಾರದ ಭಕ್ತಿ” ಲಕ್ಕಮ್ಮನಿಗೆ ಅನೂರ್ಜಿತ. ವಚನ ಸಂಸ್ಕೃತಿಯಲ್ಲಿ ಮಹಿಳೆ ಸಾಮಾಜಿಕ ಸಂಗತಿಯಾಗಿದ್ದಾಳೆಯೆ ಹೊರತು ಜೈವಿಕ ಘಟಕ ಮಾತ್ರವಲ್ಲ.
ನಾಲ್ಕನೆಯದಾಗಿ ಪರಿಶಿಷ್ಟವಾದಿ ನಿಲುವು ಬೇಕಾಗಿದೆ. ಪರಿಶಿಷ್ಟರು ತಮ್ಮತನ ಕಳೆದು ಕೊಳ್ಳದೆ ಉನ್ನತ ಸ್ಥಾನ ಆಧ್ಯಾತ್ಮದಲ್ಲಿ ಪಡೆದರು. ಕೊನೆಯದಾಗಿ ವಚನ ಸಂಸ್ಕೃತಿಯ ಸಾಮಾಜಿಕ ಹಾಗೂ ರಾಜಕೀಯ ಮುಖಗಳ ಚರ್ಚೆ ಆಗಬೇಕಾಗಿದೆ. ಪ್ರಭುತ್ವ ಹಾಗೂ ಪುರೋಹಿತಶಾಹಿಯ ವಿರೋಧ, ಜನ ಭಾಷೆಯ ಬಳಕೆ, ವಚನ ಸಂಸ್ಕೃತಿಗೆ ಸಾಹಿತ್ಯದ ಮೆರಗು, ಮುಂತಾದವುಗಳು ಚರ್ಚೆಗೆ ಒಳಪಡಬೇಕು.
ಬಸವಣ್ಣ ಕೇವಲ ಮೇಲ್ಜಾತಿಗಳ ಬದುಕಿನ ಶೈಲಿ ಮಾತ್ರವಲ್ಲ, ತಳವರ್ಗದ ಜನರ ಚಿಂತನಾಶೈಲಿಯ ಸ್ವರೂಪದಲ್ಲಿ ಬದಲಾವಣೆ ತಂದ ಎಂದು ಡಾ. ಕಲ್ಲೋಳಿಕರ ಹಾಗೂ ಡಾ. ಜೋಗನ್‌ಶಂಕರ್ ಪ್ರತಿಪಾದಿಸಿದರು. ಈ ಪ್ರಬಂಧಗಳು ಹೆಚ್ಚು ಚರ್ಚೆಗೆ ಒಳಗಾಗಿ ದ್ದುದು ಇದರ ವಿಶೇಷತೆಯಾಗಿದೆ.
ಬಸವತತ್ವ ಕೇವಲ ಬಸವಣ್ಣನವರ ವಿಚಾರಧಾರೆಗಳು ಮಾತ್ರ ಅಲ್ಲ. ಅದು ಒಟ್ಟು ಚಳುವಳಿಯ ಚಿಂತನೆಯಾಗಿದೆ. ತಳವರ್ಗದ ಜನರಲ್ಲಿ ಆತ್ಮ ಸ್ಥೈರ್ಯ ತುಂಬಲು ‘….. ಆನು ಹಾರವನೆಂದೊಡೆ ಕೂಡಲಸಂಗ ನಗುವನಯ್ಯ,’ ಎಂದು ಹೇಳಿ ಕೆಳಜಾತಿಯ ಜನರಲ್ಲಿ ಆತ್ಮಸ್ಥೈರ್ಯ ತುಂಬಿದ ಕೀರ್ತಿ ಬಸವಣ್ಣನಿಗೆ ಸಲ್ಲುತ್ತದೆ. ಜನನದಿಂದ ಉತ್ತಮಿಕೆ ಬರು ವುದಿಲ್ಲ ಎಂದು ಹೇಳುತ್ತಲೇ ಜನನದಿಂದಲೆ ಜಾತಿ ಹಾಗೂ ಸ್ಥಾನ ನಿರ್ಧಾರ ಆಗುವುದನ್ನು ಬಸವ ಚಳುವಳಿ ನಿರಾಕರಿಸಿತು. ತಳವರ್ಗದ ಜನ ಚಳುವಳಿಗೆ ಗಾಂಭೀರ್ಯ, ಧೀಮಂತಿಕೆ ತಂದರು.
ಅಲ್ಲಮನಿಂದ ಸೂಳೆ ಸಂಕವ್ವೆಯವರೆಗೆ ಕೆಳಜಾತಿಯವರು ಇದ್ದಾರೆ. ಇವರು ತಮ್ಮ ಜನನ ಸೂತಕದಿಂದ ಮುಕ್ತವಾಗಿ ಹೊಸ ದಿಗಂತ ಹುಡುಕುವ ಆಸೆ ಹೊಂದಿದ್ದಾರೆ. ಪ್ರಬಂಧಕಾರರು ತಳವರ್ಗದ ಕೆಲವು ವಚನಕಾರರು ‘ವೈದಿಕ ಮೌಲ್ಯಗಳಿಗೆ’ ನೀಡಿದ ಆಹ್ವಾನವನ್ನು ಕುರಿತು ಅರ್ಥಪೂರ್ಣವಾದ ವಿವರಣೆ ನೀಡಿದ್ದಾರೆ. ಮಾದಾರ ಚೆನ್ನಯ್ಯ ‘ಆಚಾರವೇ ಕುಲ, ಅನಾಚಾರವ ಹೊಲೆ’ ಎಂದು ಹೇಳಿದ್ದಾನೆ. ಅದನ್ನೇ ಬಸವಣ್ಣ ‘ಆಚಾರವೇ ಸ್ವರ್ಗ ಅನಾಚರವೇ ನರಕ’ ಎಂದು ನುಡಿದಿದ್ದಾನೆ.
ಪುಣ್ಯ ಸ್ತ್ರೀ ಕಾಳವ್ವೆ ಗೋಮಾಂಸ ತಿನ್ನುವುದು ಕೀಳು ಎನ್ನುವ ಕಲ್ಪನೆಯನ್ನೇ ಪ್ರಶ್ನಿಸುತ್ತಾಳೆ. ಹಿಂದೂ ಪರಂಪರೆಯಲ್ಲಿ ಯಾವದೋ ಒಂದು ಕಾಲಕ್ಕೆ ಸಸ್ಯಾಹಾರ ಶ್ರೇಷ್ಠ ಎಂದು ಕಂಡಿತು ಹಾಗೂ ಅದು ಕಾಲಾಂತರದಲ್ಲಿ ಸ್ವೀಕೃತ ಕ್ರಮವಾಯಿತು. ಅಂಬೇಡ್ಕರ್ ವಾದ ಆಹಾರ ವಿಷಯದಲ್ಲಿ ಇಲ್ಲಿ ಸೋಲುತ್ತದೆ. ಹಾಗೂ ಸಂಸ್ಕೃತೀಕರಣದ ನಿರಾಕರಣೆ ಇಲ್ಲಿ ಇರುವದನ್ನು ಕಾಣಬಹುದು.
ಹಸಿವಿನ ಸುತ್ತ ಹುಟ್ಟುವ ಸಮಸ್ಯೆಗಳನ್ನು  ವಿವರಿಸುವ ಜೇಡರ ದಾಸಿಮಯ್ಯ ಶಿವನಿಗೆ ‘ನೀ ನೆನಂತೊಮ್ಮೆ ಒಡಲಗೊಂಡು ನೋಡಾ’ ಎಂದು ಕೇಳುತ್ತಾನೆ. ಮೇಲಿನ ಜಾತಿಯ ವಚನಕಾರರಲ್ಲಿ ಕಾಡುವ ಪ್ರಶ್ನೆ ಹಾಗೂ ತಳವರ್ಗದವರಿಗೆ ಕಾಡುವ ಪ್ರಶ್ನೆ ಭಿನ್ನವಾಗಿವೆ. ದೇವರ ಅಸ್ತಿತ್ವವನ್ನೆ ಅಲ್ಲಮನು ಪ್ರಶ್ನಿಸುವ ರೀತಿ ದಿಗಿಲು ಹುಟ್ಟಿಸುತ್ತದೆ. ಹಾಗೂ ಕೆಲವೊಮ್ಮೆ ನಾಸ್ತಿಕವಾದದ ಸಮೀಪಕ್ಕೆ ಈ ಚಳುವಳಿ ವಾಲುತ್ತದೆ. ಅಂಬಿಗರ ಚೌಡಯ್ಯ, ಗೊಗ್ಗವ್ವೆಯಂತವರ ವಚನಗಳು ಇಂದಿಗೂ ನಮ್ಮ ವೈಚಾರಿಕತೆಯನ್ನು ಕೆಣಕುತ್ತವೆ. ಈ ಪ್ರಬಂಧಗಳು ಹೆಚ್ಚು ವಾಗ್ವಾದಗಳನ್ನು ಸೃಷ್ಟಿಸಿದವು. ಆದ್ದರಿಂದ ಮೇಲ್ಜಾತಿ ವೀರಶೈವರು ಬಸವಣ್ಣನವರು ಪ್ರಾರಂಭಿಸಿದ ಬಹುಜನ  ಸಮಾಜ ಚಳುವಳಿಗೆ ಹೆಚ್ಚು ಸ್ಪಂದಿಸಲಿಲ್ಲ. ಜ್ಯೋತಿ ಬಾ ಪುಲೆ, ಅಂಬೇಡ್ಕರ್ ಕಾಲ ಘಟ್ಟದವರೆಗೆ ತಳವರ್ಗದ ಜನ ಕಾಯಬೇಕಾಯಿತು ಎಂದು ಪ್ರಬಂಧಕಾರರು ವಿಚಾರ ಮಂಡಿಸಿದರು.
ಶಾಮಲಾ ದಾಸೋಗ ಬಸವತತ್ವ; ಮಹಿಳೆ ಬಗ್ಗೆ ಹೊಂದಿದ ನಿಲುವುಗಳನ್ನು ಸಾಂಪ್ರದಾಯಿಕ ರೂಪದಲ್ಲಿ ವಿವರಿಸಿದರು. ಮಲ್ಲಿಕಾ ಘಂಟಿ ಅನುಭವ ಮಂಟಪದಲ್ಲಿ ‘ಅಕ್ಕ’ನಿಗಾದ ಹಾಗೂ ಕಲ್ಯಾಣ ಕ್ರಾಂತಿಯ ನಂತರ ನೀಲಾಂಬಿಕೆಗಾದ ಮಾನಸಿಕ ಒಳತೋಟಿ ಗಳನ್ನು ಬಿಚ್ಚಿಟ್ಟರು.
ಮಹಿಳೆ ಜಾಗತಿಕವಾಗಿ ಲಿಂಗಸಂಬಂಧಿ ಅನ್ಯಾಯಕ್ಕೆ ಒಳಪಟ್ಟಿದ್ದಾಳೆ ಎಂದು ಶ್ಯಾಮಲಾ ದಾಸೋಗ ಅವರು ಪ್ರತಿಪಾದಿಸುತ್ತ ಬಸವ ಪೂರ್ವ ಯುಗದ ಸಾಮಾಜಿಕ ಬದುಕಿನ ಬಗ್ಗೆ ವಿಶ್ಲೇಷಣೆ ಮಾಡಿದರು. ವೇದ ಕಾಲದಲ್ಲಿ ಗೌರವಾನ್ವಿತ ಸ್ಥಾನ ಹೊಂದಿದ ಮಹಿಳೆ ಬ್ರಾಹ್ಮಣ, ಉಪನಿಷತ್ತುಗಳ ಕಾಲದಲ್ಲಿ ತನ್ನ ಅಂತಸ್ತಿನಲ್ಲಿ ಹಲವು  ಪರಿವರ್ತನೆ  ಅನುಭವಿಸ ಬೇಕಾಯಿತು ಎಂದು ಉದಾಹರಣೆಯ ಮೂಲಕ ವಿವರಣೆ ನೀಡಿದರು. ಮಹಾಕಾವ್ಯ ಹಾಗೂ ಸ್ಮೃತಿಗಳ ಕಾಲದಿಂದ ಮಹಿಳೆಯರ ಬದುಕಿನಲ್ಲಿ ಬದಲಾವಣೆ ಉಂಟಾದ ಚಿತ್ರಣವನ್ನು ನಿರೂಪಿಸಿದರು.
ಬಾಲ್ಯವಿವಾಹ, ಸತಿಪದ್ಧತಿಯಂತಹ ಅನಿಷ್ಟಗಳು ಕಾಣಿಸಿಕೊಂಡವು. ಬೌದ್ಧ, ಜೈನ ಧರ್ಮಗಳು ಮಹಿಳೆಯರ ಬಗ್ಗೆ ವಿಶೇಷ ಗಮನಹರಿಸಿದಂತೆ ಕಾಣುವುದಿಲ್ಲ. ಪರಕೀಯರ ದಾಳಿ, ರಾಜಕೀಯ ಸ್ಥಿತ್ಯಂತರ ಮಧ್ಯೆ ಮಹಿಳೆಯ ಏಕಾಂಗಿತನ ಅನುಭವಿಸಬೇಕಾಯಿತು.
ಬಸವಯುಗ ಮಹಿಳೆಯರ ಬದುಕಿನಲ್ಲಿ ವಿಭಿನ್ನ ಬದಲಾವಣೆ ತಂದಿತು. ಬಸವಣ್ಣ ತನ್ನ ಹುಟ್ಟಿದ ಮನೆ ತ್ಯಜಿಸುವುದೇ ಸಹೋದರಿ ಅಕ್ಕ ನಾಗಮ್ಮನಿಗಾಗಿ. ಹೆಣ್ಣು ಗಂಡಿನ ಸಮಾನತೆ, ಆತ್ಮೋದ್ಧಾರ, ಕಾಯಕದ ಕಲ್ಪನೆ ಮುಂತಾದ ಮೌಲ್ಯಗಳು ಜನಪ್ರಿಯಗೊಂಡವು. ಅನುಭವ ಮಂಟಪದಲ್ಲಿ ಮಹಿಳೆ ಸಕ್ರಿಯವಾಗಿ ಪಾಲ್ಗೊಂಡಳು. ಅಕ್ಕಮಹಾದೇವಿ ಹಾಗೂ ಇತರ ಶರಣರಲ್ಲಿ ನಡೆದ ಸಂಭಾಷಣೆ ಆಧ್ಯಾತ್ಮದ ಪರಾಕಾಷ್ಠತೆ ಮುಟ್ಟಿದೆ.
ಭಾರತದಂತಹ ಸಮಾಜದಲ್ಲಿ ‘ಮನುವಿನ’ ಅಲಿಖಿತ ಸಂವಿಧಾನ ಇನ್ನೂ ಹೇಗೆ ಆಳುತ್ತಿದೆ ಎಂಬುದನ್ನು ಮಲ್ಲಿಕಾ ಘಂಟಿಯವರು ವೈಚಾರಿಕ ನೆಲೆಗಟ್ಟಿನಲ್ಲಿ ವಿವರಿಸಿದರು. ಹನ್ನೆರಡನೇ ಶತಮಾನದ ಶರಣ ಚಳುವಳಿ ಹೊಂದಿದ ಸಾಮೂಹಿಕ ನೆಲೆಯನ್ನು ಪ್ರಬಂಧ ಕಾರರು ತರ್ಕ ಬದ್ಧವಾಗಿ ವಿವರಿಸಿದರು. ಜೈವಿಕ ನೆಲೆಯ ಆಚರಣೆಗಳು ಹೇಗೆ ಮಹಿಳೆಯ ಒಟ್ಟು ಬದುಕನ್ನು ಕುಬ್ಜಗೊಳಿಸಿದವು ಎಂಬುದನ್ನು ಚಾರಿತ್ರಿಕ ಹಿನ್ನೆಲೆಯಲ್ಲಿ ಚರ್ಚಿಸಿದರು.
ಜೇಡರ ದಾಸಿಮಯ್ಯ, ಅಂಬಿಗರ ಚೌಡಯ್ಯ, ಅಲ್ಲಮಪ್ರಭು ಮುಂತಾದವರ ವಚನಗಳ ಹಿನ್ನೆಲೆಯಲ್ಲಿ ಹನ್ನೆರಡನೇ ಶತಮಾನದ ಚಳುವಳಿಗೆ ‘ಕ್ಷ’ ಕಿರಣ ಬೀರಿದರು. ಹೆಣ್ಣು ಖಾಸಗಿ ಆಸ್ತಿ, ಭೋಗದ ವಸ್ತು ಎಂಬ ಕಲ್ಪನೆಗಳನ್ನು ಹನ್ನೆರಡನೇ ಶತಮಾನದಲ್ಲಿ ನಿರಾಕರಿಸ ಲಾಯಿತು. ಆದರೆ ಅತ್ಯಂತ ಸೂಕ್ಷ್ಮ ನೆಲೆಯಲ್ಲಿ ಅಂಬಿಗರ ಚೌಡಯ್ಯ, ಅಲ್ಲಮಪ್ರಭು, ಬಸವಣ್ಣ ಮುಂತಾದವರ ವಚನಗಳನ್ನು ಮನೋಸಾಮಾಜಿಕ ಹಿನ್ನೆಲೆಯಲ್ಲಿ ಚರ್ಚಿಸುವ ಸಾಧ್ಯತೆಯನ್ನು ವಿವರಿಸಿದರು. ಮಹಿಳೆಯರ ಸಾಮಾಜಿಕ ಅಂತಸ್ತಿನಲ್ಲಿ ಉಂಟಾದ ಪಲ್ಲಟಗಳನ್ನು ಪ್ರಬಂಧಕಾರರು ‘ಬಂಡಾಯ’ ದೃಷ್ಟಿಕೋನದಲ್ಲಿ ಚರ್ಚಿಸಿದರು. ತುಂಬಿದ ಅನುಭವಮಂಟಪದಲ್ಲಿ ‘ಅಕ್ಕ’ನನ್ನು ಪ್ರಶ್ನಿಸುವ ವಿಧಾನ ಹಲವು ಗೊಂದಲಗಳನ್ನು ಹುಟ್ಟಿಸುತ್ತದೆ. ಅಲ್ಲದೆ ವಚನಕಾರರು ಮಹಿಳೆ ಯರನ್ನು ನೋಡುವ ದೃಷ್ಟಿಯಲ್ಲಿ ತಾತ್ವಿಕ ಬದಲಾವಣೆಗಳಾಗಿವೆಯೆ ಹೊರತು ವಾಸ್ತವಿಕ ಪರಿವರ್ತನೆ ಆಗಲಿಲ್ಲ. ಮಲ್ಲಿಕಾ ಘಂಟಿಯವರ ಪ್ರಬಂಧ ಆಕರ್ಷಕ ಶೈಲಿಯಲ್ಲಿ, ಕೇಳುಗರನ್ನು ಮೋಡಿ ಮಾಡಿತು. ಆದರೆ ಇಪ್ಪತ್ತೊಂದನೇ ಶತಮಾನದ ಚಾಳೀಸಿನಿಂದ ‘ಸ್ತ್ರೀವಾದಿ ಸಾಹಿತ್ಯ ವಿಶ್ಲೇಷಿಸಿದಂತೆ ಹನ್ನೆರಡನೇ ಶತಮಾನದ ಶರಣರ ಚಳುವಳಿಯನ್ನು ನೋಡುವುದು ಹಲವರಿಗೆ ಸರಿ ಕಾಣಲಿಲ್ಲ. ಇದು ಹಲವು ವಾಗ್ವಾದ ಚರ್ಚೆಗೆ ಕಾರಣವಾಯಿತು.
ಬಸವತತ್ವ : ಸಾಮಾಜಿಕ ಬದಲಾವಣೆ : ೨ ಸೋಹಂ ಎನಿಸದೆ ದಾಸೋಹಂ ಎನಿಸಯ್ಯ
ಬಸವಣ್ಣನವರ ತತ್ವಾದರ್ಶಗಳನ್ನು ಬದುಕುತ್ತಲಿರುವ ಪೂಜ್ಯರಾದ ಶ್ರೀ ಮಹಾಂತ ಸ್ವಾಮಿಗಳವರಲ್ಲಿ ವಂದಿಸಿ, ಕೂಡಲಸಂಗಮದಲ್ಲಿ ಮಹಾಮನೆಯನ್ನು ಸಜ್ಜುಗೊಳಿಸುತ್ತ ಲಿರುವ ಆತ್ಮೀಯರಾದ ಶ್ರೀ ಜಾಮದಾರ ಅವರೇ, ಸ್ನೇಹಿತರೇ-ಬಂಧುಗಳೇ-ಭಗಿನಿಯರೆ,
ಬಸವಣ್ಣನವರ ಸಾಮಾಜಿಕ ಸಿದ್ಧಾಂತದ ಚರ್ಚೆಗಾಗಿ ನಾವೆಲ್ಲ ಇಂದು ಕೂಡಲ ಸಂಗಮ ದಲ್ಲಿ ಸೇರಿರುವುದು ಅರ್ಥಪೂರ್ಣ ಘಟನೆಯೆಂದು ಭಾವಿಸುತ್ತೇನೆ. ಏಕೆಂದರೆ ವೈದಿಕ ಬಸವಣ್ಣ ಹುಟ್ಟಿದ್ದು ಬಾಗೆವಾಡಿಯಲ್ಲಿ, ಲಿಂಗಾಯತ ಬಸವಣ್ಣ ಹುಟ್ಟಿದ್ದು ಕೂಡಲ ಸಂಗಮದಲ್ಲಿ. ಹಿಂದೆ ಬಾಗೆವಾಡಿಯಲ್ಲಿ ಕರ್ಮದಿಂದ ಧರ್ಮಕ್ಕೆ ಸಾಗಿಬಂದಿದ್ದ ಅವನನ್ನು ಅಂಗದಿಂದ ಲಿಂಗಕ್ಕೆ ಪರಿವರ್ತಿಸಿದ್ದು ಈ ಕೂಡಲಸಂಗಮ. ಇಲ್ಲಿ ಸಂಗ್ರಹಿಸಿದ್ದ ತತ್ತ್ವಬೀಜಗಳನ್ನು ಅವನು ಕಲ್ಯಾಣದಲ್ಲಿ ಕ್ರಾಂತಿಗಾಗಿ ಬಳಸಿದ.
ಬಸವಣ್ಣನದು ಸಮಾಜೋಧಾರ್ಮಿಕ ಕ್ರಾಂತಿ. ಭಾಷಿಕ, ಸಾಹಿತ್ಯಿಕ, ರಾಜಕೀಯ, ಆರ್ಥಿಕ-ಹೀಗೆ ಬದುಕಿನ ಎಲ್ಲ ಕ್ಷೇತ್ರಗಳು ಹುಟ್ಟುವದು, ಬೆಳೆಯುವದು ಸಮಾಜದಲ್ಲಿ. ಹೀಗಾಗಿ ಬಸವಣ್ಣನ ಕ್ರಾಂತಿಯ ಯಾವುದೇ ಕ್ಷೇತ್ರವನ್ನು ಅರ್ಥಮಾಡಿಕೊಳ್ಳುವ ಮೊದಲು ಅವನು ಕಟ್ಟಿದ್ದ ಸಮಾಜದ ಸ್ವರೂಪವನ್ನು ತಿಳಿದುಕೊಳ್ಳುವದು ಮುಖ್ಯವೆನಿಸುತ್ತದೆ. ಇಷ್ಟು ಮಹತ್ವದ ಸಾಮಾಜಿಕ ಅಧ್ಯಯನಕ್ಕೋಸುಗ ಇಲ್ಲಿ ಸಾಹಿತ್ಯ ಮತ್ತು ಸಮಾಜಶಾಸ್ತ್ರಗಳ ಅಧ್ಯಾಪಕರು ಸಮಾವೇಶಗೊಂಡಿರುವಿರೆಂದು ಭಾವಿಸುತ್ತೇನೆ  ಮತ್ತು ವಚನ ಸಾಹಿತ್ಯಾಭ್ಯಾಸಿಗಳಿಗೆ  ಸಮಾಜ ಶಾಸ್ತ್ರದ ಅಭ್ಯಾಸ, ಸಮಾಜಶಾಸ್ತ್ರಜ್ಞರಿಗೆ ವಚನಸಾಹಿತ್ಯದ ಅಭ್ಯಾಸ ತೀರ ಅಗತ್ಯವೆಂದೂ ಸೂಚಿಸುತ್ತೇನೆ. ಇನ್ನೊಂದು ಸೂಚನೆಯೆಂದರೆ, ಚಾಣಕ್ಯನ ಅರ್ಥಶಾಸ್ತ್ರ ಇತ್ಯಾದಿ ಗ್ರಂಥಗಳಲ್ಲಿ ದಾಖಲಾಗಿರುವ ಆರ್ಯ ಸಮಾಜಪದ್ಧತಿ, ಇಲ್ಲವೆ ಇಂದು ನಮ್ಮ ಬದುಕಿನ ಭಾಗವಾಗಿರುವ ಆಂಗ್ಲ ಸಮಾಜಪದ್ಧತಿಯ ಬೆಳಕಿನಲ್ಲಿ ಶರಣ ಸಮಾಜವನ್ನು ಅರ್ಥೈಸುವುದನ್ನು ಬಿಟ್ಟು, ನಮ್ಮ ಆಕರಗಳು ವ್ಯಕ್ತಪಡಿಸುವ ಅಂಶಗಳನ್ನು ಮಾತ್ರ ಸಂಗ್ರಹಿ ಸುವುದೇ ಸರಿಯಾದ ಅಧ್ಯಯನ ವಿಧಾನವಾಗಿದೆ.
ಬಸವಣ್ಣ ಕಟ್ಟಬಯಸಿದ್ದ ಸಮಾಜದ ಲಕ್ಷಣಗಳ ಪಟ್ಟಿ ಹೋಗಲಿ, ಅಲ್ಲಿ ನಿಮಗೆ ಕಂಡುಬಂದ ಕೊರತೆಗಳ ಪಟ್ಟಿಯನ್ನು ಮಾಡಿದರೂ ಅದು ಈ ವಿಚಾರ ಸಂಕಿರಣದ ಒಂದು ಸಾಧನೆಯೆಂದೇ ಭಾವಿಸುತ್ತೇನೆ. ಮುಂದೆ ಆ ಕೊರತೆಗಳ ಸತ್ಯಾಸತ್ಯತೆಯ ಚರ್ಚೆಗಾಗಿ ನಾವು  ಇನ್ನೊಂದು ವಿಚಾರ ಸಂಕಿರಣವನ್ನು ಜರುಗಿಸಬಹುದಾಗಿದೆ. ಹೀಗೆ ಹೇಳಲು ಕಾರಣ, ಕೆಲವರು ಶರಣ ಸಿದ್ಧಾಂತವನ್ನು ಅಪಾರ್ಥ ಮಾಡಿಕೊಂಡಿರುವುದು ನನ್ನ ಗಮನಕ್ಕೆ ಬಂದಿದೆ. ಉದಾ: ವೈದಿಕರು ಬ್ರಾಹ್ಮಣ-ಕ್ಷತ್ರಿಯ-ವೈಶ್ಯ-ಶೂದ್ರವೆಂದು ಸಮಾಜವನ್ನು ವರ್ಗೀಕರಿಸಿದರೆ, ಭಕ್ತ-ಭವಿಯೆಂದು ವರ್ಗೀಕರಿಸಿದ ದೋಷ ಶರಣರಲ್ಲಿದೆ ಎಂದು ಕೆಲವರು ಹೇಳುತ್ತಾರೆ. ಇದು ತತ್ವದ ನಿಜ ಸ್ವರೂಪ  ಅರ್ಥಮಾಡಿಕೊಳ್ಳದೆ ನೀಡಿದ ಅಭಿಪ್ರಾಯವಾಗಿದೆ. ವೈದಿಕ ವರ್ಗೀ ಕರಣ ಜನನನಿಷ್ಠವಾಗಿದ್ದು, ಒಂದು ವರ್ಣದಲ್ಲಿ ಹುಟ್ಟಿದವನು ಇನ್ನೊಂದು ಮೇಲುವರ್ಣಕ್ಕೆ ಹೋಗಲು ಅಲ್ಲಿ ಅವಕಾಶವಿಲ್ಲ. ಅದೇ ವರ್ಣದಲ್ಲಿ ಮುಂದುವರಿದು, ಪುಣ್ಯಮಾಡಿದ್ದರೆ ಮಾತ್ರ ಮುಂದಿನ ಜನ್ಮದಲ್ಲಿ ಮೇಲುವರ್ಣದವನಾಗಿ ಹುಟ್ಟಬಹುದು. ಶರಣಧರ್ಮದಲ್ಲಿ ಹೀಗಿಲ್ಲ. ಇಲ್ಲಿಯ ವರ್ಗೀಕರಣ ಗುಣನಿಷ್ಠವಾಗಿದೆ. ಯಾವುದೇ ವರ್ಣದಲ್ಲಿ ಹುಟ್ಟಿದವನು ಇದೇ ಜನ್ಮದಲ್ಲಿ ಸದಾಚಾರದಿಂದ ‘ಭಕ್ತ’ನೆನಿಸಿಕೊಳ್ಳುತ್ತಾನೆ, ಅನಾಚಾರದಾರದಿಂದ ‘ಭವಿಯೆನಿಸಿಕೊಳ್ಳುತ್ತಾನೆ. ನೀವು  ಇಂದು ಸಿದ್ಧಪಡಿಸಬಹುದಾದ ಕೊರತೆಗಳ ಪಟ್ಟಿಗೆ ಮುಂದಿನ ವಿಚಾರಸಂಕಿರಣದಲ್ಲಿ ಈ ರೀತಿ ಸಮಾಧಾನ ಹೇಳಬಹುದಾಗಿದೆ.
ವೀರಶೈವಕ್ಕೆ ಭಕ್ತ, ಮಹೇಶ, ಪ್ರಸಾದಿ, ಪ್ರಾಣಲಿಂಗಿ, ಶರಣ, ಐಕ್ಯ-ಹೀಗೆ ಆರು ಸ್ಥಲಗಳ ಸಿದ್ಧಾಂತವಿದೆ. ನಿಜವಾದ ಲಿಂಗಾಯತನ ಅಂತಿಮ ಗುರಿ ಆರನೆಯ ಸ್ಥಲವಾದ ಐಕ್ಯ. ಹೀಗಿದ್ದೂ ಇವರನ್ನು ಐಕ್ಯರೆಂದು ಕರೆಯುವುದಿಲ್ಲ. ನಾಲ್ಕನೆಯ ಸ್ಥಲವನ್ನಾಧರಿಸಿ ಪ್ರಾಣಲಿಂಗಿಗಳೆಂದೂ ಕರೆಯುವುದಿಲ್ಲ.  ಇವೆರಡರ ನಡುವಿನ ಐದನೆಯ ಸ್ಥಲವನ್ನಾಧರಿಸಿ ಶರಣರೆಂದು ಕರೆಯುತ್ತಾರೆ. ಇದನ್ನು ಅರ್ಥಮಾಡಿಕೊಂಡರೆ ಮಾತ್ರ ವೀರಶೈವದ ಕೇಂದ್ರತತ್ವ ಗೊತ್ತಾಗುತ್ತದೆ. ಐಕ್ಯಸ್ಥಲ ಲೌಕಿಕ ಪ್ರಜ್ಞೆಯ ಆಚೆಗಿನ ಸ್ಥಿತಿ. ಇಂತಹ ವ್ಯಕ್ತಿತ್ವ ಸಮಾಜಕ್ಕೆ ಆದರ್ಶವೇ ಹೊರತು ವಾಸ್ತ ವವಲ್ಲ. ನಾಲ್ಕನೆಯ ಪ್ರಾಣಲಿಂಗಿ ಸ್ಥಲ “ಅಹಂ ಬ್ರಹ್ಮಾಸ್ಮಿ” ಸ್ವರೂಪದ್ದು, ನಾನು ದೇವರಾಗುವದು. ಶರಣ ಸ್ಥಲವು “ನಾನು” ದೇವರಾಗಿ, ನೀವೂ ದೇವರಾಗುವುದನ್ನು ಅಂದರೆ “ನಾವು” ದೇವರಾಗುವುದನ್ನು ಪ್ರತಿಪಾದಿಸುತ್ತದೆ. ಹೀಗಾಗಿ ಶರಣಸ್ಥಲದ ವ್ಯಕ್ತಿಯಾಗಿ ಉಳಿಯುವುದಿಲ್ಲ, ಸಮಾಜವಾಗಿ ಬೆಳೆಯುತ್ತಾನೆ. ಆದುದರಿಂದ ಶರಣಸ್ಥಲದ ಅಭ್ಯಾಸವೇ ಸಮಾಜಶಾಸ್ತ್ರೀಯ ಅಭ್ಯಾಸವೆನಿಸುತ್ತದೆ.
ಪ್ರಾಚೀನ ಭಾರತದಲ್ಲಿ ತತ್ವಜ್ಞಾನ, ಶಂಕರಾಚಾರ್ಯರು ಹೇಳುವ “ಅಹಂ ಬ್ರಹ್ಮಾಸ್ಮಿ” ಹಂತಕ್ಕೆ ಬಂದು ನಿಂತಿದ್ದಿತು. ಶರಣರು ಹೇಳುವ ಪ್ರಾಣಲಿಂಗಿ ಸ್ಥಲವಾಗಿರುವ ಇದು ಪ್ರಾಣ ವನ್ನು ಲಿಂಗವನ್ನಾಗಿಸಿಕೊಳ್ಳುವ ಪ್ರಕ್ರಿಯೆ ಆಗಿದೆ. ಅಲ್ಲಮಪ್ರಭು ಈ ಸ್ಥಲದವರನ್ನು “ಲಿಂಗ ಸಾಧಕರೆಲ್ಲ ಭೂಭಾರಕರಾದರು” ಎಂದು ಟೀಕಿಸುತ್ತಾನೆ. ಅಂಗವು ಲಿಂಗವಾಗಿ ದೂರ  ಉಳಿದರೆ ಸಮಾಜಕ್ಕೆ ಏನು ಪ್ರಯೋಜನ? ಅದು ಮುಂದುವರಿದು ಸಮಾಜದಲ್ಲಿ/ಜಂಗಮದಲ್ಲಿ ಏಕವಾಗಬೇಕು. ಆಗ ಮಾತ್ರ ಪ್ರಯೋಜನ. ಈ ಹಿನ್ನೆಲೆಯಲ್ಲಿ ಹೇಳುವು ದಾದರೆ ಅರವಿಂದ ಘೋಷರು ಅಂಗವನ್ನು ಲಿಂಗವಾಗಿಸಿಕೊಂಡಿದ್ದವರು. ಗಾಂಧೀಜಿಯವರು ಅಲ್ಲಿಗೆ ನಿಲ್ಲದೆ, ಅದನ್ನು ಸಮಾಜಮುಖಿಯಾಗಿ ವಿಸ್ತರಿಸಿಕೊಂಡಿದ್ದವರು. ಬಸವಣ್ಣ ಹೇಳುವುದು ಅರವಿಂದ ಘೋಷರಾಗುವುದನ್ನಲ್ಲ, ಗಾಂಧೀಜಿಯಾಗುವುದನ್ನು. ಒಟ್ಟಾರೆ, ಪ್ರಾಣಲಿಂಗಿಸ್ಥಲದ ಸಾಮಾಜೀ ಕರಣವೇ ಶರಣಸ್ಥಲ. ಈ ಸ್ಥಲದ ಅಭ್ಯಾಸವೇ ಶರಣ ಸಮಾಜದ ಅಭ್ಯಾಸ.
ಬಸವಣ್ಣನವರು “ಲಿಂಗ ವ್ಯಸನಿ, ಜಂಗಮ ಪ್ರೇಮಿ” ಎಂಬ ಮಾತನ್ನು ಹೇಳುತ್ತಾರೆ. ಆತ್ಮೋದ್ಧಾರವನ್ನು ಸಾಧಿಸುತ್ತ ಸಮಾಜೋದ್ಧಾರವನ್ನೂ ಸಾಧಿಸಬೇಕೆಂಬುದು ಇದರ ಅರ್ಥ. ಲಿಂಗ, ಜಂಗಮ ಎರಡೂ ಮುಖ್ಯವಾದರೂ ಇವುಗಳಲ್ಲಿ ಜಂಗಮವೇ ಅತಿಮುಖ್ಯವೆಂದು ಶರಣರ ಅಭಿಪ್ರಾಯ. ಮನೆಗೆ ಬಂದ ಅಲ್ಲಮನನ್ನು ಉಪೇಕ್ಷಿಸಿ, ಲಿಂಗಪೂಜೆಯಲ್ಲಿ ನಿರತರಾಗಿದ್ದ ಬಸವಣ್ಣನನ್ನು “ಜಂಗಮ ಮುಂದಿರಲು ಲಿಂಗಪೂಜೆ ಏತಕ್ಕಯ್ಯ” ಎಂದು ಆತ ಪ್ರಶ್ನಿಸುವುದನ್ನು ಇಲ್ಲಿ ನೆನೆಯಬಹುದು.
ವೀರಶೈವ ಪುರಾಣಗಳಲ್ಲಿ ಒಂದು ಕಥೆ ಬರುತ್ತದೆ. ಬಸವಣ್ಣ ಒಂದು ದಿನ ಕಪ್ಪಡಿಯಲ್ಲಿ ಸಂಗಮೇಶ್ವರನ ಪೂಜೆ ಪೂರೈಸಿ, ನೈವೇದ್ಯ ತಟ್ಟಿಯನ್ನು ಮುಂದಿಟ್ಟ ಶಿವಲಿಂಗ ನೈವೇದ್ಯ ಸ್ವೀಕರಿಸಲಿಲ್ಲ. ಸಂಕೋಚಪಡುತ್ತಿರಬಹುದೆಂದು ಭಾವಿಸಿ ಮರೆಗೆ ಹೋಗಿ ನಿಂತ. ನೈವೇದ್ಯ ಹಾಗೆಯೇ ಇತ್ತು. ಇದರ ಬಾಯಿ ಈ ಕಡೆ ಇರಬಹುದು. ಆ ಕಡೆ ಇರಬಹುದೆಂದು ಊಹಿಸಿ ತಟ್ಟೆಯನ್ನು ಅತ್ತ-ಇತ್ತ ಸರಿಸಿದ. ನೈವೇದ್ಯ ಸ್ವೀಕರಿಸಲಿಲ್ಲ. ಲಿಂಗದ ಬಾಯಿ ಎಲ್ಲಿ? ದಿಗಿಲು ಗೊಂಡ ಬಸವಣ್ಣ “ಮೇಲೆ ಸುರುವಿದರೆ, ಬಾಯಿ ಇದ್ದಲ್ಲಿ ಸ್ವೀಕರಿಸೀತು” ಎಂದು ಭಾವಿಸಿ ಹಾಗೆಯೇ ಮಾಡಿದ. ಶಿವ ಪ್ರತ್ಯಕ್ಷನಾಗಿ, “ಲಿಂಗದ ಬಾಯಿ ಜಂಗಮ/ಸಮಾಜ” ಎಂದು ಹೇಳಿದ. ಈ ಕಥೆ ಸಮಾಜದ ತೃಪ್ತಿಯೇ ಶಿವ ತೃಪ್ತಿ ಎಂಬುದನ್ನು ಸೂಚಿಸುತ್ತದೆ.
ಒಂದು ಮಾತು, ಶರಣರಲ್ಲಿ ನಮ್ಮ ಎಲ್ಲ ಸಂದೇಹಗಳಿಗೆ, ಸಮಸ್ಯೆಗಳಿಗೆ ಉತ್ತರಗಳಿವೆ. ಕೆಲವು ವರ್ಷಗಳ ಹಿಂದೆ ಬಸವಜಯಂತಿ ಕಾರ್ಯಕ್ರಮಕ್ಕಾಗಿ ಗುಲಬರ್ಗಾಕ್ಕೆ ಹೋಗಿದ್ದೆ. ಐದಾರು ಸಾವಿರ ಜನ ಸೇರಿದ್ದರು. ಮಾತನಾಡುತ್ತ “ಬಸವಣ್ಣನವರಲ್ಲಿ ಬದುಕಿನ ಎಲ್ಲ ಪ್ರಶ್ನೆಗಳಿಗೆ ಉತ್ತರಗಳಿವೆ” ಎಂದು ಹೇಳಿದೆ. ಆಗ ಸಭಿಕರಲ್ಲಿ ಒಬ್ಬ ಎದ್ದುನಿಂತು “ಇದು ಅಂಗವಿಕಲರ ವರ್ಷ. ಬಸವಣ್ಣ ಅಂಗವಿಕಲರ ಬಗ್ಗೆ ಏನು ಹೇಳಿದ್ದಾನೆ?” ಎಂದು ಕೇಳಿದ. ನನಗೆ ತಕ್ಷಣ ಉತ್ತರ ಹೊಳೆಯಲಿಲ್ಲ. “ಅಂಗವಿಕಲತೆ ಒಂದು ಸಾರ್ವಕಾಲೀನ ಸಮಸ್ಯೆ. ಬಸವಣ್ಣ ಈ ಸಮಸ್ಯೆಗೆ ಉತ್ತರ ಹೇಳಿರಬಹುದು. ನನಗೆ ಕೆಲವು ದಿವಸ ಸಮಯ ಕೊಡಿ” ಎಂದು ಕೇಳಿದೆ. ನಂತರ ಬಸವಣ್ಣನವರ ವಚನಗಳನ್ನು ಹುಡುಕಿದೆ. ಈ ವಚನ ಸಿಕ್ಕಿತು.
ಹಾಲ ಕಂದಲು, ತುಪ್ಪದ ಮಡಕೆಯ
ಬೋಡು, ಮುಕ್ಕೆನಬೇಡ.
ಹಾಲು ಸಿಹಿ, ತುಪ್ಪ ಕಮ್ಮನೆ, ಲಿಂಗಕ್ಕೆ ಬೋನ.
ಕೂಡಲಸಂಗನ ಶರಣರ ಅಂಗಹೀನರೆಂದರೆ ನಾಯಕ ನರಕ.
ನಾಲ್ಕಾರು ವರ್ಷಗಳ ಬಳಿಕ ಬಸವಜಯಂತಿ ಕಾರ್ಯಕ್ರಮಕ್ಕಾಗಿ ಗುಲಬರ್ಗಾಕ್ಕೆ ಮತ್ತೆ ಹೋಗುವ ಪ್ರಸಂಗ ಒದಗಿತು. ಅದೇ ವೇದಿಕೆ. ಹಿಂದೆ ಪ್ರಶ್ನೆ ಕೇಳಿದ ಸಂದರ್ಭ ನೆನಪಾಗಿ “ಬಸವಣ್ಣ ಅಂಗವಿಕಲರ ಬಗ್ಗೆ ಏನು ಹೇಳಿದ? ಎಂದು ನಿಮ್ಮಲ್ಲಿ ಒಬ್ಬರು ಕೇಳಿದ್ದಿರಿ” ಎನ್ನುತ್ತಲೇ “ನಾನೇ ಕೇಳಿದವ” ಎಂದು ಒಬ್ಬ ಎದ್ದುನಿಂತ. ಮೇಲಿನ ವಚನ ಹೇಳಿದೆ, ವಿವರಿಸಿದೆ. ಸಭೆ ಹರ್ಷದಿಂದ ಚಪ್ಪಾಳೆ ತಟ್ಟಿತು. ಹೀಗೆ ಸೂಕ್ಷ್ಮವಾಗಿ ಅವಲೋಕಿಸಿದರೆ, ಶರಣರಲ್ಲಿ ಬದುಕಿನ ಎಲ್ಲ ಸಮಸ್ಯೆಗಳಿಗೆ ಪರಿಹಾರ ಸಿಗುವುದೆಂದು ತಿಳಿದಿದ್ದೇನೆ.
* * *
ಇದು ಶರಣರ ಸಾಮಾಜಿಕ ಅಧ್ಯಯನ ಸಮಾವೇಶ. ಎಲ್ಲ ಮಾನವಿಕ ಶಾಸ್ತ್ರದ ತಾಯಿ ಸಮಾಜಶಾಸ್ತ್ರವೆಂದು ಹೇಳಲಾಗುತ್ತದೆ. ಆದುದರಿಂದ ಮಾನವಿಕ ಅಧ್ಯಯನಗಳೆಲ್ಲ ಸಮಾಜೋ ರಾಜ್ಯಶಾಸ್ತ್ರ, ಸಮಾಜೋತತ್ವಶಾಸ್ತ್ರ, ಸಮಾಜೋಭಾಷಾಶಾಸ್ತ್ರಗಳೇ ಆಗಿವೆ. ಬಸವಣ್ಣನವರ ಪರಿಕಲ್ಪನೆಯ ಸಮಾಜವನ್ನು ಹೀಗೆಯೇ ಬಿಡಿಸಿ ನೋಡಬೇಕಾಗುತ್ತದೆ.
ಬಸವ ಸಿದ್ಧಾಂತವೆನ್ನುವುದು ಶಂಕರ, ಮಧ್ವ, ರಾಮಾನುಜ ಸಿದ್ಧಾಂತಗಳಂತೆ ವೇದ ಸಾಹಿತ್ಯಕ್ಕೆ ಬರೆದ ವ್ಯಾಖ್ಯಾನವಲ್ಲ. ಸಾಮಾಜಿಕ, ಮಾನವಿಕಗಳನ್ನು ತೀಕ್ಷ್ಣವಾಗಿ ವಿಮರ್ಶಿಸಿ ಬರೆದ ಸಿದ್ಧಾಂತ. ಆಧುನಿಕ ಸಮಾಜಶಾಸ್ತ್ರಜ್ಞರು ಬೇರೆ ಧರ್ಮಗಳಿಗಿಂತ ಬಸವಧರ್ಮದ ಬಗ್ಗೆ ಹೆಚ್ಚು ತಲೆಕೆಡಿಸಿಕೊಂಡಿರುವುದು, ಈ ಕಾರಣಕ್ಕಾಗಿ.
ಈ ಸಂದರ್ಭದಲ್ಲಿ ಗಮನಿಸಬೇಕಾದ ಮುಖ್ಯ ವಿಷಯವೆಂದರೆ ಶರಣಸಮಾಜದ ಅಭ್ಯಾಸ ಮಾಡುವವರಿಗೆ ವಚನಸಾಹಿತ್ಯವೇ ಆಕರಸಾಮಗ್ರಿ. ಇದು ಪಂಪಭಾರತದಂತೆ ಸಾಮಾನ್ಯ (General) ಸಾಹಿತ್ಯಲ್ಲ, ಆದಿಪುರಾಣದಂತೆ ಸಿದ್ಧಾಂತಸಾಹಿತ್ಯ. ಶರಣಸಿದ್ಧಾಂತ ಅರ್ಥ ಮಾಡಿಕೊಳ್ಳದೆ ಮಾರ್ಕ್ಸ್ ಸಾಹಿತ್ಯ ಅರ್ಥವಾಗದಿರುವಂತೆ. ಆದುದರಿಂದ ಶರಣಸಿದ್ಧಾಂತದ ಪೂರ್ವಸಿದ್ಧತೆಯೊಂದಿಗೆ ವಚನವೆಂಬ ಆಕರವನ್ನು ಬಳಸಬೇಕೆಂದು ಹೇಳಬಯಸುತ್ತೇನೆ.
ಬಸವಣ್ಣ ಹುಟ್ಟುವ ಮೊದಲು ಭಾರತದಲ್ಲಿ ವ್ಯಕ್ತಿಗಳಿದ್ದರು, ಸಮಾಜವಿರಲಿಲ್ಲ ಅಥವಾ ವೈದಿಕರ ವರ್ಗೀಕೃತ ಸಮಾಜವಿದ್ದಿತು, ಬೌದ್ಧರ ಏಕೀಕೃತ-ಅಭಿವೃದ್ದಿರಹಿತ ಸಮಾಜವಿದ್ದಿತು. ಈಗ ಬಸವಣ್ಣ ಏಕೀಕೃತ ಮತ್ತು ಅಭಿವೃದ್ದಿಶೀಲ ಸಮಾಜದ ಪರಿಕಲ್ಪನೆಯನ್ನು ಮಂಡಿಸಿದ. ಈತನ ಏಕೀಕೃತ ಸಮಾಜದಲ್ಲಿ ಎಲ್ಲರೂ ಸ್ವತಂತ್ರರು, ಎಲ್ಲರೂ ಸಮಾನರು. ಎಲ್ಲರೂ ಸೋದರರು.
ಅಭಿವೃದ್ದಿಶೀಲ ಸಮಾಜ ಬಸವಣ್ಣನ ಹೊಚ್ಚ ಹೊಸ ಪರಿಕಲ್ಪನೆಯಾಗಿದೆ. ವೈದಿಕರ ವರ್ಣನಿಷ್ಠ ಸಮಾಜದಲ್ಲಿ ಬ್ರಾಹ್ಮಣ-ಕ್ಷತ್ರಿಯರದು ದುಡಿಯದ ವರ್ಗ, ವೈಶ್ಯ-ಶೂದ್ರರದು ದುಡಿಯುವ ವರ್ಗ. ಬಸವಣ್ಣ ಶ್ರಮಜೀವಿಗಳಾದ ವೈಶ್ಯ ಶೂದ್ರರನ್ನೂ ಸಂಘಟಿಸಿದ, ಪ್ರೋತ್ಸಾಹಿಸಿದ.
ಬುದ್ಧನ ಭಿಕ್ಕುಗಳು ಶ್ರಮಜೀವಿಗಳಾಗಿರಲಿಲ್ಲ. ಕಾಯಕವು ಸಿದ್ಧಾಂತದ ಭಾಗವಾಗುವಲ್ಲಿ ಬಸವಣ್ಣನ ಶರಣರು ಮಾತ್ರ ಶ್ರಮಜೀವಿಗಳಾದರು. “ಕೃತ್ಯ-ಕಾಯಕವಿಲ್ಲದವರು ಭಕ್ತರಲ್ಲ. ಸತ್ಯ-ಶುದ್ಧವಿಲ್ಲದುದು ಕಾಯಕವಲ್ಲ.” ಅಂದರೆ ಭಕ್ತನ ಲಕ್ಷಣ ಕಾಯಕ. ಕಾಯಕದ ಲಕ್ಷಣ ಸತ್ಯಶುದ್ಧತೆಯೆಂದೂ ಸಾರಿದರು. ಕಾಯಕದ ಸತ್ಯಶುದ್ಧತೆಯ ಸ್ವರೂಪವನ್ನು “ಹಾಗವೆಂಬ ಸಣ್ಣ ನಾಣ್ಯದಷ್ಟು ಕಾಯಕಮಾಡಿ, ಹಣ-ಅಡ್ಡವೆಂಬ ದೊಡ್ಡ ನಾಣ್ಯದಷ್ಟು ಕೂಲಿ ಬೇಡದಿ ರುವುದು.” “ಶ್ರಮದಷ್ಟು ಕೆಲಸಮಾಡಿ, ಅಗತ್ಯವಿರುವಷ್ಟು ಪ್ರತಿಫಲ ಪಡೆಯುವದು” ಎಂದು ಸ್ಪಷ್ಟಪಡಿಸಿದರು. ಈ ಕಾಯಕವು ಶಾರೀರಿಕ ಇಲ್ಲವೆ ಬೌದ್ದಿಕವಾಗಿರಬಹುದು. ಅದರಲ್ಲಿ ತಾರತಮ್ಯವಿಲ್ಲವೆಂಬುದನ್ನು “ಕಾಸಿ ಕಮ್ಮಾರನಾದ….. ವೇದವನೋದಿ ಹಾರುವನಾದ” ಎಂಬ ವಚನದ ಮೂಲಕ ಸಾರಿದರು.
ಈ ಕಾಯಕ ಸಾರ್ಥಕವಾಗುವುದು ದಾಸೋಹದಲ್ಲಿ. ಹಿಂದೆ ಹೇಳಿದ “ಅಹಂ ಬ್ರಹ್ಮಾಸ್ಮಿ” ಅಥವಾ “ಸೋಹಂ” ಎಂಬುದರ ಸಮಾಜೀಕರಣವೇ “ದಾಸೋಹಂ”. ಹೀಗಾಗಿ “ಸೋಹಂ ಎಂದೆನಿಸದೆ ದಾಸೋಹಂ ಎಂದೆನಿಸಯ್ಯ” ಎಂಬುದನ್ನೇ ಶರಣರು ಅಂತಿಮ ಸಿದ್ಧಾಂತ ವನ್ನಾಗಿಸಿಕೊಂಡರು.
* * *
ಶರಣರ ಸಾಮಾಜಿಕ ಸಿದ್ಧಾಂತವನ್ನು ಈ ದಾರಿಗಳಲ್ಲಿ ನೋಡಬೇಕು. ಆಧುನಿಕರಿಗೆ ಇದು ಇನ್ನೂ ಸ್ಪಷ್ಟವಾಗಬೇಕಾದರೆ ಗುರು, ಲಿಂಗ, ಜಂಗಮ, ವಿಭೂತಿ, ಪ್ರಸಾದ ಇತ್ಯಾದಿ ಹಳೆಯ ಪರಿಭಾಷೆಗಳನ್ನು ಕಡಿಮೆ ಬಳಸಿ, ಆಧುನಿಕ ಸಮಾಜಶಾಸ್ತ್ರೀಯ ಪರಿಭಾಷೆಗಳನ್ನು ಹೆಚ್ಚು ಬಳಸಬೇಕು ಮತ್ತು ಶ್ರಮ, ಆಹಾರ, ಅರ್ಥ, ಸಮಯ, ಕುಟುಂಬ, ಮಹಿಳಾ ಸಬಲೀಕರಣ ಇತ್ಯಾದಿ ಆಧುನಿಕ ಶೀರ್ಷಿಕೆಗಳಡಿಯಲ್ಲಿ ಅವರ ತತ್ವ-ಸಾಹಿತ್ಯಗಳನ್ನು ಚರ್ಚಿಸ ಬೇಕು. ಆಗ ಶರಣಸಮಾಜದ ಸ್ವರೂಪ ಕಾಲದೃಷ್ಟಿಯಿಂದ ಪ್ರಾಚೀನವಾದರೂ ಮೌಲ್ಯದೃಷ್ಟಿಯಿಂದ ಆಧುನಿಕವೆಂದು ಸ್ಪಷ್ಟವಾಗುತ್ತದೆ.
ಬಸವತತ್ವ : ಸಾಮಾಜಿಕ ಬದಲಾವಣೆ : ೩ ಬಸವತತ್ವಗಳ ಸಮಾಜಶಾಸ್ತ್ರೀಯ ವಿಶ್ಲೇಷಣೆ : ಒಂದು ಅವಶ್ಯಕತೆ
ಹನ್ನೆರಡನೆಯ ಶತಮಾನದಲ್ಲಿ ಸಾಮಾಜಿಕ ಹಾಗೂ ಧಾರ್ಮಿಕ ಸಮಾನತೆಗಾಗಿ ಬಸವಣ್ಣನವರು ಕಲ್ಯಾಣದಲ್ಲಿ ನಡೆಸಿದ ಕ್ರಾಂತಿ-ಕರ್ನಾಟಕದ ಇತಿಹಾಸದಲ್ಲಿ ಒಂದು ಮಹತ್ವದ ಮೈಲುಗಲ್ಲು. ಹದಿನಾರನೆ ಶತಮಾನದಲ್ಲಿ ಮಾರ್ಟಿನ್‌ಲೂಥರ್‌ನಿಂದ ಜರ್ಮನಿಯ ಮೂಲಕ ಯುರೋಪಿನುದ್ದಕ್ಕೂ ಹರಡಿದ ಪ್ರೊಟೆಸ್ಟಂಟ್ ಧರ್ಮಕ್ರಾಂತಿಗಿಂತ ಶ್ರೇಷ್ಠ ತತ್ವಗಳಿಗಾಗಿ ಕಲ್ಯಾಣದಲ್ಲಿ ಕ್ರಾಂತಿ ನಡೆಯಿತು. ಫ್ರೆಂಚ್ ಹಾಗೂ ಅಮೇರಿಕೆಯ ಕ್ರಾಂತಿಗಳಲ್ಲಿ ಮೂಡಿಬಂದ ಸ್ವಾತಂತ್ರ್ಯ, ಸಮಾನತೆ, ವಿಶ್ವಬಾಂಧವ್ಯದ ಆದರ್ಶಗಳೂ ಬಸವಣ್ಣನವರ ತತ್ವಗಳಲ್ಲಿ ಅಡಕ ವಾಗಿದ್ದವು. ಸ್ವರ್ಗ ನರಕಗಳನ್ನು ಅಲ್ಲಗಳೆದು, ಬಹುದೈವತ್ವ ಹಾಗೂ ಮೂರ್ತಿ ಪೂಜೆಯನ್ನು ತಿರಸ್ಕರಿಸಿ, ಆಚಾರಕ್ಕೆ ಪ್ರಾಧಾನ್ಯತೆ ನೀಡಿ, ಕಾಯಕವೇ ಕೈಲಾಸವೆಂದು ಸಾರಿ, ಲಿಂಗಭೇದ, ವರ್ಗಬೇದ, ಜಾತಿಭೇದಗಳನ್ನು ತಿರಸ್ಕರಿಸಿದ ಬಸವಣ್ಣ ಧಾರ್ಮಿಕ-ಸಾಮಾಜಿಕ ಸಮಾನತೆಯ ಮೇಲೆ ಹೊಸ ಸಮಾಜವನ್ನು ಕಟ್ಟಬಯಸಿದ. ಆದರೆ ಶ್ರೇಷ್ಠ ಬಸವತತ್ವಗಳು ಮಾರ್ಟಿನ್ ಲೂಥರ್‌ನ ವಿಚಾರಗಳಂತೆ, ಅಥವಾ ಫ್ರೆಂಚ್ ಕ್ರಾಂತಿಯ ತತ್ವಗಳಂತೆ ವಿಶ್ವವ್ಯಾಪ್ತಿಯಾಗಿ ಹರಡಲೇ ಇಲ್ಲ. ಅವರ ವಿಶ್ವಮಾನವ ಪರಿಕಲ್ಪನೆ ಗಳು ಕಿರಿದಾದ ಪ್ರಾದೇಶಿಕ ಗಡಿಯನ್ನು ದಾಟಲೇ ಇಲ್ಲ, ಕರ್ನಾಟಕಕ್ಕೇ ಸೀಮಿತಗೊಂಡಿವೆ-ಹೆಚ್ಚೆಂದರೆ ಮಹಾರಾಷ್ಟ್ರ ಹಾಗೂ ಆಂಧ್ರ ಪ್ರದೇಶದ ಗಡಿ ಪ್ರದೇಶದಲ್ಲಿಯ ಕೆಲವರಿಗೆ ತಿಳಿದಿರಬಹುದು. ಕನ್ನಡ ಭಾಷಿಕರನ್ನು ಬಿಟ್ಟು ಕರ್ನಾಟಕದಾಚೆಗಿನ ಜನರು “ಬಸವಣ್ಣ” ಎಂದರೆ ಯಾರು? ಎಂದು ಪ್ರಶ್ನಿಸಿದರೆ ಸೋಜಿಗ ವಲ್ಲ! ಅದಕ್ಕೆ ಕಾರಣಗಳು ಅನೇಕ-ಕೆಲವು ಅವ್ಯಕ್ತ, ಹಲವು ಅಪಥ್ಯ, ಇನ್ನೂ ಕೆಲವು ಅಗೋಚರ!!
ಕರ್ನಾಟಕದಲ್ಲಿ ಬಸವ ಸಾಹಿತ್ಯ ವಿಫುಲವಾಗಿ ಬೆಳೆದಿದೆ ಎನ್ನುವವರಿದ್ದಾರೆ. ಸ್ವಲ್ಪಮಟ್ಟಿಗೆ ಮೇಲ್ನೊಟಕ್ಕೆ ಅದು ಸತ್ಯವೆಂದು ತೋರಲೂಬಹುದು. ವಚನ ಸಾಹಿತ್ಯ ಕನ್ನಡ ಸಾಹಿತ್ಯದ ಒಂದು ಮಹತ್ವದ ಭಾಗವಾಗಿದೆ. ನೂರಾರು ವಚನಕಾರರು ಸಾವಿರಾರು ಅನುಭಾವಪೂರ್ಣ ವಚನಗಳನ್ನು ರಚಿಸಿದ್ದಾರೆ. ಸುಮಾರು ೨೨,೦೦೦ ವಚನಗಳನ್ನು ಕರ್ನಾಟಕ ಸರಕಾರ ೧೫ ಸಂಪುಟಗಳಲ್ಲಿ ೨೦೦೧ರಲ್ಲಿ ಪುನಃ ಪ್ರಕಟಿಸಿದೆ. ಕಬೀರರ “ದೋಹೆಗಳು”, ಮೀರಾಬಾಯಿಯ “ಗೀತೆಗಳು”, ದಾಸರ “ಹಾಡುಗಳು”, ಉಮರನ “ರುಬೈಯತ”, ಕನ್‌ಫ್ಯೂಸಿಯಸ್‌ನ “ಗಾದೆ”ಗಳಂತೆ ವಚನಗಳು ಕನ್ನಡದಲ್ಲಿ ಪ್ರಸಿದ್ಧವಾಗಿವೆ. ಕನ್ನಡಿಗರಿಗೆ ಕಬೀರರ “ದೋಹೆಗಳು”, ಮೀರಾಬಾಯಿಯ “ಗೀತೆಗಳು”, “ದಾಸರ ಹಾಡುಗಳು”, ಉಮರನ “ರುಬೈಯತಗಳು” ತಿಳಿದಿರುವಂತೆ ಕನ್ನಡೇತರರಿಗೆ “ವಚನಗಳು”  ಗೊತ್ತಿವೆಯೇ? ಇಲ್ಲವೆಂದೇ ಹೇಳಬೇಕಾದುದು ಅನಿವಾರ್ಯ! ಏಕೆಂದರೆ ಬೇರೆ ಭಾಷೆಗಳಿಗೆ ವಚನ ಸಾಹಿತ್ಯ ವ್ಯಾಪಕವಾಗಿ ಭಾಷಾಂತರವಾಗಲೇ ಇಲ್ಲ. ಎ.ಕೆ. ರಾಮಾನುಜನ್‌ರವರ “Speaking of Shiva”, ಶ್ರೀನಿವಾಸ ಅಯ್ಯಂಗಾರ ಹಾಗೂ ಶಿ.ಶಿ. ಬಸವನಾಳರ  “Musings of   Basava”, ಪಿ.ಶ್ಯಾಮರಾವ್ ಅವರ “Veera-shaiv Vachanas and Vachanakaras”, ಇ.ಪಿ. ರೈಸ್ ಹಾಗೂ ಊರ್ಥ ಅವರು ಇಂಗ್ಲಿಷಿನಲ್ಲಿ ಸಾರಾಂಶಗೊಳಿಸಿದ “ಬಸವ ಪುರಾಣ”, ಮೆನೆಝಿಸ್ ಅವರು ಇಂಗ್ಲಿಷಿಗೆ ಭಾಷಾಂತರಿಸಿದ “ಶೂನ್ಯ ಸಂಪಾದನೆ”, ಡಾ. ಪಿ.ಬಿ. ದೇಸಾಯಿ ಅವರ Basaveshwara and His Times ಮಾಸ್ತಿ ವೆಂಕಟೇಶ ಅಯ್ಯಂಗಾರರ Sayings of Basava, ಮತ್ತೆ ನಾಲ್ಕಾರು ವಿದ್ವಾಂಸರ ಕೃತಿಗಳು ಇಂಗ್ಲೀಷಿನಲ್ಲಿ ಭಾಷಾಂತರಗೊಂಡ ವಿರಳ ಕೃತಿಗಳಾಗಿವೆ. ಹಿಂದೆ, ಮರಾಠಿ, ತೆಲುಗು, ತಮಿಳು ಭಾಷೆಗಳಲ್ಲಿ ಲಭ್ಯವಿರುವ ವಚನ ಸಾಹಿತ್ಯ ಕೇವಲ ಹತ್ತಿಪ್ಪತ್ತು ಗ್ರಂಥಗಳಿಗೆ ಸೀಮಿತವಾಗಿದೆ. ಅದರಲ್ಲೂ ಬಸವ ಪುರಾಣದ ಭಾಷಾಂತರಗಳೇ ಹೆಚ್ಚು!
ಇತ್ತೀಚೆಗೆ ಕ್ರೋಡೀಕರಿಸಿದ ಒಂದು ಪಟ್ಟಿಯಂತೆ ಈ ವರೆಗೆ ಪ್ರಕಟಗೊಂಡ ಶರಣ ಸಾಹಿತ್ಯದ ಒಟ್ಟು ಪುಸ್ತಕಗಳು ೬೦೦ಕ್ಕೂ ಕಡಿಮೆಯೆಂದೂ, ನಿಯತಕಾಲಿಕಗಳಲ್ಲಿ ಮೂಡಿಬಂದ ಲೇಖನಗಳ ಸಂಖ್ಯೆ ೧೨೦೦ ಮೀರಿಲ್ಲವೆಂದು ತಿಳಿದಿದೆ. ಈ ಪಟ್ಟಿಯಲ್ಲಿ ಇಂಗ್ಲೀಷ್ ಹಾಗೂ ಭಾರತದ ಅನೇಕ ಭಾಷೆಗಳಲ್ಲಿ ಪ್ರಕಟಗೊಂಡ ಶರಣ ಸಾಹಿತ್ಯದ ಎಲ್ಲ ಗ್ರಂಥಗಳೂ ಸೇರಿವೆ. ಇವುಗಳಲ್ಲಿ ಪ್ರತಿಶತ ೯೫ರಷ್ಟು ಪ್ರಕಟಣೆಗಳು ಕನ್ನಡದಲ್ಲಿವೆ. ತೆಲಗಿನಲ್ಲಿ ೨೮, ತಮಿಳಿನಲ್ಲಿ ೨೦ ಪುಸ್ತಕಗಳನ್ನು ಬಿಟ್ಟರೆ ಮರಾಠಿ, ಹಿಂದಿ, ಬೆಂಗಾಲಿ ಹಾಗೂ ಇಂಗ್ಲೀಷಿನಲ್ಲಿ ಅತಿ ವಿರಳವಾಗಿ ಭಾಷಾಂತರ ಕಾರ್ಯ ನಡೆದಿದೆ. ಪ್ರತಿಶತ ೯೬ರಷ್ಟು ಪ್ರಕಟಗೊಂಡ ಶರಣ ಸಾಹಿತ್ಯದ ಗ್ರಂಥಗಳು ಸಾಹಿತಿಗಳಿಂದ ರಚಿಸಲ್ಪಟ್ಟಿವೆ, ೨ ಪ್ರತಿಶತ ಕೃತಿಗಳು ಇತಿಹಾಸಕಾರರಿಂದ ಹಾಗೂ ಉಳಿದ ೨ ಪ್ರತಿಶತ ಪುಸ್ತಕಗಳು ತತ್ವಜ್ಞಾನಿ ಹಾಗೂ ಇತರರಿಂದ ಬರೆಯಲ್ಪಟ್ಟಿವೆ. ಸಮಾಜ ವಿಜ್ಞಾನಿಗಳು, ಮನೋವಿಜ್ಞಾನಿಗಳು, ಮಾನವ ವಿಜ್ಞಾನಿಗಳು, ವಚನ ಸಾಹಿತ್ಯ ಹಾಗೂ ಬಸವ ತತ್ವಗಳನ್ನು ನಿರ್ಲಕ್ಷಿಸಿದ್ದಾರೆಂದರೆ ಅತೀಶ ಯೋಕ್ತಿಯಾಗಲಾರದು.
ಬಸವ ಸಾಹಿತ್ಯ, ಶರಣ ಸಾಹಿತ್ಯದ ಒಂದು ಭಾಗವಾದರೆ ವಚನ ಸಾಹಿತ್ಯ ಅದಕ್ಕಿಂತ ದೊಡ್ಡದು. ಆದರೆ ಇವೆಲ್ಲ ಕೇವಲ ವಿಚಾರಗಳ ಒಂದು ಸಂಗ್ರಹವಲ್ಲ. ಸ್ತುತ್ಯವಾದ ವಿಚಾರಗಳನ್ನು ವೈಯಕ್ತಿಕ ಹಾಗೂ ಸಾಮಾಜಿಕ ಜೀವನದಲ್ಲಿ ಅಳವಡಿಸುವ ಮಹಾನ್ ಪ್ರಯತ್ನವನ್ನು ಶರಣರು ವಿಶೇಷವಾಗಿ ಅವರಲ್ಲಿ ಅಗ್ರಗಣ್ಯರಾದ ಬಸವಣ್ಣವರು ಮಾಡಿದರು. ಒಂದು ಪ್ರದೇಶದ ಅಥವಾ ರಾಜ್ಯದ ರಾಜಕೀಯ ವ್ಯವಸ್ಥೆಯಲ್ಲಿ ಉನ್ನತ ಸ್ಥಾನದಲ್ಲಿದ್ದ ಬಸವಣ್ಣ ತನಗೆ ಲಭ್ಯವಿದ್ದ ಪ್ರತಿಷ್ಠೆ, ಹೇರಳ ಧನ ಹಾಗೂ ಅಧಿಕಾರಗಳನ್ನೂ ಕೂಡ ತನಗೆ ಶ್ರೇಷ್ಠವೆನಿಸಿದ ತತ್ವಗಳನ್ನು ಆಚರಣೆಯಲ್ಲಿ ತರಲು ಬಳಸಿದರು. ಅದರಿಂದ ಆ ಕಾಲದ ಸಾಮಾಜಿಕ, ರಾಜಕೀಯ ಹಾಗೂ ಧಾರ್ಮಿಕ ವ್ಯವಸ್ಥೆಗಳಲ್ಲಿ ಮಹತ್ತರವಾದ ಬದಲಾವಣೆಗಳು ಬರಲಾರಂಭಿಸಿದವು. ದೂರ ದೂರದಿಂದ ಸಹಸ್ರಾರು ಜನ ಅನುಯಾಯಿಗಳು ಆ ಪ್ರದೇಶಕ್ಕೆ ಬಂದು ಸೇರಿದರು. ಸ್ಥಳೀಯ ಬಹುಪಾಲು ಜನರು ಬಸವಣ್ಣನವರ ಕ್ರಾಂತಿಕಾರಿ ವಿಚಾರಗಳನ್ನು ಒಪ್ಪಿ ಕೊಂಡು ಆಚರಣೆಯಲ್ಲಿ ತರಲಾರಂಭಿಸಿದರು. ಉಚ್ಚ ನೀಚ ಜಾತಿಗಳಲ್ಲಿ ವರ್ಗೀಕೃತ ಸಾಮಾಜಿಕ ವ್ಯವಸ್ಥೆಯಲ್ಲಿ ಸಮಾನತೆಯ ಗಾಳಿ ಬೀಸ ತೊಡಗಿತು. ಶತಮಾನಗಳಿಂದ ತುಳಿಯಲ್ಪಟ್ಟ ಕೆಳವರ್ಗದ ಕೆಳಜಾತಿಯ ಜನ ವಿಚಾರ ಸ್ವಾತಂತ್ರ್ಯದೊಂದಿಗೆ ಮುಕ್ತ ಸಮಾಜದ ಕನಸು ಕಾಣತೊಡಗಿದರು. ಅವರು ಬಹು ಸಂಖ್ಯೆ ಯಲ್ಲಿ ಬಸವಣ್ಣನವರೊಂದಿಗೆ ಪಾಲ್ಗೊಂಡರು. ಜಾತಿಗಳ ವಿನಾಶದೊಂದಿಗೆ ಲಿಂಗಭೇದ ಕಡಿಮೆಯಾಗಿ ಸ್ತ್ರೀಯರು ಪುರುಷರೊಂದಿಗೆ ಆಚಾರ ವಿಚಾರಗಳಲ್ಲಿ ಸಮಪಾಲು ಪಡೆಯ ಲಾರಂಭಿಸಿದರು. ಮೇಲ್ಜಾತಿಯವರಿಗೆ ಕಸಿವಿಸಿಯಾಯಿತು. ಪಟ್ಟಭದ್ರ ಹಿತಾಸಕ್ತಿಗಳು ಕುಪಿತ ಗೊಂಡವು. ಬಸವಣ್ಣನವರ ಸಮಾಜ ಪರಿವರ್ತನೆಯ ಕಾರ್ಯಕ್ಕೆ ವಿರೋಧ ಉಂಟಾಯಿತು. ಈ ಘರ್ಷಣೆ ವಿಕೋಪಕ್ಕೆ ಹೋದಾಗ ರಕ್ತಕ್ರಾಂತಿಯಾ ಯಿತು. ರಾಜನ ಕೊಲೆಯಾಯಿತು. ಶರಣ ಸಮುದಾಯದ ಬೇಟೆಯಲ್ಲಿ ಸಹಸ್ರಾರು ಜನರು ಅಸುನೀಗಿದರು. ಬದುಕುಳಿದವರು ಪಲಾಯನಗೈಯ್ದರು. ಬಸವಣ್ಣನವರು ಕಲ್ಯಾಣದಿಂದ ಕೂಡಲಸಂಗಮಕ್ಕೆ ಹಿಂದಿರುಗಿ ದರಲ್ಲದೆ ಕೆಲ ದಿನಗಳಲ್ಲಿ  ಸ್ವರ್ಗಸ್ಥರಾದರು. ಕ್ರಾಂತಿಕಾರಿಗಳಿಗೆ ಹಿನ್ನಡೆ ಉಂಟಾಯಿತು. ಅವರು ತಕ್ಷಣ ವಿಫಲರಾದರು. ಆದರೆ ಅವರು ಬಿತ್ತಿದ ಕ್ರಾಂತಿಯ ಬೀಜಗಳು ನಾಡಿನಾದ್ಯಂತ ಹಬ್ಬಿದವು. ಇದೊಂದು ಅತ್ಯಂತ ಮಹತ್ವದ  ಸಾಮಾಜಿಕ ಪ್ರಯೋಗ.
ಈ ಪ್ರಯೋಗವನ್ನು ಸಮಾಜ ವಿಜ್ಞಾನ ಯಾವ ದೃಷ್ಟಿಯಿಂದ ನೋಡುತ್ತದೆ? ಈ ಪ್ರಯೋಗದ ಐತಿಹಾಸಕ, ಸಾಮಾಜಿಕ ಮಹತ್ವವೇನು? ಅದು ವಿಫಲವಾಯಿತೆ? ಸಫಲ ವಾಯಿತೆ? ಇಂದು ಆ ಪ್ರಯೋಗ ಎಷ್ಟರ ಮಟ್ಟಿಗೆ ಸಮಂಸಜ? ಬಸವಣ್ಣನವರ ತತ್ವಗಳು ಆದರ್ಶವಾದದ ಭಾವನಾಲೋಕದ ಪ್ರತಿಬಿಂಬಗಳೇ ಅಥವಾ ಅವುಗಳನ್ನು ವಾಸ್ತವಿಕ ಜಗತ್ತಿ ನಲ್ಲಿ ನಿತ್ಯ ಜೀವನ ದಲ್ಲಿ ಸಾಮಾಜಿಕ ರಚನೆಯಲ್ಲಿ ಅಳವಡಿಸಬಹುದೆ? ಬಸವಣ್ಣನವರು ಧರ್ಮ ಸಂಸ್ಥಾಪಕರೇ? ಸಮಾಜ ಸುಧಾರಕರೆ? ಸಾಹಿತಿಗಳೆ? ವಿಶ್ವಮಾನವರೆ? ದೇವ ಮಾನವರೆ? ಅಥವಾ ಕೇವಲ ವಿಚಾರವಾದಿಗಳೆ? ಅವರು ಕಟ್ಟಬಯಸಿದ ಸಮಾಜದ ವೈಜ್ಞಾನಿಕ ವಿಶ್ಲೇಷಣೆ ಸಾಧ್ಯವೆ? ಅವರ ವೈಫಲತೆಯನ್ನು ಸಮಾಜ ವಿಜ್ಞಾನ ಹೇಗೆ ವಿಶ್ಲೇಷಿಸುತ್ತದೆ. ಜಾಗತಿಕ ವೈಚಾರಿಕರಲ್ಲಿ ಬಸವಣ್ಣನವರ ಸ್ಥಾನವೇನು? ಜಾಗತಿಕ ಮಟ್ಟದಲ್ಲಿ ಸಾಮಾಜಿಕ ವಿಕಾಸವಾದದ ಪ್ರತಿಪಾದಕರಲ್ಲಿ ಬಸವಣ್ಣನವರ ಸ್ಥಾನವೇನು? ಜಾಗತಿಕ ಮಟ್ಟದಲ್ಲಿ ಸಾಮಾಜಿಕ ವಿಕಾಸವಾದದ ಪ್ರತಿ ಪಾದಕರಲ್ಲಿ ಬಸವಣ್ಣನವರು ಒಬ್ಬರಾಗಬಹುದೆ? ಸಮಾಜ ವಿಜ್ಞಾನಿಗಳು ವಿಶ್ಲೇಷಿಸಬೇಕಾದ ಕೆಲವು ಅಂಶಗಳಿವು.
ತಾಯಿಬೇರನ್ನು ಕಳೆದುಕೊಂಡು ಭಾರತದಲ್ಲಿ ನಿರ್ನಾಮವಾದ ಬೌದ್ಧಧರ್ಮ ಕೊಂಬೆ ಬೇರುಗಳೊಂದಿಗೆ ಅನೇಕ ದೇಶಗಳಲ್ಲಿ ಹರಡಿ ಇಂದು ಒಂದು ಅತೀ ದೊಡ್ಡ ಜಾಗತಿಕ ಧರ್ಮವಾಗಿ ಬೆಳೆದು ನಿಂತಿದೆ. ಅದು ಪರದೇಶ ಪರಭಾಷೆಗೆ ಹರಡಿ ಬೆಳೆಯಿತು. ಹಾಗೆ ಹರಡದೇ ಬಸವಧರ್ಮ ಸ್ವಸ್ಥಳದಲ್ಲಿ ಬೌದ್ಧ ಧರ್ಮದಂತೆ ವಿನಾಶದ ಹಾದಿ ಹಿಡಿಯಿತು. “ಹಿಂದೂ” ಮಹಾಸಾಗರದಲ್ಲಿ ಒಂದು ಬಿಂದುವಾಯಿತು. ಈ ಪ್ರಕ್ರಿಯೆಯಲ್ಲಿ “ಹಿಂದೂ” ಸಾಮಾಜಿಕ ಶಕ್ತಿಗಳ ಪಾತ್ರವೇನು? ಅದರ ಸಮಾಜ ವೈಜ್ಞಾನಿಕ ವಿಮರ್ಶೆ ಇಂದಿನ ಅವಶ್ಯಕತೆ ಎನ್ನಬಹುದು.
ಬಸವ ತತ್ವವೇ ತಮ್ಮ ಸ್ವತ್ತು ಎಂಬಂತೆ ಕೆಲ ಮೂಲ ಜಾತಿಗಳು ವರ್ತಿಸಿವೆ. ಇತ್ತ ಪೂರ್ಣ ಹಿಂದೂ ಆಗದೇ ಅತ್ತ ಪರಿಪೂರ್ಣ ಬಸವವಾದಿಯಾಗದೇ ಎರಡರ ನಡುವಿನ ಸಂಘರ್ಷದಲ್ಲಿ ಅರೆಬೆಂದ ಅರೆಜೀವದ “ಹಿಂದೂ-ಬಸವವಾದಿ” “ಹಿಂದೂ ಲಿಂಗವಂತ” “ವೀರಶೈವ-ಲಿಂಗವಂತ” ಜಾತಿಗಳ ನಕಾರಾತ್ಮಕ ಪ್ರಭಾವ ಬಸವಣ್ಣನವರ ತತ್ವಗಳು ಇಂದಿಗೂ ಶಕ್ತಿಶಾಲಿಯಾಗದಿರಲು ಎಷ್ಟರ ಮಟ್ಟಿಗೆ ಕಾರಣ? ಇದರ ಸಮಾಜ-ವೈಜ್ಞಾನಿಕ ವಿಶ್ಲೇಷಣೆ ಅಷ್ಟೆ ಮುಖ್ಯ.
ಕರ್ನಾಟಕದ ಸಾಮಾಜಿಕ ಜೀವನದ ಮೇಲೆ ಬಸವಣ್ಣನವರ ಪ್ರಭಾವವೇನು? ಕೆಳ ಜಾತಿಗಳ, ಕೆಳವರ್ಗಗಳ ಪರಸ್ಪರ ಹಾಗೂ ಮೇಲ್ಜಾತಿಗಳೊಂದಿಗಿನ ಸಂಬಂಧ ಪರರಾಜ್ಯಗಳಿಗೆ ಹೋಲಿಸಿದರೆ ಕರ್ನಾಟಕದಲ್ಲಿ ಭಿನ್ನವಾಗಿದೆಯೆ? ಕಾಯಕತತ್ವದ ಪ್ರಭಾವ ಕರ್ನಾಟಕದ ಪ್ರಗತಿಗೆ ಏನಾದರೂ ಸಂಬಂಧಿಸಿದೆಯೆ? ಸ್ತ್ರೀವಾದಿ ಬಸವಣ್ಣನವರ ವಿಚಾರಗಳು ಇಂದಿನ ಸ್ತ್ರೀಪರ ಚಳುವಳಿಗಳಿಗೆ ಎಷ್ಟು ಸಮಂಜಸ? ಇವೆಲ್ಲ ಪ್ರಶ್ನೆಗಳನ್ನು ವೈಜ್ಞಾನಿಕವಾಗಿ ಸಮಾಜ ವಿಜ್ಞಾನಿ ಗಳು ವಿಶ್ಲೇಷಿಸಬಹುದಲ್ಲವೆ?
ಕೆಲವೇ ಕೆಲವು ಇತಿಹಾಸ ತಜ್ಞರು ಬಸವಣ್ಣನವರ ಜೀವನ, ವಿಚಾರ, ಸಮಯ ಹಾಗೂ ಇತರ ಅಂಶಗಳ ಬಗ್ಗೆ ಮಹತ್ವದ ಅಧ್ಯಯನ ಕೈಗೊಂಡಿದ್ದಾರೆ. ಕೆಲವು ದಾರ್ಶನಿಕರು ಅವರ ತತ್ವಗಳ ದಾರ್ಶನಿಕ ಅಧ್ಯಯನ ಕೈಕೊಂಡಿದ್ದಾರೆ. ಆದರೆ ನಮಗೆ ಈಗ ಲಭ್ಯವಿರುವ ವಿಫುಲ ಬಸವಸಾಹಿತ್ಯ ಮುಖ್ಯವಾಗಿ ಸಾಹಿತಿಗಳಿಂದ ಹಾಗೂ ಪೌರಾಣಿಕ ಮೂಲಗಳಿಂದ ಬಂದಿದೆ. ಸಾಹಿತ್ಯಿಕ ಬರಹಗಳು ನಿರುಪಯೋಗವಲ್ಲದಿದ್ದರೂ ವೈಜ್ಞಾನಿಕವಾಗಿ ಅನೇಕ ಲೋಪದೋಷಗಳಿಂದ ಕೂಡಿರುತ್ತವೆ. ವಸ್ತುನಿಷ್ಠ ದೃಷ್ಟಿಕೋನದಿಂದ ಅನೇಕ ಸಲ ಬೇರ್ಪಟ್ಟು ಭಾವನಾತ್ಮಕ, ಸೃಜನಾತ್ಮಕ ಕಲ್ಪನೆಗಳಿಗೆ ಅವಕಾಶವಿತ್ತು ವಾಸ್ತವಾಂಶಗಳಿಗೆ ಕುಂದು ಬರುವ ಸಂಭವವೇ ಹೆಚ್ಚು. ಅದರಂತೆ ಪೌರಾಣಿಕ ಸಾಹಿತ್ಯ ಮಿಥ್ಯ ಹಾಗೂ ಅದ್ಭುತ ಪವಾಡಗಳ ಸರಮಾಲೆಗಳನ್ನು, ಕಟ್ಟುಕತೆಗಳನ್ನು ನಿರ್ಮಿಸಿ ದೇವಲೀಲೆ ದೇವಾಂಶಗಳಿಗೆ ಅತಿ ರಂಜಿತ ಅವಕಾಶ ನೀಡಿ ಸತ್ಯವನ್ನು, ಮಾನವೀಯ ಅಂಶಗಳನ್ನು ಮರೆಮಾಡುತ್ತವೆ. ಅದರಿಂದ ಐತಿಹಾಸಿಕ ಸತ್ಯಾಂಶಗಳಿಗೆ ವಂಚನೆಯಾಗುತ್ತದೆ.
ಕಳೆದ ಶತಮಾನದ ಪೂರ್ವಾರ್ಧದವರೆಗೆ ಬಸವಣ್ಣ ಜನರಿಗೆ ಪರಿಚಯವಿದ್ದುದ್ದು ಪೌರಾಣಿಕ ಮೂಲಗಳಿಂದಲೇ ಹೆಚ್ಚು. ಇಂದಿಗೂ ಕೂಡ ಅವರ ಜೀವನದ ಮುಖ್ಯಾಂಶಗಳು ನಮ್ಮ ಜ್ಞಾನ ಪುರಾಣಗಳಿಂದಲೇ ಬಂದದ್ದು. ಗೊತ್ತಿರುವ ಐದು ಪುರಾಣಗಳೆಂದರೆ ಪಾಲ್ಕುರಿಕೆ ಸೋಮನಾಥನ ತೆಲುಗು ಮೂಲದ ಬಸವ ಪುರಾಣ (೧೧೮೦), ಭೀಮಕವಿಯ ಕನ್ನಡ ಬಸವ ಪುರಾಣ (೧೩೬೯), ಹರಿಹರನ ಬಸವರಾಜ ದೇವರ ರಗಳೆ, ಸಿಂಗಿರಾಜನ ಸಿಂಗಿರಾಜ ಪುರಾಣ ಲಕ್ಕಣ ದಂಡೇಶನ ಶಿವತತ್ವ ಚಿಂತಾಮಣಿ. ಅನೇಕ ಐತಿಹಾಸಿಕ ಅಂಶಗಳ ಮೇಲೆ ಈ ಐದು ಪುರಾಣಗಳಲ್ಲಿ ಭಿನ್ನತೆಗಳಿವೆ. ಆದರೆ, ಶಾಸನಗಳ ಮೂಲಗಳಿಂದ ಖಚಿತವಾದ ಪುರಾವೆ, ಅಂಕಿ-ಅಂಶ, ದಿನಾಂಕ, ಕಾಲಮಾನ, ವ್ಯಕ್ತಿಗತ ಮಾಹಿತಿಗಳಿಂದ ಪೌರಾಣಿಕ ವಿಷಯಗಳನ್ನು ಐತಿಹಾಸಿಕವಾಗಿ ವಿಶ್ಲೇಷಿಸಲು ಸಾಧ್ಯವಾಗಿದೆ. ಕಳೆದ ಸುಮಾರು ೮೦ ವರ್ಷಗಳಿಂದ ಜಾನಪದ ಕ್ಷೇತ್ರದಲ್ಲಿ ನಡೆದ ಸಂಶೋಧನೆಗಳು ಬಸವಣ್ಣನವರ ವಚನಗಳನ್ನು ಕ್ರೋಡೀಕರಿಸುವ ಮೂಲಕ ಕರ್ನಾಟಕದ ಜನಜೀವನದಲ್ಲಿ ಅವರ ಪ್ರಭಾವವನ್ನು ಅರಿತು ಕೊಳ್ಳಲು ಸಹಾಯಕವಾಗಿದೆ. ಆಡುಭಾಷೆಯಲ್ಲಿ ನಾಡಜನರ ನೆನಪಿನಲ್ಲಿ ೮೦೦ ವರ್ಷಗಳ ನಂತರವೂ ನಿರಂತರವಾಗಿ ಬದುಕಿ ಬರುತ್ತಿರುವ ಭಜನೆಗಳಲ್ಲಿ, ಪಡೆನುಡಿಗಳಲ್ಲಿ, ಒಡಪು ಗಳಲ್ಲಿ, ವೀರಗಾಸೆಗಳಲ್ಲಿ, ಪುರವಂತರ ಸ್ಮೃತಿಗಳಲ್ಲಿ ಬಸವಣ್ಣನವರು ಬದುಕಿದ್ದಾರೆ. ಇವುಗಳ ಸಾಮಾಜಿಕ, ವೈಜ್ಞಾನಿಕ ಅರ್ಥವೇನು? ಮಹತ್ವವೇನು? ಬಸವಣ್ಣನವರ ವಚನಗಳು ಜನರಾಡುವ ಸರಳ ದೇಶಿ ಭಾಷೆಯಲ್ಲಿವೆ. ಅವರು ಸಂಸ್ಕೃತದಲ್ಲಿ ವಚನ ಬರೆಯಲಿಲ್ಲ. ಬುದ್ಧ ಪಾಲಿ ಭಾಷೆಯನ್ನು ಉಪಯೋಗಿಸಿದ. ಆದ್ದರಿಂದ ಧಾರ್ಮಿಕ ವಿಚಾರಗಳು ಪಂಡಿತರಿ ಗಲ್ಲದೇ ಪಾಮರರಿಗೂ ಲಭ್ಯವಾದವು. ಪ್ರೊಟೆ ಸ್ಟಂಟ್ ಧರ್ಮ ಸಂಸ್ಥಾಪಕನಾದ ಲೂಥರ್ ಬೈಬಲ್‌ನ್ನು ಜನರಾಡುವ ಜರ್ಮನ್ ಭಾಷೆಗೆ ತರ್ಜುಮೆ ಮಾಡಿದ.
ಇವೆಲ್ಲ ಅಂಶಗಳನ್ನು ಬದಲಾದ ಇಂದಿನ ಆಧುನಿಕ ವೈಜ್ಞಾನಿಕ ದೃಷ್ಟಿಕೋನದಿಂದ ವಿಶ್ಲೇಷಿಸುವ ಅವಶ್ಯಕತೆ ಇದೆ. ಕೂಡಲಸಂಗಮ ಅಭಿವೃದ್ದಿ ಪ್ರಾಧಿಕಾರದ ಮೂಲಕ ಬಸವ ತತ್ವಗಳ ಪ್ರಚಾರ, ಸಂಶೋಧನೆ ಹಾಗೂ ಅಧ್ಯಯನಗಳಿಗೆ ಹೆಚ್ಚಿನ ಒತ್ತು ನೀಡಲಾಗುತ್ತಿದೆ. ಇದರ ಅಂಗವಾಗಿಯೇ ಕರ್ನಾಟಕ ವಿಶ್ವವಿದ್ಯಾಲಯ ವ್ಯಾಪ್ತಿಯ ಸಮಾಜಶಾಸ್ತ್ರ ಪ್ರಾಧ್ಯಾಪಕರ ಸಂಘ ಹಮ್ಮಿಕೊಂಡಿರುವ ಎರಡು ದಿನಗಳ “ಬಸವತತ್ವ, ಸಮಾಜ ಹಾಗೂ ಸಾಮಾಜಿಕ ಬದಲಾವಣೆ” ಬಗ್ಗೆ ನಡೆದ ವಿಚಾರಗೋಷ್ಠಿಯನ್ನು ಪ್ರಾಧಿಕಾರವು ಸ್ವಾಗತಿಸಿದೆ. ಬಸವ ತತ್ವಗಳನ್ನು ವಿವಿಧ ವೈಜ್ಞಾನಿಕ ದೃಷ್ಟಿಕೋನದಿಂದ ವಿಶ್ಲೇಷಿಸುವ ಪ್ರಯತ್ನಗಳಲ್ಲಿ ಈ ವಿಚಾರಗೋಷ್ಠಿ ಮೊದಲನೆಯದಾಗಿದೆ. ಮುಂಬರುವ ದಿನಗಳಲ್ಲಿ ಮನೋವಿಜ್ಞಾನ, ಮಾನವ ವಿಜ್ಞಾನ, ರಾಜ್ಯಶಾಸ್ತ್ರ, ಇತಿಹಾಸ, ಸಾಹಿತ್ಯ, ಸಂಗೀತ ಇತ್ಯಾದಿ ವಿಷಯ ಪರಿಣತರಿಂದ ವಿಶೇಷ ವಾದ ಗೋಷ್ಠಿಗಳನ್ನು ಬಸವತತ್ವದ ಬಗ್ಗೆ ನಡೆಸುವ ಉದ್ದೇಶವಿದೆ. ಗೋಷ್ಠಿಗಳ ಸಾರಾಂಶಗಳನ್ನು ಗ್ರಂಥರೂಪದಲ್ಲಿ ಹೊರತರಲಾಗುವದು.
ಸಮಾಜ ವಿಜ್ಞಾನದಲ್ಲಿ ಧಾರ್ಮಿಕ ಸಂಗತಿಗಳ ಅಧ್ಯಯನ ಹೊಸದಲ್ಲ. ಸಮಾಜ ವಿಜ್ಞಾನದ ಪಿತಾಮಹ ಎಂದು ಕರೆಯಲ್ಪಡುವ ಆಗಸ್ಟ್ ಕೋಮ್ಟ್ (೧೭೯೮-೧೮೫೭) ಅವರು ಬಾಹ್ಯವಾಗಿ ನಮ್ಮ ಗಮನ ಸೆಳೆಯುವ ಸಾಮಾಜಿಕ ಘಟನೆಗಳಿಗೆ ಇತಿಮಿತಿಗಳಿವೆ ಎಂದು ಅರಿತಿದ್ದರು. ಅವುಗಳ ಆಧ್ಯಾತ್ಮಿಕ, ದೈವಾತ್ಮಿಕ ಹಾಗೂ ಧಾರ್ಮಿಕ ಆಧಾರಗಳನ್ನು ತಿಳಿಯಲೆತ್ನಿಸಿದ್ದರು. ಅದರಂತೆ ಎಮಿಲಿ ಡುರಖೈಮ (೧೮೫೮-೧೯೧೭) ಮತ್ತೊಬ್ಬ ಅತಿ ಶೇಷ್ಠ ಸಮಾಜ ವಿಜ್ಞಾನಿ ಆಧ್ಯಾತ್ಮಿಕ ಸತ್ಯ, ನೈತಿಕತೆ, ಧರ್ಮ, ಸಾಮಾಜಿಕ ವ್ಯವಸ್ಥೆಯಲ್ಲಿ ಧರ್ಮದ ಮಹತ್ವ, ಎಂಬೆಲ್ಲ ಅಂಶಗಳ ಮೇಲೆ ಹೆಚ್ಚಿನ ವಿಷಯಗಳನ್ನು ವೈಜ್ಞಾನಿಕವಾಗಿ ಬೆಳಕಿಗೆ ತಂದವನು. ಕಾರ್ಲ್‌ಮಾರ್ಕ್ಸ್ (೧೮೧೮-೧೧೮೩) ಅವರು ಧರ್ಮದ ವಿರೋಧಿ ಯಾಗಿದ್ದರೂ ಅದರ ವಾಸ್ತವಿಕತೆಯ ಮಹತ್ವ ಹಾಗೂ ಸಾಮಾಜಿಕ ಜೀವನದಲ್ಲಿ ಧರ್ಮ ಬೀರುವ ಪ್ರಭಾವಗಳನ್ನು ಮಾರ್ಮಿಕವಾಗಿ ವಿವರಿಸಿದರು. ಮ್ಯಾಕ್ಸ್ ವೇಬರ್ (೧೮೬೪-೧೯೨೦) ಅವರು ಅತ್ಯಂತ ಪ್ರಭಾವಿ ಜರ್ಮನ್ ಸಮಾಜಶಾಸ್ತ್ರಜ್ಞರು. “ಆದರ್ಶ ಪ್ರಕಾರಗಳು” ಎಂಬ ಪರಿಕಲ್ಪನೆಯ ಮುಖಾಂತರ ಸಾಮಾಜಿಕ ಪ್ರಕ್ರಿಯೆಗಳನ್ನು ವಿಶ್ಲೇಷಿಸಿದವರು. ಪ್ರೊಟೆಸ್ಟಂಟ್ ಧರ್ಮದಿಂದ ಯುರೋಪ್ ದೇಶಗಳಲ್ಲಿ ಆದ ಮೂಲಭೂತ ಪ್ರಗತಿಯನ್ನು ವೈಜ್ಞಾನಿಕವಾಗಿ ವಿವರಿಸಿದವರು. ಇವೆಲ್ಲವುಗಳ ಪರಿಣಾಮ ದಿಂದ ಇಂದು ಧಾರ್ಮಿಕ ಸಮಾಜ ವಿಜ್ಞಾನ ಒಂದು ವಿಶೇಷ ಕ್ಷೇತ್ರವಾಗಿ ಬೆಳೆದು ನಿಂತಿದೆ. ಜಗತ್ತಿನಲ್ಲಿ ಇತ್ತೀಚೆಗೆ ತಲೆ ಎತ್ತಿರುವ ಮೂಲಭೂತವಾದ, ಸಂಸ್ಕೃತಿ ಸಂಘರ್ಷಗಳಡಿ ಯಲ್ಲಿ ಅಡಗಿರುವ ಧರ್ಮಗಳ ಮಹತ್ವವನ್ನು ಧಾರ್ಮಿಕ ಸಮಾಜವಿಜ್ಞಾನ ವಿಶ್ಲೇಷಿಸಬಲ್ಲದು.
ಧರ್ಮ ಜಾತಿಗಳೆ ಅತಿಯಾದ ಈ ದೇಶದಲ್ಲಿ ಧಾರ್ಮಿಕ ಸಮಾಜವಿಜ್ಞಾನ ವಿಫುಲವಾಗಿ ಬೆಳೆದಿಲ್ಲ. ಅವಕಾಶಗಳು ವಿಫುಲವಾಗಿವೆ. ಭಾರತದಲ್ಲಿ ಸಮಾಜವಿಜ್ಞಾನಿಗಳ ಸಂಖ್ಯೆಯೂ ದೊಡ್ಡದೇ. ಪ್ರತಿಯೊಂದು ಕಲಾ ಕಾಲೇಜುಗಳಲ್ಲಿ ವಿಶ್ವವಿದ್ಯಾಲಯಗಳಲ್ಲಿ ಸಮಾಜವಿಜ್ಞಾನ ವಿಭಾಗವಿದೆ. ಸಮಾಜಶಾಸ್ತ್ರಜ್ಞರಿದ್ದಾರೆ. ಈವರೆಗೆ ಅವರು ಮಾಡಿರುವ ಧರ್ಮದ ಬಗೆಗಿನ ಸಂಶೋಧನೆಗಳು, ಚಿಂತನೆಗಳು ಬಹು ವಿರಳ, ಈ ಲೇಖನದಲ್ಲಿ ಎತ್ತಿರುವ ಪ್ರಶ್ನೆಗಳೆ ಅವರಿಗೆಲ್ಲ ಒಂದು ರೀತಿಯ ಆಹ್ವಾನ.
ಬಸವತತ್ವ : ಸಾಮಾಜಿಕ ಬದಲಾವಣೆ : ೫ ಸಂಗಮ : ಬಿಕ್ಕಟ್ಟಿನ ಪರಿಹಾರ
ಸಮಾಜಶಾಸ್ತ್ರಜ್ಞರ ದೃಷ್ಟಿಕೋನದಿಂದ ವಿವಿಧ ಆಯಾಮಗಳ ಮೂಲಕ ಬಸವ ತತ್ವವನ್ನು ತನ್ಮೂಲಕವಾಗಿ ಭಾರತೀಯ ತತ್ವಮೀಮಾಂಸೆ ಹಾಗೂ ಪ್ರಸ್ತುತಕ್ಕೆ ಸಂಬಂಧಿಸಿದ ಅನೇಕ ವಿಚಾರಗಳನ್ನು ಆಯಾ ಕಾಲಘಟ್ಟದಲ್ಲಿ ಇಟ್ಟು ನೋಡುವಂತಹ ಒಂದು ವಿಚಾರ ಸಂಕಿರಣ ಮತ್ತು ಚಿಂತನ ಮಂಥನ ನಡೆದಿದೆ. ಅದರಲ್ಲಿ ಬೆಳಿಗ್ಗೆಯಿಂದ ನಾನು ಭಾಗವಹಿಸಿದ್ದೇನೆ. ಅದರಿಂದ ನಾವು ಹೆಚ್ಚು ಲಾಭವನ್ನು ಪಡೆದಿದ್ದೇವೆ. ನೋಡುವ ದೃಷ್ಟಿಯನ್ನು ವಿಶಾಲಗೊಳಿಸಿಕೊಳ್ಳುವಂತಹ ಒಂದು ಸಮಸ್ಯೆಗೆ ಎಷ್ಟು ಮಗ್ಗಲುಗಳು ಇರುತ್ತವೆ ಎನ್ನುವುದನ್ನು ಅರ್ಥ ಮಾಡಿಕೊಳ್ಳುವುದಕ್ಕೆ ಸಾಧ್ಯ ಆಗುತ್ತದೆ. ಆ ದೃಷ್ಟಿಕೋನದಿಂದ ಇವತ್ತು ಸಮಾಜಶಾಸ್ತ್ರಜ್ಞರ ದೃಷ್ಟಿಕೋನ ಮತ್ತು ಅದಕ್ಕಿಂತ ಹೆಚ್ಚಾಗಿ ಒಬ್ಬ ಸಾಮಾನ್ಯ ಮನುಷ್ಯನ ದೃಷ್ಟಿಕೋನದಿಂದಲೂ ಕೂಡ ನಾವು ಒಂದು ಸಮಸ್ಯೆಯನ್ನು ಯಾವ ನಿಟ್ಟಿನಲ್ಲಿ ಅರ್ಥಮಾಡಿ ಕೊಳ್ಳಲಿಕ್ಕೆ ಅಥವಾ ಮನುಷ್ಯನ ವಿಕಸನದ ಹಾದಿಯಲ್ಲಿ ಬಂದಿರುವ ಇಂತಹ ತತ್ವ ಮೀಮಾಂಸೆಗಳೂ ಕೂಡ ಮನುಷ್ಯನ ಬದುಕಿನ ಮೂರ್ತ ಸ್ವರೂಪಕ್ಕೆ ಎಷ್ಟರಮಟ್ಟಿಗೆ ಸಹಕಾರಿಯಾಗುತ್ತವೆ ಎನ್ನುವುದು ಕೂಡ ಬಹಳ ಮುಖ್ಯವಾದ ವಿಷಯ ಆಗಿರುತ್ತದೆ. ಕನ್ನಡ ನಾಡಿಗೆ ವಿಶಿಷ್ಟ ಕೊಡುಗೆಯನ್ನು ಕೊಟ್ಟ ಕಾಯಕ ಜೀವಿಗಳ ಚಳುವಳಿಗೆ ಅಡಿಪಾಯ ಹಾಕಿದ ಪವಿತ್ರ ಕ್ಷೇತ್ರವಾದ ಕೂಡಲ ಸಂಗಮದಲ್ಲಿ ನಾವಿಂದು ನೆರೆದಿದ್ದೇವೆ. ಕೂಡಲಸಂಗಮ ಅಂದ ತಕ್ಷಣವೇ ಬಸವಣ್ಣನವರು ನೆನಪಾಗುತ್ತಾರೆ. ಅದಕ್ಕಿಂತ ಹೆಚ್ಚಾಗಿ ಸಂಗಮ ಸ್ಥಾನಗಳೇನಿವೆಯೋ ಅವೆಲ್ಲವೂ ಕೂಡ ಮನುಕುಲದ ಸವಾಲುಗಳನ್ನು ಬಿಕ್ಕಟ್ಟುಗಳನ್ನು ಬಗೆಹರಿಸುವ ಸ್ಥಾನಗಳು ಅಂತಾನೆ ನಾವು ಭಾವಿಸಿಕೊಳ್ಳಬೇಕು. ನಮ್ಮ ಪೂರ್ವಜರು ಇಂತಹ ಸಂಗಮ ಕ್ಷೇತ್ರಗಳಿಗೆ ಪವಿತ್ರತೆಯ ಲೇಪವನ್ನು ಅಂಟಿಸಿದ್ದಾರೆ. ಆಧ್ಯಾತ್ಮಿಕ ಹಾಗೂ ಸಮಾನತೆಯ ಹಸಿವನ್ನು ಇಂತಹ ಕ್ಷೇತ್ರದಿಂದ ಬಗೆಹರಿಸುವ ಪ್ರಯತ್ನಗಳು ಇಲ್ಲಿ ನಡೆದವು, ಅಂದುಕೊಳ್ಳಬೇಕು. ಆ ದೃಷ್ಟಿಯಿಂದಲೇ ಪ್ರಾಯಶಃ ನಮ್ಮ ಸಂಸ್ಕೃತಿಯಲ್ಲಿ ಈ ಸಂಗಮಗಳು ಅಂದರೆ ದೊಡ್ಡದರಲ್ಲಿ ಸಣ್ಣದು ಸಂಗಮವಾಗಿ ಸೇರುವಂತಹದು. ಆ ರೀತಿ ಆದಂತಹ ಸಂಗಮ ಸ್ಥಾನಗಳಿಗೆ ಜಲಸಂಸ್ಕೃತಿಯ ಒಂದು ದೊಡ್ಡ ಪರಿಪಾಠವಿದೆ. ಅಗ್ನಿ ಸಂಸ್ಕೃತಿಯನ್ನು ವಿರೋಧಿಸುವ ರೀತಿಯ ಜಲಸಂಸ್ಕೃತಿ ಮುಖಾಮುಖಿಯಾಗಿ ನಿಲ್ಲುತ್ತದೆ. ತಲಸ್ಪರ್ಶಿ, ತಳಸ್ತರ ಅಥವಾ ಕೆಳಸ್ತರದ ಅಧೋಮುಖಿ ಸಂಸ್ಕೃತಿ ಊರ್ಧ್ವಮುಖಿ ಸಂಸ್ಕೃತಿಯನ್ನು ವಿರೋಧಿ ಸುತ್ತದೆ. ನೋಡುವ ದೃಷ್ಟಿ ಬೇರೆ ಬೇರೆ ಯಾದರೂ ಇಲ್ಲಿ ಸೌಹಾರ್ದದ ಸಾಧ್ಯತೆಗಳಿವೆ. ಕೆಳವರ್ಗದ ಆಶಯಗಳನ್ನು ಅವು ನಡೆದು ಬಂದ ಬಗೆಯನ್ನು ದೇವಿಪ್ರಸಾದ ಚಟ್ಟೋ ಪಾಧ್ಯಾಯರು ಅದ್ಭುತ ರೀತಿಯಲ್ಲಿ ಗುರುತಿಸಿದ್ದಾರೆ. ಮಾನವನ ವಿಕಸನದ ಹಾದಿಯಲ್ಲಿ ೨ ಲಕ್ಷ ೪೦ ಸಾವಿರ ವರ್ಷಗಳು ಗತಿಸಿವೆ. ಈ ಅವಧಿಯನ್ನು ೧ ತಾಸಿಗೆ ೨೦ ಸಾವಿರ ವರ್ಷಗಳಂತೆ ಹಂಚಿದರೆ ಕೇವಲ ಅರ್ಧ ಗಂಟೆಯ ಕಾಲದಲ್ಲಿ ಅಂದರೆ ಹನ್ನೆರಡು ತಾಸುಗಳಲ್ಲಿ ಸಾವಿರ ವರ್ಷಗಳಿಂದೀಚೆಗೆ ಅದ್ಭುತ ಬದಲಾವಣೆಗಳಾಗಿವೆ. ಅರ್ಧಗಂಟೆಯೀಚೆಗೆ ಬೆಂಕಿ ಯನ್ನು ಕಂಡು ಹಿಡಿದ ಕಾಲ, ಬೇಟೆಯಿಂದ ಕೃಷಿಯನ್ನು ಕಂಡು ಹಿಡಿದ ಕಾಲ, ಮೃಗೀಯ ಬದುಕು ಕಳೆದು ಆಹಾರ ಹುಡುಕುವ ಪ್ರಯತ್ನ, ಪ್ರಕೃತಿ ಇಲ್ಲದ ಜಾಗದಲ್ಲಿ ಕೃಷಿ ಮೂಲಕ ಆಹಾರವನ್ನು ಉತ್ಪಾದಿಸುವ ಪ್ರಯತ್ನ ಕಳೆದ ೫೦ ವರ್ಷಗಳಲ್ಲಿ ನಡೆದಿದೆ. ಬದುಕು ಗಣಕೀಕೃತ Electronic ಯುಗದ ಜಗತ್ತನ್ನು ಸಣ್ಣ ಗ್ರಾಮವಾಗಿಸಿದೆ. ಈ ೫೦ ವರ್ಷಗಳಲ್ಲಿ ಮಾಹಿತಿ ತಂತ್ರಜ್ಞಾನದ ವೇಗದ ಬೆಳವಣಿಗೆ ೫೦ ವರ್ಷಗಳಿಗೆ ಮೀರಿದ ಪ್ರಗತಿ ಮಾಡಿದೆ. ವಿಶ್ವವನ್ನು ಮನೆಯ ಪಡಸಾಲೆಗೆ ಸೇರಿಸಿದೆ. ಜಗತ್ತು ಹತ್ತಿರವಾಗಿದೆ. ಆದರೆ, ಮನುಷ್ಯ ಹತ್ತಿರವಾದನೇ? ಮಾನವನ ಈ ಪ್ರವೃತ್ತಿಗೆ ಚಿಂತನೆಗಳು, ಆಂದೋಲನ ಗಳು ನಡೆದಿವೆ. ತಾನು ನಡೆದ ಜಾಡಿನಲ್ಲೇ ತನ್ನತನ ಉಳಿಸಿಕೊಳ್ಳುವ ಯತ್ನಗಳು ಸಾಗಿವೆ. ಆಧುನಿಕ ಮನುಷ್ಯ ಭಕ್ತನಾಗಲಾರ. ಭಕ್ತನಿಗೆ ಪ್ರಶ್ನಾತೀತವಾದ ನಂಬಿಕೆ ಬೇಕು. ಈಗ ಇಲ್ಲಿ ನಂಬಿಕೆಗಳ ಪ್ರಶ್ನೆ ಇದೆ. ಅನುಮಾನ ಸಂಶಯದ ಮನಸ್ಸಲ್ಲಿ, ನಿರಂತರ ಸತ್ಯಾನ್ವೇಷಣೆ ನಡೆದಿದೆ. ಚಲನಶೀಲತೆ ಅದರ ಗುಣ. ಹರಿಯುವ ನದಿಗೆ ಮೈಯೆಲ್ಲ ಕಾಲುಯೆಂದು ಶರಣರ ವಚನವಿದೆ. ಚರಿತ್ರೆ ನಿಂತ ನೀರಲ್ಲ. ಬುದ್ಧ, ಬಸವ ಮಾಡಿದ ಆಂದೋಲನದ ಪರಿಣಾಮಗಳು ಆಯಾ ಕಾಲಘಟ್ಟ ದಲ್ಲಿ ಸ್ಥಗಿತಗೊಂಡಂತೆ ಕಂಡರೂ ಮತ್ತೆ ಮತ್ತೆ ಚಿಗುರೊಡೆದಿವೆ. ಚರಿತ್ರೆಗೆ ಗತಿಶೀಲತೆ ಇದೆ. ಚಲನಶೀಲ ಗುಣವಿದೆ. ಓಟ ಗುರುತ್ವವನ್ನು ಕಾಪಾಡಿಕೊಳ್ಳುತ್ತದೆ. ಬೈಸಿಕಲ್ ಗಾಲಿಗಳ ಮೇಲೆ ನಿಂತಿರಬೇಕಾದರೆ ಓಡುತ್ತಲೇ ಇರಬೇಕು.
ಕೃಷ್ಣ, ಮಲಪ್ರಭೆಯರಂತೆ ಚಲನಶೀಲತೆ ಸಹಜಗುಣವಾಗಿ ಹರಿಯುತ್ತಲೇ ಇರುತ್ತದೆ.  ಬುದ್ಧನಿಗೂ ಆ ಕಾಲದಲ್ಲಿ ಸಮಾಜದಲ್ಲಿ ಹೆಣ್ಣು ಗಂಡುಗಳಲ್ಲಿ ಹಾಗೂ ಜಾತಿಗಳ ನಡುವೆ ಸಮಾನತೆ ತರಲಾಗಲಿಲ್ಲ. ತನ್ನ ಸಂಘ ಜೀವನದಲ್ಲಿ ಮಾತ್ರ ಆಮ್ರಪಾಲಿಕೆಯಂತಹ ಗಣಿಕೆಯನ್ನು ಮತ್ತು ಅಂತಹ ಅನೇಕ ಹೆಣ್ಣು ಮಕ್ಕಳನ್ನು ಸೇರಿಸಿಕೊಳ್ಳುವ ಮೂಲಕ ಜಾತಿ ಅಂತರವನ್ನು ತೆಗೆದು ಹಾಕಿ ಸಮಾನತೆ ತಂದ. ಆದರ್ಶದ ಬೆನ್ನು ಹತ್ತುವ ಕುತೂಹಲ ರೋಚಕವಾದದ್ದು. ಅದು ಕ್ರಿಯಾತ್ಮಕ ತೃಪ್ತಿಯನ್ನು ಕೊಡುತ್ತದೆ. ಬುದ್ಧನ ತತ್ವವನ್ನು ಯಾರೂ ಭ್ರಷ್ಟಗೊಳಿಸ ಲಾರರು. ಬುದ್ಧನ ಪ್ರಾಮಾಣಿಕತೆ ವಾಂಛೆಯನ್ನು ಮೀರಿದ್ದು. ವಿಷಯಾಸಕ್ತಿಯನ್ನು ಮೀರಿದ ಬದುಕು ಬುದ್ಧನದು. ಬುದ್ಧನ ಕಾರ್ಯ ವಿಫಲವಾಗಲಿಲ್ಲ.
ಗಂಡು ಹೆಣ್ಣನ್ನು ಕಂಡೊಡನೆ ವಿಷಯಾಸಕ್ತಿಯ ಪುರುಷ ಪ್ರಧಾನದ ಒತ್ತಡ, ಹೆಣ್ಣಿನ ದೇಹದ ರಚನೆ ಅವಳಲ್ಲಿ ದೈಹಿತ ಅಶಕ್ತತೆಯನ್ನು ತಂದಿದೆಯೆಂದು ಪ್ರಖ್ಯಾತ ಮನೋ ಶಾಸ್ತ್ರಜ್ಞ ಸಿಗ್ಮಂಡ ಫ್ರಾಡ ಹೇಳುತ್ತಾನೆ. ಆ ದೈಹಿಕ ಅಶಕ್ತತೆಯನ್ನು ಪುರುಷಪ್ರಧಾನ ಸಮಾಜ, ದುರುಪಯೋಗಪಡಿಸಿಕೊಂಡು, ಶೋಷಣೆಗೆ ಎಡೆಮಾಡಿದೆ. ಪ್ರಾದೇಶಿಕ ದೇಹದಾರ್ಢ್ಯತೆಗಳು ಬುಡಕಟ್ಟು ಜನಾಂಗಗಳ ಈ ಶಾರೀರಿಕ ರಚನೆಯಲ್ಲಿ ಒಂದೊಂದು ತೆರನಾಗಿರುತ್ತದೆ, ಅನು ಕೂಲತೆ ಹಾಗೂ ಅನಾನುಕೂಲತೆಗಳನ್ನು ಕಲ್ಪಿಸಿಕೊಡುತ್ತದೆ. ಸಾಪೇಕ್ಷ ಹಾಗೂ ವೈರುಧ್ಯಗಳ ಹೋರಾಟದ ಪ್ರಕ್ರಿಯೆ ನಡೆಯುತ್ತದೆ.
ಬಂಧ ಮುಕ್ತತೆ – Emancipation ಇಂದು ಬಹು ಚರ್ಚಿತ ವಿಷಯ. ಜಾತಿ, ಬಡತನ, ಅಂಧ ಶ್ರದ್ಧೆಗಳ ಕಾರಣಕ್ಕಾಗಿ ಭಾರತೀಯ ಗೃಹಿಣಿಯರು ಬಂಧನಕ್ಕೆ ಒಳಗಾಗಿದ್ದಾರೆ. ಇದನ್ನು ಪಾಶ್ಚಾತ್ಯ ಪ್ರಪಂಚದಲ್ಲಿ ಕಾಣಲಿಕ್ಕಾಗದು. ಮಹಿಳಾ ನಾಯಕಿಯರ ಸೃಷ್ಟಿಯಾಗಿದೆ. ಇಸ್ರೇಲ್ ೨ನೇ ಪ್ರಧಾನಿ  ಗೋಲ್ಡಾಮೆಯಿರ್, ಇಂಗ್ಲೆಂಡಿನ ಪ್ರಧಾನಿ ಮಾರ್ಗರೇಟ್ ಥ್ಯಾಚರ್ ಮಹಿಳಾ ನಾಯಕತ್ವ ವಹಿಸಿದರೆ, ಮಹಿಳಾ ಶೋಷಣೆ ನಡೆಯುತ್ತಿರುವ ಸಮುದಾಯದಲ್ಲಿ ಭಾರತದ ಇಂದಿರಾಗಾಂಧಿ, ಶ್ರೀಲಂಕಾದ ಸಿರಿಮಾವೊ ಬಂಡಾರ ನಾಯಕೆ, ಚಂದ್ರಿಕಾ ಕುಮಾರ ತುಂಗೆ, ಪಾಕಿಸ್ತಾನದ ಬೇನಜಿರ್ ಭುಟ್ಟೋ, ಇಂಡೋನೇಶಿಯಾದ ಮೇಘಾವತಿ ಸುಕರ್ಣೊ, ಬಂಗ್ಲಾ ದೇಶದ ಬೇಗಂ ಹಸೀನಾ, ಖಲೀದಾ ಜಿಯಾ ಇವರುಗಳು ಲಿಂಗಭೇದ ಮರೆತು ಸಮುದಾಯದ ನಾಯಕತ್ವವನ್ನು ವಹಿಸಿಕೊಂಡ ಮಹಿಳೆಯರು. ಅಂದರೆ ಇಡೀ ಸ್ತ್ರೀ ಸಮುದಾಯ ಶೋಷಣೆ ಯಿಂದ ಹೊರಬಂತೇ? ಎನ್ನುವ ಪ್ರಶ್ನೆ ಎದುರಾಗುತ್ತದೆ. ಇಂತಹ ಸಂದರ್ಭದಲ್ಲಿ ಗೋಚರಿಸುವ ವೈರುಧ್ಯಗಳು ಸಹಜ ಪ್ರಕ್ರಿಯೆಗಳು. ಇವುಗಳಲ್ಲಿ ಮುಖ್ಯ ಯಾವುವು? ಅಮುಖ್ಯ ಯಾವುವು? ಎನ್ನುವುದನ್ನು ಗುರುತಿಸಬೇಕಾಗುತ್ತದೆ. ಸಮಾನತೆಯ ಆಶಯ ವೈದಿಕ ಅಂಗಳದಿಂದ ಹೊರಬರಲಾಗಲಿಲ್ಲ. ಚರ್ಚೆಗಳು ಸೌಹಾರ್ದಯುತವಾಗಿ ಚಾರಿತ್ರ ಸಂದರ್ಭದ ಎಲ್ಲೆ ಮೀರಿ ನಡೆಯಬೇಕು.
ಈ ಹಿನ್ನೆಲೆಯಲ್ಲಿ ಬಸವಣ್ಣನವರನ್ನು ಗಮನಿಸಬೇಕು. ವಚನಗಳು ಸಾಹಿತ್ಯಿಕ ಸೃಷ್ಟಿ ಯಾಗಿ ಬರಲಿಲ್ಲ. ಉಪ ಉತ್ಪನ್ನಗಳಾಗಿ By  products ಆಗಿ ಬಂದವು. ಕೊಂಡಗುಳಿ ಕೇಶಿರಾಜ, ಜೇಡರ ದಾಸಿಮಯ್ಯನಿಂದ ಹಿಡಿದು ಕೆಂಭಾವಿ ಭೋಗಯ್ಯನವರೆಗೆ ವಚನ ಪರಿಭಾಷೆ ತಯಾ ರಾಗಿತ್ತು. ಲೆನಿನ್ ಅಭಿಪ್ರಾಯದಂತೆ ಹೋರಾಟಕ್ಕೆ ಒಂದು Strategy ತಂತ್ರ ಇರುತ್ತದೆ. ಸಂಘಟನೆಯ ಗರ್ಭದಲ್ಲಿ ಚಳುವಳಿಗಳು ಇರುತ್ತವೆ. ಚಳುವಳಿಯ ಗರ್ಭದಲ್ಲಿ ಹೋರಾಟ ವಿರುತ್ತದೆ.
ಬಸವಣ್ಣ ೧೨ನೇ ಶತಮಾನದ ಚಳುವಳಿಯ ನೇತಾರ. ಆತನಿಗೆ ಭಕ್ತಿ ಭಂಡಾರಿ ಯಾಗಿರುವುದರ ಜೊತೆಗೆ ಸಂಘಟಿಸುವ ಜವಾಬ್ದಾರಿ ಇತ್ತು. ಎಲ್ಲರನ್ನು ಕಟ್ಟಿಕೊಂಡು ಹೋಗುವ ಹೊಣೆಗಾರಿಕೆ ಇತ್ತು. ಆ  Grace-Nobility  ಘನತೆ ಜವಾಬ್ದಾರಿಗಳಿಂದ ಸಮಾಜಮುಖಿಯಾಗಿ ೮೦೦ ವರ್ಷಗಳ ಹಿಂದಿನ ಕಾಲಘಟ್ಟದ ಚಿಂತನೆ ಈಗ ಸ್ತ್ರೀವಾದಕ್ಕೆ ಕಾರಣವಾಯಿತು. ಇಲ್ಲಿ ಹೋರಾಟಗಾರರ ಸಂಕಷ್ಟಗಳನ್ನು ಅರ್ಥೈಸಿಕೊಳ್ಳಬೇಕು. ಡಾ. ರಾಮ ಮನೋಹರ ಲೋಹಿಯಾ ಪ್ರಕಾರ ದಲಿತರೆಂದರೆ ತುಳಿತಕ್ಕೊಳಗಾದವರು. ಹೆಣ್ಣು ಮಕ್ಕಳು ಬ್ರಾಹ್ಮಣರೇ ಆಗಿರಲಿ, ಅನ್ಯಜಾತಿ ಆಗಿರಲಿ, ಹಿಂದುಳಿದ ಜನಾಂಗದವರೆಲ್ಲ ಶೋಷಣೆಗೆ, ಅನ್ಯಾಯಕ್ಕೆ ಒಳಗಾದವರು.
ಸೌಂದರ್ಯ ಮತ್ತು ಮೈ ಬಣ್ಣ ಎನ್ನುವ ಲೇಖನದಲ್ಲಿ ಕಪ್ಪೇ ಸುಂದರ ಎಂದು ಭಾರತೀಯ ಮನಸ್ಸು ನಂಬಿದೆ. ಕೃಷ್ಣ ಕಪ್ಪು ಆದರೂ ಆತ ಸುಂದರ ಪುರುಷೋತ್ತಮ. ಮಹಿಳೆಯರೆಲ್ಲರೂ ಸುಂದರಿಯರೆ ಅದರಲ್ಲೆ ಸ್ಪಲ್ಪ ಜನ ಹೆಚ್ಚು ಸುಂದರಿಯರು. ಹಾಗೆಯೇ Magna Cartaದ ನಂತರ USAದಲ್ಲಿ ೧೩ ರಾಜ್ಯಗಳ ಒಕ್ಕೂಟ ಸ್ಥಾಪನೆಯಾದಾಗ George Washington, Stevenson ಹಾಗೂ Thomas Jafferson ತಂದ Bill of rightsನಲ್ಲಿ All are born equal, some are more equal ಎಲ್ಲರೂ ಸಮಾನರಾಗಿ ಜನಿಸಿದ್ದಾರೆ. ಕೆಲವರು ಮಾತ್ರ ಹೆಚ್ಚು ಸಮಾನರೆಂದು ಗೇಲಿ ಮಾಡಿದರು. ಇವರೆಲ್ಲರಿಗೂ ನಿಗ್ರೋ ಗುಲಾಮರಿದ್ದರು. ನಾನು ಮತ್ತೊಬ್ಬನ ಗುಲಾಮನಾಗಿಲು ಹೇಗೆ ಇಚ್ಛೆ ಪಡುವುದಿಲ್ಲವೋ ಹಾಗೆ ಇನ್ನೊಬ್ಬರಿಗೆ ಯಜಮಾನನಾಗಲೂ ಇಚ್ಛೆ ಪಡುವುದಿಲ್ಲ ಎಂದು ಅಬ್ರಹಾಂ ಲಿಂಕನ್ ಪ್ರತಿಪಾದಿಸಿದ. ಯಜಮಾನಿಕೆಯ ಇಚ್ಛೆ ಅನೇಕರನ್ನು ಗುಲಾಮರನ್ನಾಗಿಸಿದೆ, ಹೊಸ ಶ್ರೀಮಂತಿಕೆ ದೌರ್ಜನ್ಯಗಳಿ ಗೆಡೆ ಮಾಡಿಕೊಟ್ಟಿದೆ. ಈ ಕಾರಣಕ್ಕಾಗಿ ಬಸವಣ್ಣ ಬೇರೆ ಹೆಜ್ಜೆ ಇಟ್ಟ. “ಸಕಲ ಜೀವಾತ್ಮರಿಗೆ ಲೇಸನೆ ಬಯಸುವವ ಕುಲಜನೆಂದು.”
ಮಹಿಳಾ ಮೀಸಲಾತಿಯಲ್ಲಿ ಶೇ. ೩೩ರಷ್ಟು ಒಳಮೀಸಲಾತಿಯನ್ನು ರಾಮಕೃಷ್ಣ ಹೆಗಡೆ ಮತ್ತು ನಜೀರಸಾಬ್‌ರ ಕಾಲದಲ್ಲಿ ಕರ್ನಾಟಕ ಸರಕಾರ ಆಗ ಕೊಟ್ಟಿತ್ತು. ಉತ್ತರದ ಲಾಲೂ ಪ್ರಸಾದ ಯಾದವ, ಮುಲಾಯಂ ಸಿಂಗ್ ಮತ್ತು ಶರದ್ ಯಾದವರು ಕೇಂದ್ರ ಸರಕಾರದಲ್ಲಿ ಮಹಿಳಾ ಮೀಸಲಾತಿಯನ್ನು ವಿರೋಧಿಸುತ್ತಾರೆ. ಪರಿಶಿಷ್ಟ ಜಾತಿ ಮತ್ತು ಪರಿಶಿಷ್ಟ ಪಂಗಡಗಳ ಮಹಿಳೆಯರಿಗೆ ಒಳಮೀಸಲಾತಿ ಕೊಡದಿದ್ದರೆ ಮೇಲ್ಜಾತಿಯ ಹಣವಂತ ಹಾಗೂ ವಿದ್ಯಾವಂತ ಮಹಿಳೆಯರೇ ವಿಧಾನಸಭೆಗಳನ್ನು ತುಂಬುತ್ತಾರೆ ಎಂದು ಸಹಜ ಆತಂಕ ಅವರನ್ನು ಕಾಡುತ್ತಿದೆ. ಮಹಿಳಾ ಮೀಸಲಾತಿಗೆ ಅವರ ವಿರೋಧವಿಲ್ಲ. ಮೀಸಲಾತಿಯ ಪರಿಕಲ್ಪನೆ ಬಂದದ್ದರಿಂದಲೇ ಒಳಮೀಸಲಾತಿಯ ಪರಿಕಲ್ಪನೆ ಬಂದಿದೆ.
ಮಧ್ಯಾಹ್ನದ ಗೋಷ್ಠಿಯಲ್ಲಿ ಬಸವಣ್ಣನಿಗೆ ಇಬ್ಬರ ಹೆಂಡಿರ ಪ್ರಸ್ತಾಪ ಬಂತು. ಬಹುಪತ್ನಿತ್ವದ ಹಾಗೆ ಬಹುಪತಿತ್ವದ ಕಾಲ ಒಂದಿತ್ತು. ದಕ್ಷಿಣ ಕನ್ನಡ ಜಿಲ್ಲೆಯ ಒಬ್ಬ ಮಾಜಿ ಸಚಿವರ ತಾಯಿಗೆ ಮೂರು ಜನ ಗಂಡಂದಿರಿದ್ದರು. ಇದು ಅಳಿಯ ಸಂತತಿಯ ಪ್ರಭಾವ. ವರದಕ್ಷಿಣೆಯನ್ನು ಕುರಿತಾದ ಒಂದು ಲೇಖನದಲ್ಲಿ ವರದಕ್ಷಿಣೆಯನ್ನು ಸಮರ್ಥಿಸಿ ಕೊಂಡು ಬರೆಯಲಾಗಿತ್ತು. ಅಂದರೆ ನಾವು ಅವರ ವಾದವನ್ನು ಒಪ್ಪಬೇಕೆಂದೇನಿಲ್ಲ. ಶೂದ್ರ ಹಾಗೂ ಕೆಳಸ್ತರದ ದುಡಿಯುವ ವರ್ಗದ ವಧುವಿನ ಮನೆಯವರಿಗೆ ತೆರ ಕೊಟ್ಟು ಮದುವೆ ಮಾಡಿಕೊಳ್ಳುವ ಪದ್ಧತಿ ಇತ್ತು. ಈ ಪದ್ಧತಿ ಲಿಂಗಾಯತರಲ್ಲೂ ಸಹ ಇತ್ತೀಚಿನವರೆಗೆ ಇತ್ತು. ಮದುವೆಯಾಗಿ ಮನೆಗೆ ಬರುವ ಮಹಿಳೆ ಉತ್ಪಾದನಾ ಕ್ರಿಯೆಯಲ್ಲಿ ತೊಡಗಿ ಗಂಡನ ಮನೆಯ ಸಂಪತ್ತನ್ನು ಹೆಚ್ಚಿಸಬಲ್ಲವಳಾಗಿದ್ದರಿಂದ ಆಕೆಯ ತವರು ಮನೆಯವರಿಗೆ ‘ತೆರ’  ಕೊಡುವುದು ಸಮಂಜಸವೆಂದು ಭಾವಿಸಲಾಗುತ್ತಿತ್ತು. ಇತ್ತೀಚೆಗೆ ಮಹಿಳೆ ಹಡೆಯುವ ಯಂತ್ರ ಹಾಗೂ ಸೌಂದರ್ಯ ಪ್ರದರ್ಶನದ ಗೊಂಬೆಯಾಗಿ ಹೊರಗೆ ದುಡಿಯದೇ ಇರುವುದರಿಂದ ಅವಳ ಜೀವಿತ ಕಾಲವಿಡೀ ಅವಳನ್ನು ಸಾಕಿ ಸಲಹುವ ಆರ್ಥಿಕ ಭಾರವನ್ನು ಸರಿದೂಗಿಸಲು ಪರಿಹಾರವಾಗಿ ಹೆತ್ತವರು ಸ್ಪಲ್ಪ ವರದಕ್ಷಿಣೆಯನ್ನು ಕೊಟ್ಟರೂ ತಪ್ಪಿಲ್ಲ, ಎನ್ನುವ ಧಾಟಿಯ ಲೇಖನವದು. ಅಂದರೆ ಒಂದು ಸಮಸ್ಯೆಯನ್ನು ವಿವಿಧ ಆಯಾಮಗಳಿಂದ ನೋಡುವ ಸಾಧ್ಯತೆ ಇದೆ ಎನ್ನುವುದನ್ನು ಅರ್ಥೈಸಿಕೊಳ್ಳಲು ಈ ಲೇಖನದಲ್ಲಿ ಪ್ರಸ್ತಾಪ ಮಾಡಿದ್ದೇನೆ.
ಬಿಜ್ಜನಳ ಸಾಕು ತಂಗಿಯಾದ ನೀಲಾಂಬಿಕೆ, ‘ನಾನವರಿಗೆ ವಿಚಾರ ಪತ್ನಿ, ಅವ ನನಗೆ ಪುರುಷನಲ್ಲ. ನಾನು ಬಸವಣ್ಣನ ವಿಚಾರ ಸಂಗಾತಿ’ಯಾಗಿ ಬದುಕುತ್ತಿದ್ದೇನೆಂದು ಪ್ರಥಮ ಬಾರಿಗೆ ಹೇಳಿದ ಮಹಿಳೆ. ಹಾಗಾಗಿ ಆಯಾ ಕಾಲಘಟ್ಟದಲ್ಲಿಯ ವ್ಯತ್ಯಾಸಗಳನ್ನು ಗುರುತಿಸಿ ಕೊಂಡು ಅರ್ಥೈಸಬೇಕು.
ಕಿನ್ನರಿ ಬೊಮ್ಮಯ್ಯನ ಪ್ರಕರಣ ಶರಣ ಚರಿತ್ರೆಯಲ್ಲಿ ಒಂದು ವಿಕ್ಷಿಪ್ತ ಸೇರಿಕೆ. ಭಕ್ತಿಯ ತುಟಾಗ್ರತೆ, ಉತ್ಕಟಾವಸ್ಥೆಯನ್ನು ತಲುಪಿದಾಗ ಸೇರಿಸಿದ ಅದನ್ನು ಉಪೇಕ್ಷಿಸಬೇಕು. ನಗ್ನಳಾದ ಸ್ತ್ರೀಯನ್ನು ಪ್ರಶ್ನೆ ಕೇಳಿ ಜಗತ್ತಿಗೆ ಆಕೆಯ ಬಗ್ಗೆ ಸೈದ್ಧಾಂತಿಕ ನಿಲುವು, ವೈಚಾರಿಕ ಪ್ರಖರತೆ ಮತ್ತು ಬದ್ಧತೆಯನ್ನು ಪರಿಚಯಿಸುವುದೇ ಆ ಪ್ರಸಂಗದ ಉದ್ದೇಶ, ಇಂತಹದೇ ಒಂದು ಪ್ರಸಂಗ ವಡ್ಡಾರಾಧನೆಯಲ್ಲಿಯೂ ಬರುತ್ತದೆ. ವಿಟನಾಗಿ ಬಂದ ಶಿವ ದುಡ್ಡು ಪಡೆದು ಸಂಗ ಸುಖ ನೀಡಿದ್ದ ಗಣಿಕೆಯ ಕಾಯಕ ನಿಷ್ಠೆಯನ್ನು ಮೆಚ್ಚಿ ಕೈಲಾಸಕ್ಕೆ ಒಯ್ದ ಎನ್ನುವುದು. ನಾಟಕದಲ್ಲಿ Prompt ಮಾಡುವಂತೆ ಹಾಗೂ ರಾಜಕೀಯದಲ್ಲಿ Prompting conference ನಡೆಯುವಂತೆ, ನೇರವಾಗಿ ಪ್ರಶ್ನೆಗೆ ಉತ್ತರ ಹೇಳದೆ ಗೆಳೆಯರಿಂದ ಸ್ಪಷ್ಟೀಕರಣ ಕೊಡಿಸಿದಂತೆ. ಹಿಂದಿನ ಗೋಷ್ಠಿಯಲ್ಲಿ ಬಂದ ಶಿವರುದ್ರರ ಕಲ್ಲೋಳಿಕರ ಅವರ ಮಾತು, ಮೇಲ್ಜಾತಿಯವರಿಗೆ ಅಗಮ್ಯವಾದುದು. ಅವರ ಊರಲ್ಲಿ ಬಸವಣ್ಣನ ದೇವಸ್ಥಾನ ಇರದಿದ್ದರೆ ಅವರ ತಂದೆ ವಿದ್ಯಾವಂತನಾಗುತ್ತಿದ್ದ ಎನ್ನುತ್ತಿದ್ದರಂತೆ. ಅಕ್ಷರ ಸಂಸ್ಕೃತಿಯ ಪ್ರತಿಪಾದಕ ಬಸವಣ್ಣನ ಗುಡಿಯೆ ಶೂದ್ರನಿಗೆ ಪ್ರವೇಶ ನಿರಾಕರಣೆ ಮಾಡಿ ವಿದ್ಯೆಯಿಂದ ಆತನನ್ನು ದೂರ ಮಾಡಿತು. ಈ ಮಾತು ಆತ್ಮಾಭಿಮಾನಿಯ ಅನಿಸಿಕೆ. ಸಂವೇದನೆ ಸೂಕ್ಷ್ಮತೆಗಳು ಸಂವಾದಕ್ಕೆ ಮಾರ್ಗ ಮಾಡಿಕೊಡುತ್ತದೆ. ತಮ್ಮ ಮೂಗಿನ ನೇರಕ್ಕೆ ಅರ್ಥೈಸಿಕೊಳ್ಳುವುದು ಮೂಲಭೂತವಾದಿಗಳು, ಭಯೋತ್ಪಾದಕರು. ತಮ್ಮದಲ್ಲದ್ದು ಅವರಿಗೆ ಸ್ವೀಕಾರಾರ್ಹವಲ್ಲ. ತಾವು ಒಪ್ಪದ್ದನ್ನು ನಾಶಮಾಡಲು, ಭಯೋತ್ಪಾದನೆ ಪರ ವಿರೋಧಗಳನ್ನು ಬದಿಗೆ ಸರಿಸಿ ಪರಸ್ಪರ ಅರ್ಥ ಮಾಡಿಕೊಂಡು ಸಮನ್ವಯದ ದಾರಿಯನ್ನು ಹುಡುಕಿಕೊಳ್ಳಬೇಕು. ಇದು ಈ ಕ್ಷಣದ ಅಗತ್ಯ ಕೂಡ.
ಗಾಂಧೀಜಿ ಕರನಿರಾಕರಣೆ ಮಾಡಿ ಪ್ರತಿಭಟಿಸಿದರು. ಸೆರೆಮನೆಗೆ ಹಾಕಿದರು. ಅಲ್ಲಿಯ ನಿಯಮಾವಳಿಗಳಿಗೆ ಬದ್ಧತೆಯನ್ನು ತೋರಿಸಿದರು. ಬ್ರಿಟಿಷ್ ಸಾಮ್ರಾಜ್ಯವನ್ನು ಎದುರಿ ಸುವುದು ಅದೇ ಸರಕಾರಕ್ಕೆ ಸವಿನಯ ಪ್ರಾರ್ಥನೆ ಹಾಗೂ ನಿಯಮಪಾಲನೆ ಎಷ್ಟು ಅಪೇಕ್ಷಣೀಯ ಹಾಗೂ ಸಮಂಜಸ, ನೆಹರೂ Tryst with destiny ಪಠಿಸುತ್ತಿರುವಾಗ ೨೦೦೦ ಮೈಲು ದೂರದ ನೌಖಾಲಿಯಲ್ಲಿ ರಾತ್ರಿ ಕಂದೀಲಿನ ಬೆಳಕಿನಲ್ಲಿ ಹಿಂದೂ-ಮುಸ್ಲಿಂ ಸೌಹಾರ್ದತೆಗೆ ಶ್ರಮಿಸುತ್ತ ಗಾಂಧೀಜಿ ಉಪವಾಸ ವ್ರತ ಕೈಗೊಂಡರು. ಜಾತಿ, ಹುಟ್ಟು, ದೇವರ, ಧರ್ಮದ ಕಾರಣಕ್ಕೆ ೧೦ ಲಕ್ಷ ಜನ ವಲಸೆ ಹೋಗುವುದು ಮತ್ತು ಸ್ವಾತಂತ್ರ್ಯವನ್ನು ಉಳಿಸಿಕೊಳ್ಳುವ ಪ್ರಯತ್ನಗಳೂ ಕೂಡ ವೈರುಧ್ಯಗಳೇ.
ಸುಧೀರ ಘೋಷ ಪುಸ್ತಕದಲ್ಲಿ ಬರುವಂತೆ ಗಾಂಧೀಜಿ ತನ್ನ ಬ್ರಹ್ಮಚರ್ಯ ಪರಿಪಾಲನೆಯ ಪರೀಕ್ಷೆಯ ಪ್ರಯೋಗಕ್ಕೆ ತನ್ನ ಮೊಮ್ಮಕ್ಕಳಾದ ಮನು ಮತ್ತು ಆಭಾ ಇವರನ್ನು ಒಂದೇ ಚಾದರದಲ್ಲಿ ತನ್ನ ಜೊತೆ ಮಲಗಿಸಿಕೊಳ್ಳುತ್ತಿದ್ದರು. ಆಗ ರಾಷ್ಟ್ರೀಯ ಕಾಂಗ್ರೆಸ್ ಅಧ್ಯಕ್ಷರಾದ ಶ್ರೀ ಆಚಾರ್ಯ ಕೃಪಲಾನಿಯವರು ಗಾಂಧೀಜಿಯವರನ್ನು ಈ ಪ್ರಯೋಗದ ಬಗ್ಗೆ ಪ್ರಶ್ನಿಸಿದರು. ನಿಮ್ಮ ಬ್ರಹ್ಮಚರ್ಯ ಪರೀಕ್ಷೆಯ ಪರಿಣಾಮ ಹದಿಹರಿ ಯದ ಹೆಣ್ಣು ಮಕ್ಕಳ ಮೇಲೆ ಯಾವ ಪರಿಣಾಮ ಬೀರಬಹುದೆಂಬ ಬಗ್ಗೆ ಆಲೋಚಿಸಿ ಎಂದು ಎಚ್ಚರಿಸಿದರು. ಅಂತಹ ವೈಚಾರಿಕ ಪರಿಸರ ಅಂದಿನ ಕಾಲದಲ್ಲಿತ್ತು. ಮಹಾತ್ಮರನ್ನು ಪ್ರಶ್ನಿಸುವ ಅನುಯಾ ಯಿಗಳಿದ್ದ ರೆಂಬುದು ಮಹತ್ವದ ಸಂಗತಿ.
ಸಮಸ್ಯೆಗಳ ಬೇರೆ ಬೇರೆ ಮುಖಗಳ ಚರ್ಚೆಯ ಮೂಲಕ ಸಂಘರ್ಷದ ಗೊತ್ತು ಗುರಿಗಳು ನಿರ್ಧಾರವಾಗಬೇಕು. ವಿಶಾಲ ತಳಹದಿಯ ರಚನೆಗಾಗಿ ಬಸವ, ಬುದ್ಧ, ಗಾಂಧೀಜಿ ಮೊದ ಲಾದವರು ಶ್ರಮಿಸಿದರು. ಕಾಂಗ್ರೆಸ್ ಪಕ್ಷದ ಪ್ರತಿನಿಧಿಯಾಗಿ ಗಾಂಧೀಜಿ, ಸಂಸ್ಥಾನಿಕ ಪ್ರತಿನಿಧಿಯಾಗಿ ಅಂಬೇಡ್ಕರ್ ದುಂಡು ಮೇಜಿನ ಪರಿಷತ್ತಿನ ಚರ್ಚೆಗೆ ಸೇರಿದಾಗ ಗಾಂಧೀಜಿ ಅಂಬೇಡ್ಕರ್‌ಗೆ Young man you are in a hurry  ಎಂದು ಹೇಳಿದರೆ, ಅಂಬೇಡ್ಕರ್ ಹೇಳಿದರು Many mahatmas have come and many mahatmas have gone, They  succeded in raising the dust  but not themselves  ಎಂದು ಉದ್ಗರಿಸಿದರು. ಅಂಬೇಡ್ಕರ್ ದಲಿತರನ್ನು depressed Class ಎನ್ನುತ್ತಿದ್ದರೆ, ರಾಜ್ಯಾಂಗ ಪರಿಶಿಷ್ಟ ಜಾತಿ, ಪರಿಶಿಷ್ಟ ಪಂಗಡ ಎನ್ನುತ್ತದೆ. ಆದರೂ ಅಸ್ಪೃಶ್ಯರಲ್ಲಿ ಎಡಗೈ ಬಲಗೈ ಎನ್ನುವ ಪ್ರಭೇದಗಳು ಉಳಿದುಕೊಂಡೇ ಬಂದಿವೆ.
ನಮ್ಮ ಒಳ್ಳೆಯ ಕವಿ ಕೆ.ಹೆಚ್. ಶ್ರೀನಿವಾಸ ಪ್ರಕಾರ ವೀರಶೈವ ಧರ್ಮ Wonderful Religion. ಆದರೆ ಆಚರಣೆಯಲ್ಲಿ ಇಲ್ಲ ಎನ್ನುತ್ತಾರೆ. ಅವರ ಒಂದು ಕವನ ಸಾಲುಗಳು ಹೀಗಿವೆ.
ಮನುಕುಲದ ಇತಿಹಾಸದಲ್ಲಿ ಅರ್ಧ ಪುಟ
ಕೆದಕಿದರು ಇದನು, ಇದು ಬದುಕು,
ಉಸಿರು ಬಿಗಿ ಹಿಡಿದಷ್ಟೆ ಬದುಕು
ಎಷ್ಟನ್ನು ಅರಗಿಸಿಕೊಳ್ಳಬಹುದೋ ಅಷ್ಟು ಶಕ್ತಿ ಎಂದು ಸಂಯಮದ ಮಾತನಾಡುತ್ತಾರೆ. ಧಾರಣಶಕ್ತಿ ಮೂಲಕ ಬಸವಾದಿ ಪ್ರಮಥರ ವಿಚಾರಗಳನ್ನು ವಿಶ್ವಮಾನ್ಯ ಮಾಡುವ ಸಹ ಚಿಂತನೆಯ, ಮನುಕುಲವನ್ನು ಪ್ರೀತಿಸುವ ಚಿಂತನ ಮಂಥನ ನಡೆಯಬೇಕಾಗಿದೆ. ಆದಿ ಕವಿ ಪಂಪನ ಪ್ರಕಾರ ಹಿಂಸೆ, ಯುದ್ಧ ಮನುಷ್ಯನಲ್ಲಿಯ ಸಹಜ ಪ್ರವೃತ್ತಿಗಳು. ಅದನ್ನು ನಿಯಂತ್ರಿ ಸುವಲ್ಲಿಯೆ ಬದುಕಿನ ಸಾರ್ಥಕತೆ ಇದೆ.
ಕೂಡಲಸಂಗಮದ ಸಾಂಸ್ಕೃತಿಕ ಕ್ಷೇತ್ರ ಒಬ್ಬ ಜಾಮದಾರನಿಗೆ ಕಾಯುತ್ತಿತ್ತು. ಕಾಯ್ದದ್ದು ಸಾರ್ಥಕವಾಯಿತು ಎನ್ನುವುದು ಕಣ್ಣಿದ್ದ ಎಲ್ಲರಿಗೂ ಕಾಣುತ್ತದೆ. ಈ ಕ್ಷೇತ್ರದ ಅಭಿವೃದ್ದಿಗೆ ನೆರವು ನೀಡಿದ ಅಂದಿನ ಮುಖ್ಯಮಂತ್ರಿ ದಿ.ಜೆ.ಹೆಚ್. ಪಟೇಲ್, ಲಿಂಗಾಯತ ಅಧಿಕಾರಿ ಗಳನ್ನು ತಮ್ಮ ಸುತ್ತ ಕಟ್ಟಿಕೊಂಡ ಆಪಾದನೆಗೆ ಗುರಿಯಾದಾಗ ಅವರು ತಮ್ಮ ತಿಳಿಹಾಸ್ಯದ ಮೂಲಕ ಈ ರೀತಿ ಪ್ರತಿಕ್ರಿಯಿಸಿದ್ದರು. ಕಾಶ್ಮೀರದಲ್ಲಿ ನಾನು ಮುಖ್ಯಮಂತ್ರಿಯಾಗಿ ಲಿಂಗಾಯತರನ್ನು ನೇಮಕ ಮಾಡಿಕೊಂಡಿದ್ದರೆ ನಿಮ್ಮ ಆಪಾದನೆ ಸರಿಯಾಗಿರುತ್ತಿತ್ತು ಎಂದು ಹೇಳುತ್ತ ಬಸವ ಪ್ರಶಸ್ತಿಗೆ ನೆಲ್ಸನ್ ಮಂಡೇಲಾರನ್ನು ಆಹ್ವಾನಿಸಿದ್ದರು. ನಮ್ಮವರಲ್ಲ ಎಂದರೆ  ನಿಮ್ಮವರು ಎನ್ನುವ ಕಾರ್ಯದಲ್ಲಿ ವೈರುಧ್ಯತೆ ಇದೆ. ಮನುಷ್ಯ ಪೂರ್ತಿ ಪ್ರಾಮಾಣಿಕ ನಿದ್ದರೆ ಒಂಟಿ ಬದುಕನ್ನು ಬದುಕಬೇಕಾಗುತ್ತದೆ. ಇಂತಹ ಚಿಂತನ ಮಂಥನಗಳಿಂದ ಮನುಷ್ಯ ಕಡಿಮೆ ಭ್ರಷ್ಟ, ಕಡಿಮೆ ಅಪ್ರಾಮಾಣಿಕ, ಕಡಿಮೆ ಅವಕಾಶವಾದಿ ಹಾಗೂ ಕಡಿಮೆ ಕ್ರೂರಿ ಯಾಗುತ್ತಾನೆ. ಈ ಹಿನ್ನೆಲೆಯಲ್ಲಿ ಈ ವಿಚಾರ ಸಂಕಿರಣ ಸಾರ್ಥಕ, ಚರ್ಚೆಗಳ ಮೂಲಕ, ಸಹ ಚಿಂತನೆಯ ಮೂಲಕ ಪರಿಣಾಮ ಕಾರಿಯಾದ ಗುಂಪುಗಳು ಮತಾಂಧತೆಗೆ, ಭಯೋ ತ್ಪಾದನೆಯ ಸಿಡಿಮದ್ದಿಗೆ ಕಿಡಿ ಇಡುವ ಪ್ರಕ್ರಿಯೆ ನಡೆಯುತ್ತದೆ. ಎಲ್ಲ ಹೋರಾಟಗಳು ಈ ರೀತಿಯಾಗಿಯೇ ರೂಪಗೊಂಡಿರುವುದು.
ಬಸವತತ್ವ : ಸಾಮಾಜಿಕ ಬದಲಾವಣೆ : ೬ ‘ಇಹ’ಕ್ಕೆ ಹೊಸ ಅರ್ಥ ನೀಡಿದ ಬಸವ
ಬಸವತತ್ವ ಸಮಾಜ ಹಾಗೂ ಸಾಮಾಜಿಕ ಬದಲಾವಣೆ ವಿಚಾರ ಸಂಕಿರಣದಲ್ಲಿ ಪಾಲ್ಗೊಂಡ ವಿಧಾನ ಪರಿಷತ್ ಸದಸ್ಯರಾದ ಶ್ರೀ.ಎಂ.ಪಿ. ಪ್ರಕಾಶರವರೆ, ಕೂಡಲಸಂಗಮ ಕ್ಷೇತ್ರದಲ್ಲಿ ಪವಾಡ ಸದೃಶ್ಯ ಬದಲಾವಣೆ ತಂದ ಡಾ. ಜಾಮದಾರರವರೆ, ಕೂಡಲಸಂಗಮ ಅಭಿವೃದ್ದಿ ಮಂಡಳಿಯ ಆಯುಕ್ತರಾದ ಕೆ.ಎಸ್.ಉಮಾಪತಿಯವರೆ, ಪ್ರಾಧ್ಯಾಪಕರೇ, ಈ ವಿಚಾರ ಗೋಷ್ಠಿಯಲ್ಲಿ ಪಾಲ್ಗೊಂಡ ಎಲ್ಲ ಸಭಿಕರಿಗೆ ಹಾಗೂ ತಾಯಂದಿರಿಗೆ ಶರಣಾರ್ಥಿ ಗಳು.
ಭೌತಿಕವಾಗಿ, ಸ್ಥಾವರವಾಗಿ ಬೆಳೆದ ಈ ಪವಿತ್ರ ಸ್ಥಳದಲ್ಲಿ ದಕ್ಷಿಣ ಭಾರತದ ಪವಿತ್ರ ಯಾತ್ರಾ ಸ್ಥಳವಾದ ಕೂಡಲಸಂಗಮ ಕ್ಷೇತ್ರದಲ್ಲಿ ಬಸವತತ್ವ, ಸಮಾಜ ಹಾಗೂ ಸಾಮಾಜಿಕ ಬದಲಾವಣೆ ಬಗ್ಗೆ ವಿಚಾರ ಸಂಕಿರಣ ಹಮ್ಮಿಕೊಂಡಿದ್ದಕ್ಕೆ, ವಿಶೇಷ ಅರ್ಥ ಇದೆ. ಡಾ. ಜಾಮದಾರ ಈ ದಿಸೆಯಲ್ಲಿ ಅಭಿನಂದನೆಗೆ ಅರ್ಹರಾಗಿದ್ದಾರೆ.
ಬಸವಣ್ಣ ಬದುಕನ್ನು ಎಲ್ಲ ದಾರ್ಶನಿಕರಿಗಿಂತ ಭಿನ್ನವಾಗಿ ನೋಡಿದ್ದಾನೆ. ಶಂಕರಾಚಾರ್ಯ, ಮಧ್ವಾಚಾರ್ಯ ಹಾಗೂ ರಾಮಾನುಜಾಚಾರ್ಯರು ಬದುಕನ್ನು ‘ಪರ’ದ ದೃಷ್ಟಿಯಲ್ಲಿ ನೋಡಿದರೆ, ಬದುಕಿಗೆ ‘ಇಹ’ದ ಅರ್ಥ ಹಚ್ಚಿದ ಕೀರ್ತಿ ಬಸವಣ್ಣನವರಿಗೆ ಸಲ್ಲುತ್ತದೆ. ಸತ್ಯ-ಸುಳ್ಳ, ಆಚಾರ-ವಿಚಾರ, ಸ್ವರ್ಗ-ನರಕಗಳ ಬಗ್ಗೆ ಜನರಾಡುವ ಸರಳ ಭಾಷೆಯಲ್ಲಿ ಬಸವಣ್ಣ ತತ್ವ ಪ್ರತಿಪಾದಿಸಿದ. “ಆಚಾರವೇ ಸ್ವರ್ಗ…..” “ಸತ್ಯ ನುಡಿವುದೇ ಸ್ವರ್ಗ….” ಎಂದು ಸರಳವಾಗಿ ಕಾಣದ ಸ್ವರ್ಗದ ಬಗ್ಗೆ ಕಾಣುವ ರೀತಿಯಲ್ಲಿ ಬಸವಣ್ಣ ಧರ್ಮ ಬೋಧಿಸಿದ. ಮನುಷ್ಯ ಜೀವಿಸುವ ಭೂಮಿಯನ್ನೇ ಸ್ವರ್ಗ ಸಮಾನವಾಗಿ ನಿರ್ಮಾಣ ಮಾಡುವ ಕನಸನ್ನು ಬಸವಣ್ಣ ಕಂಡಿದ್ದ. ಅದಕ್ಕೆ ಬೇಕಾಗುವ ಮಾನವನ ವರ್ತನೆಯ ನಮೂನೆಗಳನ್ನು, ಮೌಲ್ಯ ಗಳನ್ನು ಬಸವಣ್ಣ ರೂಪಿಸುವ ಯತ್ನ ಮಾಡಿದ. ಬಸವಣ್ಣನಿಗೆ ಬದುಕು ಮುಖ್ಯವಾಗಿತ್ತು.
ಬ್ರಹ್ಮಚಿಂತನೆಯ ಅಫೀಮಿನ ಅಮಲು ಜನಸಾಮಾನ್ಯರಿಗೆ ಹಿಡಿದಾಗ, “ಕನ್ನಡಿಯ ನೋಡುವ ಅಣ್ಣಗಳಿರಾ ಜಂಗಮವ ನೋಡಿ”. ಅಂದರೆ ಬ್ರಹ್ಮಜಿಜ್ಞಾಸೆ ಬಿಟ್ಟು, ಆತ್ಮ ಪರಮಾತ್ಮನ ಜಿಜ್ಞಾಸೆಯಲ್ಲಿ ಹೊತ್ತು ಕಳೆಯುವುದನ್ನು ಬಸವಣ್ಣ ನಿರಾಕರಿಸಿದ. ಜಂಗಮದಲ್ಲಿ ಜಗದೀಶನಿದ್ದಾನೆ ಎಂದು ಹೇಳುತ್ತ ಧರ್ಮವನ್ನು ಸಮಾಜಮುಖಿ ಮಾಡಿದ. ಆತ್ಮ-ಪರಮಾತ್ಮನ, ಬಿಂಬ-ಪ್ರತಿಬಿಂಬದ ಅಹಂ ಬ್ರಹ್ಮಾಸ್ಮಿ ಎಂಬ ತಾತ್ವಿಕ ಗೊಂದಲ ಗಳಿಂದ, ಬಸವಣ್ಣ ದೂರ ನಿಂತು ಮೂಲಭೂತವಾದಿಗಳಿಗೆ ‘ತತ್ವಮಸಿ’ ಅದೆಲ್ಲ ನೀನೇ ಇದ್ದಿ ಎಂದು ಹೇಳಿ ಮಾನವನ ಒಟ್ಟು ಚಿಂತನೆಯನ್ನು ಸಮಾಜಮುಖಿಗೊಳಿಸಿದ ಕೀರ್ತಿ ಬಸವಣ್ಣನಿಗಿದೆ.
ಬುದ್ಧನಂತೆ  ಬಸವಣ್ಣನಿಗೂ ಬದುಕಿನ ಗುರಿ ಮುಖ್ಯವಾಗಿತ್ತು. ಒಮ್ಮೆ ಪಕ್ಷಿಗೆ ಬಾಣ ಬಡಿದಾಗ ಬುದ್ಧನಿಗೆ ಆ ಪಕ್ಷಿಯ ಪ್ರಾಣ ಉಳಿಸುವುದು ಮುಖ್ಯ ಉದ್ದೇಶವಾಗಿತ್ತು. ಇಲ್ಲಿ ಬಾಣ ಯಾವ ದಿಕ್ಕಿನಿಂದ ಬಂದಿತು, ಅದರ ವಿಷ, ವಿಶೇಷತೆ ಏನು ಮುಂತಾದವುಗಳೆಲ್ಲ ಮುಖ್ಯವಾಗಿರಲಿಲ್ಲ. ಹಾಗೆಯೇ ಬಸವಣ್ಣನಿಗೆ ಬದುಕು ಮುಖ್ಯವಾಗಿತ್ತು. ಹುಟ್ಟು-ಸಾವುಗಳು ಮುಖ್ಯವಾಗಿರಲಿಲ್ಲ. ಹುಟ್ಟು-ಸಾವಿನ ಮಧ್ಯೆ ಇರುವ ಬದುಕಿನ ಚಿಂತನೆ ಬಸವಣ್ಣನ ಚಿಂತನೆಯ ಕೇಂದ್ರವಾಗಿತ್ತು. ಬಸವಣ್ಣನಿಗೆ ಬುದ್ಧನಷ್ಟು ದೇವರ ಬಗ್ಗೆ ನಿಷ್ಠುರವಾಗಲು ಧೈರ್ಯವಾಗಲಿಲ್ಲ ವೇನೊ? ಅದರೆ “ತನ್ನ ತಾನು ಅರಿದೊಡೆ ಸಾಕು” ಎಂದು ಪ್ರತಿಪಾದಿಸಿದ. ಆದ್ದರಿಂದಲೆ ಇಷ್ಟಲಿಂಗದ ಕಲ್ಪನೆಯನ್ನು ಸಾಂಕೇತಿಕವಾಗಿ ನೀಡಿರಬಹುದು.
ಪೈಗಂಬರ ಇಸ್ಲಾಂ ಧರ್ಮ ಸ್ಥಾಪಿಸುವ ಮೊದಲು ಅಲ್ಲಿಯೂ ಸುಮಾರು ಹನ್ನೆರಡು ನೂರು ದೇವರುಗಳು ಇದ್ದವೆಂದು ಹೇಳಲಾಗುತ್ತದೆ.  ಪೈಗಂಬರ ಅತ್ಯಂತ ಉಗ್ರವಾಗಿ ಮಾನವನ ನಡತೆಯನ್ನು ಖಂಡಿಸಿ ಏಕದೇವೊಪಾಸನೆಯನ್ನು ಪ್ರತಿಪಾದಿಸಿದರು. ಕಲ್ಲು ಮಣ್ಣಿನಿಂದ ಕಟ್ಟಿದ  ಕಾಶಿ, ರಾಮೇಶ್ವರ, ಅಯೋಧ್ಯೆ, ಮಸೀದಿ ಮುಂತಾದವುಗಳು ಪವಿತ್ರ ಸ್ಥಳ ಎಂಬ ಭ್ರಮೆ ಸುಳ್ಳು. ಬಸವಣ್ಣ ‘ತನ್ನ ತಾ ಅರಿದೊಡೆ ಶರಣ’ ಎಂದು ಪ್ರತಿಪಾದಿಸುತ್ತ ‘ಅರಿವೇ ಗುರು’ ಎಂದು ಜಗತ್ತಿಗೆ ಸಾರಿದ. ಇಸ್ಲಾಂ ಎಂದರೆ ಶಾಂತಿ ಶರಣಾಗತಿಯನ್ನು ಸೂಚಿಸುತ್ತದೆ. ಆದರೆ ಇಂದು ಧರ್ಮದ ಅಮಲು ಎಂತಹ ಹೀನ ಕೆಲಸ ಮಾಡಿಸುತ್ತದೆ ಎಂಬುದಕ್ಕೆ ಮೊನ್ನಿನ ಸೆಪ್ಟೆಂಬರ್ ಘಟನೆ ಸಾಕ್ಷಿಯಾಗಿದೆ. ಇಸ್ಲಾಂ ಇಂದು ರಾವಣರ, ಕೌರವರ, ಜರಾಸಂದರ ಕೇಂದ್ರವಾಗಿದೆ. ಅರವತ್ತು ಸಾವಿರ ಜನ ಧಾರ್ಮಿಕ ಮೂಲಭೂತ ವಾದಿಗಳ ಕೈಗೆ ಸಿಕ್ಕುಸತ್ತಿದ್ದಾರೆ ಎಂದರೆ ಧರ್ಮದ ಅನಾಹುತವನ್ನು ಊಹಿಸಿಕೊಳ್ಳಬಹುದು. ರಾಜಕೀಯ ರಕ್ಷಣೆ ಪಡೆದ ಬಿಂದ್ರನ್‌ವಾಲೆ ಹೇಗೆ ಭಾರತಕ್ಕೆ ತಲೆ ನೋವಾಗಿದ್ದ ಎಂಬ ವಿಷಯ ಎಲ್ಲರಿಗೂ ಗೊತ್ತು. ಅಖಾಲಿತಕ್ತ, ಖಲಿಸ್ಥಾನ ಬೇಡಿಕೆಗಳು ಧಾರ್ಮಿಕ ಮೂಲಭೂತ ವಾದಿಗಳಿಂದ ಬದುಕಿಗೆ ಅಪಾಯವಿದೆ. ಎಲ್ಲ ಧರ್ಮಗಳಲ್ಲಿ ಮೂಲಭೂತವಾದಿಗಳಿದ್ದಾರೆ. ಬಸವಣ್ಣ, ಜನರ ಬದುಕು ಮುಖ್ಯವೆ ಹೊರತು ನಿಯಮಗಳಲ್ಲ ಆದ್ದರಿಂದಲೆ ಕಂದಾಚಾರ, ಮೂಢನಂಬಿಕೆ ಡಂಬಾಚಾರದ ಕ್ರಿಯಾವಿಧಿಗಳನ್ನು ಬಸವಣ್ಣ ನಿರಾಕರಿಸಿ ಸರಳ ಧರ್ಮವನ್ನು ಜನರಿಗೆ ನೀಡಿದ.
ಹಾವನೂರ ಆಯೋಗದಿಂದ ಕರ್ನಾಟಕ ಉರಿದು ಬೆಂಕಿ ಆಗಬೇಕಾಗಿತ್ತು. ಆದರೆ ನಾವು ಅದನ್ನು ಸರಳವಾಗಿ ಸ್ವೀಕರಿಸಿದೆವು. ಅದಕ್ಕೆ ಕಾರಣ ಬಸವತತ್ವ. ಮಹಾರಾಷ್ಟ್ರ, ಆಂಧ್ರ, ಯು.ಪಿ, ಎಂ.ಪಿ, ಹಾಗೂ ಗುಜರಾತಗಳಲ್ಲಿ ಬಲಿಷ್ಠ ಕೋಮಿಗೆ ಸೇರಿದವರೆ ಮುಖ್ಯಮಂತ್ರಿ ಯಾಗುತ್ತಾರೆ. ಆದರೆ ಕರ್ನಾಟಕದಲ್ಲಿ ಇದು ಭಿನ್ನವಾಗಿದೆ. ಇಲ್ಲಿ ಹೆಗಡೆ, ಮೊಯಿಲಿ, ಗುಂಡುರಾವ್, ಬಂಗಾರಪ್ಪ ಮುಂತಾದವರು ಮುಖ್ಯಮಂತ್ರಿಗಳಾಗುವ ಸಾಧ್ಯತೆ ಇದೆ. ಬಹುಶಃ ಬಸವತತ್ವ ಇದಕ್ಕೆ ಮುಖ್ಯ ಕಾರಣ.
ಕರ್ನಾಟಕದಲ್ಲಿ ಅನೇಕ ಉಪಜಾತಿ ಉಪ ಪಂಗಡಗಳು ಬಸವತತ್ವದ ಪ್ರಭಾವಕ್ಕೆ ಒಳಗಾಗಿವೆ. ಹೆಸರು, ಆಹಾರ, ವಿಚಾರ, ವಿವಾಹ, ವರ್ತನೆ ಮುಂತಾದವುಗಳ ಮೇಲೆ ಬಸವತತ್ವದ ಮುದ್ರೆ ಇದೆ. ಸಿಂಧೆ, ಮಲ್ಲಪ್ಪನಂಥವರು ಹಾಗೂ ಅವರ ಪಂಗಡ ಬಸವತತ್ವದ ಪ್ರಭಾವಕ್ಕೆ ಒಳಗಾಗಿವೆ. ವೈಶ್ಯರ ಮನೆದೇವರು ಬಸವಣ್ಣನಾಗಿದ್ದಾನೆ. ಚಂದ್ರಶೇಖರ ಕಂಬಾರ ರಂಥವರು ಕರ್ನಾಟಕದಲ್ಲಿ ಲಿಂಗಾಯತ ಪ್ರಭಾವ ವ್ಯಾಪಕವಾಗಿದೆ ಎಂದು ಪ್ರತಿಪಾದಿಸಿದ್ದಾರೆ. ‘ಕಾಯಕ’ ಗೌರವಿಸುವವರು ಹಾಗೂ ಸಸ್ಯಾಹಾರಿಗಳು ಲಿಂಗ ಸಮಾನತೆಯನ್ನು ಒಪ್ಪುವವರು ಅಂದರೆ ಅವರೆಲ್ಲ ಲಿಂಗಾಯತ ಪ್ರಭಾವಕ್ಕೆ ಒಳಗಾಗಿದ್ದಾರೆ.
ಪ್ರಸ್ಥಾನತ್ರಯ ಭಾಷೆ ಅರ್ಥವಾಗದ ಬ್ರಹ್ಮಸೂತ್ರದ ಭಾಷೆ, ಜೀವಾತ್ಮ ಪರಮಾತ್ಮನ ಜಿಜ್ಞಾಸೆ ವೀರಶೈವಕ್ಕೆ ಇಲ್ಲ. ಭಾರತದ ಸಂವಿಧಾನದ ಸೂತ್ರಗಳಲ್ಲಿ ಬಸವತತ್ವ ಅಡಕವಾಗಿದೆ. ಬಸವಣ್ಣ ‘ಎನಗಿಂತ ಕಿರಿಯರಿಲ್ಲ, ಶಿವಭಕ್ತರಿಗಿಂತ ಹಿರಿಯರಿಲ್ಲ’ ಎಂದು ಹೇಳುತ್ತಲೇ ಅದಕ್ಕೆ ನಿಮ್ಮ ಪಾದ ಸಾಕ್ಷಿ ನಿಮ್ಮ ಮನಸಾಕ್ಷಿ ಎಂಬ ‘ಸಾಕ್ಷಿ’ ನೀಡಿದ. ಗ್ರಾಮೀಣರು ತೋಡಿದ ಬಾವಿಗೆ ‘ನೀರು ಸಾಕ್ಷಿ’ ಮಾಡಿದ ಪಾಪಕ್ಕೆ ‘ಮನಸಾಕ್ಷಿ’ ಎಂದು ಹೇಳುವಂತೆ ಜನಪದರ ಭಾಷೆಯಲ್ಲಿ ಅಮೂಲ್ಯ ತತ್ವ ಪ್ರತಿಪಾದಿಸಿದ. ಕಾಯಕದಲ್ಲಿ ನಿರತನಾದೊಡೆ, ದೇವರ ದರ್ಶನ ನಿರಾಕರಿಸಿದರೆ ಅದೇನು ಅಪರಾಧ ಅಲ್ಲ ಎಂದು ಬಸವಣ್ಣನ ಅನುಯಾಯಿ ಗಳು ಸಾರಿದರು. ಹೀಗೆ ಬಸವತತ್ವದ ವಿಚಾರಗಳು ಆಧುನಿಕ ಭಾರತದ ಸಂವಿಧಾನಕ್ಕೆ ಬುನಾದಿಯಾಗಿವೆ.
೧೯೬೪ರಲ್ಲಿ ನಿಜಲಿಂಗಪ್ಪನವರು ಮುಖ್ಯಮಂತ್ರಿಯಾಗಿದ್ದಾಗ, ಲಾಲ್‌ಬಹದ್ದೂರ್ ಶಾಸ್ತ್ರಿಗಳು ಪ್ರಧಾನಮಂತ್ರಿಗಳಾಗಿದ್ದಾಗ, ಆಲಮಟ್ಟಿ ನೀರಾವರಿ ಯೋಜನೆಗೆ ಅಡಿಗಲ್ಲು ಹಾಕಲಾಯಿತು. ಆಗ ಇದರ ಒಟ್ಟು ವೆಚ್ಚ ಎರಡನೂರ ಅರವತ್ತನಾಲ್ಕು ಕೋಟಿ ರೂಪಾಯಿ ಮಾತ್ರ ಇತ್ತು. ಈಗ ಈ ಯೋಜನೆಗೆ ಏಳು ಸಾವಿರ ಕೋಟಿ ರೂಪಾಯಿಗಳ ವೆಚ್ಚ ತಗಲುತ್ತದೆ ಎಂದರೆ ಕನ್ನಡಿಗರ ಸೋಮಾರಿತನ ಊಹಿಸಿಕೊಳ್ಳಬಹುದು. ತುಂಬಿದ ಡ್ಯಾಮ್ ಇದೆ. ಬರಿದಾದ ಭೂಮಿ ಇದೆ. ಆದರೆ ಡ್ಯಾಮಿನಿಂದ ಹೊಲಕ್ಕೆ ನೀರು ಒಯ್ಯಲು ಕಾಲುವೆ ಇಲ್ಲ ಎಂದರೆ ನಮ್ಮ ರಾಜಕೀಯ ಪ್ರಜ್ಞೆಯ ಕೊರತೆಯನ್ನು ಊಹಿಸಿಕೊಳ್ಳಬಹುದು. ನಾವು ಕನ್ನಡಿಗರು ಕೈಕಟ್ಟಿ ಕುಳಿತಿದ್ದೇವೆ  ಎಂದರೆ ನಮ್ಮ ಸೋಮಾರಿತನ ಊಹಿಸಿಕೊಳ್ಳಬಹುದು. ನಮಗೆ ಆರೋಪ ಮಾಡುವುದು ಗೊತ್ತೆ ಹೊರತು ಕೆಲಸ ಮಾಡಿಗೊತ್ತಿಲ್ಲ. ತೊರಗಲ್ಲ ಗ್ರಾಮದ ಒಬ್ಬ ದನ ಕಾಯುವ ಬಾಲಕ ಐ.ಎ.ಎಸ್ ಪಾಸಾಗಿ ವಿಶ್ವೇಶ್ವರಯ್ಯನವರ ಆದರ್ಶಗಳನ್ನು ಪಾಲಿಸಿ ಅಂತರರಾಷ್ಟ್ರೀಯ ಖ್ಯಾತಿ ಪಡೆದ ಎಂಬುದೆ ಹೆಮ್ಮೆಯ ವಿಷಯ. ಆ ವ್ಯಕ್ತಿಯಾರೆಂಬುದು ನಿಮೆಲ್ಲರಿಗೂ ಗೊತ್ತಿರುವಂತೆ ಯು.ಕೆ.ಪಿ. ಆಯುಕ್ತರಾದ ಡಾ. ಶಿವಾನಂದ ಜಾಮದಾರ. ಅವರು ಇಲ್ಲಿ ಆಯುಕ್ತರಾಗಿ ಕೆಲಸ ನಿರ್ವಹಿಸುವಾಗ ಗೂಂಡಾಗಿರಿ, ಆಕ್ರಮಣ, ದಾಳಿ, ಈ ಭಾಗದ ರಾಜಕೀಯಸ್ಥರಿಂದ ಜರುಗಿದವು. ಆದರೆ ಜಾಗತಿಕ ಬ್ಯಾಂಕ್ ಜಾಮದಾರ ಇದ್ದರೆ ಮಾತ್ರ ಯು.ಕೆ.ಪಿ.ಗೆ ನೆರವು ಎಂದು ಹೇಳಿದಾಗ ಅವರ ಕಾರ್ಯ ವೈಖರಿಗೆ ಸಾಕ್ಷಿಯಾಗಿದೆ. ಎಂ.ಪಿ. ಪ್ರಕಾಶರಂತಹ ಕ್ರಿಯಾಶೀಲ ವ್ಯಕ್ತಿಗಳು ಈ ಸಂದರ್ಭದಲ್ಲಿ ವಿಶೇಷ ಉಪನ್ಯಾಸ ನೀಡಿರುವುದು ಸಾಂದರ್ಭಿಕ ಮೆರಗು ನೀಡಿದೆ. ಹಸಿರು ಬಸ್ ಕೃಷಿ ವಿಶ್ವವಿದ್ಯಾಲಯ, ಹಂಪಿ ಕನ್ನಡ ವಿಶ್ವವಿದ್ಯಾಲಯ, ಹಲವು ಸಾಂಸ್ಕೃತಿಕ ಉತ್ಸವಗಳಿಗೆ ಬುನಾದಿ ಹಾಕಿದ ಕೀರ್ತಿ ಅವರಿಗೆ ಸಲ್ಲುತ್ತದೆ. ಈ ಸಂದರ್ಭದಲ್ಲಿ ಎಲ್ಲರಿಗೂ ಶರಣಾರ್ಥಿಗಳು.
ಬಸವತತ್ವ : ಸಾಮಾಜಿಕ ಬದಲಾವಣೆ : ೭ ಬಸವಯುಗ : ಕರ್ನಾಟಕದಲ್ಲಿ ಪ್ರತಿಭಟನೆಯ ಪೀಠಿಕೆ
ಒಂದು ಕಾಲ ಇರುತ್ತದೆ. ಅದರಲ್ಲಿ ರಾಜನಿರುತ್ತಾನೆ. ಆತನೊಂದಿಗೆ ಸಾಕಿದ ನಾಯಿ ಗಳಂತೆ ದೊಣ್ಣೆನಾಯಕರಿರುತ್ತಾರೆ. ಮಂತ್ರಿಗಳಿರುತ್ತಾರೆ; ಪುರೋಹಿತರಿರುತ್ತಾರೆ; ಹೆಂಡತಿ ಯರೂ ಸೂಳೆ ಯರೂ ಇರುತ್ತಾರೆ. ಹೀಗೆ ಅಧಿಕಾರ, ನ್ಯಾಯ ಮತ್ತು ವ್ಯವಸ್ಥೆಯ ಹೆಸರಲ್ಲಿ ಸ್ನಾಯು ಬಲವೂ ಬುದ್ದಿಬಲವೂ ಒಂದೆಡೆ ಕೇಂದ್ರೀಕೃತವಾಗಿರುತ್ತದೆ. ಈ ಕೇಂದ್ರದ ಸುತ್ತಲೂ ಬೆನ್ನುಮೂಳೆ ಮುರಿದ ಜನ ಇರುತ್ತಾರೆ. ಇವರು ಮೈಮುರಿದು ದುಡಿಯುತ್ತಾರೆ. ಅಧಿಕಾರಿ ಗಳು, ಸೈನಿಕರು, ಶ್ರೀಮಂತರು ಬಡಿದಾಗ ಪೆಟ್ಟು ತಿನ್ನುತ್ತಾರೆ. ಇವರ ರಟ್ಟೆ ಬಲವು ತಿರುಗಿ ಹೊಡೆಯಲಾಗದಷ್ಟು ಜಡವಾಗಿರುತ್ತದೆ. ತಾವು ಭೂಮಿಯಲ್ಲಿ ಬಿತ್ತಿ ಬೆಳೆದದ್ದನ್ನು ಸಂಗ್ರಹಿಸಿ ಡುತ್ತಾರೆ. ಬಲಾಢ್ಯರು ಬಂದು ಅದನ್ನು ಸೂರೆ ಮಾಡುವಾಗ ಮೂಕ ಪ್ರೇಕ್ಷಕರಾಗುತ್ತಾರೆ. ಎಷ್ಟು ಉಳಿಯಿತೊ ಅಷ್ಟೇ ತಮ್ಮ ಭಾಗ್ಯವೆಂದು ಹಣೆ ಚಚ್ಚಿಕೊಂಡು ಅಳುತ್ತಾರೆ. ಈ ಕಷ್ಟ ಕೋಟಲೆಗಳಿಂದ ಬಿಡುಗಡೆಗಾಗಿ ಹಪಹಪಿಸುತ್ತಾರೆ. ಆಗ ಯಾವುದೇ ಪರಿಹಾರವನ್ನು ಹೇಳಿದರೂ ನಂಬುತ್ತಾರೆ. ಅಷ್ಟೂ ಮಾನಸಿಕ ಸ್ಥೈರ್ಯವನ್ನು ಕಳಕೊಂಡಿರುತ್ತಾರೆ. ಆಗ ಬುದ್ದಿವಂತರು ಪ್ರವೇಶಿಸುತ್ತಾರೆ. ಒಂದೊಂದು ಕಷ್ಟ ಪರಿಹಾರಕ್ಕೂ ಒಂದೊಂದು ದೈವ ದೇವರನ್ನು ಸೃಜಿಸುತ್ತಾರೆ. ದೇವತೆಗಳಲ್ಲಿಯೂ ವರ್ಗಭೇದವನ್ನು ಪ್ರತಿಪಾದಿಸುತ್ತಾರೆ. ದೈವ ಭೀರುಗಳಾದ ಜನರಲ್ಲೂ ಸ್ತರಭೇದ ಮತ್ತು ವೈಷಮ್ಯಗಳನ್ನು ಬಿತ್ತುತ್ತಾರೆ. ಮೂಢ ನಂಬಿಕೆಗಳನ್ನು ಹುಟ್ಟು ಹಾಕುತ್ತಾರೆ; ದೈವ ಪ್ರೀತ್ಯರ್ಥವಾಗಿ ಖರ್ಚು ಮಾಡಿಸುತ್ತಾರೆ. ಜನರು ಖರ್ಚಿಗಿಲ್ಲದ್ದಕ್ಕಾಗಿ ಸಾಲದ ಬಲೆಯೊಳಗೆ ಬೀಳುತ್ತಾರೆ. ಹೆಂಡತಿ ಮಕ್ಕಳನ್ನು ಅಡವಿಟ್ಟು ಗುಲಾಮಗಿರಿಗೆ ತಳ್ಳುತ್ತಾರೆ. ತಾವೂ ಗುಲಾಮರಾಗುತ್ತಾರೆ. ಅಂತೂ ಬದುಕಿನ ಅರ್ಥ ಉದ್ದೇಶಗಳನ್ನು ಕಂಡುಕೊಳ್ಳದೆ ಸಾಯುತ್ತಾರೆ. ಹೀಗೆ ಅನೇಕ ತಲೆಮಾರುಗಳೇ ದಾಟುತ್ತವೆ. ಏಕೆಂದರೆ ಜನಜೀವನ ಚಲನೆಯನ್ನು ಕಳಕೊಂಡಿರುತ್ತದೆ; ಕಾಲ ನಿಂತಿರುತ್ತದೆ.
ನಮ್ಮ ಕರ್ನಾಟಕದಲ್ಲೂ ಕಾಲ ಹೀಗೇ ನಿಂತಿತ್ತು. ಬಹುಕಾಲ ಈ ಸ್ಥಗಿತತೆ ಇತ್ತು. ರಾಜ್ಯಾಡಳಿತಗಾರರು ಬದಲಾಗುತ್ತಿದ್ದರು. ಆದರೆ ಆಳ್ವಿಕೆಯ ಗುಣಮಟ್ಟ ಒಂದೇ ಇತ್ತು. ಧಾಳಿಗಳಾಗುತ್ತಿದ್ದುವು. ಯುದ್ಧದಲ್ಲಿ ಸೋಲು ಗೆಲುವುಗಳಾಗುತ್ತಿದ್ದುವು. ಅದರ ವೆಚ್ಚವೆಲ್ಲಾ ಜನರ ಮೇಲೆ ಬೀಳುತ್ತಿತ್ತು. ಗೆದ್ದವರೆಲ್ಲಾ ಹೀರೋ ಅನ್ನಿಸಿಕೊಳ್ಳುತ್ತಿದ್ದರು. ಅವರ ಗುಣ ಗಾನ, ಪಾನಗೋಷ್ಠಿ ನಡೆಯುತ್ತಿತ್ತು. ‘ಪುಣ್ಯವಂತರಿ’ಗೆ ಅದರಲ್ಲಿ ಅವಕಾಶವಿರುತ್ತಿತ್ತು. ‘ಪಾಪಾತ್ಮರಿ’ಗೆ ವೆಚ್ಚ ಭರಿಸುವುದಷ್ಟೇ ಕೆಲಸವಾಗಿತ್ತು. ಇಂತಹ ಪರಿಸ್ಥಿತಿ ಕನ್ನಡ ನಾಡಿನಲ್ಲಿ ಕಳೆದ ಹನ್ನೆರಡನೇ ಶತಮಾನದವರೆಗೂ ಇತ್ತು. ಕಾಲದ ಈ ಸ್ಥಗಿತತೆಯನ್ನು ಬದಲಿಸಲು ಬೇಕಾಗಿದ್ದುದು ಸ್ನಾಯು ಬಲವಲ್ಲ, ಜಾಥಾ ಮೆರವಣಿಗೆಗಳಲ್ಲ, ಹೋರಾಟವಲ್ಲ. ಬದಲಿಗೆ ಜನರಲ್ಲಿ ಆತ್ಮಬಲದ ಜಾಗೃತಿಯಾಗಬೇಕಿತ್ತು. ಪ್ರತಿಯೊಬ್ಬನೂ ಈವರೆಗಿನ ‘ತನ್ನನ್ನು’ ಪ್ರತಿಭಟಿಸಿ ಹೊಸದಾದ ‘ತನ್ನನ್ನು’ ರೂಪಿಸಿಕೊಳ್ಳುವ ಅಗತ್ಯವಿತ್ತು. ಅಜ್ಞಾನದ ಧೂಳಿನ ಹೊದಿಕೆಯೊಳಗಿಂದ ಮೈ ಕೊಡವಿ ಎದ್ದು ಜ್ಞಾನದ ಬೆಳಕಲ್ಲಿ ವಿಹರಿಸುವ ಶಕ್ತಿಯನ್ನು ಪಡೆಯ ಬೇಕಾಗಿತ್ತು. ಮಡಿ-ಮೈಲಿಗೆ, ಹಾರುವ-ಹೊಲೆಯ ಎನ್ನುವಂತಹ ಮಾನವ ನಿರ್ಮಿತ ಅನರ್ಹತೆಗಳನ್ನೂ, ಅಸಮಾನತೆಗಳನ್ನೂ ತೊಡೆದು ಹಾಕಬೇಕಾಗಿತ್ತು. ಮಾರಿ ದೈವಗಳ ಮೂಢನಂಬಿಕೆ ಗಳಿಂದ ಹೊರಬರಬೇಕಿತ್ತು. ಈ ಅನೇಕ ಬೇಕುಗಳನ್ನು ಇತ್ತವರು ಭಕ್ತಿ ಭಂಡಾರಿ ಬಸವಣ್ಣ ನವರು. ಜನರಲ್ಲಿ ಪ್ರತಿಭಟನೆಯ ಕಿಡಿ ಹೊತ್ತಿಸಿ ಭೇದ ಭಾವಗಳನ್ನು ಸುಟ್ಟು ಸಮಾನತೆಯ ಮತ್ತು ಬಿಡುಗಡೆಯ ಹೊಸ್ತಿಲಿಗೆ ತಂದು ನಿಲ್ಲಿಸಿದವರು ಅವರು. ನಿಜ ಅರ್ಥದಲ್ಲಿ ಸಾಮಾಜಿಕ ಸುಧಾರಣೆಯ ಯತ್ನದಲ್ಲಿ ಪ್ರತಿಭಟನಾತ್ಮಕ ಕ್ರಾಂತಿಗೆ ಪೀಠಿಕೆ ಹಾಕಿದವರು.
* * *
ಭಾರತೀಯ ವೈದಿಕ ಪರಂಪರೆಯ ತತ್ವಗಳ ವ್ಯಾಖ್ಯಾನವು ಆಳುವವರ ಮತ್ತು ಹೇಳುವವರ (ಬ್ರಾಹ್ಮಣರ) ಅನುಕೂಲ ಸಿಂಧುವಾಗಿ, ಅರ್ಥಕ್ಕಿಂತ ಅಪಾರ್ಥವೇ ಹೆಚ್ಚಾಗಿ, ಬಿಡುಗಡೆಗಿಂತ ಬಂಧನದ ಮಾರ್ಗದರ್ಶನವೇ ಅತಿಯಾಗಿ ಜನಸಾಮಾನ್ಯರ ಸೌಲಭ್ಯಕ್ಕಿಂತ ಶೋಷಣೆಯೇ ಗುರಿಯಾಗಿದ್ದ ಸಾಮಾಜಿಕ-ರಾಜಕೀಯ-ಆರ್ಥಿಕ ಸಂದರ್ಭಗಳು ನಮ್ಮ ಇತಿಹಾಸದಲ್ಲಿ ಆಗಾಗ ಕಂಡುಬಂದಿವೆ. ಇಂತಹ ಸಂದರ್ಭದಲ್ಲಿ ಭಾರತೀಯ ಆಧ್ಯಾತ್ಮದ ‘ಮೂಲ ದರ್ಶನ’ಕ್ಕೆ ಜನರನ್ನು ಹಚ್ಚುವ ಪ್ರಯತ್ನಕ್ಕೆ ಹೊರಟವರು ಪ್ರತಿಭಟನೆಯ ಮಾರ್ಗ ವನ್ನೇ ಹಿಡಿಯ ಬೇಕಾಗಿತ್ತು. ಈ ಪ್ರತಿಭಟನೆಯ ದಾರಿಯು ಪ್ರತಿಬಾರಿಯೂ ಹೊಸ ಧರ್ಮದ ಉದಯಕ್ಕೆ ಹೇತುವಾಯಿತು. ಹೀಗೆ ಸನಾತನ ಧರ್ಮದ ಗರ್ಭದಿಂದಲೇ ಉದಿಸಿಬಂದ ಜೈನ ಮತ್ತು ಬೌದ್ಧ ಧರ್ಮಗಳು ಸುಮಾರು ಕ್ರಿ.ಪೂ. ಆರನೇ ಶತಮಾನದ ಸಾಮಾಜಿಕ ಧಾರ್ಮಿಕ ಕ್ರಾಂತಿಗಳಾಗಿ ಉತ್ತರ ಭಾರತದಲ್ಲಿ ಗೋಚರಿಸಿದುವು. ವೈದಿಕ ಕರ್ಮಕಾಂಡ ಮತ್ತು ಯಜ್ಞ ಯಾಗಾದಿಗಳೇ ಮೋಕ್ಷಕ್ಕೆ ದಾರಿ ಎಂಬ ಮೂಢನಂಬಿಕೆಗಳಿಂದ ಜನರನ್ನು ಹೊರಗೆಳೆದು ಅಹಿಂಸೆ, ಸಮಾನತೆ, ಚಾರಿತ್ರ್ಯ ಶುದ್ದಿ ಮುಂತಾದ ಗುಣಗಳ ಮಹತ್ವವನ್ನು ತಿಳಿಸಿ ಸಾಕಷ್ಟು ಜನರ ಬೆಂಬಲ ಪಡೆದು ಸಾಮಾಜಿಕ ಸುಧಾರಣೆಗಳನ್ನು ಮಾಡಿದರು. ಈ ಮತಸ್ಥಾಪಕರಾದ ಮಹಾವೀರ ಮತ್ತು ಬುದ್ಧರು ಯುಗ ಪುರುಷರೆನ್ನಿಸಿದರು.
* * *
ಉತ್ತರ ಭಾರತದಲ್ಲಿ ಕಂಡು ಬಂದ ಈ ಬಗೆಯ ಪ್ರಗತಿಶೀಲ ಕ್ರಾಂತಿಗಳಿಗೆ ಸಂವಾದಿ ಯಾಗಿ ದಕ್ಷಿಣ ಭಾರತದಲ್ಲಿ ಮೂಡಿಬಂದದ್ದು ಬಸವಯುಗ. ಭಕ್ತಿ ಭಂಡಾರಿ ಬಸವಣ್ಣನವರು ರಾಜಕೀಯವಾಗಿಯೂ ಸಾಮಾಜಿಕವಾಗಿಯೂ ವರ್ಗೋನ್ನತ ಸ್ಥಾನದಲ್ಲಿದ್ದು ಕ್ರಾಂತಿಗೆ ಕಾರಣರಾದದ್ದು ವಿಶೇಷವೇ ಸರಿ. ಅನೇಕ ಸಂದರ್ಭಗಳಲ್ಲಿ ಧಾರ್ಮಿಕ, ಆಧ್ಯಾತ್ಮಿಕ ಕ್ರಾಂತಿ ಯೊಂದಷ್ಟೇ ವಿಶ್ಲೇಷಿಸಲ್ಪಟ್ಟಿರುವ ಬಸವಣ್ಣನವರ ಅಭಿಮಾನವು ನಿಜ ಅರ್ಥದಲ್ಲಿ ಸಾಮಾಜಿಕ-ರಾಜಕೀಯ ಪ್ರತಿಭಟನೆಯ ಮಾರ್ಗವಾಗಿತ್ತೆನ್ನುವುದರಲ್ಲಿ ಅನುಮಾನವಿಲ್ಲ. ಅವರಿಗೆ ಸರ್ವ ಸಮಾನತೆಯ ಹೊಸ ಸಮಾಜವನ್ನು ಕಟ್ಟುವ ಗುರಿ ಇತ್ತು. ಇದರ ಸಾಧನೆಗಾಗಿ ಚಳವಳಿಯ ಮಾರ್ಗ ಹಿಡಿಯುವುದು ಅನಿರ್ವಾಯವಾಗಿತ್ತು. ಅದಕ್ಕಾಗಿ ಜನರಲ್ಲಿ ಎಚ್ಚರ ಮೂಡಿಸಿ ಸಂಘಟಿಸುವುದು ಅಗತ್ಯವಿತ್ತು. ಅದು ಎಷ್ಟರಮಟ್ಟಿಗೆ ಪ್ರತಿಭಟನಾತ್ಮಕ ಚಳುವಳಿ ಯಾಗಿತ್ತೆನ್ನು ವುದನ್ನು ಅನ್ವೇಷಿಸುವುದು ಪ್ರಸ್ತುತ ಪ್ರಬಂಧದ ಉದ್ದೇಶವಾಗಿದೆ.
ಪ್ರತಿಭಟನಾತ್ಮಕ ಚಳವಳಿಗಳು
ಪ್ರತಿಕಾರ ಮತ್ತು ರಾಜತ್ವದ ಪತನದ ಉದಾಹರಣೆಗಳು ನಮ್ಮ ಇತಿಹಾಸದಲ್ಲಿ ಸಾಕಷ್ಟಿವೆ. ಇವು ಸಾಮಂತರು, ಸೈನಿಕರು ಅಥವಾ ರಾಜಕುಮಾರರೇ ನಡೆಸಿದ ಬಂಡಾಯ ಗಳಾಗಿರಬಹುದು. ಆದರೆ ಇವುಗಳಲ್ಲಿ ಚಳುವಳಿಯ ಮಾರ್ಗವಿರಲಿಲ್ಲ. ಬದಲಾಗಿ ದಂಗೆಯ ತತ್ವವೇ ಪ್ರಧಾನವಾಗಿತ್ತು. ಹೀಗಾದಾಗ ಅರಸೊತ್ತಿಗೆ ಬದಲಾಗುತ್ತದಷ್ಟೇ ಹೊರತು ಜನಜೀವನ ವಿಧಾನದಲ್ಲಿ ಸುಧಾರಣೆ ಆಗುತ್ತಿರಲಿಲ್ಲ. ಆದರೆ ಚಳುವಳಿಯ ಗುರಿ ಅದಲ್ಲ. ಅದು ಬದುಕಿನ ಸಮಷ್ಟಿ ಸುಧಾರಣೆಯ ಮೌಲ್ಯವನ್ನು ಹೊಂದಿರುತ್ತದೆ. ಆಧುನಿಕ ಯುಗದ ಕಾರ್ಮಿಕ ಚಳುವಳಿಗಳು, ಸ್ವಾತಂತ್ರ್ಯ ಚಳುವಳಿಗಳು ಹಾಗೂ ರೈತ ಚಳುವಳಿಗಳಲ್ಲಿ ಆಳುವ ವರ್ಗವನ್ನು ವಿರೋಧಿಸುವುದರೊಂದಿಗೆ ಬಾಳುವ ಮಾರ್ಗವನ್ನು ಸುಂದರಗೊಳಿಸುವ ಯೋಜನೆಯೂ ಇರುತ್ತದೆ. ಹಾಗಾಗಿ ನಾವು ಪ್ರತಿಭಟನಾತ್ಮಕ ಚಳುವಳಿಯ ಪರಿಕಲ್ಪನೆಯನ್ನು ಅದರ ಈ ಕೆಳಗಿನ ಲಕ್ಷಣಗಳಿಂದ ಸ್ಪಷ್ಟಪಡಿಸಿಕೊಳ್ಳಬಹುದು.
ಅ. ಐತಿಹಾಸಿಕ ಸಂದರ್ಭ : ಯಾವುದೇ ಪ್ರತಿಭಟನಾತ್ಮಕ ಚಳುವಳಿಗೆ ತಳಹದಿಯಾಗಿ ಒಂದು ರಾಜಕೀಯ-ಆರ್ಥಿಕ-ಸಾಮಾಜಿಕ ಸಂದರ್ಭ ಒದಗಿಬರುತ್ತದೆ. ಈ ಸಂದರ್ಭದಲ್ಲಿ ಶೋಷಿತರ ಪಾಲಿಗೆ ಸುಧಾರಣೆಯ ಎಲ್ಲ ದಾರಿಗಳೂ ಮುಚ್ಚಿದ್ದು ಅವರು ಮೇಲೇಳಲಾಗದ ದುಃಸ್ಥಿತಿಗೆ ತಳ್ಳಲ್ಪಟ್ಟು ಪ್ರತಿಭಟನೆಯನ್ನೇ ಬಿಡುಗಡೆಯ ಅಸ್ತ್ರವಾಗಿ ಸ್ವೀಕರಿಸಿರುತ್ತಾರೆ.
ಆ. ರಾಜಕೀಯ ಶಕ್ತಿಗಳ ಧ್ರುವೀಕರಣ : ಶೋಷಿತರಲ್ಲಿ ಪ್ರತಿಭಟನೆಯ ಸಾಧ್ಯತೆಯನ್ನು ನಿರ್ಲಕ್ಷಿಸಿದ ಆಡಳಿತ ವರ್ಗವು ಬಲಪ್ರಯೋಗವನ್ನೇ ತಮ್ಮ ಅಸ್ತಿತ್ವದ ಸಾಧನವಾಗಿ ಬಳಸು ತ್ತಾರೆ. ಪ್ರತಿಭಟನೆಯ ಸೂಚನೆಗಳು ಸಿಗುತ್ತಲೇ ರಾಜಕೀಯ ಶಕ್ತಿಗಳ ಧ್ರುವೀಕರಣವಾಗಿ ಚಳುವಳಿಯ ನಾಯಕರ ಹುಟ್ಟಡಗಿಸುವ ಯತ್ನ ನಡೆಯುತ್ತದೆ.
ಇ. ನಾಯಕತ್ವ : ಮೇಲೆ ಹೇಳಿದ ಐತಿಹಾಸಿಕ ಸಂದರ್ಭದಲ್ಲಿ ಬಹುಜನ ಹಿತಾಯ-ಸುಖಾಯದ ಉದ್ದೇಶವುಳ್ಳ ನಾಯಕನೊಬ್ಬ ಒದಗಿಬರುತ್ತಾನೆ. ಈತ ಸಮುದಾಯದೊಳಗಿ ನಿಂದಲೂ ಬರಬಹುದು ಅಥವಾ ಹೊರಗಿನಿಂದಲೂ ಬರಬಹುದು. ಹೊರಗಿನ ನಾಯಕತ್ವ ಲಭಿಸಿದರೂ ಸಾಕಷ್ಟು ಶ್ರೀಘ್ರವಾಗಿ ಒಳಗಿನ ನಾಯಕರೂ ಬೆಳೆದು ಬರುತ್ತಾರೆ.
ಈ. ಪರಿಣಾಮ : ಶೋಷಣೆಗೊಳಗಾದವರ ಪೂರ್ಣ ಸಮುದಾಯವು ಚಳವಳಿಯಲ್ಲಿ ನೇರವಾಗಿ ಪಾಲ್ಗೊಳ್ಳದಿದ್ದರೂ ಅದರಲ್ಲಿ ಪಾಲ್ಗೊಂಡವರಿಂದಾಗಿ ಇನ್ನುಳಿದವರ ಬದುಕು ಕೂಡಾ ಗುಣಾತ್ಮಕ ಅಥವಾ ಋಣಾತ್ಮಕ ಪರಿಣಾಮಗಳನ್ನೆದುರಿಸಬೇಕಾಗುತ್ತದೆ.
ಉ. ಪರಿವರ್ತನೆ : ಪ್ರತಿಯೊಂದು ಪ್ರತಿಭಟನಾತ್ಮಕ ಚಳುವಳಿಯೂ ತತ್‌ಕಾಲೀನ ಮತ್ತು ತತ್‌ಪ್ರದೇಶದ ಸಾಮಾಜಿಕ-ಆರ್ಥಿಕ ಪರಿವರ್ತನೆಗೆ ನಾಂದಿ ಹಾಡುತ್ತದೆ. ಇದು ರಾಜಕೀಯದ ಮೇಲೂ ಪರಿಣಾಮಗಳನ್ನುಂಟು ಮಾಡಿ ಹೊಸ ಆಡಳಿತ ವ್ಯವಸ್ಥೆ ರೂಪು ಗೊಳ್ಳುತ್ತದೆ. ಉದಾಹರಣೆಗೆ ಎಲ್ಲಾ ಪ್ರಜಾಪ್ರಭುತ್ವದ ಸರಕಾರಗಳ ಸ್ಥಾಪನೆಯ ಹಿಂದೆ ಪ್ರತಿಭಟನಾತ್ಮಕ ಕ್ರಾಂತಿ ನಡೆದ ಇತಿಹಾಸವಿದೆ.
ಊ. ಹೊಸ ಮೌಲ್ಯಗಳ ಪ್ರತಿಷ್ಠಾಪನೆ : ಪ್ರತಿಭಟನಾತ್ಮಕ ಚಳುವಳಿಯ ಒಂದು ಉದ್ದೇಶವು ಇನ್ನೊಂದು ಪ್ರತಿಭಟನೆಗೆ ಎಡೆ ಮಾಡಿ ಕೊಡದಿರುವುದು. ಅಂದರೆ ಸಮಾಜದಲ್ಲಿ ಶೋಷಣೆಗೆ ಪೋಷಣೆ ನೀಡುವ ಎಲ್ಲಾ ಮೌಲ್ಯಗಳನ್ನು ನಿವಾರಿಸಿ ಸಮಾನತೆಯ ಮೌಲ್ಯಗಳನ್ನು ಅಂಗೀಕರಿ ಸುವುದು.
ಪ್ರತಿಭಟನಾತ್ಮಕ ಚಳುವಳಿಯ ಲಕ್ಷಣಗಳೆಂದು ಮೇಲೆ ಹೇಳಲಾದ ಅಂಶಗಳ ಆಧಾರದಲ್ಲಿ ನಾವು ಯಾವುದೇ ಕ್ರಾಂತಿಯ ಸ್ವರೂಪವನ್ನು ಅಭ್ಯಸಿಸಲು ಸಾಧ್ಯವಿದೆ. ಹನ್ನೆರಡನೇ ಶತಮಾನ ದಲ್ಲಿ ಬಸವಣ್ಣನವರು ನಡೆಸಿರುವ ಕ್ರಾಂತಿಯನ್ನು ಕೂಡಾ ನಾವು ಈ ದೃಷ್ಟಿಯಿಂದಲೇ ವಿವೇಚಿಸಬಹುದಾಗಿದೆ.
ಬಸವ ಚಳುವಳಿಯ ಆಯಾಮಗಳು : ಬಸವಣ್ಣನವರ ಬದುಕು ಹಾಗೂ ಕಾರ್ಯಗಳ ಕುರಿತಾದ ಅಧ್ಯಯನಗಳನ್ನು ಅಭ್ಯಸಿಸಿದಾಗ ನಾವು ಅವರ ಚಳುವಳಿಯ ಆಯಾಮಗಳನ್ನು ಈ ಕೆಳಗಿನಂತೆ ಗುರುತಿಸಬಹುದಾಗಿದೆ.
೧. ವೈದಿಕ ವಿರೋಧ
ಬ್ರಾಹ್ಮಣ ದಂಪತಿಗಳ ಪುತ್ರನಾಗಿದ್ದ ಬಸವಣ್ಣನಿಗೆ ಉಪನಯನವಾಯಿತೇ ಎಂಬುದು ಮುಖ್ಯವಲ್ಲ. “ಕರ್ಮಲತೆಯಂತಿದ್ದ ಜನಿವಾರವಂ ಕಳೆದು ಬಿಸುಟು” ಎಂಬುದು ಅವರ ಬದುಕಿನಲ್ಲಿ ಮುಖ್ಯ. ಅಂದರೆ ತೀರಾ ಎಳೆತನದಲ್ಲೇ ಅವರು ಕರ್ಮಕಾಂಡಕ್ಕೆ ಪಕ್ಕಾಗಿದ್ದ ಬ್ರಾಹ್ಮಣ್ಯವನ್ನು ವಿರೋಧಿಸಿದರು. ಉಪನಿಷತ್ತಿನ ಮೂಲತತ್ವಗಳನ್ನು ಅರಗಿಸಿಕೊಳ್ಳದೆ ಕೇವಲ ಬಾಹ್ಯಾಡಂಬರದ ಪೂಜೆ ಪುನಸ್ಕಾರ, ಮಡಿ ಮೈಲಿಗೆ, ಯಾಗ-ಯಜ್ಞಗಳ ಮೂಲಕ ಸಮಾಜದಲ್ಲಿ ಮೇಲ್ಮೈಯನ್ನು ಸಾಧಿಸಿ ಅಜ್ಞಾನಿ ಜನರನ್ನು ಶೋಷಿಸುವುದನ್ನು ಅವರು ಸಹಿಸಲಿಲ್ಲ. ಶಿವನು ನಾದ ಪ್ರಿಯ, ವೇದ ಪ್ರಿಯನೆಂದು ಹೇಳಿ ಪೂಜೆಯ ಹೆಸರಲ್ಲಿ ಸುಲಿಗೆ ಮಾಡುತ್ತಿದ್ದವರನ್ನು ಟೀಕಿಸಿದ ಬಸವಣ್ಣನವರು ತಮ್ಮ ವಚನದಲ್ಲಿ “ವೇದವನೋದಿದ ಬ್ರಾಹ್ಮಣನ ಶಿರ ಹೋಯಿತು” ಎಂದಿದ್ದಾರೆ. ಇಲ್ಲಿ ನಾವು ಗುರುತಿಸಬೇಕಾದ್ದೇನೆಂದರೆ ಬಸವಣ್ಣನವರು ವಿರೋಧಿ ಸಿರುವುದು ಡಂಭಾಚಾರದ ಮತ್ತು ಮೋಸದ ಬ್ರಾಹ್ಮಣ್ಯವನ್ನಷ್ಟೇ ಹೊರತು ಬ್ರಹ್ಮತತ್ವವನ್ನರಿತ ಬ್ರಾಹ್ಮಣರನ್ನಲ್ಲ. ಈ ವಿಚಾರವನ್ನು ಬಸವಣ್ಣರ ಪ್ರಭಾವಕ್ಕೊಳಗಾಗಿದ್ದ ಸಿದ್ಧರಾಮನ ವಚನವು ಸ್ಪಷ್ಟಪಡಿಸುತ್ತದೆ. ಅದು ಹೀಗಿದೆ –
ವೇದವನೋದಿ ವೇದಾಧ್ಯಯನ ಮಾಡಿಸಿದರೇನು ?
ಬ್ರಹ್ಮವೇತ್ತುಗಳ ಶುಕ್ಲ ಶೋಣಿತದಿಂದ ಜನಿಸಿದರೇನು ?
ಯಜನಾದ್ಯಷ್ಟ ಷಡ್ಕರ್ಮಂಗಳ ಮಾಡಿದರೇನು
ಆತ ಬ್ರಾಹ್ಮಣನಾಗಬಲ್ಲನೇ ?
ಬ್ರಹ್ಮಜಾನಾತಿ ಬ್ರಾಹ್ಮಣ ಎಂಬ ವೇದವಾಕ್ಯವನರಿತು ಬ್ರಹ್ಮೀ ಭೂತನಾದವನೇ
ಬ್ರಾಹ್ಮಣ.
೨. ಅರಸು ವಿರೋಧ 
ದೊರೆ ಬಿಜ್ಜಳನ ಬಳಿಯಲ್ಲಿ ಭಂಡಾರದ ಉಸ್ತುವಾರಿಯನ್ನು ವಹಿಸಿದವರಾಗಿಯೂ, ಸಚಿವರಾಗಿಯೂ ಇದ್ದ ಬಸವಣ್ಣನವರು ಆಂತರ್ಯದಲ್ಲಿ ಅರಸೊತ್ತಿಗೆಯ ವಿರೋಧಿ ಯಾಗಿದ್ದ ರೆಂಬುದನ್ನು ಅವರ ವಚನಗಳಲ್ಲಿರುವ ಈ ಮಾತುಗಳು ಸ್ಪಷ್ಟ ಪಡಿಸುತ್ತವೆ. ೧. “ಅರಸರ ಮನೆಯಲ್ಲಿ ಅರಸಿಯಾಗಿಪ್ಪುದರಿಂದ ಭಕ್ತರ ಮನೆಯಲ್ಲಿ ತೊತ್ತಾಗಿಪ್ಪುದು ಲೇಸಯ್ಯ”. ೨. “ಮೇಲಾಗಲೊಲ್ಲೆನು ಕೀಳಾಗಲಲ್ಲದೆ, ಮೇಲಾಗಿ ನರಕದೊಳೋಲಾಡ ಲಾರೆನು, ನಿಮ್ಮ ಶರಣರ ಪಾದಕ್ಕೆ ಕೀಳಾಗಿರಿಸು”. ಹೀಗೆ ಬಸವಣ್ಣ ಸಮಾಜದಲ್ಲಿ ಕನಿಷ್ಠ ತಮ್ಮ ಸ್ಥಾನದಲ್ಲೇ ತಮ್ಮ ವೈಯಕ್ತಿಕ ನೆಲೆಯನ್ನು ಗುರುತಿಸಿಕೊಂಡಿದ್ದರು. ಇದು ಅವರ ಅನುಯಾಯಿಗಳಿಗೆ ಸರ್ವಸಮಾನತೆಯ ಮೌಲ್ಯವನ್ನು ಅಂಗೀಕರಿಸಲು ಪ್ರಧಾನ ಪ್ರೇರಣೆ ಯಾಗಿತ್ತು. ದೊಡ್ಡ ಮನುಷ್ಯರನ್ನು ಹಿತವಾಗಿ ಲೇವಡಿ ಮಾಡಿದ ಬಸವಣ್ಣ ಹೀಗೆ ಹೇಳುತ್ತಾರೆ-
“ಅಡ್ಡ ದೊಡ್ಡ ನಾನಲ್ಲಯ್ಯ,
ದೊಡ್ಡ ಬಸುರು (ಹೊಟ್ಟೆ) ನನಗಿಲ್ಲಯ್ಯ”.
ಬಸವಣ್ಣನವರ ಅರಸು ವಿರೋಧವು ತಾತ್ವಿಕ ನೆಲೆಗಟ್ಟನ್ನು ಹೊಂದಿತ್ತೇ ಹೊರತು ಹಿಂಸಾತ್ಮಾಕ ದಂಗೆಯನ್ನು ಬಯಸಿರಲಿಲ್ಲ. ಹಾಗಿದ್ದರೂ ಬಿಜ್ಜಳನ ಕೊಲೆಯ ಹಿಂದೆ ಬಸವಣ್ಣನವರ ಆದೇಶವಿತ್ತೆಂದು ಪುರಾಣಗಳು ಹೇಳಿವೆ. ಆದರೆ ಪ್ರೊ. ತಿಪ್ಪೇರುದ್ರಸ್ವಾಮಿ ಯವರ ಪ್ರಕಾರ ವಿದ್ವಾಂಸರೆಲ್ಲ ಇದನ್ನು ಒಪ್ಪಿಲ್ಲ. (ನೋಡಿ : ಕನ್ನಡ ಸಾಹಿತ್ಯ ಚರಿತ್ರೆ ಸಂ.೪. ಕನ್ನಡ ಅಧ್ಯಯನ ಸಂಸ್ಥೆ, ಮೈಸೂರು ವಿ.ವಿ. ಪುಟ ೪೭೨) ಅಂತೂ ಬಸವಣ್ಣ ರಾಜತ್ವ ವಿರೋಧಿ ದೃಷ್ಟಿಯನ್ನು ಹೊಂದಿದ್ದರೆಂಬುದನ್ನು ಒಪ್ಪಬಹುದಾಗಿದೆ. ಅಂದರೆ ರಾಜನ ಆಳ್ವಿಕೆಯ ಅನರ್ಥಗಳಿಗೆ ಯಾವತ್ತೂ ಅವರು ಬೆಂಬಲವಾಗಿ ನಿಲ್ಲಲಿಲ್ಲ. ಅಧಿಕಾರ ದುರುಪಯೋಗ ಮತ್ತು ಬಡಜನರ ದಮನವನ್ನು ಅವರು ಸಹಿಸಲಿಲ್ಲ.
೩. ಜಾತಿ ವಿರೋಧ
ಜಾತಿಯಾಧಾರಿತ ಅಸಮಾನತೆಯನ್ನು ಗಂಭೀರವಾಗಿ ಪರಿಗಣಿಸಿದ ಬಸವಣ್ಣ ಅಸ್ಪೃಶ್ಯತೆಯ ವಿರುದ್ಧ ಸಮರವನ್ನೇ ಸಾರಿದರು. ಈ ದೃಷ್ಟಿಕೋನ ಹೊಂದಿದ ಅವರ ವಚನಗಳು ಸಾಕಷ್ಟು ಪ್ರಖ್ಯಾತಿಯನ್ನು ಪಡೆದಿವೆ. ಕುಲದ ನೆಲೆಯಲ್ಲಿ ಅಸಮಾನತೆಯನ್ನು ಆಚರಿಸುವವರಿಗೆ ಅವರು ತಿಳಿ ಹೇಳುತ್ತಾರೆ –
“ಕೊಲ್ಲುವವನೇ ಮಾದಿಗ, ಹೊಲಸು ತಿಂಬವನೇ ಹೊಲೆಯ,
ಸಕಲ ಜೀವಾತ್ಮರಿಗೆ ಲೇಸ ಬಯಸುವವನೇ ಕುಲಜ”.
ಬಹಳ ಮಾರ್ಮಿಕವಾಗಿ ಅವರು ಹೇಳುತ್ತಾರೆ – “ಹೊಲೆಯುಂಟೆ ಲಿಂಗವಿದ್ದೆಡೆಯಲ್ಲಿ? ಕುಲವುಂಟೆ ಜಂಗಮವಿದ್ದೆಡೆಯಲ್ಲಾ? ಶ್ವಪಚನಾದರೇನು ಲಿಂಗಭಕ್ತನೇ ಕುಲಜನು. ಬಸವಣ್ಣ ನವರ ಪ್ರಕಾರ ದಾಸೀಪುತ್ರನಾಗಲೀ ವೇಶ್ಯಾಪುತ್ರನಾಗಲಿ ಶಿವದೀಕ್ಷೆಯಾದ ಬಳಿಕ ಆತನನ್ನು ಸಾಕ್ಷಾತ್ ಶಿವನೆಂದು ವಂದಿಸಬೇಕು. ಲಿಂಗವಂತರಾದ ಮಾದರ ಚೆನ್ನಯ್ಯ, ಡೋಹರ ಕಕ್ಕಯ್ಯ ಮುಂತಾದವರನ್ನು ತನ್ನ ಬಂಧುಗಳೆಂದೇ ಕರೆದರು.
ಭಾರತೀಯ ಸಮಾಜದ ವರ್ಣ ವ್ಯವಸ್ಥೆಯ ವಿರುದ್ಧ ಸೆಟೆದು ನಿಂತ ಪ್ರತಿಭಟನಾತ್ಮಕ ಸ್ಥೈರ್ಯ ಬಸವಣ್ಣನವರದ್ದಾಗಿತ್ತು. ಪಂಚಮವರ್ಣದಲ್ಲಿ ಗುರುತಿಸಲಾದ ಅಸ್ಪೃಶ್ಯರನ್ನು ನೇರವಾಗಿ ಮೇಲೆತ್ತಿ ಸರ್ವಸಮಾನತೆಯ ಮಟ್ಟಕ್ಕೆ ತಂದು ನಿಲ್ಲಿಸುವಲ್ಲಿ ಅವರು ಗುಣವನ್ನೇ ಮಾಪಕವಾಗಿ ಬಳಸಿದರು. ಹಾಗಾಗಿಯೇ ಕೊಲ್ಲದವ ಮಾದಿಗನಲ್ಲ; ಹೊಲಸು ತಿನ್ನದವ ಹೊಲೆಯನಲ್ಲ. ಇದೆರಡನ್ನು ಮೇಲ್ಜಾತಿಯವ ಮಾಡಿದರೆ ಅವನೂ ಮಾದಿಗನೇ, ಹೊಲೆಯನೇ. ಹೊಲೆತನ ವಿರುವುದು ನಮ್ಮ ಕೆಲಸದಲ್ಲಿ ಮತ್ತು ವ್ಯಕ್ತಿತ್ವದಲ್ಲಿಯೇ ಹೊರತು ಜನ್ಮದಲ್ಲಿ ಅಲ್ಲ. ಹಾಗಾಗಿ ಉತ್ತಮ ಕೆಲಸವೆಂದರೆ ಸಕಲ ಜೀವಾತ್ಮರಿಗೆ ಲೇಸ ಬಯ ಸುವುದೇ ಆಗಿದೆ ಎಂದು ಅವರು ಸಾರಿದರು.
೪. ಲಿಂಗಭೇದ ವಿರೋಧ
‘ನ ಸ್ತ್ರೀ ಸ್ವಾತಂತ್ರ್ಯಮರ್ಹತಿ’ ಎಂಬ ಸ್ಮೃತಿ ವಾಕ್ಯವನ್ನೇ ಪ್ರಧಾನ ಮೌಲ್ಯವಾಗಿ ನಂಬಿ ಕೊಂಡು ಪುರುಷ ಪ್ರಧಾನವಾಗಿಯೇ ಸ್ಥಿರತೆ ಪಡೆದ ಸಮಾಜದಲ್ಲಿ ಸ್ತ್ರೀ ಪುರುಷ ಸಮಾನತೆಯ ಘೋಷಣೆಯನ್ನು ಮೊಳಗಿಸಿದುದು ಬಸವಣ್ಣನವರ ಕ್ರಾಂತಿಕಾರಿ ಪ್ರಯತ್ನ ವಾಗಿತ್ತು. ಲಿಂಗ ತಾರತಮ್ಯದ ಬಗ್ಗೆ ತೀವ್ರ ವಿರೋಧ ಹೊಂದಿದ್ದ ಬಸವಣ್ಣ ಸ್ತ್ರೀಯರಿಗೂ ಧಾರ್ಮಿಕ ಹಾಗೂ ಸಾಮಾಜಿಕ ಸ್ವಾತಂತ್ರ್ಯಬೇಕೆಂದು ಪ್ರತಿಪಾದಿಸಿದ್ದರು. ಅವರು ಪುರುಷರಂತೆ ಸ್ತ್ರೀಯರಿಗೂ ಲಿಂಗಧಾರಣೆ ಮತ್ತು ಶಿವಾರಾಧನೆ ಮಾಡುವ ಹಕ್ಕು ನೀಡಿದರು. ತಮ್ಮ ಅನುಭವ ಮಂಟಪ ದಲ್ಲಿ ಸ್ತ್ರೀಯರೂ ಪುರುಷರೊಂದಿಗೆ ಸಮಾನ ನೆಲೆಯಲ್ಲಿ ಕುಳಿತು ಧಾರ್ಮಿಕ ವಿಚಾರಗಳಲ್ಲಿ ಮುಕ್ತ ಚರ್ಚೆ ನಡೆಸಲು ಅವಕಾಶ ನೀಡಿದರು. ಶಿವತ್ವ ಸಾಧನೆಗೆ, ಕಾಯಕ ಕೈಗೊಳ್ಳುವುದಕ್ಕೆ, ಲಿಂಗದೀಕ್ಷೆಗೆ, ಜಂಗಮ ದಾಸೋಹಕ್ಕೆ ಹೆಣ್ಣಾದರೇನು, ಗಂಡಾದರೇನು ಎಂಬುದು ಅವರ ನಿಲುವಾಗಿತ್ತು. ಇದರಿಂದಾಗಿ ನಾಲ್ಕು ಗೋಡೆಗಳ ಮಧ್ಯೆ ಹೀನ ಬದುಕನ್ನು ಸವೆಯಿಸುತ್ತಿದ್ದ ಸ್ತ್ರೀಯರೂ ಶಿಕ್ಷಣ ಮತ್ತು ಕಾಯಕಗಳ ಸ್ವಾತಂತ್ರ್ಯದ ಮೂಲಕ ಸಾಮಾಜಿಕ ಮರ್ಯಾದೆ ಪಡೆದರು. ಬಸವಣ್ಣನವರ ಧೋರಣೆ ಎಷ್ಟು ವಿಶಾಲವಾಗಿತ್ತೆಂದರೆ ಜೈವಿಕ ಪ್ರಕ್ರಿಯೆಗಳಾದ ಪ್ರಸವ, ಋತುಸ್ರಾವಗಳಿಗಾಗಿ ಸ್ತ್ರೀಯರ ಮೇಲೆ ಹೊರಿಸಲಾಗಿದ್ದ ಹೊಲೆ, ಸೂತಕ, ಮೈಲಿಗೆಗಳ ನಿರ್ಬಂಧಗಳನ್ನು ನಿವಾರಿಸಿದರು. ಅಂತೆಯೇ ತಮ್ಮದಲ್ಲದ ತಪ್ಪಿಗಾಗಿ ನರಳುತ್ತಿದ್ದ ವಿಧವೆಯರು, ಪರಿತ್ಯಕ್ತ ಸ್ತ್ರೀಯರು, ದಾಸಿಯರು, ವೇಶ್ಯೆಯರಿಗೆ ಸಮಾಜದಲ್ಲಿ ಸಮಾನ ಗೌರವಕ್ಕೆ ಹಾಗೂ ಪುನರ್ವಿವಾಹಕ್ಕೆ ಅವಕಾಶ ಕಲ್ಪಿಸಿದರು. ಅಂದಿನ ದಿನಗಳಲ್ಲಿ ತೀರಾ ಕ್ರಾಂತಿಕಾರಿ ಎನ್ನಿಸುವ ಈ ಚಿಂತನೆ ಸಮಾಜದ ಚಲನಶೀಲತೆಗೆ ವೇಗವರ್ಧಕವಾಗಿ ದೊರಕಿದ್ದರಲ್ಲಿ ಸಂಶಯವಿಲ್ಲ.
೫. ಬಹುದೇವತಾರಾಧನೆಯ ವಿರೋಧ
ವಿವಿಧ ಉದ್ದೇಶಗಳಿಗಾಗಿ ಬೇರೆ ಬೇರೆ ದೇವರನ್ನು ಪೂಜಿಸುತ್ತ ಮಾಟ, ಮಂತ್ರ ಮತ್ತು ತಂತ್ರಗಳ ಮೂಢನಂಬಿಕೆಗಳನ್ನು ಬೆಳೆಸಿಕೊಂಡು ಜನಮೋಸ ಹೋಗುವುದನ್ನು ಬಸವಣ್ಣನವರು ವಿರೋಧಿಸಿದರು. ಹೀಗೆ ಹುಟ್ಟಿಕೊಂಡ ಬಹುದೇವತಾರಾಧನೆಯೊಂದು ಸಮಸ್ಯೆಯೆಂಬುದನ್ನು ಅವರು ಅರಿತಿದ್ದರು. ಇದು ಸಮಾಜದೊಳಗಿನ ಕಚ್ಚಾಟಕ್ಕೆ ಹಾಗೂ ಮೇಲು ಕೀಳಿನ ಭಾವನೆಗಳಿಗೆ ಪುಷ್ಟಿ ನೀಡುತ್ತದೆಂಬುದನ್ನು ಕಂಡುಕೊಂಡ ಅವರು ಮಾರಿ ಮಸಣಿ ಇತ್ಯಾದಿ ನೂರಾರು ದೈವಶಕ್ತಿಗಳನ್ನು ಆರಾಧಿಸುವುದರ ನಿಷ್ಫಲತೆಯನ್ನು ಮನಗಾಣಿಸಿದರು. ಜನರ ಅಂಧಶ್ರದ್ಧೆಯನ್ನು ತೊಲಗಿಸಿ ಆಧ್ಯಾತ್ಮದೆಡೆಗೆ ಅವರನ್ನು ಒಯ್ಯುವ ಬಸವಣ್ಣನವರ ಪ್ರಯತ್ನವಿದೆಂದು ಗುರುತಿಸಲಾಗಿದೆ. ಆದರೆ ವಾಸ್ತವದಲ್ಲಿ ಇದು ಸಮಾನತೆಯ ನೆಲೆಯಲ್ಲಿ ಸಾಮಾಜಿಕ ಸಂಘಟನೆಗೆ ಸಹಾಯಕವಾದ ಕಾರ್ಯಕ್ರಮ ವಾಗಿತ್ತು. ಕೂಡಲಸಂಗಮೇಶ್ವರನಲ್ಲಿ ಭಕ್ತಿ ನೆಲೆಗೊಳಿಸುವವರಿಗೆ ಅನ್ಯದೇವರ ಅಗತ್ಯವಿಲ್ಲ ವೆಂದು ಹೇಳಿ ತನ್ನ ಪ್ರಭಾವದ ತೆಕ್ಕೆಗೆ ಬಂದವರ ಮಧ್ಯೆ ಸಮಾನತೆ ಹಾಗೂ ಒಗ್ಗಟ್ಟನ್ನು ಸಾಧಿಸಲು ಶಕ್ತರಾದರು. ಇದರ ಮುಂದುವರಿದ ತತ್ವವಾಗಿ ಸ್ಥಾವರವಾಗಿ ಲಿಂಗಗಳನ್ನು ಪೂಜಿಸುವುದನ್ನು ಮೆಚ್ಚದೆ ಇಷ್ಟ ಲಿಂಗವೊಂದೇ ಉಪಾಸನೆಯ ದೈವವಾಗ ಬೇಕೆಂದು ಹೇಳಿ ಭಕ್ತಿಯನ್ನು ಅಂತರ್ಮುಖವಾದ ಅನುಸಂಧಾನದ ಕಡೆಗೆ ತಿರುಗಿಸಿದರು. ಇದು ಸಾಮಾನ್ಯ ಜನರ ಪಾಲಿಗೆ ಎಷ್ಟು ಪಥ್ಯವಾಯಿತೋ ತಿಳಿಯದು.
ಬಸವಣ್ಣ ಮೂಢನಂಬಿಕೆಗಳ ಕಟು ಟೀಕಾಕಾರರಾಗಿದ್ದರು. ಜ್ಯೋತಿಷ್ಯ, ಶಕುನ, ತಿಥಿ, ವಾರ, ರಾಹುಕಾಲ, ಗುಳಿಕ ಕಾಲ ಎಂದು ಮುಂತಾಗಿ ಹೆಜ್ಜೆ ಹೆಜ್ಜೆಗೂ ದೈವಕೃಪೆಗಾಗಿ ಹಾತೊರೆಯುವ ಜನರ ದುರ್ಬಲ ಮನಸ್ಸನ್ನು ಸಬಲಗೊಳಿಸಿದ ಸಾಧನೆ ಅವರದ್ದು. “ಘಿಶ್ಞ ವಾರವೆಂದರಿಯೆ, ಲಗ್ನ ವಿಲಗ್ನವೆಂದರಿಯೆ; ಇರುಳೊಂದು ವಾರ, ಹಗಲೊಂದು ವಾರ; ಭವಿಯೊಂದು ಕುಲ, ಭಕ್ತನೊಂದು ಕುಲ”ವೆಂಬುದಾಗಿ ಹೇಳಿ ಶಿವನಲ್ಲಿ ಏಕೈಕ ನಿಷ್ಠೆಗಾಗಿ ಕರೆ ನೀಡಿದರು. ಹೀಗೆ ಏಕದೇವತಾರಾಧನೆಯನ್ನು ಪ್ರತಿಪಾದಿಸಿದ ಅವರು ಎಲ್ಲರೂ ದೇವರ ಮಕ್ಕಳೆಂದು ಸಾರಿದರು.
ಬಸವ ಪಥ
ಬಸವ ಚಳುವಳಿಯ ಆಯಾಮಗಳಿಗೆ ಪೂರಕವಾಗಿ ಅವರು ಜನರಿಗೆ ತೋರಿದ ಸುಧಾರಣಾ ಪಥ ಯಾವುದೆಂಬುದು ಕೂಡಾ ನಮಗೆ ಮುಖ್ಯವಾಗುತ್ತದೆ. ಏಕೆಂದರೆ ಬಸವಣ್ಣ ನವರು ಮತ ಸ್ಥಾಪಕರಲ್ಲ. ಅವರು ವೀರಶೈವ ಪಂಥದ ದೀಕ್ಷೆ ಪಡೆದು ಅದರ ತತ್ವಗಳ ನೆಲೆಯಲ್ಲಿ ಸಾಮಾಜಿಕ ಕ್ರಾಂತಿ ಮಾಡಿದವರು. ವೀರಶೈವರು ತತ್ವಜ್ಞಾನಕ್ಕಿಂತ ಮಿಗಿಲಾಗಿ ಧರ್ಮ ನೀತಿಯನ್ನು ಹೆಚ್ಚು ನೆಚ್ಚಿಕೊಂಡವರು. ಬಸವಣ್ಣನವರು ವೀರಶೈವ ಮತಕ್ಕೆ ಭದ್ರ ತಳಹದಿ ಒದಗಿಸಿದ್ದರಿಂದ ಅವರೇ ಈ ಮತಸ್ಥಾಪಕರೆಂದು ಕೂಡಾ ವ್ಯಾಖ್ಯಾನಿಸಲಾಗಿದೆ. ಏನಿದ್ದರೂ ವ್ಯಕ್ತಿ ವಿಕಾಸದ ಮೂಲಕ ಸಾಮಾಜಿಕ ಸುಧಾರಣೆಯನ್ನು ಸಾಧಿಸುವ ಯತ್ನದಲ್ಲಿ ಬಸವಣ್ಣ ಬೋಧಿಸಿದ ಬದುಕಿನ ಮಾರ್ಗಗಳನ್ನು ತಿಳಿಯೋಣ.
೧. ಭಕ್ತಿ–ಪ್ರೇಮ–ವಿನಯ
ಶುದ್ಧ ಭಕ್ತಿಯೇ ಭಗವಂತನ ಸಾಕ್ಷಾತ್ಕಾರಕ್ಕೆ ದಾರಿ ಎಂಬುದು ಬಸವಣ್ಣನವರ ಪ್ರತಿಪಾದನೆಯಾಗಿತ್ತು. ಅವರ ವಚನಗಳಲ್ಲಿ ಇದಕ್ಕೆ ಸಾಕಷ್ಟು ಉದಾಹರಣೆ ಸಿಗುತ್ತದೆ.
೧. “ಭಕ್ತಿ ಎಂಬ ನಿಧಾನವ ಸಾಧಿಸುವರೆ ಶಿವ ಪ್ರೇಮವೆಂಬಂಜನವ ನೆಚ್ಚಿಕೊಂಬುದು”; ೨. “ಎನ್ನ ಕಾಯವ ದಂಡಿಗೆ ಮಾಡಯ್ಯ, ಶಿರವ ಸೋರೆಯ ಮಾಡಯ್ಯ”, ೩. “ಭಕ್ತನ ಕಾಯ ಬಾಳೆಯ ಕಂಬದಂತಿರಬೇಕು. ಪದರ ಬಿಚ್ಚಿ ಒಳಗೊಳಗೆ ಹೋದಂತೆ ಹೆಚ್ಚು ಶುಭ್ರ, ಹೆಚ್ಚು ಸ್ವಚ್ಛ”. ೪. “ಭಕ್ತನ ಮುಖ ದರ್ಪಣದಲ್ಲಿ ಲಿಂಗವ ಕಾಣಬಹುದು”. ೫. ಭಕ್ತನು ಶಾಂತನಾಗಿರಬೇಕು. ೬. “ಶರಣಂಗೆ ಭಕ್ತಿ ಕಾಯವಿಲ್ಲದನ್ನಕ್ಕ ಕೂಡಲಸಂಗಯ್ಯನರಿವ ಪರಿಯೆಂತೊ” ೭. “ಭಕ್ತಿ ಹೀನನ ದಾಸೋಹನ ಸದ್ಭಕ್ತರು ಸವಿಯರು”. ಈ ರೀತಿ ಅನೇಕ ವಚನಗಳ ಮೂಲಕ ಭಕ್ತಿ ಮಾರ್ಗವನ್ನು ಅನುಸರಿಸುವಂತೆ ಶರಣರಿಗೆ ಕರೆಯುತ್ತಾರೆ. ಅವರ ಏಕದೇವೋಪಾಸನೆಯ ತತ್ವಕ್ಕೆ ಪೂರಕವಾಗಿ ಭಕ್ತಿ ಮಾರ್ಗದ ಬೋಧನೆ ಇದೆ.
೨. ಆಚಾರ ಮಾರ್ಗ
ಬಸವಣ್ಣನವರು ಜನಸಾಮಾನ್ಯರ ವೈಯಕ್ತಿಕ ನಡವಳಿಕೆಗಳ ಸುಧಾರಣೆಗೆ ಹೆಚ್ಚಿನ ಮಹತ್ವ ಕೊಟ್ಟರು. ಇದಕ್ಕಾಗಿ ಪ್ರತಿಯೊಬ್ಬರೂ ಆತ್ಮಾವಲೋಕನ ಮಾಡಿಕೊಳ್ಳಬೇಕಾದ ಅಗತ್ಯವನ್ನು ಒತ್ತಿ ಹೇಳಿದರು. ಆದ್ದರಿಂದ ನಾವು ಅಂತರಂಗದ ಒಳದನಿಗೆ ಕಿವುಡಾಗಬಾರದೆಂದು ಎಚ್ಚರಿಸಿದರು. ಕೇವಲ ನಿದ್ರಾಹಾರ ಭಯ ಮೈಥುನಗಳಲ್ಲಿ ಬದುಕಿನ ಕೊನೆಗಾಣುವ ವ್ಯಕ್ತಿಗೂ ಪಶುಗಳಿಗೂ ವ್ಯತ್ಯಾಸವಿಲ್ಲವೆಂಬುದು ಅವರ ಬೋಧನೆಯಾಗಿತ್ತು. ಆದ್ದರಿಂದ ಅವರು ಆಚಾರಕ್ಕೆ ಹೆಚ್ಚಿನ ಪ್ರಾಧಾನ್ಯತೆ ನೀಡಿದರು. ಇದಕ್ಕೆ ಉದಾಹರಣೆಯನ್ನು ಅವರ ವಚನಗಳಲ್ಲೇ ಕಾಣಬಹುದು. ೧. ಆಚಾರವರಿಯದ ಅರೆ ಮರುಳುಗಳು ಸುಖವನೆತ್ತಬಲ್ಲರು? ೨. ಆಚಾರವೇ ಸ್ವರ್ಗ, ಅನಾಚಾರವೇ ನರಕ; ೩. ಅಯ್ಯ ಎಂದೊಡೆ ಸ್ವರ್ಗ, ಎಲವೊ ಎಂದರೆ ನರಕ; ೪. ಮೃದುವಚನದಲ್ಲಿಯೇ ಕೈಲಾಸವಿದೆ, ೫. ಕೊಡಲಿಲ್ಲದಿದ್ದರೊಂದು (ಸತ್ಕರಿಪ) ಗುಣವಿಲ್ಲದಿದ್ದರೆ ಏನು ಪ್ರಯೋಜನ, ೬. “ಛಲಬೇಕು ಶರಣಂಗೆ ಪರಧನವ ನೊಲ್ಲೆನೆಂಬ, ಪರಸತಿಯ ನೊಲ್ಲೆನೆಂಬ, ಪರದೈವವ ನೊಲ್ಲೆನೆಂಬ, ಲಿಂಗ-ಜಂಗಮ ಒಂದೇ ಎಂಬ”. ಹೀಗೆ ಭಕ್ತನು ಬದುಕಿನಲ್ಲಿ ಅಳವಡಿಸಿಕೊಳ್ಳಬೇಕಾದ ಶುದ್ಧ ಆಚಾರ-ವಿಚಾರಗಳನ್ನು ಬಸವಣ್ಣ ಸರಳ ವಚನಗಳಲ್ಲಿ ನಿರೂಪಿಸಿದ್ದಾರೆ.
೩. ಕಾಯಕ ಧರ್ಮ
ಬಸವಣ್ಣನ ದೃಷ್ಟಿಯಲ್ಲಿ ಕಾಯಕವೆಂಬುದು ಪ್ರತಿಯೊಬ್ಬನ ಬದುಕಿನ ಧರ್ಮವಾಗ ಬೇಕು. ದುಡಿದು ಗಳಿಸದ ಹೊರತು ಉಣ್ಣುವ ಹಕ್ಕಿಲ್ಲವೆಂಬುದು ಅವರ ನಿಲುವು. “ಕಾಯಕವೇ ಕೈಲಾಸ” ಇದು ಸತ್ಯ ಎಂದಿದ್ದಾರವರು. ಕಾಯಕ ಪ್ರತಿಯೊಬ್ಬನ ಆವಶ್ಯಕತೆ. ಅದರಲ್ಲಿ ಮೇಲು-ಕೀಳುಗಳಿಲ್ಲ. ಅದು ವ್ಯಕ್ತಿತ್ವವನ್ನು ನಿರ್ಧರಿಸುವುದಿಲ್ಲ. ಆದರೆ ಕಾಯಕ ದಲ್ಲಿರುವ ನಿಷ್ಠೆ ವ್ಯಕ್ತಿತ್ವದ ನಿರ್ಧಾರಕ. ನಿಷ್ಠೆ ಸರಿಯಾಗಿದ್ದರೆ ಮಾತ್ರ ಕಾಯಕವೇ ಕೈಲಾಸ. ಹೀಗೆ ಬಸವಣ್ಣನವರ ದೃಷ್ಠಿಯಲ್ಲಿ ಜೀವನ್ಮುಕ್ತಿಗೆ ಕಾಯಕವೇ ತಪಸ್ಸು. ಆದರೆ ದುಡಿಮೆ ‘ಕಾಯಕ’ ವಾಗುವುದು ಫಲವನ್ನು ಹಂಚಿ ತಿಂದಾಗ ಮಾತ್ರ. ಇದಕ್ಕೆ ಪೂರಕವಾಗಿ ನುಲಿಯ ಚಂದಯ್ಯ ಹೀಗೆ ಹೇಳಿದ್ದಾನೆ –
ಗುರುವಾದರೂ ಕಾಯಕದಿಂದಲೇ ಜೀವನ್ಮುಕ್ತಿ,
ಲಿಂಗವಾದರೂ ಕಾಯಕದಿಂದಲೇ ಶಿಲೆಯ ಕುಲ ಹರಿವುದು,
ಜಂಗಮವಾದರೂ ಕಾಯಕದಿಂದಲೇ ವೇಷದ ಪಾಶ ಹರಿವುದು.
ಯಾವುದೇ ಕೆಲಸ ಕೀಳಲ್ಲ, ಯಾವುದೂ ಮೇಲಲ್ಲ ಎಂಬ ಸಮದೃಷ್ಟಿಯನ್ನು ಬೆಳೆಸಿಕೊಳ್ಳ ಬೇಕೆಂಬುದು ಬಸವಣ್ಣನವರ ಚಿಂತನೆಯಾಗಿತ್ತು.
“ಕೃಷಿ ಕೃತ್ಯ ಕಾಯಕದಿಂದಾದಡೇನು? ತನು ಮನ ಬಳಲಿಸಿ ತಂದು
ದಾಸೋಹವ ಮಾಡುವ ಪರಮ ಸದ್ಭಕ್ತನ ಪಾದ ತೋರಯ್ಯ,
ಆತನ ತನುಶುದ್ಧ, ಮನಶುದ್ಧ, ನಡೆ ಶುದ್ಧ, ನುಡಿಯೆಲ್ಲ ಪಾವನವು”.
ಮನುಷ್ಯನ ನಡೆ-ನುಡಿಗಳು ಶುದ್ಧವಾಗಿರಬೇಕು, ತನುಮನಗಳು ಪಾವನವಾಗಿರ ಬೇಕೆಂಬುದು ಅವರ ಆಶಯವಾಗಿತ್ತು. ಹಾಗಾಗಿ ಕೃಷಿ ಕೂಲಿ ಮಾಡುವವನೂ ಆತ್ಮ ಗ್ಲಾನಿಯನ್ನು ಅನುಭವಿಸಬೇಕಾಗಿಲ್ಲ. “ವೇದವನೋದುವ ಹಾರುವ ತೊಗಲು ಹದ ಮಾಡುವ ಡೋಹರನಿ ಗಿಂತ ಮೇಲಲ್ಲ” ಎಂದಿದ್ದಾರೆ. “ಘ್ರಿವಿಧ ದಾಸೋಹಕ್ಕಾಗಿಯೂ ಆತ್ಮೋದ್ಧಾರಕ್ಕಾಗಿಯೂ ತಾವು ಹೊಲೆ ಹೊಲೆಯರ ಮನೆ ಹೊಕ್ಕು ನಲೆ ಕೈ ಕೂಲಿಯ ಮಾಡುವೆ”ನೆಂದು ಕಾಯಕದ ಮಹತ್ವವನ್ನು ಸ್ಪಷ್ಟಪಡಿಸಿದ್ದಾರೆ. ಹೀಗೆ ಎಲ್ಲ ಕೆಲಸಗಳ ಘನತೆಯನ್ನು ಸಮಾನ ನೆಲೆಗೆ ತಂದು ನಿಲ್ಲಿಸಿದ ಕಾಯಕ ತತ್ವವು ಸಮಾಜದಲ್ಲಿ ವೃತ್ತಿ ಚಲನೆಗೆ ಕಾರಣವಾಗಿ ಸ್ಥಗಿತತೆಯನ್ನು ಅಲ್ಲಾಡಿಸಿತೆನ್ನಬಹುದು.
೪. ಸಮಾನತೆಯ ಮಾರ್ಗ
ಸರ್ವಸಮಾನತೆಯ ನೆಲೆಯಲ್ಲಿ ಸಹಬಾಳ್ವೆಯ ಸಮಾಜವನ್ನು ಕಟ್ಟಬೇಕೆನ್ನುವುದು ಅವರ ಗುರಿಯಾಗಿತ್ತು. ಹೀಗಾಗಿ ಆಚಾರ ಶುದ್ದಿಯಿಂದ ಮತ್ತು ಲಿಂಗಧಾರಣೆಯಿಂದ ಶರಣರಾದವ ರೆಲ್ಲರೂ ಸಮಾನರು ಎಂಬ ಭಾವನೆಯನ್ನು ಬೆಳೆಸಿದರು. ಸದ್ಗುಣಗಳೇ ಯೋಗ್ಯತೆಯ ಮಾಪಕ ಹೊರತು ವೃತ್ತಿ ಪ್ರತಿಷ್ಠೆ ಅಲ್ಲವೆಂದು ಸಾರಿದರು. ಹೀಗಾಗಿಯೇ ಅವರ ಅನುಭವ ಮಂಟಪದಲ್ಲಿ ಸೆಟ್ಟಿ ಸಿರಿಯಾಳನಿಗೆ, ಮಡಿವಾಳ ಮಾಚಯ್ಯನಿಗೆ ಡೋಹರ ಕಕ್ಕಯ್ಯನಿಗೆ, ಮಾದರ ಚೆನ್ನಯ್ಯನಿಗೆ, ಅಂಬಿಗರ ಚೌಡಯ್ಯನಿಗೆ, ತುರುಗಾಹಿ ರಾಮಣ್ಣನಿಗೆ, ಸುಂಕದ ಬಂಕಣ್ಣನಿಗೆ ಮಂತ್ರಿಯೊಂದಿಗೆ ಸರಿಸಮನಾಗಿ ಕುಳಿತು ಆಧ್ಯಾತ್ಮಿಕ ಚಿಂತನೆಯಲ್ಲಿ ಪಾಲ್ಗೊಳ್ಳುವ ಸಮಾನ ಸ್ಥಾನ ಮತ್ತು ಅವಕಾಶ ಸಿಕ್ಕುತ್ತದೆ. ಅಂತೆಯೇ ಸ್ತ್ರೀಯರಿಗೂ ಸಮಾನತೆಯ ಮನ್ನಣೆಯನ್ನು ಅನುಭವಮಂಟಪದಲ್ಲಿ ನೀಡಲಾಯಿತು. ಅಕ್ಕಮಹಾದೇವಿ, ಆಯ್ದಕ್ಕಿ ಲಕ್ಕಮ್ಮ, ಮೋಳಿಗೆ ಮಹಾದೇವಮ್ಮ ಮುಂತಾದವರು ಅಲ್ಲಮಪ್ರಭು, ಸಿದ್ಧರಾಮ ಮುಂತಾದ ಮಹಾನ್ ವ್ಯಕ್ತಿಗಳಿಗೆ ಸರಿಸಮವಾಗಿ ಪರಿಗಣಿಸಲ್ಪಟ್ಟರು. ಹೀಗೆ ಮತ, ಕುಲ, ವರ್ಣ, ಲಿಂಗ, ವಯಸ್ಸು, ಅಂತಸ್ತುಗಳ ಅಂತರವಿಲ್ಲದೆ ಸರ್ವಮಾನವ ಸಮಾವೇಶಕ್ಕೆ ವೇದಿಕೆಯಾಗಿ ಅನುಭವಮಂಟಪವು ನವಜಾಗೃತಿಗೆ ನಾಂದಿ ಹಾಡಿತು. ಜಾತ್ಯತೀತ ಸಮಾಜ ಸ್ಥಾಪನೆಗೆ ನೆಲೆಗಟ್ಟನ್ನು ಒದಗಿಸಿತು. ಇದರ ಮೂಲಕ ಮಾನವ ಜನಾಂಗದ ಒಂದು ಕುಟುಂಬ ಎಂಬ ವಿಶ್ವ ಸೋದರತ್ವದ ಸಂದೇಶವನ್ನು ಸಾರಿದರು.
೫. ಅಂತರಂಗ–ಬಹಿರಂಗ ಶುದ್ದಿ
ಸದಾಚಾರ ಕೇವಲ ಸಾಮಾಜಿಕವಲ್ಲ, ಆಂತರಂಗಿಕವಾಗಿಯೂ ಇರಬೇಕೆಂದು ಬಸವಣ್ಣ ಪ್ರತಿಪಾದಿಸಿದರು. “ಕಳಬೇಡ, ಕೊಲಬೇಡ, ಹುಸಿಯ ನುಡಿಯಲು ಬೇಡ, ಅನ್ಯರಿಗೆ ಅಸಹ್ಯ ಪಡಬೇಡ, ತನ್ನ ಬಣ್ಣಿಸಬೇಡ, ಇದಿರ ಹಳಿಯಲು ಬೇಡ, ಇದೇ ಅಂತರಂಗ ಶುದ್ದಿ, ಇದೇ ಬಹಿರಂಗ ಶುದ್ದಿ” ಎಂಬುದು ಬಸವಣ್ಣನವರ ಪ್ರಖ್ಯಾತ ನೀತಿ. ನೈತಿಕ ಆಚರಣೆಗಳಿಂದ ವೈಯಕ್ತಿಕ ಜೀವನ ದೊಡ್ಡದಾಗಬೇಕು. ಅದಾಗದ ಹೊರತು ವ್ಯಕ್ತಿ ಸಮಾಜವನ್ನು ದೊಡ್ಡದು ಮಾಡಲಾರ. ಹೀಗಾಗಿ “ನೀರ ಕಂಡಲ್ಲಿ ಮುಳುಗುವರಯ್ಯ, ಮರವ ಕಂಡಲ್ಲಿ ಸುತ್ತುವರಯ್ಯ, ಬತ್ತುವ ಜಲವ, ಒಣಗುವ ಮರನ ಮೆಚ್ಚಿದವರು ನಿಮ್ಮ ನೆತ್ತ ಬಲ್ಲರೇ ಎಂದು ಪ್ರಶ್ನಿ ಸುತ್ತಾರೆ. ಹಾಗಾಗಿದ್ದರೆ ದಾರಿಯಾವುದು? ಮೃದು ವಚನವೇ ಸಕಲ ಜಪತಪಂಗಳಯ್ಯ, ಸದುನಯವೇ ಸದಾಶಿವನ ಒಲುಮೆಯಯ್ಯ ಎನ್ನುತ್ತಾರೆ ಬಸವಣ್ಣ. ಸತ್ಯವ ನುಡಿವುದೇ ದೇವಲೋಕ, ಮಿಥ್ಯವ ನುಡಿವುದೇ ಮರ್ತ್ಯಲೋಕವೆಂದು ಸತ್ಯ ನಿಷ್ಠೆಯನ್ನು ಪ್ರತಿಪಾದಿ ಸಿದ್ದಾರೆ. ಹೀಗೆ ಸಂಸ್ಕೃತಿಯ ಉನ್ನತಿಗೆ ಪ್ರತಿಯೊಬ್ಬನ ಮನಸ್ಸಿನ ಶುದ್ಧತೆ ಅಗತ್ಯವೆಂದಿದ್ದಾರೆ.
೬. ಕನ್ನಡ ಭಾಷೆ
ಬಸವಣ್ಣನವರ ಚಳುವಳಿಯ ಪ್ರಧಾನ ಸಾಧನವೆಂದರೆ ಕನ್ನಡ ಭಾಷೆ. ಜನರಾಡುವ ಭಾಷೆಯಲ್ಲಿ ತೀರಾ ಸರಳವಾದ ವಚನಗಳ ಮೂಲಕ ಸಾಮಾನ್ಯ ಜನರ ಅರಿವಿನ ಪರಿಧಿಯನ್ನು ವಿಸ್ತರಿಸಿದರು. ತೀರಾ ಕೆಳವರ್ಗದ ಜನರನ್ನು ತಲುಪಲು ಅವರಿಗೆ ಸಾಧ್ಯವಾಯಿತು. ಅವರ ವಚನಗಳು ಜನಜೀವನದ ಕಷ್ಟ-ಸುಖಗಳನ್ನು ಅನಾವರಣಗೊಳಿಸುವಂತಹವು. ಮಾನವನ ಬದುಕಿಗೆ ಅರ್ಥವನ್ನೂ ಗುರಿಯನ್ನೂ ನೀಡಿದಂತಹವು. ಹಾಗಾಗಿಯೇ ಅವರಿಗೆ ದೀನ ದುಃಖಗಳಾಗಿದ್ದ ಮಾದಾರ ಧೂಳಯ್ಯ, ಹರಳಯ್ಯ, ಶಿವನಾಗಮಯ್ಯ ಮೊದಲಾದ ಅಸ್ಪೃಶ್ಯರನ್ನು ಅನುಭಾವಿಗಳನ್ನಾಗಿಸಲು ಸಾಧ್ಯವಾಯಿತು. ಅವರು ತನ್ನ ವಚನಗಳಲ್ಲಿ ನೀಡಿದ ದಲಿತರ ಬದುಕಿನ ಪ್ರತಿಮೆಗಳು ವಿಶಿಷ್ಟವಾದುವು.
“ಹಾವಿನ ಬಾಯಕಪ್ಪೆ ಹಸಿದು ಹಾರುವ ನೊಣಕ್ಕೆ ಆಸೆ ಪಡುವಂ”,
“ಹರಕೆ ತಂದ ಕುರಿ ತೋರಣಕ್ಕೆ ಕಟ್ಟಿದ ತಳಿರ ಮೇಯಿತ್ತು”.
ಇಂತಹ ಪರಿಸ್ಥಿತಿಯಲ್ಲಿರುವ ಅಜ್ಞಾನಿ ಜನಸಮೂಹದ ಉದ್ಧಾರವೇ ಅವರ ಗುರಿಯಾಗಿತ್ತು. ಇದಕ್ಕಾಗಿ ಅವರು ಸಮಾಜದಲ್ಲಿ ಜಾತ್ಯತೀತ ಸಂಬಂಧಗಳನ್ನು ಬೆಳೆಸಲು ನೇತೃತ್ವ ವಹಿಸಿದರು. ಅವರ ಅನುಯಾಯಿಯಾಗಿದ್ದ ಮಾದರ ಚನ್ನಯ್ಯನ ಮಾತು ಗಮನೀಯ: ಸಾಂಖ್ಯ ಸ್ವಪಚ, ಅಗಸ್ತ್ಯ ಕಬ್ಬಿಲ, ದುರ್ವಾಸ ಮಚ್ಚಿಗ, ದಧೀಚಿ ಕೀಲಿಗ, ಕಶ್ಯಪ ಕಮ್ಮಾರ, ರೋಮಜ ಕಂಚುಗಾರ, ಕೌಂಡಿಲ್ಯ ನಾವಿಂದ ಎಂದುದನರಿಯದೆ ಮತ್ತೆ ಕುಲವುಂಟೆಂದು ಛಲಕ್ಕೆ ಹೋರಲೇತಕ್ಕೆ? ಹೀಗೆ ಸರಳ ಕನ್ನಡ ಭಾಷೆಯಲ್ಲಿ ವಚನ ರಚನೆ ಮಾಡಿ ಬಸವಣ್ಣನವರು ಜನಸಾಮಾನ್ಯರಲ್ಲಿ ಆತ್ಮಬಲ ಹೆಚ್ಚಿಸಿದರು.
ಬಸವಣ್ಣನವರ ಕರ್ಮಜಿಜ್ಞಾಸೆ
ಕರ್ಮ ಸಿದ್ದಾಂತದ ಅತಿ ವ್ಯಾಖ್ಯಾನದ ಮೂಲಕ ಹಿಂದೂ ಧರ್ಮವು ಉತ್ತಮ ವರ್ಗ ದವರತ್ತಲೇ ಗಮನಹರಿಸಿದೆಯೆಂಬುದಾಗಿ ಒಂದು ಟೀಕೆ ಇದೆ. ಇದಕ್ಕೆ ವಿರುದ್ಧವಾಗಿ ಬಸವಣ್ಣನವರು ದಲಿತರ ಕುರಿತಾಗಿ ದೃಷ್ಟಿ ಹರಿಸಿದ್ದರೆಂಬ ಪ್ರಶಂಸೆ ಇದೆ. ಅವರು ಕರ್ಮ ಸಿದ್ಧಾಂತವನ್ನು ಪ್ರಶ್ನಿಸಿದ್ದರೆಂದು ವ್ಯಾಖ್ಯಾನಿಸಲಾಗುತ್ತದೆ. ಅವರು “ಕರ್ಮಕ್ಕೆ ಕರ್ತವ್ಯವೇ ಕಾರಣವೆಂದು ನಂಬೆನು” ಎಂದಿದ್ದಾರೆ. ವಿಷಯ ಮೋಹವನ್ನು ಶಿವಸಾಧನೆಯಿಂದ ಸುಟ್ಟರೆ ಕರ್ಮಪಾಶ ಹರಿದು ಹೋಗುತ್ತದೆಂದು ಹೇಳಿದರು. “ಎಲವೊ ಎಲವೊ, ಪಾಪ ಕರ್ಮ ಮಾಡಿದವನೇ, ಬ್ರಹ್ಮ ಹತ್ಯೆಯ ಮಾಡಿದವನೇ, ಒಮ್ಮೆ ಶರಣೆಂದರೆ ಪಾಪ ಕರ್ಮ ಓಡುವುವು ಎಂದು ಕರೆ ನೀಡಿದ್ದಾರೆ. ಹೀಗೆ ಬದುಕನ್ನು ತಿರಸ್ಕರಿಸದೆ ಪುರಸ್ಕರಿಸುವ ಧೋರಣೆಯನ್ನು ಜನರಲ್ಲಿ ಬಿತ್ತಿದರು. ಆದರೆ ಕರ್ಮಫಲದ ಬಗ್ಗೆ ಬಸವಣ್ಣನವರ ಚಿಂತನೆಯಲ್ಲಿ ಅಸ್ಪಷ್ಟತೆ ಇದೆ. “ಸುಖ ಬಂದರೆ ಪುಣ್ಯದ ಫಲವೆನ್ನೆನು, ದುಃಖ ಬಂದರೆ ಪಾಪದ ಫಲವೆನ್ನೆನು” ಎಂದ ಅವರು ಇನ್ನೊಂದೆಡೆಯಲ್ಲಿ “ಮಸಿಯ ನೆಸುಕಾಲ ಬೆಳಗಿದರೆ ಬಿಳಿದಾಗ ಬಲ್ಲುದೇ? ಕರ್ಮ ಸ್ಥಿತಿ ಬೆನ್ನಬಿಡದು” ಎಂದಿದ್ದಾರೆ. ಹಾಗೆಯೇ ಇನ್ನೊಂದೆಡೆ “ಶಿವಭಕ್ತನಾದ ಮೇಲೆ ಸ್ವಾರ್ಥ ಮಾಡಿದರೆ ನುಗ್ಗು ಮಾಡುವ, ನುಸಿಯ ಮಾಡುವ, ಮಣ್ಣ ಮಾಡುವ, ಮಸಿಯ ಮಾಡುವ” ಎಂದು ಹೆದರಿಸಿದ್ದಾರೆ. “ಆಸೆಗೆ ಹುಟ್ಟಿದ ಪ್ರಾಣಿ ಆಸೆಯನೆ ಕಲಿತು, ಬೇಡಲು ಹುಟ್ಟಿದ ಪ್ರಾಣಿಗೆ ಬೇಡಲು ವಿಧಿಯೆ. ಸೂಳೆಗೆ ಹುಟ್ಟಿದ ಪ್ರಾಣಿ ನಿಜಗುಣ ಸಜ್ಜನವಪ್ಪುದೇ ಲಿಂಗ- ಶರಣ ವಿಸ್ತಾರಗಳು ಬಯಸಿದರೆ ಬಾರದು. ಅವುಗಳು ಪೂರ್ವಜನ್ಮದ ಪುಣ್ಯದಿಂದ ಬರಬೇಕು”. “ನಿಮ್ಮ ಶರಣರ ಸಂಗವಿದ್ದರೂ ಅಸಜ್ಜನನು ಸದ್ಭಕ್ತನಾಗಬಲ್ಲನೇ?” ಹೀಗೆ ಹೇಳುವ ಬಸವಣ್ಣನವರು ಒಂದು ರೀತಿಯಿಂದ ಕರ್ಮ ಸಿದ್ಧಾಂತವನ್ನೇ ಕೂಡಲಸಂಗಮನಲ್ಲಿ ಜನರ ನಿಷ್ಠೆಯನ್ನು ಬಲಗೊಳಿಸಲು ಉಪಯೋಗಿಸಿದ್ದಾರೆನ್ನಬಹುದು.
ಬಸವಣ್ಣನವರ ಈ ಸಾಮಾಜಿಕ ಪ್ರತಿಭಟನಾತ್ಮಕ ಚಳುವಳಿಯಲ್ಲಿಯೂ ಸಂಪ್ರದಾಯ ವಾದಿಗಳ ಮತ್ತು ಅರಸೊತ್ತಿಗೆಯ ದಾಷ್ಟ್ಯಕ್ಕೆ ಬಲಿಯಾದವರಿದ್ದಾರೆ. ಉದಾಹರಣೆಗೆ ಮಾದರ ಚನ್ನಯ್ಯನನ್ನು ತನಗಿಂತ ಹೆಚ್ಚಿನ ಭಕ್ತನೆಂದು ಬಸವಣ್ಣನವರು ಪುರಸ್ಕರಿಸಿದ್ದು ಅರಸನ ಕೋಪಕ್ಕೆ ಕಾರಣವಾಯಿತು. ಮಾದಿಗರ ಹರಳಯ್ಯನ ಮಗನಿಗೂ ಬ್ರಾಹ್ಮಣರ ಮಧುವಯ್ಯನ ಮಗಳಿಗೂ ವಿವಾಹ ಬಾಂಧವ್ಯ ಬೆಳೆಸಿದ್ದನ್ನು ವರ್ಣ ಸಂಕರ ವಾಯಿತೆಂಬ ದೂರನ್ನು ಸ್ವೀಕರಿಸಿದ ರಾಜ ಬಿಜ್ಜಳನು ಹರಳಯ್ಯ ಮತ್ತು ಮಧುವಯ್ಯರನ್ನು ಆನೆಯ ಕಾಲಿಗೆ ಕಟ್ಟಿ ಎಳೆಸುವ ಶಿಕ್ಷೆಯನ್ನು ವಿಧಿಸಿದ. ಇನ್ನು ಜಂಗಮ ದಾಸೋಹದ ಹೆಸರಿನಲ್ಲಿ ಬಸವಣ್ಣನವರು ಭಂಡಾರದ ಹಣವನ್ನು ಬರಿದುಗೊಳಿಸುತ್ತಿದ್ದಾರೆಂಬ ಆರೋಪ ವನ್ನು ಎದುರಿಸಬೇಕಾಯಿತು. ಬಿಜ್ಜಳನ ಹತ್ಯೆಯ ಆರೋಪವೂ ಶರಣರ ಮೇಲೆಯೇ ಬಂದು ಕಲ್ಯಾಣದಲ್ಲಿ ಶಿವಭಕ್ತರ ಹತ್ಯೆ ನಡೆಯಿತು. “ಕೊಲ್ಲೆನಯ್ಯ ಪ್ರಾಣಿಗಳ, ಮೆಲ್ಲೆನಯ್ಯ ಬಾಯಿಚ್ಛೆಗೆ” ಎಂದ ಅಹಿಂಸಾವಾದಿ ಚಳವಳಿಯ ನಾಯಕರಾಗಿದ್ದ ಬಸವಣ್ಣನವರು ರಕ್ತ ದೋಕುಳಿಯ ಹಿಂಸಾತ್ಮಕ ಪ್ರತೀಕಾರವನ್ನು ಕಾಣಬೇಕಾಯಿತು. ಇದರಿಂದಾಗಿ ಕಲ್ಯಾಣವನ್ನು ಬಿಟ್ಟು ಕೂಡಲಸಂಗಮ ದಲ್ಲಿದ್ದುಕೊಂಡೇ ಬಸವಣ್ಣನವರು ಸಾಮಾನ್ಯ ಜನರ ಆತ್ಮೋದ್ಧಾರದ  ಚಳುವಳಿಗೆ ನೇತೃತ್ವ ನೀಡಿದರು. ವೇದ, ಶಾಸ್ತ್ರ, ಸಿದ್ಧಾಂತ, ತರ್ಕಗಳನ್ನು ಬದಿಗೆ ಸರಿಸಿದಾಗ ಸತ್ಯ ಗೋಚರವಾಗುತ್ತ ದೆಂದು ತಿಳಿ ಹೇಳಿದರು. ಕರ್ಮಕಾಂಡ ಪ್ರಧಾನವಾದ ಮತ್ತು ಹಿಂಸಾ ಮೂಲವಾದ ಯಜ್ಞ ಯಾಗಾದಿಗಳನ್ನು ಖಂಡಿಸಿ ಜ್ಞಾನ ಕಾಂಡ ಮತ್ತು ಉಪನಿಷದ್ದರ್ಶನಕ್ಕೆ ಕರೆ ನೀಡಿದ ಬಸವಣ್ಣನವರು “ದಯವೇ ಧರ್ಮದ ಮೂಲವಯ್ಯ” ಎಂಬ ಸುಂದರವಾದ ಅನುಕರಣೀಯವಾದ ಸಾರ್ವಕಾಲಿಕ ಸೂತ್ರ ಎಲ್ಲರ ಬದುಕಿನ ಧ್ಯೇಯವಾಗಿರಬೇಕೆಂದು ಪ್ರತಿಪಾದಿಸಿದರು.
ವಿಶ್ಲೇಷಣೆ
ಬಸವಣ್ಣನವರದ್ದು ಪ್ರತಿಭಟನಾತ್ಮಕ ಚಳುವಳಿಯಾಗಿತ್ತೇ ಎಂಬ ಪ್ರಶ್ನೆಗೆ ನಾವು ಆರಂಭ ದಲ್ಲಿ ವ್ಯಾಖ್ಯಾನಿಸಿದ ಲಕ್ಷಣಗಳನ್ನು ಈಗ ಪರಿಶೀಲಿಸಬಹುದಾಗಿದೆ. ಬಸವಣ್ಣನವರು ಹುಟ್ಟಿ ಬೆಳೆದ ಕಾಲವು ನಾವು ಪೀಠಿಕೆಯಲ್ಲಿ ನೋಡಿದಂತಹ ಸ್ಥಗಿತತೆಯಲ್ಲಿ ಜಡ್ಡುಗಟ್ಟಿದ ಐತಿಹಾಸಿಕ ಸಂದರ್ಭವಾಗಿತ್ತು. ಜನರು ಆತ್ಮಗ್ಲಾನಿಯ ದೌರ್ಬಲ್ಯದಿಂದ ಬದುಕಿನ ಅರ್ಥವನ್ನು ತಿಳಿಯದೆ ನರಳುತ್ತಿದ್ದರು. ಅದೇ ಕಾಲದಲ್ಲಿ ಚಾಲುಕ್ಯರು, ಕಲಚೂರಿಗಳು, ಹೊಯ್ಸಳರು, ಸೇವುಣರು ಮುಂತಾದ ರಾಜವಂಶಗಳ ನಡುವಿನ ಯುದ್ಧಗಳಿಂದಾಗಿ ಜನಸಾಮಾನ್ಯರ  ಬದುಕು ದಾರುಣ ಸ್ಥಿತಿಗೆ ಮುಟ್ಟಿತ್ತು. ಉತ್ತರ ಕರ್ನಾಟಕದ ಮಟ್ಟಿಗೆ ಹೇಳುವುದಾದರೆ ಚಕ್ರವರ್ತಿತ್ವದ ಮಹತ್ವಾಕಾಂಕ್ಷಿಯಾಗಿದ್ದ ಬಿಜ್ಜಳನ ಕೈಯಲ್ಲಿ ರಾಜಕೀಯ ಶಕ್ತಿಯ ಧ್ರುವೀಕರಣ ಸಂಭವಿಸಿತ್ತು. ಈ ಸಂದರ್ಭದಲ್ಲಿ ಆತ್ಮಗ್ಲಾನಿಯನ್ನು ಕಳೆದು ಬಿಸುಟು ಜನಸಾಮಾನ್ಯರು ಎದ್ದು ನಿಲ್ಲುವಂತೆ ಮಾಡಬಲ್ಲ ನಾಯಕತ್ವವನ್ನು ಸಮುದಾಯದೊಳ ಗಿಂದಲೇ ಬೆಳೆದು ಬಂದ ಬಸವಣ್ಣನವರು ನೀಡಿದರು. ವೈಯಕ್ತಿಕ ಬದುಕಿನಲ್ಲಿ ಕಂದಾಚಾರ ಗಳನ್ನು ಪ್ರತಿಭಟಿಸಿ ಆದರ್ಶಪ್ರಾಯರಾಗಿ ಕಾಣಿಸಿಕೊಂಡ ಬಸವಣ್ಣನವರು ದೀನದಲಿತರ ಮಟ್ಟಕ್ಕಿಳಿದು ಅವರನ್ನು ಮೇಲೆತ್ತಲು ಯತ್ನಿಸಿದರು. ಒಂದು ರೀತಿಯಿಂದ ಇದು ಜಾತ್ಯಾಧಾರಿತ ಸಾಮಾಜಿಕ ರಚನೆಗೆ ಭಯಂಕರ ಭೂಕಂಪದಂತಹ ಅಲುಗಾಟವಾಗಿತ್ತು. ಇದರ ಪರಿಣಾಮವಾಗಿ ಬಸವಣ್ಣನವರ ನೆರಳಲ್ಲಿ ಅನೇಕಾನೇಕ ಮಂದಿ ತಮ್ಮ ಬದುಕಿನ ದಿಸೆಯನ್ನು ಬದಲಿಸಿಕೊಂಡರು. ಇನ್ನೂ ಅನೇಕಮಂದಿ ಆಂಶಿಕವಾಗಿ ಪರಿವರ್ತನೆಗೊಂಡರು. ಇದಕ್ಕೆ ಪ್ರತೀಕಾರವಾಗಿ ಅನಪೇಕ್ಷಿತವಾದ ರಕ್ತಕ್ರಾಂತಿಯೂ ನಡೆಯಿತು. ಹಾಗಿದ್ದರೂ ಬಸವ ಚಳುವಳಿಯಿಂದಾಗಿ ಜನರಿಗೆ ಬದುಕಿನಲ್ಲಿ ಅಳವಡಿಸಿಕೊಳ್ಳಲು ಪರ್ಯಾಯ ಮೌಲ್ಯಗಳು ದೊರಕಿದುವು. ಮುಖ್ಯವಾಗಿ ಸಮಾನತೆಯ ಮೌಲ್ಯವು ಪ್ರಯೋಗ ಯೋಗ್ಯವೆಂಬುದು ಅನುಭವಕ್ಕೆ ಬಂದಿತು. ಇದಕ್ಕೆಲ್ಲ ಸಾಂಸ್ಥಿಕ ರೂಪವಾಗಿ ಅನುಭವ ಮಂಟಪವು ಅಸ್ತಿತ್ವಕ್ಕೆ ಬಂತು. ಹೀಗೆ ನಾವು ವ್ಯಾಖ್ಯಾನಿಸಿರುವ ಪ್ರತಿಭಟನಾತ್ಮಕ ಚಳುವಳಿಯ ಎಲ್ಲ ಲಕ್ಷಣಗಳೂ ಬಸವ ಚಳುವಳಿಯಲ್ಲಿದ್ದುದು ಕಂಡುಬರುತ್ತದೆ.
ಚಳವಳಿಯ ಯಶಸ್ಸು
ಇದು ಪ್ರಶ್ನೆಯಾಗಿಯೇ ಉಳಿದಿದೆ. ಚಳವಳಿ ನಡೆದ ತತ್ಕಾಲದಲ್ಲಿ ಬಸವಣ್ಣನವರಿಗೆ ಯಶಸ್ಸು ಸಿಕ್ಕಿದೆ. ಅವರ ಅನುಭವ ಮಂಟಪ ಒಂದು ಪ್ರಬಲ ವೇದಿಕೆಯಾಗಿ ಶರಣರ ಸಂಘಟನೆ ಮಾಡಿದೆ. ಕೆಳಸ್ತರದ ಜನರು ಮೇಲೆದ್ದು ಬಂದು ಸಮಾನ ನೆಲೆಯಲ್ಲಿ ಭಾಗವಹಿಸಿದ್ದಾರೆ. ಮೇಲ್ಜಾತಿಯವರು ಶರಣರಾದ ಬಳಿಕ ದಲಿತರ ಬಗ್ಗೆ ಸಹಾನುಭೂತಿಪರ ಮೃದು ಧೋರಣೆ ತಳೆದಿದ್ದಾರೆ. ಇದೆಲ್ಲ ಆಗಿದೆ ಹೌದು. ಆದರೆ ಮುಂದೇನಾಗಿದೆ? ಬಸವಣ್ಣನವರ ಬಳಿಕ ಏನು ನಡೆಯಿತು? ಹಾಗೂ ಇಂದಿನ ಪರಿಸ್ಥಿತಿ ಏನು ಎಂಬುದರ ಜಿಜ್ಞಾಸೆ ನಡೆಸಿದರೆ ಬಸವ ಚಳುವಳಿಗೆ ದೀರ್ಘಕಾಲಿಕ ಯಶಸ್ಸು ಸಿಕ್ಕಿದೆ ಎನ್ನುವಂತಿಲ್ಲ. ಅದರ ವಿಫಲತೆಯ ಕೆಲವೊಂದು ಕಾರಣಗಳನ್ನು ನಾವಿಲ್ಲಿ ಚಿಂತನೆಗೆ  ಹಚ್ಚಬಹುದು.
೧. ಬಸವಣ್ಣನವರು ಸಾಮಾಜಿಕವಾಗಿಯೂ ಆಡಳಿತಾತ್ಮಕವಾಗಿಯೂ ಮೇಲ್‌ಸ್ತರ ದಲ್ಲಿದ್ದರು. ಅವರು “ಉಳ್ಳವರು ಶಿವಾಲಯವ ಮಾಡುವರು, ನಾನೇನು ಮಾಡಲಯ್ಯ, ನಾನು ಬಡವನಯ್ಯ” ಎಂದರೂ ಜನರು ಅವರನ್ನು ಹಾಗೆಯೇ ಸ್ವೀಕರಿಸಿರಲು ಸಾಧ್ಯವಿಲ್ಲ. ಅಂತಹ ಸ್ಥಾನದಲ್ಲಿದ್ದುಕೊಂಡು ಈ ಬಗೆಯ ಕ್ರಾಂತಿಯನ್ನು ಅವರು ಮಾಡಿದರೆಂಬುದು ಮಹತ್ವದ ವಿಚಾರವೇ ಸರಿ. ಆದರೆ ಜನರ ಕಣ್ಣಿನಲ್ಲಿ ಎತ್ತರದ ಮಟ್ಟದಲ್ಲಿದ್ದ ಅವರು ಬೋಧಿಸಿದ ಸಮಾನತೆ ಆದರ್ಶಪ್ರಾಯವಾಯಿತೇ ಹೊರತು ಪ್ರಾಯೋಗಿಕವಾಗಿರುವುದು ಕಷ್ಟ.
೨. ಬಸವಣ್ಣನವರು ಸಚಿವ ಸ್ಥಾನದಲ್ಲಿದ್ದೂ ಬಿಜ್ಜಳನನ್ನು ಶರಣನನ್ನಾಗಿ ಮಾಡಲು ಸಾಧ್ಯವಾಗಲಿಲ್ಲ. ಸಾಮ್ರಾಟ್ ಅಶೋಕನು ಬೌದ್ಧ ಧರ್ಮವನ್ನು ಸ್ವೀಕರಿಸಿದಂತೆ ಧರ್ಮವು ರಾಜ ಧರ್ಮವೂ ಆಗಿ ಹೆಚ್ಚಿನ ಪ್ರಭಾವ ಮತ್ತು ಪರಿಣಾಮಗಳುಂಟಾಗುತ್ತಿತ್ತೆಂದು ಊಹಿಸಬಹುದಾಗಿದೆ. ಆದರೆ ಬಿಜ್ಜಳನು ಸಂಪ್ರದಾಯವಾದಿಗಳ ಮಾತಿಗೆ ಬೆಲೆಕೊಟ್ಟು  ಶರಣರನ್ನು ಶಿಕ್ಷಿಸುವಷ್ಟು ವಿರೋಧ ವ್ಯಕ್ತಪಡಿಸಿದ್ದರಿಂದ ಚಳವಳಿ ಹಿನ್ನಡೆ ಕಂಡಿತು.
೩. ಲಿಂಗಾಯತ ಧರ್ಮ ಬಹು ಬೇಗನೆ ಜಾತೀಯತೆಗೆ ಒಗ್ಗಿಕೊಂಡಿತು. ಹಿಂದೆ ಬೌದ್ಧ ಧರ್ಮವು ಜಾತೀಯತೆಗೆ ಪಕ್ಕಾಗಲು ಒಗ್ಗಿಕೊಳ್ಳದ ಕಾರಣ ಭಾರತದಿಂದಲೇ ಕಾಲು ಕೀಳ ಬೇಕಾಯಿತು. ಜೈನ ಧರ್ಮವು ಮಾತ್ರ ಒಂದು ಜಾತಿಯಾಗಿ ಉಳಿದುಕೊಂಡಿದೆ. ಅಂತೆಯೇ ವೀರಶೈವ ಧರ್ಮವು ಜಾತಿ ವಿರೋಧಿಯಾಗಿ ಉಗಮಿಸಿದ್ದರೂ ಈಗ ಒಂದು ಮತವಾಗಿ ಉಳಿದಿರುವುದಕ್ಕೆ ಅದು ಜಾತೀಯತೆಗೆ ಒಗ್ಗಿಕೊಂಡದ್ದೇ ಕಾರಣವಾಗಿದೆ. ಅರ್ಥಾತ್ ಲಿಂಗಾಯತರದ್ದೇ ಒಂದು ಜಾತಿಯಾಗಿ ಅದರಲ್ಲಿ ಸೇರಿಕೊಂಡವರ ಪೂರ್ವಾಶ್ರಮದ ಜಾತಿಗಳು ಪುನಃ ಜಾರಿಯಾಗಿ ಒಟ್ಟು ಜಾತಿವರ್ಗದ ಸ್ತರಗಳು ಮತ್ತೆ ಕಾಣಿಸಿಕೊಂಡಾಗ ಉಳಿದದ್ದು ವಚನಗಳು ಮಾತ್ರ. ಅವುಗಳಲ್ಲಿದ್ದ ಸಂದೇಶವು ನಿತ್ಯ ಬದುಕಿಗೆ ಪಥ್ಯವಾಗಲಿಲ್ಲ.
೪. ಕ್ರಿ.ಪೂ. ಆರನೇ ಶತಮಾನದಲ್ಲಿ ಕ್ರಾಂತಿ ಮಾಡಿದ ಬುದ್ಧ ಮತ್ತು ಮಹಾವೀರರು ಕಾಲಕ್ರಮೇಣ ಯುಗಪುರುಷರೆನಿಸಿದರು. ಎಲ್ಲಿಯವರೆಗೆಂದರೆ ಬುದ್ಧನನ್ನು ಮಹಾವಿಷ್ಣುವಿನ ಒಂಬತ್ತನೆಯ ಅವತಾರವೆಂಬುದಾಗಿ ಪರಿಗಣಿಸಿ ಪರಂಪರೆಯ ಕಥನ ಚೌಕಟ್ಟಿನೊಳಗೆ ಆತನನ್ನು ಎಳೆತಂದು ಆತ ಮಾಡಿದ ಕ್ರಾಂತಿಯನ್ನು ನಿಸ್ತೇಜಗೊಳಿಸಲಾಯಿತು. ಜೈನ ಧರ್ಮಾನುಯಾಯಿಗಳು ತಮ್ಮ ತೀರ್ಥಂಕರರ ಪರಂಪರೆಯನ್ನು ವ್ಯಾಖ್ಯಾನಿಸಿ ಮಹಾವೀರ ನೊಬ್ಬ ಅವತಾರಿ ಪುರುಷನೆನ್ನಿಸಿದ ಬಳಿಕ ಜೈನ ಧರ್ಮವೂ ನಮ್ಮ ಸನಾತನ ಧರ್ಮದ ಶಾಖೆಯೆನಿಸಿತು. ಅದೇ ರೀತಿ ಬಸವಣ್ಣನವರನ್ನೂ ಯುಗಪುರುಷನೆಂದೂ, ನಂದೀಶನ ಅವತಾರವೆಂದೂ, ಪವಾಡ ಪುರುಷರೆಂದೂ ಬಣ್ಣಿಸಿ ದೈವತ್ವಕ್ಕೇರಿಸಿಯಾಗಿದೆ. ಯಾವಾಗ ಮತಸ್ಥಾಪಕ ದೈವತ್ವಕ್ಕೇರುತ್ತಾನೋ ಆಗ ಮತ ತತ್ವಗಳು ಧರಾಶಾಯಿಯಾಗುತ್ತವೆ. ಅನುಯಾಯಿಗಳು ಕಾಲಕ್ರಮೇಣ ತಮ್ಮ ಮತ ಪ್ರವರ್ತಕರ ಚಿಂತನೆಗಳನ್ನು ಮರೆತು ಜಾತಿ ಪದ್ಧತಿ, ವರ್ಣಭೇದ, ಸ್ವರ್ಗ-ನರಕ, ಬಹುದೇವತಾರಾಧನೆ, ಅಜ್ಞಾನ ಮತ್ತು ಮೂಢನಂಬಿಕೆ ಗಳ ಅಂಧಕಾರದಲ್ಲಿ ಮುಳುಗಿ ಹೋಗುತ್ತಾರೆ.
೫. ಬಿಜ್ಜಳನ ಕೊಲೆ ಮತ್ತು ಪ್ರತಿಕಾರವಾಗಿ ಶಿವಶರಣರ ಹತ್ಯೆಯೊಂದಿಗೆ ಕಲ್ಯಾಣವು ರಕ್ತರಂಜಿತವಾದಾಗ ಬಸವಣ್ಣನವರು ನಿರ್ಣಾಯಕ ಪಾತ್ರ ವಹಿಸದಿದ್ದುದರಿಂದ ಸಂಪ್ರದಾಯವಾದಿಗಳ ಕೈ ಮೇಲಾಯಿತು. ಆಗ ಜನಸಾಮಾನ್ಯರು ಬಲಿಷ್ಠರಿಗೆ ನಿಷ್ಠರಾಗಿರುವುದನ್ನೇ ಕ್ಷೇಮವೆಂದು ತಿಳಿದಿರಬೇಕು.
೬. ಜಾತಿಭೇದ ಮತ್ತು ವರ್ಗಭೇದಗಳು ಸಂಯೋಗಗೊಂಡಿರುವ ಭಾರತದ ಸಮಾಜ ದಲ್ಲಿ ಈ ಸ್ತರವಿನ್ಯಾಸವನ್ನು ಸ್ಥಿರೀಕರಿಸುವ ಸಂಸ್ಥೆಗಳಲ್ಲಿ ಸರಕಾರದಂತೆಯೇ ಮಠಗಳೂ ಪ್ರಧಾನ ಪಾತ್ರ ವಹಿಸುತ್ತವೆ. ಹೀಗಾಗಿ ಅವುಗಳಿಂದ ಬಸವಣ್ಣನವರ ಆರಾಧನೆಯ ಪ್ರಚಾರದಲ್ಲಿ ವಹಿಸುವಷ್ಟು ಆಸಕ್ತಿಯನ್ನು ಬಸವಣ್ಣನವರ ತತ್ವಗಳ ಅನುಷ್ಠಾನದಲ್ಲಿ ವಹಿಸಿಲು ಸಾಧ್ಯ ವಾಗುವುದಿಲ್ಲ. ಸಮಾಜ ಕಲ್ಯಾಣಕ್ಕೆ ಅರಸನ ಅವಶ್ಯಕತೆ ಇದೆ ಎಂದು ನಂಬಿರುವವರ ದ್ವಂದ್ವ ಇದು.
ಇತಿಹಾಸವನ್ನು ಪರ್ಯಾಲೋಚಿಸಿದಾಗ ಬಸವ ಚಳುವಳಿ ವಿವಿಧ ಕಾರಣಗಳಿಂದಾಗಿ ಸೋತಿರುವುದು ವಿಧಿತವಾಗುತ್ತದೆ. ಆದರೆ ಆ ಹನ್ನೆರಡನೇ ಶತಮಾನದ ಜಡ್ಡುಗಟ್ಟಿದ್ದ ಸಮಾಜದಲ್ಲಿ ಇಂತಹ ಒಂದು ಚಳುವಳಿ ನಡೆಯಿತೆಂಬುದೇ ಒಂದು ಸೋಜಿಗ. ಹಾಗಾಗಿ ಬಸವಣ್ಣನವರು ಕರ್ನಾಟಕದಲ್ಲಿ ಪ್ರತಿಭಟನೆಯ ಪೀಠಿಕೆ ಹಾಕಿದರೆಂಬುದಾಗಿ ನಿಸ್ಸಂಕೋಚವಾಗಿ ಹೇಳಬಹುದು.
ಕೊನೆಯದಾಗಿ ಒಂದು ಅನಿಸಿಕೆ – ಬಸವಣ್ಣನವರು ತನ್ನ ಕಾಲಕ್ಕಿಂತ ಎಂಟು ನೂರು ವರ್ಷ ಮುಂದಿದ್ದರೆಂಬುದಾಗಿ ಅವರ ಬಗ್ಗೆ ಬರೆದ ಅನೇಕ ವಿದ್ವಾಂಸರು ವ್ಯಾಖ್ಯಾನಿಸಿದ್ದಾರೆ. ಆದರೆ ನನಗನ್ನಿಸುತ್ತದೆ. ಈಗಲೂ ಜಾತಿ-ಮತ-ಧರ್ಮ-ಜನಾಂಗೀಯ ದ್ವೇಷ ಮತ್ತು ಸಂಘರ್ಷ ಗಳಲ್ಲಿ ಮುಳುಗಿರುವ ನಾವಿನ್ನೂ ಹನ್ನೆರಡನೇ ಶತಮಾನಕ್ಕಿಂತ ತುಂಬ ಮುಂದೆ ಬಂದಿಲ್ಲ. ಬಸವಣ್ಣನವರು ಮಾತ್ರ ನಮಗಿಂತ ಇನ್ನೂ ತುಂಬ ಮುಂದೆ ಇದ್ದಾರೆ.
 
ಆಕರ ಗ್ರಂಥಗಳು
೧. ಡಾ. ಆರ್.ಸಿ. ಹಿರೇಮಠ, (೧೯೬೮), ಬಸವಣ್ಣನವರ ವಚನಗಳು, ಕರ್ನಾಟಕ ವಿಶ್ವವಿದ್ಯಾಲಯ ಧಾರವಾಡ
೨. ಕನ್ನಡ ಸಾಹಿತ್ಯ ಚರಿತ್ರೆ ೮ ನೇ ಸಂಪುಟ, (೧೯೭೭), ಲೇಖನಗಳು ೧. ಬಾ.ರಾ. ಗೋಪಾಲ್, “ಕರ್ನಾಟಕದ ರಾಜಕೀಯ ಚರಿತ್ರೆ” ಪುಟ ೧೨೩-೧೩೮;
೨. ಡಾ. ಎಸ್. ನಾಗರಾಜು “ವೀರಶೈವ ಧರ್ಮ” ಪುಟ ೧೪೭-೧೫೦; ೩. ಡಾ. ಎಚ್. ತಿಪ್ಪೇರುದ್ರ ಸ್ವಾಮಿ “ಬಸವಣ್ಣ” ಪುಟ ೪೫೫-೪೮೨
೩. ಡಾ. ಎಸ್.ಸಿ. ನಂದೀಮಠ (೧೯೮೪), ಕನ್ನಡ ನಾಡಿನ ಚರಿತ್ರೆ, ಕನ್ನಡ ಸಾಹಿತ್ಯ ಪರಿಷತ್ತು, ಬೆಂಗಳೂರು ಪುಟ ೪೧-೬೩
೪. ಡಾ. ಎಚ್. ತಿಪ್ಪೇರುದ್ರಸ್ವಾಮಿ (೧೯೮೨), ವಚನಗಳಲ್ಲಿ ವೀರಶೈವ ಧರ್ಮ, ಡಿ.ವಿ.ಕೆ. ಮೂರ್ತಿ, ಮೈಸೂರು
೫. ಡಾ. ಎಚ್. ತಿಪ್ಪೇರುದ್ರಸ್ವಾಮಿ (೧೯೯೭), ಕರ್ನಾಟಕ ಸಂಸ್ಕೃತಿ ಸಮೀಕ್ಷೆ, ಡಿ.ವಿ.ಕೆ. ಮೂರ್ತಿ, ಪುಟ ೩೪೦-೩೫೪
೬. ಡಾ. ಸಿ.ವಿ. ಪ್ರಭುಸ್ವಾಮಿಠ (೧೯೯೬), ಬಸವಣ್ಣನವರ ವಚನಗಳ ಸಾಹಿತ್ಯಿಕ ಅಧ್ಯಯ ಅಕ್ಷರ ಪ್ರಕಾಶನ, ಹೆಗ್ಗೋಡು
೭. ಎಫ್.ಪಿ. ಲಕ್ಷ್ಮೇಶ್ವರ ಮಠ (ಸಂ). (೨೦೦೧), ಬಸವಣ್ಣನವರ ವಚನಗಳು, ಬಸವ ಪ್ರಕಾಶನ, ಗದಗ
ಬಸವತತ್ವ : ಸಾಮಾಜಿಕ ಬದಲಾವಣೆ : ೮ ಬಸವತತ್ವ : ಒಂದು ಪ್ರತಿಭಟನೆಯ ಚಳುವಳಿಯಾಗಿ
ಭಾರತವು ಅನೇಕ ಅಸಾಧಾರಣ ಪುರುಷರ ಜನ್ಮಸ್ಥಳವಾಗಿದೆ. ಈ ಪ್ರಾಚೀನ ದೇಶದಲ್ಲಿ ಹುಟ್ಟಿದ ಅನೇಕ ಸಂತರು, ತತ್ವಜ್ಞಾನಿಗಳು, ಚಕ್ರವರ್ತಿಗಳು, ಸಮಾಜ ಸುಧಾರಕರು ಹಾಗೂ ಕ್ರಾಂತಿಕಾರರು ತಮ್ಮ ಸಾಧನೆಯಿಂದ ಜಗತ್ಪ್ರಸಿದ್ದಿಯನ್ನು ಪಡೆದಿದ್ದಾರೆ. ಈ ಅನೇಕಾನೇಕ ಸಂತರ ಹಾಗೂ ಸಮಾಜ ಸುಧಾರಕರ ಆಕಾಶಗಂಗೆಯಲ್ಲಿ ಅತ್ಯಂತ ಉತ್ತುಂಗ ಶಿಖರವನ್ನಲಂಕರಿಸಿರುವ ಶ್ರೀ ಬಸವೇಶ್ವರರನ್ನು (೧೧೩೧-೧೧೬೭)
[1]  ಗುರುತಿಸುವುದು ಸುಲಭ ಸಾಧ್ಯ. ಸಾರ್ವತ್ರಿಕ ಭ್ರಾತೃತ್ವವನ್ನು ಬೋಧಿಸಲು ಪ್ರಯತ್ನಿಸಿದ ಈತನೊಬ್ಬ ದಿವ್ಯ ಸಂತನೂ, ಸಮಾಜ ಸುಧಾರಕನೂ, ಕವಿ-ತತ್ವಜ್ಞಾನಿಯೂ ಹಾಗೂ ಕ್ರಾಂತಿಕಾರಿ-ಧರ್ಮ ಗುರುವೂ ಹೌದು. ಸಾಮಾಜಿಕ ಸಮಾನತೆಯನ್ನು ಪ್ರತಿಪಾದಿಸುತ್ತಾ ಸ್ವತಃ ನುಡಿದಂತೆ ನಡೆದು ತೋರಿಸಿ ದುರ್ಬಲರ ಹಾಗೂ ದೀನ-ದಲಿತರ ಉದ್ಧಾರಕ್ಕಾಗಿ ಪಣ ತೊಟ್ಟರು. ಈ ಕಾರಣಗಳಿಂದಾಗಿಯೇ ಬಸವೇಶ್ವರರ ತತ್ವಗಳು ಜನ ಸಾಮಾನ್ಯರ ಮನವನ್ನು ಗೆದ್ದು, ಎಲ್ಲ ಸಾಮಾಜಿಕ ವರ್ಗಗಳನ್ನು ಮೀರಿ ನಿಂತು  ಜಗತ್ತಿನ ಉದ್ದಗಲಕ್ಕೂ ಪಸರಿಸಿವೆ. ಇಂದು, ದೂರ ದೂರದ ಪ್ರದೇಶಗಳಲ್ಲಿ ನೆಲೆಸಿರುವ ಮುಖ್ಯವಾಗಿ ಪಾಶ್ಚಿಮಾತ್ಯ ದೇಶಗಳಲ್ಲಿರುವ ಪ್ರಜ್ಞಾಶಾಲಿಗಳಲ್ಲಿ ವೀರಶೈವ ಧರ್ಮದ ಬಗೆಗೆ  ಆಸಕ್ತಿ  ಹೆಚ್ಚಾಗುತ್ತಿದೆ. ಇತ್ತೀಚೆಗೆ ಅಮೆರಿಕಾ ಹಾಗೂ ಯುರೋಪ್ ದೇಶಗಳಲ್ಲಿನ ಸಮಾಜ ವಿಜ್ಞಾನಿಗಳು ಬಸವೇಶ್ವರರ ತತ್ವಗಳನ್ನು ಆಳವಾಗಿ ಅಧ್ಯಯನ ಮಾಡುವ ನಿಟ್ಟಿನಲ್ಲಿ ಭಾರತಕ್ಕೆ ಭೇಟಿ ನೀಡಿದ್ದರು. ಈ ವಿಜ್ಞಾನಿಗಳು ಬಸವೇಶ್ವರರ ಧರ್ಮ-ತತ್ವಗಳ ಸಂದೇಶಗಳೊಂದಿಗೆ ತಮ್ಮ ತಮ್ಮ ತಾಯ್ನಡಿಗೆ ಮರಳಿದರು. ಈ ಹಿನ್ನೆಲೆಯಲ್ಲಿ ಬಸವೇಶ್ವರರು ಒಬ್ಬ ನಿಜವಾದ “ವಿಶ್ವಮಾನವ” ಎನ್ನುವುದರಲ್ಲಿ ಸಂದೇಹವೇ ಇಲ್ಲ.
ಕ್ರಿ.ಶ. ೧೨ನೇ ಶತಮಾನದಲ್ಲಿ ಆದ ಬಸವೇಶ್ವರರ ಜನ್ಮವು ಭಾರತದ ಇತಿಹಾಸದಲ್ಲಿ ಒಂದು ಹೊಸ ಯುಗದ ಆರಂಭವನ್ನು ಘೋಷಿಸಿತು. ಕ್ರಿ.ಶ. ೧೫ನೇ ಶತಮಾನದಲ್ಲಿ ಯುರೋಪಿನ ಇತಿಹಾಸದಲ್ಲಿ ಹುಟ್ಟಿಕೊಂಡ ‘ಪ್ರೊಟೆಸ್ಟಂಟ್’ (ಪ್ರತಿಭಟನಾ ಧರ್ಮ) ಎಂಬ ಧರ್ಮವು ಹುಟ್ಟು ಹಾಕಿದ “ಸುಧಾರಣೆಯ ಯುಗ”ದಂತೆ, ನಾಲ್ಕು ಶತಮಾನಗಳ ಕೆಳಗೆ ಪ್ರತಿಪಾದಿಸಿದ ಬಸವೇಶ್ವರರ ಧರ್ಮ ತತ್ವಗಳನ್ನು ಕ್ರಾಂತಿಕಾರಿ ಎಂದಷ್ಟೇ ಅನ್ನದೇ ಅದೊಂದು ವೈದಿಕ ಗತಕಾಲದ ಪರಂಪರೆಯಲ್ಲಿ ಆಳವಾಗಿ ಬೇರೂರಿರುವ ಭಾರತೀಯ ಸಮಾಜದ ಸಾಂಪ್ರದಾಯಿಕತೆಯ ಸುಧಾರಣೆಯ ಯುಗವೆಂದು ಕರೆಯಬಹುದು. ಬಸವೇಶ್ವರರ ತತ್ವ ಪ್ರಚಾರದ ಹೆಚ್ಚಿನ ಲಾಭವನ್ನು ಮುಖ್ಯವಾಗಿ ದಕ್ಷಿಣ ಭಾರತವು  ಪಡೆಯಿತು.
ತನ್ನ ಬಹುಮುಖ ವ್ಯಕ್ತಿತ್ವದೊಂದಿಗೆ ಬಸವೇಶ್ವರರು ಒಂದು ಹೊಸಯುಗದ ಪ್ರಾರಂಭಕ್ಕೆ ಕಾರಣೀಭೂತರಾದರು. ಪ್ರೊಫೆಸರ್ ಕೆ.ಎಸ್. ಶ್ರೀಕಂಠನ್ (ಶ್ರೀ ಎಸ್.ಎಸ್. ಒಡೆಯರ್ ಉಲ್ಲೇಖಿಸಿರುವಂತೆ, vii : ೧೯೬೭) ಅವರ ಅಭಿಪ್ರಾಯದಂತೆ “ಬಸವೇಶ್ವರರು ಗೌತಮ ಬುದ್ಧನಂತೆ ಮೃದು ಸ್ವಭಾವದವರೂ, ಮಹಾವೀರನಂತೆ ಸರಳ ಮನಸ್ಕರೂ, ಯೇಸು ಕ್ರಿಸ್ತನಂತೆ ಕೋಮಲ ಹೃದಯಿಯೂ, ಮಹಮ್ಮದ್ ಪೈಗಂಬರನಂತೆ ಧೈರ್ಯಶಾಲಿಯೂ ಹೀಗೆ ಬಸವೇಶ್ವರರನ್ನು ಯಾವ ಆಯಾಮದಿಂದ ನೋಡಿದರೂ ಅವರೊಬ್ಬ ಪ್ರಕೃತಿಯ ಅತ್ಯಂತ ವಿಸ್ಮಯಕರ ಪ್ರತಿಭಾ ಸೃಷ್ಟಿಯಾಗಿದ್ದಾರೆ”. ಆದ್ದರಿಂದ ಭಾರತದ ಸಾಮಾಜಿಕ ಮತ್ತು ಧಾರ್ಮಿಕ ಇತಿಹಾಸದಲ್ಲಿ ಕಂಡುಬರುವ ವ್ಯಕ್ತಿತ್ವಗಳಲ್ಲಿ ಬಸವೇಶ್ವರರು ಅತೀ ಪ್ರಮುಖರು. ಎಂಟು ಶತಮಾನಗಳಿಂದ ದಕ್ಷಿಣ ಭಾರತದ ತುಂಬೆಲ್ಲಾ ನೆಲೆಸಿರುವ ಮಾನವ ಕೋಟಿಗೆ ನೈತಿಕ ಹಾಗೂ ಧಾರ್ಮಿಕ ಸ್ಫೂರ್ತಿಯ ನೆಲೆಯಾಗಿದ್ದಾರೆ.
ಭಾರತೀಯ ಸಮಾಜದಲ್ಲಿ ಶತಮಾನಗಳಿಂದ ನಡೆದು ಬಂದ ಧರ್ಮದ ಹೆಸರಿನಲ್ಲಿ ಪವಿತ್ರತೆಯನ್ನು ಪಡೆದ ಅನಿಷ್ಟ ಪದ್ಧತಿಗಳನ್ನು ತೊಡೆದು ಹಾಕಲು ಬಸವೇಶ್ವರರ ತತ್ವಗಳು ಶ್ರಮಿಸಿದವು. ಅವರು ದೀನದಲಿತರ ಉದ್ಧಾರಕ್ಕಾಗಿ ಸಾಮಾಜಿಕ ಕ್ರಾಂತಿಯನ್ನು ತಂದರು, ಅವರು ಶ್ರೇಣೀಕೃತ ಜಾತಿ ಪದ್ಧತಿಯನ್ನು ವಿರೋಧಿಸಿದರು, ಧರ್ಮದ ಹೆಸರಿನಲ್ಲಿ ಮನುಷ್ಯನ ಶೋಷಣೆಯಾಗುವುದನ್ನು ಅವರು ವಿರೋಧಿಸಿದರು, ಅವರು ಪೊಳ್ಳು ಹಾಗೂ ಅರ್ಥವಿಲ್ಲದ ಸಂಸ್ಕಾರಗಳ ವಿರುದ್ಧ ಪ್ರತಿಭಟಿಸಿದರು, ಪಿತೃಪ್ರಧಾನ ಸಮಾಜದಲ್ಲಿ ಗುಲಾಮತನದಷ್ಟು ಕೀಳುಮಟ್ಟಕ್ಕಿಳಿದ ಮಹಿಳೆಯರ ಸ್ಥಿತಿಯನ್ನು ಸುಧಾರಿಸಲು ಹಾಗೂ ಅವರಿಗೆ ಸಿಗಬೇಕಾದ ಸ್ಥಾನಮಾನಗಳನ್ನು ದೊರಕಿಸಲು ಪ್ರಾಮಾಣಿಕವಾಗಿ ಪ್ರಯತ್ನಪಟ್ಟರು, ಇದಕ್ಕಿಂತ ಹೆಚ್ಚಾಗಿ, ತಮ್ಮ ತತ್ವ-ವಿಚಾರದ ಬಹುಮುಖ್ಯವಾದ ಮೈಲಿಗಲ್ಲಾದ ‘ಪರಿಶ್ರಮದ ಘನತೆ’ಯ ಸಂದೇಶ ವನ್ನು ಎಲ್ಲೆಡೆ ಸಾರಲು ಪ್ರಯತ್ನಿಸಿದರು. ಆದ್ದರಿಂದ ಯಾವುದೇ ವ್ಯಕ್ತಿಗೆ ಬಸವೇಶ್ವರರ ತತ್ವಗಳ ಆಧಾರ ಸ್ತಂಭಗಳಾಗಿರುವ ಸಾಮಾಜಿಕ ಸಮಾನತೆ ಹಾಗೂ ಭ್ರಾತೃತ್ವವನ್ನು ಅರ್ಥ ಮಾಡಿಕೊಳ್ಳದೇ ಅವರ ಧರ್ಮತತ್ವಗಳನ್ನು ಅರ್ಥ ಮಾಡಿಕೊಳ್ಳಲು ಸಾಧ್ಯವಿಲ್ಲ. ಅವರ ತತ್ವಗಳಿಗೆ ಮಾನವೀಯ ಸಮಾನತೆ, ವೃತ್ತಿಯಲ್ಲಿ ಸಮಾನತೆ, ಧಾರ್ಮಿಕ ಸಮಾನತೆ ಹಾಗೂ ಲಿಂಗ ಸಮಾನತೆಯೇ ಆಧಾರಗಳಾಗಿವೆ.[2]  ವಾಸ್ತವಿಕವಾಗಿ ಈ ತತ್ವ ವಿಚಾರವು ಸರಳ ಭಾಷೆಯಿಂದ ಕೂಡಿದ್ದು ಸಾರ್ವತ್ರಿಕವಾಗಿ ಜನತೆಗೆ ಹಿತವಾಗುವಂತಹ ಪ್ರಚಾರ ಶೈಲಿಗಳಿಂದಾಗಿ ಜನಪ್ರಿಯವಾಯಿತು.
ಧಾರ್ಮಿಕ ವಿಚಾರಗಳ ಕ್ಷೇತ್ರದಿಂದ ಹೊರಗಿರುವ ಒಬ್ಬ ಅನಕ್ಷರಸ್ಥ ಶ್ರೀ ಸಾಮಾನ್ಯನೂ ಸಹಿತ ಬಸವೇಶ್ವರರ ಧರ್ಮತತ್ವಗಳನ್ನು ಅರ್ಥೈಸಿಕೊಂಡು ಪ್ರಶಂಸಿಸುವಷ್ಟು ಸರಳವಾಗಿವೆ. ಇದು ಉತ್ತಮತಾವಾದದ ಸ್ವರೂಪದ್ದಾಗಿರಲಿಲ್ಲ. ದಿನದ ಹೆಚ್ಚು ಕಾಲ ಕಠಿಣ ಪರಿಶ್ರಮದಲ್ಲಿ ತೊಡಗಿರುವ ಶ್ರೀ ಸಾಮಾನ್ಯನಿಗೂ ಕೂಡ ಬಸವೇಶ್ವರರು ಪ್ರೇರೇಪಿಸಿದರು. ಜನರ ಆಡು ಭಾಷೆಯಲ್ಲಿಯೇ ತಮ್ಮ ವಿಚಾರಗಳನ್ನು ಬೋಧಿಸಿದರು. ಈ ಜನತೆಯಲ್ಲಿ ಸ್ವಾಭಿಮಾನ, ಸ್ಥೈರ್ಯ ಹಾಗೂ ದೇವರನ್ನು ಅರ್ಥೈಸಿಕೊಳ್ಳುವಂತಹ ಸ್ವಾತಂತ್ರ್ಯದ ಅರಿವನ್ನು ಮೂಡಿ ಸಿದರು. ಜನತೆ ಬಸವೇಶ್ವರರನ್ನು ಅರ್ಥ ಮಾಡಿಕೊಂಡು ಅವರನ್ನು ಅನುಸರಿಸಿದರು. ಅವರು ಜನತೆಯ ಜೀವನದಲ್ಲಿ ಹೊಸ ಆಯಾಮವನ್ನು ತೋರಿದರು.
ಬಸವೇಶ್ವರರ ವಿಚಾರಗಳು ಮೇಲಿನಿಂದ ಹೇರಲಾದ ವಿಚಾರಗಳಾಗಿರದೇ ಶ್ರೀಸಾಮಾನ್ಯನೂ ಸಹ ಒಪ್ಪಿಕೊಳ್ಳುವಷ್ಟು ಸರಳವಾಗಿದ್ದವು ಹಾಗೂ ಅವರ ತತ್ವ ವಿಚಾರವು ನಿಜವಾಗಿಯೂ ಜನಕ್ರಾಂತಿಯನ್ನೇ ಸಾರಿತು. ಪ್ರತಿಕ್ರಿಯಿಸುವ ಹಾಗೂ ಜ್ಞಾನ ವಿಕ್ರಯಿ ಸಂಸ್ಕಾರಗಳು ಸಮಾಜದಲ್ಲಿ ಮರೆಯುತ್ತಿದ್ದ ಆ ಕಾಲದಲ್ಲಿ ಬಸವೇಶ್ವರರ ದೂರ ದೃಷ್ಟಿಯು-ಉದಾರತೆ, ಪ್ರಜಾಸತ್ತಾತ್ಮಕ, ಹಾಗೂ ಮಾನವೀಯತೆಯಿಂದ ಕೂಡಿದ್ದಿತು. ಎಸ್.ಸಿ. ನಂದಿಮಠ (೧೦೮:೧೯೭೯) ಅವರು ಹೇಳುವಂತೆ :  “ವೀರಶೈವ ಧರ್ಮವು ಪ್ರತಿಯೊಬ್ಬ ವ್ಯಕ್ತಿಯ ಆಧ್ಯಾತ್ಮಿಕ ಹಾಗೂ ಸಾಮಾಜಿಕ ಬೆಳವಣಿಗೆಯನ್ನು ಜಾತಿ, ಲಿಂಗಭೇದ, ಅಥವಾ ವೃತ್ತಿಯಿಂದ ಮೊಟುಕುಗೊಳಿಸದೇ ತನ್ನದೇ ಆದ ಪಥದಲ್ಲಿ ಸಾಗುತ್ತಾ ಧಾರ್ಮಿಕ ಹಾಗೂ ಸಮಾಜದ ಮತ್ತು ತನ್ನ ಸಂಸಾರದ ಪರವಾಗಿ ಶ್ರೀಸಾಮಾನ್ಯನ ಹೊಣೆಗಾರಿಕೆಯ ಮಧ್ಯೆ ಸಾಮರಸ್ಯವನ್ನು ತರುವಲ್ಲಿ ಸಾಕಷ್ಟು ಶ್ರಮವಹಿಸಿದೆ. ಪ್ರಜಾಸತ್ತಾತ್ಮಕ ಲಕ್ಷಣಗಳನ್ನು ಹೊಂದಿರುವುದರಿಂದ ವೀರಶೈವ ಧರ್ಮವು ಜನರಿಗೆ ಯೋಗ್ಯ ರೀತಿಯಲ್ಲಿ ಬದುಕುವ  ಕಲೆಯನ್ನು ಉಪದೇಶಿಸಿದೆ”.
ಇದೇ ಅಭಿಪ್ರಾಯವನ್ನು ಎತ್ತಿ ಹಿಡಿಯುತ್ತಾ ಎಂ. ಚಿದಾನಂದಮೂರ್ತಿಯವರು (೧೧೫:೧೯೬೭) ಹೀಗೆ ಹೇಳಿದ್ದಾರೆ. “ಬಸವೇಶ್ವರರ ವಿಚಾರಗಳು ಉದಾರತೆಯಿಂದ ಕೂಡಿದ, ಪ್ರಜಾಸತ್ತಾತ್ಮಕವಾದ ಹಾಗೂ ಅತ್ಯಂತ ಮಾನವೀಯತೆಯಿಂದ ಕೂಡಿವೆ. ಕನ್ನಡ ಸಾಹಿತ್ಯಕ್ಕೆ ಅವರು ಹೊಸ ಆಯಾಮಗಳನ್ನು ಹಾಗೂ ಸಮಾಜಕ್ಕೆ ಹೊಸ ಮೌಲ್ಯಗಳನ್ನು ತಂದು ಕೊಟ್ಟರು. ದೇವಾಲಯಗಳನ್ನು ಕಟ್ಟಲು ಹಣ ವ್ಯರ್ಥ ಮಾಡುವ ಬದಲು ತಮ್ಮ ಆತ್ಮ ದೊಳಗೆ ನೆಲೆಸಿರುವ ಭಗವಂತನನ್ನು ಕಾಣುವಂತೆ ಉಪದೇಶಿಸಿದರು. ಹೀಗೆ ಇನ್ನೂ ಅನೇಕ ವಿಷಯಗಳಲ್ಲಿ ಬಸವೇಶ್ವರರ ಜೀವನ ಹಾಗೂ ಬೋಧನೆಗಳನ್ನು ಆಧುನಿಕ ಮಾನವನಿಂದಲೂ ಪ್ರಶಂಸಿಸಲ್ಪಟ್ಟು ಅನುಸರಿಸಲಾಗುತ್ತಿದೆ”.
ಬಸವಣ್ಣನವರು ಪ್ರತಿಪಾದಿಸಿದ ಧರ್ಮತತ್ವವು ಮಾರ್ಟಿನ್ ಲೂಥರ್‌ನು ಪ್ರತಿಪಾದಿಸಿದ (ಪ್ರೊಟೆಸ್ಟಂಟ್) ಪ್ರತಿಭಟನಾ ಧರ್ಮಕ್ಕೆ ಸಂವಾದಿಯಾಗಿದೆ. ಲೂಥರನು ಇಹವನ್ನು ನಿರಾಕರಿ ಸುವ ದೃಷ್ಟಿಯನ್ನು ಬಿಟ್ಟು ಲೋಕದೃಷ್ಟಿಯನ್ನು ಪುರಸ್ಕರಿಸಿದಂತೆಯೇ ಬಸವೇಶ್ವರರು “ಇಲ್ಲಿಗೆ ಸಲ್ಲುವ” ಲೋಕದೃಷ್ಟಿಯನ್ನು ಪುರಸ್ಕರಿಸಿದರು. ಬಸವೇಶ್ವರರ ಹೆಚ್ಚುಗಾರಿಕೆಯೆಂದರೆ ಸಾಮಾಜಿಕ ಸಮಾನತೆ ಮತ್ತು ಭ್ರಾತೃತ್ವವನ್ನು ಸಾರುವ ಈ ಹೊಸ ತತ್ವವು ಪ್ರೊಟೆಸ್ಟಂಟ್ ಧರ್ಮಕ್ಕಿಂತ ಸುಮಾರು ಮುನ್ನೂರು ವರ್ಷಗಳಷ್ಟು ಮೊದಲೇ ಹುಟ್ಟಿಕೊಂಡಿತ್ತು.
ಪ್ರಮುಖ ಕ್ರಾಂತಿಕಾರಿ ತತ್ವಗಳು :
ಬಸವೇಶ್ವರರ ಜೀವನ-ತತ್ವವು ನಿಜವಾಗಿಯೂ ಸಾಂಪ್ರದಾಯಿಕ ಸಮುದಾಯದ ಆಧುನಿಕತೆಯ ತಳಹದಿಯಾಗಿದೆ. ಅವರೊಬ್ಬ ಕ್ರಾಂತಿಕಾರಿಯಷ್ಟೇ ಅಲ್ಲದೆ ತಮ್ಮ ಸಮಯ ಕ್ಕಿಂತ ಎಷ್ಟೋ ಶತಮಾನಗಳಷ್ಟು ಮುಂದಿದ್ದುದು ಅವರ ವಿಚಾರಗಳಿಂದ ತಿಳಿದು ಬರುತ್ತದೆ. ಒಬ್ಬ ಆಧುನಿಕ, ವಿವೇಚನೆಯುಳ್ಳ, ವೈಜ್ಞಾನಿಕ ಶಿಕ್ಷಣವನ್ನು ಪಡೆದ ನಮ್ಮೀ ಸಮಕಾಲೀನನಲ್ಲಿ ಬರಬೇಕಾದ ವಿವೇಚನಾಯುಕ್ತ ವಿಚಾರಗಳನ್ನು ೧೨ನೇ ಶತಮಾನದಲ್ಲಿಯೇ ಅವರು ಉಪ ದೇಶಿಸಿದ್ದಾರೆ.
ಒಂದು ಬ್ರಾಹ್ಮಣ ಕುಟುಂಬದಲ್ಲಿ ಹುಟ್ಟಿದರೂ ಸಹಿತ ಬಸವೇಶ್ವರರು ಉಪನಯನ ಸಂಪ್ರದಾಯ ಅಥವಾ ಸಂಸ್ಕಾರವನ್ನು ವಿರೋಧಿಸಿದುದು ಅವರಿಟ್ಟ ಮೊದಲ ದಿಟ್ಟ ಹೆಜ್ಜೆ. ಇದನ್ನೇ ಎತ್ತಿ ಹೇಳುತ್ತಾ ಚಿದಾನಂದಮೂರ್ತಿಯವರು (೧೦೯:೧೯೬೭) ಹೀಗೆ ಹೇಳಿದ್ದಾರೆ: “ಆತ ಚಿಕ್ಕ ಬಾಲಕನಾಗಿದ್ದಾಗ್ಯೂ ಸಹಿತ ತನಗಿರುವ ಸ್ವತಂತ್ರ ಬುದ್ದಿಮತ್ತೆಯನ್ನು ನಿರೂಪಿಸಿದ್ದಾನೆ.” ಹೀಗೆ ಇತರರು ಅವರ ಪಥವನ್ನು ಅನುಸರಿಸಲು ಅವರೊಬ್ಬ ನಿದರ್ಶನ ವಾಗಿದ್ದಾರೆ. ಅವರು ಕುರುಡು ಸಂಪ್ರದಾಯಗಳ ವಿರೋಧಿಯಾಗಿದ್ದರು. ಬಸವೇಶ್ವರರ ಅಸಂಖ್ಯ ಸುಧಾರಣಾ ಪ್ರಯತ್ನಗಳಲ್ಲಿ ಅತೀ ಪ್ರಮುಖವಾದ ಕೊಡುಗೆಗಳೆಂದರೆ :
೧. ಕಾಯಕವೆಂಬ ಮೂಲತತ್ವವು ಪರಿಶ್ರಮದ ಘನತೆಯನ್ನು ಎತ್ತಿ ಹಿಡಿಯುತ್ತದೆ. ಇದೇ ಅವರು ಬೋಧಿಸಿದ ಸಾಮಾಜಿಕ-ಧಾರ್ಮಿಕ ತತ್ವದ ಕೇಂದ್ರಬಿಂದು. ಇದೇ “ಕಾಯಕವನ್ನು ಪೂಜಿಸು” ಎಂಬ ತತ್ವವನ್ನು ೧೫ನೇ ಶತಮಾನದಲ್ಲಿ ಮಾರ್ಟಿನ್ ಲೂಥರ್‌ನು ತನ್ನ ಪ್ರೊಟೆಸ್ಟಂಟ್ ಧರ್ಮತತ್ವದಲ್ಲಿ ಬೋಧಿಸಿದುದನ್ನು ಮ್ಯಾಕ್ಸ್‌ವೆಬರ್‌ನೆಂಬ ಪ್ರಸಿದ್ಧ ಸಮಾಜ ಶಾಸ್ತ್ರಜ್ಞನು ಜಗತ್ಪ್ರಸಿದ್ದಿಗೊಳಿಸಿದನು. ಆದರೆ ಬಸವೇಶ್ವರರ ವಿಚಾರತತ್ವವು ಪ್ರೊಟೆಸ್ಟಂಟ್ ಧರ್ಮತತ್ವಕ್ಕಿಂತ ಮೂನ್ನೂರು ವರ್ಷಗಳಷ್ಟು ಮೊದಲೇ ಉಪದೇಶಿಸಿ ಲಾಗಿತ್ತು. ಆದರೆ ಈ ವಿಷಯ ಮ್ಯಾಕ್ಸ್‌ವೆಬರ್‌ನ ಗಮನಕ್ಕೆ ಬಾರದ ಕಾರಣ ಇದನ್ನು ಆತ ಪ್ರಶಂಸಿಸಲಿಲ್ಲ.
ಬಸವಣ್ಣನವರು ಸಾಂಪ್ರದಾಯಿಕ ಹಿಂದೂ ಸಮಾಜದ ವಿರುದ್ಧ ಪ್ರತಿಭಟನೆಯ ಒಂದು ಸರಮಾಲೆಯನ್ನೇ ಒಡ್ಡಿದ್ದಾರೆ. ಈ ಹಿನ್ನೆಲೆಯಲ್ಲಿ ಅವರ ಕಾಯಕ ತತ್ವವೇ ಮೊದಲ ಹೆಜ್ಜೆ. ಕಾಯಕ-ತತ್ವವು ಜಾತಿಯಾಧಾರಿತ ಶ್ರೇಣೀಕೃತ ವೃತ್ತಿ ವ್ಯವಸ್ಥೆಯ ಬೇರಿಗೆ ಧಾಳಿಯಿಟ್ಟಿತು. ಜಡತ್ವದಿಂದ ಕೂಡಿದ ಶ್ರೇಣೀಕೃತ ಜಾತಿ ವ್ಯವಸ್ಥೆಯು ಒಬ್ಬ ವ್ಯಕ್ತಿಯ ವೃತ್ತಿಯನ್ನು ಮೊದಲೇ  ನಿರ್ಧರಿಸುತ್ತದೆ. ಎಷ್ಟೇ ಬುದ್ದಿವಂತನಿದ್ದರೂ ಯಾರಿಗೂ ತಮ್ಮಿಚ್ಚೆಯಂತೆ ವೃತ್ತಿಯನ್ನು ಆಯ್ದುಕೊಳ್ಳಲು ಸ್ವಾತಂತ್ರ್ಯವಿರಲಿಲ್ಲ. ಹುಟ್ಟು ಪ್ರತಿಯೊಬ್ಬನ ಸ್ಥಾನ ಹಾಗೂ ವೃತ್ತಿಯನ್ನು ನಿರ್ಧರಿಸುತ್ತಿತ್ತು. ಯೋಗ್ಯತೆಗನುಸಾರವಾಗಿ ವೃತ್ತಿಯನ್ನು ಆಯ್ದುಕೊಂಡು ಶ್ರಮವಹಿಸಿ ಕೆಲಸ ಮಾಡುವಲ್ಲಿ ಬಸವಣ್ಣನವರು ಒತ್ತುಕೊಟ್ಟರು. ಅವರ ದೃಷ್ಟಿಯಲ್ಲಿ ಯಾವುದೇ ವೃತ್ತಿಯಿರಲಿ ಅದರಲ್ಲಿ ಮೇಲು-ಕೀಳೆಂಬ ಭೇದ-ಭಾವವಿರಲಿಲ್ಲ. ಶ್ರೀ ವಿ.ಕೆ. ಜವಳಿಯವರು (೧೪೦:೧೯೬೭) ಟಿಪ್ಪಣಿಸುವಂತೆ : “ತಮಗಿಚ್ಚೆಯ ವೃತ್ತಿಯನ್ನು ಆಯ್ದುಕೊಳ್ಳುವ ಪ್ರಜಾಸತ್ತಾತ್ಮಕ ಮೂಲತತ್ವದ ಸ್ವಾತಂತ್ರ್ಯವು ಕಾಯಕ ತತ್ವದಲ್ಲಿ ಹುದುಗಿದೆ…… ಪ್ರತಿಯೊಬ್ಬ ಶ್ರಮಜೀವಿಯನ್ನು ಗೌರವ, ಘನತೆ ಮತ್ತು ಅಧ್ಯಾತ್ಮಿಕ ಮಹತ್ವದಿಂದ ಶರಣರು ನೋಡಿಕೊಳ್ಳಬೇಕು. ಸಂಪತ್ತಿನ ಶೇಖರಣೆ ಅಥವಾ ಹಣವನ್ನು ಕೂಡಿಡುವುದನ್ನು ಕಾಯಕ ತತ್ವವು ಪ್ರೇರೇಪಿಸುವುದಿಲ್ಲ. ಅದು ಲಾಭಗಳಿಕೆಯ ಉದ್ದೇಶವನ್ನು ಹೊಂದಿಲ್ಲ. ದಾಸೋಹದ ಉತ್ಸಾಹದಲ್ಲಿ ಕಾಯಕವನ್ನು ಪರಿಪಾಲಿಬೇಕು……ಕಾಯಕವೆಂಬುದು ತನ್ನ ಜೀವನವನ್ನು ಸಾಗಿಸಿಕೊಂಡು ಹೋಗುವ ಕರ್ತವ್ಯ ಹಾಗೂ ಸಮಾಜದ ಒಳಿತಿಗಾಗಿ ತನ್ನನ್ನು ಸಮರ್ಪಿಸಿಕೊಳ್ಳುವುದು.”
ಬಸವೇಶ್ವರರು ಭಾರತದ ಇತಿಹಾಸದ ಮಧ್ಯಯುಗದಲ್ಲಿ ಜೀವಿಸಿದ್ದರೂ ಅವರು ಪ್ರತಿಪಾದಿಸಿದ ಕಾಯಕ ತತ್ವವು ಆ ಕಾಲದ ದೃಷ್ಟಿಯಿಂದ ಆಧುನಿಕವೂ ಕ್ರಾಂತಿಕಾರಿಯೂ ಆಗಿತ್ತು. ಮುಂದಿನ ಅನೇಕ ಶತಮಾನಗಳವರೆಗೆ ಅದನ್ನು ಸರಿಗಟ್ಟುವ ವಿಚಾರಧಾರೆ ಹುಟ್ಟಿ ಬರಲಿಲ್ಲ. ಆಧುನಿಕ ಕಾಲದಲ್ಲಿ ಕಾಯಕ ಸಿದ್ಧಾಂತವನ್ನು ಹೋಲುವ ಅನೇಕ ವಿಚಾರಧಾರೆಗಳು ಕಾಣಿಸಿಕೊಂಡಿವೆ. ಇವುಗಳಲ್ಲಿ ಫ್ರೆಂಚ್ ಲೇಖಕ ತತ್ವಜ್ಞಾನಿ ವಾಲ್ತೇರ್, ಅಮೇರಿಕನ್ ಲೇಖಕ ತತ್ವಜ್ಞಾನಿ ಥೋರೋ, ಭಾರತದ ಗಾಂಧಿ ಮತ್ತು ವಿನೋಭಾ ಭಾವೆ, ರಷ್ಯದ ಟಾಲ್ ಸ್ಟಾಯ್ ಮೊದಲಾದವರು ಹೇಳಿದ ವಿಚಾರಗಳು ಸೇರಿವೆ. ಹೀಗಿದ್ದರೂ ಈ ವಿಷಯದಲ್ಲಿ ಅವರ ವಿಚಾರಗಳು ಬಸವೇಶ್ವರರ ಕಾಯಕದ ಕಲ್ಪನೆಗೆ ಸರಿಸಾಟಿಯಾಗಿಲ್ಲ. ಏಕೆಂದರೆ ಬಸವೇಶ್ವರರು ಕಾಯಕಕ್ಕೆ ಪರಿಮಾಧಿಕ ಮಹತ್ವವನ್ನು ಕೊಟ್ಟಿದ್ದಾರೆ. ‘ಕಾಯಕವೇ ಕೈಲಾಸ’ ಎಂದರೆ ಮೈಮುರಿದು ತನ್ನ ಕಾಯಕ ಮಾಡುವುದೇ ಕೈಲಾಸದ ದಾರಿ ಎಂದಿದ್ದಾರೆ. ಅಷ್ಟೇ ಅಲ್ಲ, ಅವರು ಆ ಕಾಲದ ಲಕ್ಷಾಂತರ ಜನರು ಕಾಯಕದ ತತ್ವವನ್ನು ಸ್ವೀಕರಿಸುವಂತೆ ಮಾಡಿದ್ದರು. ಇದು ಅವರ ದೊಡ್ಡ ಸಾಧನೆ. (ಸಾಮಾಜಿಕ ಚಿಂತನೆ : ಒಂದು ಅಧ್ಯಯನ, ಪು.೧೮೦, ೨೦೦೧).
೨. ಸಾಂಪ್ರದಾಯಿಕ ಲಿಂಗಬೇಧ ನೀತಿಯನ್ನು ವಿರೋಧಿಸುತ್ತಾ ಬಸವಣ್ಣನವರು ಲಿಂಗ-ಸಮಾನತೆಯನ್ನು ಬೋಧಿಸುವಲ್ಲಿ ಪ್ರಾಮಾಣಿಕ ಪ್ರಯತ್ನವನ್ನು ಮಾಡಿದರು. ಮಹಿಳೆಯರು ಎದುರಿಸುತ್ತಿರುವ ಸಾಮಾಜಿಕ ದೌರ್ಬಲ್ಯಗಳನ್ನು ದೂರ ಮಾಡುವ ನಿಟ್ಟಿನಲ್ಲಿ ಶ್ರಮಿಸಿ, ಆ ನ್ಯೂನತೆಗಳಿಂದ ಮಹಿಳೆಯರನ್ನು ವಿಮೋಚನೆಗೊಳಿಸಲು ಪ್ರಯತ್ನಿಸಿದರು. ವೇದ ಕಾಲದಲ್ಲಿನ ಮಹಿಳೆಯರು ಸಮಾಜದಲ್ಲಿ ಉತ್ತಮವಾದ ಸ್ಥಾನ-ಮಾನಗಳನ್ನು ಹೊಂದಿ ದ್ದರು, ಆದರೆ ಅದು ಕ್ರಮೇಣ ಕಡಿಮೆಯಾಗುತ್ತಾ ಅವರು ಯಾವುದೇ ಉಪಯುಕ್ತ ಸಾಮಾಜಿಕ ಪಾತ್ರವಹಿಸದಂತಹ ದುಸ್ಥಿತಿಗೆ ತಲುಪಿದ್ದರು. ಅವರ ಸ್ಥಿತಿ ನಿಜವಾಗಿಯೂ ಹೀನಾಯಸ್ಥಿತಿಗೆ ತಲುಪಿತ್ತು.
ಬಸವೇಶ್ವರರು ಯಾವತ್ತೂ  ಮಹಿಳೆಯರನ್ನು ಸಾಮಾಜಿಕವಾಗಿ ಹಾಗೂ ಆಧ್ಯಾತ್ಮಿಕವಾಗಿ ಪುರುಷರಿಗಿಂತ ಕೀಳೆಂದು ಭಾವಿಸಿರಲಿಲ್ಲ. ವಾಸ್ತವಿಕವಾಗಿ ಸುಮಾರು ಏಳಕ್ಕಿಂತ ಹೆಚ್ಚು ವಚನಗಳಲ್ಲಿ ಮಹಿಳೆಯರನ್ನು ಹೇಗೆ ಗೌರವಾದರಗಳಿಂದ ಕಾಣಬೇಕೆಂಬುದನ್ನು ಅವರು ವಿವರಿಸಿದ್ದಾರೆ. ಅನುಭವ ಮಂಟಪದಲ್ಲಿ ಮಹಿಳೆಯರಿಗೆ ಧಾರ್ಮಿಕ ಹಾಗೂ ಆಧ್ಯಾತ್ಮಿಕ ವಿಷಯಗಳ ಬಗ್ಗೆ ಚರ್ಚಿಸಲು ಅವಕಾಶ ಮಾಡಿಕೊಡಲಾಗಿತ್ತು. ಮಹಿಳೆಯರಿಗೆ ಲಿಂಗದೀಕ್ಷೆ ಯನ್ನು ಕೊಡಲಾಗಿತ್ತು. ಮಹಿಳೆಯರನ್ನು ಅಪವಿತ್ರವೆಂದು ಪರಿಗಣಿಸದೇ ದೇವರನ್ನು  ಪೂಜಿಸಲು ಹಾಗೂ ಸಮಾಜದಲ್ಲಿ ಸ್ವತಂತ್ರವಾಗಿ ಸಂಚರಿಸಲು ಅವಕಾಶ ಮಾಡಿಕೊಡ ಲಾಗಿತ್ತು. ವಿಧವೆಯರಿಗೆ ಮರುವಿವಾಹ ಮಾಡಿಕೊಳ್ಳಲು ಅವಕಾಶವಿತ್ತು. ಬಸವೇಶ್ವರರು ಸ್ವತಃ ತಾವೇ ಶಿವಶರಣರ ಸೈನ್ಯವನ್ನು ಕಟ್ಟಿ ವೀರಶೈವ ಧರ್ಮತತ್ವಗಳನ್ನು ಉಪದೇಶಿಸಲು ಹೇಳಿದರು. ಅದರಲ್ಲಿ ಪ್ರಸಿದ್ದಿಯನ್ನು ಪಡೆದ ಮಹಿಳಾ ಶರಣೆಯರು ಇದ್ದರು. ಹೀಗೆ ಮುಂದೆ ಬಸವೇಶ್ವರರನ್ನು ಅನುಸರಿಸಿದ ಭಾರತದ ಮಹಾನ್ ಸಮಾಜ ಸುಧಾರಕರಲ್ಲಿ ರಾಜಾರಾಮ್ ಮೋಹನರಾಯ್, ಪಂಡಿತ ವಿದ್ಯಾಸಾಗರ, ಮಲಬಾರಿ ಮುಂತಾದವರಿದ್ದಾರೆ. ಇವರೆಲ್ಲ ೧೯ನೇ ಶತಮಾನದಲ್ಲಿ ಬ್ರಿಟಿಷ್ ಸರ್ಕಾರದ ಸಹಾಯ ಹಾಗೂ ಸಹಕಾರದಿಂದ ಮಹಿಳೆಯರನ್ನು ವಿಮೋಚನೆಗೊಳಿಸಿ ಅವರ ಹಿಂದಿನ ಘನತೆಯನ್ನು ಪುನರ್‌ಸ್ಥಾಪಿಸಲು ಶ್ರಮಿಸಿದರು.
೩. ಸ್ತ್ರೀ-ಪುರುಷರಿಗಾಗಿ ಅಧ್ಯಾತ್ಮಿಕ ಸ್ವಾತಂತ್ರ್ಯದ ಅಗತ್ಯತೆಯನ್ನು ದೃಷ್ಟಿಯಲ್ಲಿಟ್ಟು ಕೊಂಡು ಬಸವೇಶ್ವರರು ಅಧ್ಯಾತ್ಮಿಕ ಸಂಸತ್ತು ಎಂಬ ಪರಿಕಲ್ಪನೆಯನ್ನು ಅನುಭವ ಮಂಟಪದ ಮುಖಾಂತರ ಸೃಷ್ಟಿಸಿದರು. ಇದರಲ್ಲಿ ಸಮಾಜದ ಎಲ್ಲಾ ವರ್ಗಗಳ ಸ್ತ್ರೀ-ಪುರುಷರು ಭಾಗವಹಿಸಿ ಸ್ವತಂತ್ರವಾಗಿ ಚರ್ಚಿಸಿದರು. ಇಲ್ಲಿ ಪ್ರತಿಯೊಬ್ಬರಿಗೂ ತನ್ನ ಅಭಿಪ್ರಾಯವನ್ನು ಮಂಡಿಸುವ ಹಕ್ಕಿತ್ತು. ಅನೇಕ ವಚನಗಳಿಗೆ ಈ ಚರ್ಚೆಗಳೇ ಆಧಾರ ಸ್ತಂಭಗಳಾಗಿವೆ. ವಾಸ್ತವಿಕವಾಗಿ ಈ ಸರಳ ಶೈಲಿಯ ವಚನಗಳು ಕನ್ನಡ ಸಾಹಿತ್ಯವನ್ನು ಶ್ರೀಮಂತಗೊಳಿಸಿವೆ. ಈ ಅನುಭವ ಮಂಟಪಕ್ಕೆ ಸಮಾನಾಂತರವಾದ ಆಧ್ಯಾತ್ಮಿಕವಾಗಿ ಹೋಲಿಕೆಯಾಗು ವಂತಹುದು ಭಾರತದಲ್ಲೇ ಮತ್ತೊಂದಿಲ್ಲ. ಅದು ಪ್ರಜಾಸತ್ತಾತ್ಮಕ ಪರಮಾಧಿಕಾರದ ಪರಿಕಲ್ಪನೆಯನ್ನು ಸ್ಥಾಪಿಸಿದೆ. ಬಡವ-ಬಲ್ಲಿದ, ಮೇಲು-ಕೀಳು, ಸ್ತ್ರೀ-ಪುರುಷರೆನ್ನದೇ ಪ್ರತಿಯೊಬ್ಬರಿಗೂ ಭಾಗವಹಿಸಲು ಪ್ರೇರೇಪಿಸಲಾಗಿತ್ತು. ಬಸವೇಶ್ವರರು ಸ್ವತಃ ತಮಗಾಗಿ ಅನುಭವಮಂಟಪದಲ್ಲಿ ಯಾವುದೇ ಉನ್ನತ ಸ್ಥಾನವನ್ನು ಮೀಸಲಾಗಿಟ್ಟುಕೊಳ್ಳದೇ ಉಳಿದವ ರೊಂದಿಗೆ ತಾವೂ ಒಬ್ಬರಾಗಿ ಚರ್ಚೆ ಯಲ್ಲಿ ಭಾಗವಹಿಸುತ್ತಿದ್ದರು.
೪. ಸಾಮಾಜಿಕ ದೂರದೃಷ್ಟಿಯುಳ್ಳ ಬಸವೇಶ್ವರರು ಸಮಾಜದ ಎಲ್ಲ ಹಂತಗಳಲ್ಲೂ ಸಮಾನತೆಯನ್ನು ತರುವ ನಿಟ್ಟಿನಲ್ಲಿ ಬಹುವಾಗಿ ಶ್ರಮಿಸಿದರು. ವರ್ಣವ್ಯವಸ್ಥೆಯನ್ನು ವಿರೋಧಿಸಿದರು. ಕಾಯಕತತ್ವ ಹಾಗೂ ವಿವಿಧ ವೃತ್ತಿಗಳಲ್ಲಿನ ಸಮಾನತೆಯಲ್ಲಿ ಬಸವೇಶ್ವರರಿ ಗಿದ್ದ ನಂಬಿಕೆಯೂ ಹಳೆಯ ಜಾತಿಪದ್ಧತಿಯ ಪರಿಕಲ್ಪನೆಗೆ ವಿರೋಧವಾಗಿತ್ತು. ಅವರ ದೃಷ್ಟಿ ಯಲ್ಲಿ ಜಾತಿಪದ್ಧತಿಯನ್ನು ತೆಗೆದುಹಾಕದ ಹೊರತು ಸಾರ್ವತ್ರಿಕ ಭ್ರಾತೃತ್ವವನ್ನು ಸ್ಥಾಪಿಸಲು ಸಾಧ್ಯವಿಲ್ಲ. ಮುಂದೆ ಈ ನಿಟ್ಟಿನಲ್ಲಿ ಅವರು ಅಂತರ್ಜಾತಿ ವಿವಾಹಗಳಿಗೂ ಪ್ರೇರೇಪಿಸಿದರು. ಒಬ್ಬ ಬ್ರಾಹ್ಮಣ ಕನ್ಯೆ ಹಾಗೂ ಒಬ್ಬ ಕೆಳಜಾತಿಯ ಯುವಕನ ಮಧ್ಯೆ ಜರುಗಿದ ಅಂತರ್ಜಾತಿ ವಿವಾಹದ ಪೌರೋಹಿತ್ಯವನ್ನು ಬಸವೇಶ್ವರರು ವಹಿಸಿದ್ದರು. ಅಂತರ್ಜಾತೀಯ ಭೋಜನ ಕೂಟಗಳಲ್ಲಿ ಯಾವುದಕ್ಕೂ ಹಿಂಜರಿಯದೆ ಸ್ವೇಚ್ಛಾ ಪ್ರೇಮ ದಿಂದ ಭಾಗವಹಿಸಿದರು.
೫. ದಾಸೋಹ ಪರಿಕಲ್ಪನೆಯೂ ಕೂಡ ಒಂದು ಕ್ರಾಂತಿಕಾರಿ ಗುಣ ಸ್ವರೂಪದ್ದಾಗಿದೆ. ಅದು ಭ್ರಾತೃತ್ವ ಹಾಗೂ ಸಮಾನತೆಯ ಅರಿವನ್ನು ಮೂಡಿಸಲು ದಾಪುಗಾಲಿಕ್ಕಿದೆ. ಅದು ಸಮಾಜದ ಒಳಿತಿಗಾಗಿ ಸೇವೆಯನ್ನು ಸಲ್ಲಿಸುವತ್ತ ಒತ್ತು ಕೊಟ್ಟಿದೆ. ಅದು ಅಂತರ್ಜಾತೀಯ ಭೋಜನಕೂಟದಲ್ಲಿ ಸಮಾನತೆಯಾಧಾರದ ಮೇಲೆ ಭಾಗವಹಿಸಲು ಉತ್ತೇಜಿಸಿದೆ. ದಾಸೋಹ ಪರಿಕಲ್ಪನೆಯು ‘ದಾನ’ದ ಪರಿಕಲ್ಪನೆಯ ಅರ್ಥವನ್ನು ಪುನಃ ನಿರೂಪಿಸಿದೆ. ಒಬ್ಬ ವ್ಯಕ್ತಿಯು ಇನ್ನೊಬ್ಬ ವ್ಯಕ್ತಿಗೆ ದಾನವನ್ನು ಕೊಟ್ಟಾಗ ದಾನ ಕೊಟ್ಟ ವ್ಯಕ್ತಿಯೂ ಹಿರಿಮೆಯಿಂದಿದ್ದರೆ ದಾನ ತೆಗೆದುಕೊಂಡ ವ್ಯಕ್ತಿಯು ಆತನ ಋಣದಲ್ಲಿರಬೇಕಾಗುತ್ತದೆ. ಆದರೆ ದಾಸೋಹ ಪರಿಕಲ್ಪನೆಯು ಎಲ್ಲರೂ ಹಂಚಿಕೊಳ್ಳುವುದನ್ನು ಉತ್ತೇಜಿಸುತ್ತದೆ. ಆದ್ದರಿಂದ ದಾಸೋಹದ ಪ್ರಕಾರ ದಾನವು ಒಂದು ದತ್ತಿ ಅಥವಾ ಕಾಣಿಕೆಯಾಗಿರದೇ ಅದೊಂದು ಸಮಾನತೆಯಾಧಾರದ ಮೇಲಿನ ಹಂಚಿಕೊಳ್ಳುವಿಕೆ. ಹೀಗೆ ದಾಸೋಹವು ನವೀನತಮ ಸ್ವರೂಪದ್ದಾಗಿದೆ.
ಸುಪ್ರಸಿದ್ಧ ಇತಿಹಾಸಕಾರರಾದ ಡಾ. ಪಿ.ಬಿ. ದೇಸಾಯಿಯವರು (೩೩೯ :೧೯೬೮) ಹೇಳುವಂತೆ ನಾವು ಬಸವೇಶ್ವರರನ್ನು ಹಾಗೂ ಅವರ ಕೊಡುಗೆಗಳನ್ನು ಒಂದು ದಂತಕಥೆ ಅಥವಾ ಒಂದು ಕಾಲ್ಪನಿಕ ಕಥೆಯೆಂದು ತಿಳಿದುಕೊಳ್ಳದೇ ಅವರನ್ನು ಐತಿಹಾಸಿಕ ಗಣ್ಯ ಪುರುಷರೆಂದು ಪರಿಗಣಿಸಬೇಕು. ಡಾ. ದೇಸಾಯಿಯವರ ಪ್ರಕಾರ ಬಸವೇಶ್ವರರ ಜೀವನದ ಗುರಿ ಕೇವಲ ದೇವರ ಸಂದೇಶಗಳನ್ನು ಪ್ರಚಾರ ಮಾಡಲು ಧಾರ್ಮಿಕ ಆಚರಣೆಗಳನ್ನು ಪಾಲಿಸುವುದಷ್ಟೇ ಅಲ್ಲ, ಜೊತೆಗೆ ಸ್ವತಃ ಅವರೊಬ್ಬ ತತ್ವಜ್ಞಾನಿಯಾಗಿದ್ದು ಸಮಾಜದ ಎಲ್ಲ ವರ್ಗಗಳ ಸೇವೆ ಹಾಗೂ ಉದ್ಧಾರಕ್ಕಾಗಿ ಶ್ರಮಿಸಿದರು. ತಮ್ಮ ಕ್ರಾಂತಿಕಾರಿ ವಿಚಾರ ಗಳನ್ನು ಆಚರಣೆಗೆ ತಂದ ಕ್ರಿಯಾಶೀಲ ನಾಯಕರಾಗಿದ್ದರು. ಬಸವೇಶ್ವರರೊಬ್ಬ ದೂರದೃಷ್ಟಿ ಯುಳ್ಳ ವ್ಯಕ್ತಿಯಷ್ಟೇ ಆಗಿರದೇ ತಮ್ಮ ಸಮಕಾಲೀನರಿಗಿಂತ ತಮ್ಮ ವಿಚಾರ ಹಾಗೂ ಧ್ಯೇಯಗಳಲ್ಲಿ ಎಷ್ಟೋ ಪಟ್ಟು ಮುಂದಿದ್ದರು. ಈ ನಿಟ್ಟಿನಲ್ಲಿ ಸಮಾಜದಲ್ಲಿ ಅವರು ಸಾಗಿದ ಮಾರ್ಗ ನಿಜವಾಗಿಯೂ ಆಧುನಿಕತೆಯಿಂದ ಕೂಡಿತ್ತು. ಈಗಿನ ಕೆಲವರು ಪ್ರಸ್ತುತ ದಲ್ಲಿರುವ ತಾಂತ್ರಿಕತೆಯಿಂದ ಕೂಡಿದ ಸಮಾಜವನ್ನು ‘ಆಧುನಿಕ’ ಅಥವಾ ‘ಆಧುನಿಕತೆಯ ಪ್ರಕ್ರಿಯೆ’ ಎಂದು ಕರೆಯುತ್ತಾರೆ. ಆದರೆ ಪ್ರಾಚೀನ ಸಾಂಪ್ರದಾಯಿಕತೆಯಿಂದ ಹೊರಬಂದಿ ರುವ ಪ್ರಕಿಯೆಯೇ ‘ಆಧುನಿಕ’ ಶಬ್ದದ ಅರ್ಥ. ಈ ಬದಲಾವಣಿಯ ಪ್ರಕ್ರಿಯೆಯು ಮಾನವೀಯ ತತ್ವಗಳ ಆಧಾರದ ಮೇಲೆ ವಿವೇಚನೆ ಯಿಂದ ಕೂಡಿದ ಉತ್ತಮ ಸಮಾಜ ವಾಗಿರಬೇಕು.
ಯೋಗೇಂದ್ರ ಸಿಂಗ್ (೧೦೧:೧೯೭೩) ಅವರು ಹೇಳುವಂತೆ ಆಧುನಿಕತೆ ಪ್ರಕ್ರಿಯೆಯು ಲೋಕಪ್ರಜ್ಞಾ ದೃಷ್ಟಿಕೋನವನ್ನು ಬೆಳೆಸುವತ್ತ ಪ್ರಯತ್ನಿಸುತ್ತಿದೆ. ಹಾಗೂ ಅದರ ಮುಖ್ಯವಾದ ಮೂಲ ತತ್ವಗಳು ಸ್ವಾತಂತ್ರ್ಯ, ಸಮಾನತೆ, ಸಾಮಾಜಿಕ ಮಾನವೀಯತೆ ಹಾಗೂ ಮಠಾಧಿ ಕಾರದ ವಿಧಾಯಕವಾದ ತತ್ವ ಮತ್ತು ನಂಬಿಕೆಯನ್ನು ತಿರಸ್ಕರಿಸುತ್ತದೆ. ಆಧುನಿಕತೆಯು ಪುನರುಜ್ಜೀವನದ ಯುಗವನ್ನು ತರಲು ಪ್ರಯತ್ನಿಸುತ್ತಿದೆ. ಅದು ಸಾಮಾಜಿಕ ಅರಿವನ್ನು, ವಿವೇಕಯುತವಾದ ಸಾಮಾಜಿಕ ಸುಧಾರಣೆಯನ್ನು, ಮಹಿಳಾ ವಿಮೋಚನೆಯನ್ನು ಹಾಗೂ ಸಮಾಜದ ದುರ್ಬಲರ ಉದ್ಧಾರವನ್ನು ಮಾಡುವಂತಹುದನ್ನು ವಿಕಾಸಗೊಳಿಸುತ್ತದೆ. ಇವು ಗಳನ್ನೆಲ್ಲಾ ಬಸವೇಶ್ವರರ ಚಳುವಳಿಯು ಬೆಳೆಸಿ ವಿಕಾಸಗೊಳಿಸಿದೆ.
ಆಧುನಿಕತೆ ಪ್ರಕ್ರಿಯೆಯನ್ನು ಉಲ್ಲೇಖಿಸುತ್ತಾ ಡಾ.ಕೆ. ಈಶ್ವರನ್ (೧೧೬:೧೯೭೮) ಅವರು ಹೀಗೆ ಹೇಳಿದ್ದಾರೆ : ಭಾರತದಲ್ಲಿನ ಅನೇಕ ಸಮುದಾಯಗಳು ೧೯ನೇ ಶತಮಾನದ ಪಾಶ್ಚಿಮಾತ್ಯ ಶಿಕ್ಷಣದ ಮುಖಾಂತರ ಆಧುನಿಕತೆಗೆ ಕಾಲಿಟ್ಟವು. ಅದು ಪಾಶ್ಚಿಮಾತ್ಯ ಸಂಸ್ಕೃತಿಯ ಅಂಧಾನು ಕರಣೆಯ ಫಲವಾಗಿತ್ತು. ಆದರೆ ಲಿಂಗಾಯತರ ಆಧುನಿಕತೆಯು ಬಸವೇಶ್ವರರ ತತ್ವಗಳಿಂದಾಗಿ ಅತ್ಯಂತ ಸ್ಥಳೀಯ ರೂಪದ್ದಾಗಿದೆ. ಇದನ್ನೇ ಮುಂದು ವರೆಸುತ್ತಾ ಅವರು ಹೀಗೆ ಹೇಳಿದ್ದಾರೆ. ಆಧುನಿಕತೆಯನ್ನು ಕೇವಲ ಗಾತ್ರ ಅಥವಾ ವಿಸ್ತಾರದಿಂದಷ್ಟೇ ನೋಡದೇ ಅದರ ಗುಣಮಟ್ಟ ವನ್ನೂ ಸಹ ಪರಿಗಣಿಸಬೇಕು. ಏಕೆಂದರೆ ಆಧುನಿಕತೆಗೆ ಒಂದು ಪ್ರಾಚೀನ ಹಾಗೂ ಸಾಂಪ್ರದಾಯಿಕ ಸಂಸ್ಕೃತಿಯೊಂದಿಗೆ ಹೊಂದಿಕೊಂಡು ಸಹಬಾಳ್ವೆಯನ್ನು ನಡೆಸಬೇಕಿದೆ. ಆಧುನಿಕತೆಯ ಪ್ರಕ್ರಿಯೆ ಯಿಂದುಂಟಾದ ಸಾಮಾಜಿಕ ಬದಲಾವಣೆಯ ವೇಗ ಅತ್ಯಂತ ನಿಧಾನ ವಾಗಿದ್ದು, ಬಸವೇಶ್ವರರ ಸಂದೇಶಗಳು ಎಲ್ಲೆಡೆ ಹರಡಲು ಸುಮಾರು ಎಂಟು ಶತಮಾನಗಳೇ ಬೇಕಾದವು. ಅಕಸ್ಮಾತ್, ಬಸವೇಶ್ವರರ ಕ್ರಾಂತಿಯೇನಾದರೂ ರಷ್ಯ, ಚೀನಾ, ಹಾಗೂ ಕ್ಯೂಬಾ ದೇಶಗಳಲ್ಲಿ ಹಠಾತ್ತಾಗಿ ಜರುಗಿದ ಕಮ್ಯುನಿಸ್ಟ್ ಕ್ರಾಂತಿಯ ಸ್ವರೂಪದ್ದಾಗಿದ್ದಿದ್ದರೆ ಇದೂ ಸಹ ಅಲ್ಲಿಯ ಹಾಗೆ ಅಸ್ತವ್ಯಸ್ತತೆ ಯನ್ನು ಹಾಗೂ ವಿನಾಶವನ್ನು ತರುತ್ತಿತ್ತು. ಡಾ. ಈಶ್ವರನ್‌ರ ಪ್ರಕಾರ ವೀರಶೈವ ಕ್ರಾಂತಿಯು ಒಂದು ‘ಸಮಷ್ಟಿ ಆಧುನಿಕತೆ’ಯ ಸ್ವರೂಪವಾಗಿದೆ.
‘ಸಮಷ್ಟಿ ಸಮುದಾಯ’ ಎಂದರೇನು? ಡಾ. ಈಶ್ವರನ್‌ರ ಪ್ರಕಾರ ಅದು ಈ ಕೆಳಗಿನ ಗುಣಗಳನ್ನು ಹೊಂದಿದ್ದ ಅಂಶವಾಗಿದೆ :
ಎ. ಸಮಷ್ಟಿ ಸಮುದಾಯವು  ಪ್ರಮುಖವಾಗಿ ರೈತ-ಬಾಂಧವರಿಂದ ಕೂಡಿದ್ದು ಕೃಷಿ ಯಾಧಾರಿತ ಆರ್ಥಿಕತೆಯಿಂದ ಕೂಡಿರುತ್ತದೆ. ಅಲ್ಲಿಯ ಸುತ್ತಮುತ್ತಲಿನ ಪರಿಸರ ದೊಂದಿಗೆ ಆಳವಾದ ಅನನ್ಯತೆಯನ್ನು ಸ್ಥಾಪಿಸಿರುತ್ತದೆ.
ಬಿ. ಈ ಸಮುದಾಯವು ರೂಢಿಯಾದ ಮಟ್ಟದ ವ್ಯವಸ್ಥೆಯ ಮೇಲೆ ಸಾಮಾಜಿಕವಾಗಿ ಐಕ್ಯತೆಯಿಂದಿದ್ದು, ವಿವಿಧ ಪಂಗಡಗಳ ಮಧ್ಯೆ ಸಹಕಾರದ ಸ್ಫೂರ್ತಿ ಇರುತ್ತದೆ.
ಸಿ. ಈ ಸಮುದಾಯದಲ್ಲಿ ಉತ್ತಮತಾವಾದವು ಇರುವುದಿಲ್ಲ.
ಡಿ. ಇಂತಹ ಒಂದು ಸಮುದಾಯವು ತನ್ನ ಏಕಾಂತವಾಸದಿಂದ ಹೊರಬಂದು ಇನ್ನಿತರ ಸಮುದಾಯಗಳೊಂದಿಗೆ ಉತ್ತಮ ಸಂಬಂಧ ಬೆಳೆಸಲು ಪ್ರಯತ್ನಿಸುತ್ತದೆ. ಈ ಸಮುದಾಯಕ್ಕೆ ಲೋಕ ಪ್ರಜ್ಞೆಯ ದೃಷ್ಟಿಕೋನವಿರುವುದರಿಂದ ಇದು ತನ್ನಿಂದ ತಾನೇ ದೂರ ಸರಿಯುವುದಿಲ್ಲ ಹಾಗೂ ತನಗೆ ಎದುರಾದ ಯಾವುದೇ ಸವಾಲುಗಳನ್ನು ಎದುರಿಸಲು ಅಣಿಯಾಗುತ್ತದೆ. ಹೀಗೆ ವೀರಶೈವ ಧರ್ಮತತ್ವವು “ಸಮಷ್ಟಿ ಪ್ರಕಾರದ ಆಧುನಿಕತೆ’ಯ (೨.೪:೧೯೭೮) ಅನುಭವ-ಜ್ಞಾನವನ್ನು ಸಮುದಾಯಕ್ಕೆ ಲಭಿಸುವಂತೆ ಮಾಡಿದೆ.
ಸಾಂಪ್ರದಾಯಿಕ ಸಮಾಜದಲ್ಲಿ ಆಧುನಿಕತೆ ಪ್ರತಿಕ್ರಿಯೆಯು ಬಹಳ ನಿಧಾನವಾಗಿರುತ್ತದೆ       ಎಂಬ ಡಾ. ಈಶ್ವರನ್‌ರ ಅಭಿಪ್ರಾಯವನ್ನು ರುಡಾಲ್ಫ್ ಮತ್ತು ರುಡಾಲ್ಫ್ (೧೯೬೭) ಅವರು ಒಪ್ಪಿಕೊಳ್ಳುತ್ತಾರೆ. ಆಧುನಿಕತೆಯ ಹೊಸ ಗುಣಗಳನ್ನು ಹೀರಿಕೊಳ್ಳಲು ಯಾವುದೇ ಉದಯೋನ್ಮುಖ ಸಮುದಾಯಕ್ಕೆ ಕೆಲಸಮಯ ತೆಗೆದುಕೊಳ್ಳುತ್ತದೆ. ಜೊತೆಗೆ ಈ ಪ್ರಕ್ರಿಯೆ ನಡೆದಾಗ ಅದು ಯಾವುದೇ ಸ್ಪಷ್ಟ ತೋರಿಕೆ ಅಥವಾ ಒಂದು ಉದ್ರೇಕ-ನಾಟಕದಂತಹ ಲಕ್ಷಣಗಳನ್ನು ತೋರುವುದಿಲ್ಲ. ಈ ಲೀನವಾಗಿ ಹೋಗುವ ಪ್ರಕ್ರಿಯೆಯು ನಿಧಾನವಾಗಿದ್ದು ಸ್ವಲ್ಪ ಸಮಯದ ನಂತರ ಆ ಸಮುದಾಯವು ಸ್ವತಂತ್ರ ಸಮುದಾಯವೆಂದು ಕರೆಸಿಕೊಳ್ಳುತ್ತದೆ. ಈ ಪ್ರಕ್ರಿಯೆಗೆ ಅವರು ‘ಶಾಂತಿಯುತ ಕ್ರಾಂತಿ’ ಎಂದು ಕರೆದರು (೨೬೧:೧೯೮೯).
ಇನ್ನೊಂದು ಸಂದರ್ಭದಲ್ಲಿ ಈಶ್ವರನ್ (೧೪೧:೧೯೮೩) ಅವರು ಲಿಂಗಾಯತ ಆಧುನಿಕತೆಯು ತನ್ನ ಹುಟ್ಟಿನಿಂದಲೇ ಪ್ರಾರಂಭವಾಗಿದ್ದರೂ, ೧೯ನೇ ಶತಮಾನದಿಂದೀಚೆಗೆ ಅದರ ರಭಸವು ಎದ್ದು ಕಾಣುತ್ತಿದೆ. ಯುರೋಪ್‌ನಲ್ಲಿ ಪ್ರೊಟೆಸ್ಟಂಟ್ ಧರ್ಮವು ವಹಿಸಿದ ಪಾತ್ರವನ್ನೇ ದಕ್ಷಿಣ ಭಾರತದಲ್ಲಿ ಲಿಂಗಾಯತ ಧರ್ಮವು ವಹಿಸಿತು. ಈ ಧರ್ಮವು ತನ್ನ ಸಮುದಾಯದ ಸಾಂಸ್ಥಿಕ ಚೌಕಟ್ಟನ್ನು, ಸಮಾನತಾವಾದ, ಬಹುಸಂಖ್ಯಾ ಗುಂಪುಗಳವಾದ ಹಾಗೂ ಸಾಮಾಜಿಕ ಸಮಾನತೆಗಳನ್ನು ಪಾಲಿಸಲು ತನಗೆ ಬೇಕಾದ ರೀತಿಯಲ್ಲಿ ಮಾರ್ಪಡಿಸಿ ಹೊಂದಿಸಿಕೊಂಡಿದೆ.
೧೯೬೦ರಲ್ಲಿ ಡಿ.ಎ. ಚೆಕ್ಕಿ (೯೭:೧೯೭೪) ಅವರು ಧಾರವಾಡದಲ್ಲಿ ನಡೆಸಿದ ತಮ್ಮ ಅಧ್ಯಯನದಲ್ಲಿ ಬ್ರಾಹ್ಮಣ ಹಾಗೂ ಲಿಂಗಾಯತ ಸಮುದಾಯಗಳ ನಡುವೆ ಇರುವ ಮೌಲ್ಯಗಳ, ಸಂಪ್ರದಾಯಗಳ, ಹಾಗೂ ಜೀವನ ಶೈಲಿಗಳಲ್ಲಿರುವ ವ್ಯತ್ಯಾಸವನ್ನು ತೋರಿ ಸಿದ್ದಾರೆ. ಬ್ರಾಹ್ಮಣ ಸಮುದಾಯವು ಸಾಂಪ್ರದಾಯಿಕತೆಯಿಂದ ಕೂಡಿದ್ದು, ಅದರ ಜೀವನ ಶೈಲಿಯ ಬೇರುಗಳು ವೈದಿಕ ನೀತಿ ಬೋಧೆಯಲ್ಲಿ ಹುದುಗಿದೆ. ಆದರೆ ಲಿಂಗಾಯತ ಸಮುದಾ ಯವು ಬೇರೆ ಬೇರೆ ವೃತ್ತಿಗಳನ್ನು ಕೈಗೆತ್ತಿಕೊಳ್ಳಲು ಒಲವು ತೋರಿದೆ, ಇವರಲ್ಲಿ ವರದಕ್ಷಿಣೆ ಪದ್ಧತಿ ಇಲ್ಲಾ, ಆಗಾಗ ವಿಧವಾ ಮರುವಿವಾಹವನ್ನು ಪ್ರೋಬದಲಾ ವಣಿಗೆ ತಕ್ಕಂತೆ  ಹೊಂದಿಕೊಳ್ಳುತ್ತದೆ ಹಾಗೂ ಲಿಂಗ ಸಮಾನತೆಯನ್ನು ಪ್ರದರ್ಶಿಸಿದೆ. ವೀರಶೈವ ಧರ್ಮದ ಆದರ್ಶಗಳು ಹಾಗೂ ಸಾಮಾಜಿಕ ನೀತಿಗಳು ಈ ಸಮುದಾಯವನ್ನು ಹೆಚ್ಚಿನ ಆಧುನಿಕತೆಯತ್ತ ಕೊಂಡೊಯ್ದಿದೆ.
ಲಿಂಗಾಯತರ ಆಧುನಿಕತೆಯ ಕ್ರಾಂತಿಯ ಸ್ವರೂಪವನ್ನು ಗುರುತಿಸುತ್ತಾ ಈಶ್ವರನ್ (೧೨೧:೧೯೮೩) ಅವರು ಆ ಸಮುದಾಯದ ಕೆಲವು ಸಾಧನೆಗಳನ್ನು ಹೀಗೆ ಬಣ್ಣಿಸಿದ್ದಾರೆ :
೧. ಅಖಿಲ ಭಾರತ ವೀರಶೈವ ಮಹಾಸಭೆಯ ಸ್ಥಾಪನೆಯಾಯಿತು.
೨. ಲಿಂಗಾಯತರಲ್ಲಿ ೧೯ನೇ ಶತಮಾನದಿಂದೀಚೆಗೆ ಆದ ಶೈಕ್ಷಣಿಕ ಅಭಿವೃದ್ದಿಯಿಂದಾಗಿ ಹೊಸ ಸಂಘಗಳ ಹಾಗೂ ಶೈಕ್ಷಣಿಕ ಸಂಸ್ಥೆಗಳ ಸ್ಥಾಪನೆಯಿಂದಾಗಿ ಸಮುದಾಯದ ಶೈಕ್ಷಣಿಕ ಮಟ್ಟ ಪ್ರವರ್ಧಿಸಿದೆ.
೩. ಕರ್ನಾಟಕದ ಲಿಂಗಾಯತರಲ್ಲಿ ರಾಜಕೀಯ ತಿಳುವಳಿಕೆಯನ್ನು ಮೂಡಿಸುವಲ್ಲಿ ಮಹತ್ವದ ಸಾಧನೆಯಾಗಿದೆ.
ಈ ಮೇಲಿನ ಬೆಳವಣಿಗೆಗಳು ಬಸವೇಶ್ವರರು ಪ್ರಾರಂಭಿಸಿದ ಕ್ರಾಂತಿಯನ್ನು ಆಧುನಿಕ ಶತಮಾನದಲ್ಲಿಯೂ ಜೀವಂತವಾಗಿರಿಸಿವೆ.
ರಾಘವೇಂದ್ರರಾವ್ (೨೮೦:೧೯೬೫) ಅವರು “ಹಳೇ ಮೈಸೂರು ರಾಜ್ಯದ ರಾಜಕೀಯ ಸಂಚಲನೆ” ಎಂಬ ಅಧ್ಯಯನದಲ್ಲಿ ಲಿಂಗಾಯತ ಸಮುದಾಯವು ರಾಜಕೀಯವಾಗಿ ಶಕ್ತ ರಾಗಲು ಸಹಾಯವಾದ ಮೂರು ಹಂತಗಳನ್ನು ಗುರುತಿಸಿದ್ದಾರೆ.
೧. ತುಣುಕುಗಳಾಗಿ ಹರಡಿಕೊಂಡ ಹಂತ : (೧೯ನೇ ಶತಮಾನ)
ಈ ಹಂತದಲ್ಲಿ ಸಾಮಾಜಿಕ ಸಂಚಲನೆಯೂ ಅತ್ಯಂತ ಕೆಳ ಮಟ್ಟದಲ್ಲಿತ್ತು. ಸಮುದಾಯವು ಅನೇಕ ಪಂಗಡ ಹಾಗೂ ಉಪಜಾತಿಗಳಲ್ಲಿ ಹರಿದು ಹಂಚಿ ಹೋಗಿತ್ತು. ಈ ಹಂತದಲ್ಲಿಯೂ ಕೆಲವು ರಾಜಕೀಯ ಧುರೀಣರು ಸಮುದಾಯವನ್ನು ಒಗ್ಗೂಡಿಸಲು ಪ್ರಯತ್ನಿಸುತ್ತಿದ್ದರು.
೨. ಏಕೀಕೃತ ಹಂತ (೧೯೩೦–೧೯೫೦)
ಈ ಹಂತವು ಸಮುದಾಯದಲ್ಲಿ ಹೆಚ್ಚಿನ ರಾಜಕೀಯ ಅರಿವನ್ನು ಕಂಡಿತು. ಜೊತೆಗೆ ಇದೇ ಅವಧಿಯಲ್ಲಿ ಈ ಹಂತವು ಒಕ್ಕಲುತನದ ಹಿನ್ನೆಲೆಯನ್ನು ತ್ಯಜಿಸಿ ಪಟ್ಟಣಗಳಲ್ಲಿ ಉದ್ಯೋಗಗಳನ್ನು ಅರಸಿಕೊಂಡು ಬರುವ ಶಿಕ್ಷಿತ ಮಧ್ಯಮ ವರ್ಗವನ್ನೂ ಸಹ ಕಂಡಿತು. ರಾಜಕೀಯ ಒತ್ತಡ ಹೇರುವ ಗುಂಪುಗಳ ಬೆಳವಣಿಗೆಯನ್ನು ಈ ಹಂತವು ಕಂಡಿತು. ಈ ಗುಂಪುಗಳು ರಾಜಕೀಯ ಅಧಿಕಾರವನ್ನು ಕಬಳಿಸಲು ಪ್ರಯತ್ನಿಸಿದವು.
೩. ವೈಯಕ್ತಿಕ ಹಂತ (೧೯೫೦ –           )
ಈ ಹಂತವು ಕೇವಲ ಸಮುದಾಯದ ಅಂತರಿಕ ಮಹತ್ವಾಕಾಂಕ್ಷೆಗಳನ್ನಷ್ಟೇ ಅಲ್ಲದೇ, ಉದಾರ ದೃಷ್ಟಿಯ ಆಧುನಿಕ ರಾಜಕೀಯ ಬೆಳವಣಿಗೆಯನ್ನು ಕಂಡಿತು. ಭಾಷಾಧಾರಿತ ರಾಜ್ಯದ ಏಕೀಕರಣವು ಈ ಸಮುದಾಯವನ್ನು ಒಂದುಗೂಡಿಸುವಲ್ಲಿ ಸಹಾಯ ಮಾಡಿತು. ಹೀಗೆ ಅವರು ಪ್ರಬಲ ಸಮುದಾಯಗಳಿಂದ ಮುಂದಾಳತ್ವವನ್ನು ಸೆಳೆದುಕೊಳ್ಳುವಲ್ಲಿ ಸಫಲರಾದರು.
ಹಿರೇಮಲ್ಲೂರ ಈಶ್ವರನ್ (ಬಸವಣ್ಣ ಹಾಗೂ ಲಿಂಗಾಯತ ಧರ್ಮ, ಕರ್ನಾಟಕ ವಿಶ್ವವಿದ್ಯಾಲಯ, ಧಾರವಾಡ, ೧೯೮೯) ಅವರು ಹೇಳುವಂತೆ ಬಸವಣ್ಣನವರು ಸ್ಥಾಪಿಸಿದ ಧರ್ಮವು ಪ್ರತಿಭಟನಾ ಪಂಥವೂ ಅಲ್ಲ, ಪರಿಷ್ಕರಣ ಧರ್ಮವೂ ಅಲ್ಲ, ಅದೊಂದು ಸ್ವತಂತ್ರ ವಾದ ಕ್ರಾಂತಿಕಾರಿ ಧರ್ಮ ಎಂಬ ವಾದವನ್ನು ಮಂಡಿಸಿದ್ದಾರೆ.
ಹೀಗೆ ೧೨ನೇ ಶತಮಾನದಲ್ಲಿ ಪ್ರಾರಂಭವಾದ ಈ ಮೌನಕ್ರಾಂತಿಯೂ ಇಂದು ಮೌನ ವಾಗಿ ಉಳಿದಿಲ್ಲ. ಅದು ಗಟ್ಟಿಯಾಗಿ ಕೂಗಿ ಹೇಳುತ್ತಿದೆ. ಆಧುನಿಕ ಶಿಕ್ಷಣ, ಆರ್ಥಿಕ ಸ್ವಾತಂತ್ರ್ಯ, ಹಾಗೂ ರಾಜಕೀಯ ಸಾಮರ್ಥ್ಯವನ್ನು ಪಡೆದ ಲಿಂಗಾಯತ ಸಮುದಾಯವು ಈಗ ತನ್ನದೇ ಆದ ಹೆಗ್ಗುರುತನ್ನು ಸ್ಥಾಪಿಸಿದೆ. ಈ ನಿಟ್ಟಿನಲ್ಲಿ  ಈಶ್ವರನ್ (೨:೧೯೮೩) ಅವರು ಹೇಳುವಂತೆ “ಲಿಂಗಾಯತರು ತಮ್ಮನ್ನು ತಾವು ಹಿಂದೂಗಳೆಂದು ಗುರುತಿಸಿಕೊಳ್ಳು ವುದಿಲ್ಲ. ಅವರ ಧರ್ಮವು ಹೆಚ್ಚು ಪ್ರಜಾಸತ್ತಾತ್ಮಕ ಆಧಾರದ ಮೇಲಿರುವ ಒಂದು ಸಮಷ್ಟಿ ಸಮೂದಾಯವಾಗಿದೆ. ಅಷ್ಟಾವರ್ಣ ಸಿದ್ಧಾಂತವೇ ಈ ಧರ್ಮದ ಶರೀರ; ಪಂಚಾಚಾರವೆಂಬ ಭಾವನೆಯೇ ಅದರ ಉಸಿರು; ಹಾಗೂ ಷಟಸ್ಥಲ ಮಾರ್ಗವೇ ಅದರ ಆತ್ಮವು” ಹೀಗೆ ಲಿಂಗಾಯತರು ಹಿಂದೂ ಸಮೂದಾಯದವರಲ್ಲ, ವೀರಶೈವ ಧರ್ಮವು ತನ್ನದೇ ಆದ ಬೇರೆ ಗುರುತನ್ನು ಸ್ಥಾಪಿಸಿರುವ ಧರ್ಮವಾಗಿದೆಯೆಂದು ಅವರು ತಮ್ಮ ವಾದವನ್ನು ಮಂಡಿಸಿದ್ದಾರೆ.
ಈ ವಾದವನ್ನು ಅನೇಕ ಚಿಂತಕರು ಹಾಗೂ ಇತಿಹಾಸಕಾರರು ವಿರೋಧಿಸಿ ವಿವಾದಕ್ಕೆಡೆ ಮಾಡಿದ್ದಾರೆ. ಇತ್ತೀಚೆಗೆ ಡಾ. ಚಿದಾನಂದಮೂರ್ತಿ (ಇಂಡಿಯನ್ ಎಕ್ಸ್‌ಪ್ರೆಸ್, ೧೦.೧೦. ೨೦೦೧) ಅವರು ಹೇಳುವಂತೆ ವೀರಶೈವ ಧರ್ಮವನ್ನು ಪ್ರತ್ಯೇಕವಾದ ಧರ್ಮವೆನ್ನುವುದು ತಪ್ಪು. ಈ ನಿಟ್ಟಿನಲ್ಲಿ ತಮ್ಮ ಸಂಶೋಧನೆಯ ಆಧಾರದ ಮೇಲೆ ಇನ್ನೂ ಒಂದು ಹೆಜ್ಜೆ ಮುಂದಕ್ಕೆ ಹೋಗಿ ವೀರಶೈವ ತತ್ವ ವಿಚಾರವು ಬಸವೇಶ್ವರರ ಜನ್ಮಕ್ಕಿಂತ ಮೊದಲೇ ಇತ್ತೆಂದು ತಿಳಿಸಿದ್ದಾರೆ. ಲಿಂಗಾಯತ ಸಮುದಾಯದ ಕೆಲವರು ಈ ವಾದವನ್ನು ಸಮ್ಮತಿಸಿದ್ದಾರೆ.
ಕೊನೆಯಲ್ಲಿ ಈ ವಿವಾದಾಸ್ಪದ ವಿಷಯವನ್ನು ಬದಿಗಿಡುತ್ತಾ, ಒಟ್ಟಿನಲ್ಲಿ ಹೇಳುವುದಾದರೆ ಬಸವೇಶ್ವರರದು ಒಂದು ಸಾಮಾಜಿಕ ಹಾಗೂ ಧಾರ್ಮಿಕ ಕ್ರಾಂತಿಯನ್ನು ಹುಟ್ಟು ಹಾಕಿದ ಒಬ್ಬ ಮಹಾನ್ ಕ್ರಾಂತಿಕಾರಿ ವ್ಯಕ್ತಿತ್ವ. ಕೆಲವು ಸಾಮಾಜಿಕ ಹಾಗೂ ಧಾರ್ಮಿಕ ಮೌಲ್ಯಗಳು ೧೨ನೇ ಶತಮಾನದಲ್ಲಿಯೇ ಪರಿಚಯಿಸಿದ್ದರೂ ಕೂಡ ಅವು ಇಂದಿಗೂ ಅತ್ಯಂತ ಆಧುನಿಕವೆನಿಸಿವೆ. ವಾಸ್ತವಿಕವಾಗಿ ಇದು ೧೨ನೇ ಶತಮಾನದಲ್ಲಿ ಪ್ರಾರಂಭವಾದ ಒಂದು ಆಧುನಿಕ ಕ್ರಾಂತಿಯಾಗಿದ್ದರೂ ಪ್ರಸ್ತುತ ಶತಮಾನದಲ್ಲಿ ಅದು ಸಂಪೂರ್ಣವಾಗಿ ಅರಳಿದೆ.

೧೦. ರಾವ್, ರಾಘವೇಂದ್ರ (೧೯೬೫) : ಲಿಂಗ್ವಿಸ್ಟಿಕ್ ಪಾಲಿಟಿಕ್ಸ್ ಆ್ಯಂಡ್ ದಿ ಕಾಂಗ್ರೆಸ್ ಪಾರ್ಟಿ ಇನ್ ಮೈಸೂರು ಸ್ಟೇಟ್ (೧೯೪೭-೫೬), ಪಿ.ಎಚ್.ಡಿ., ಥಿಸಿಸ್ ಸಬ್‌ಮಿಟೆಡ್ ಟು ಯುನಿವರ್ಸಿಟಿ ಆಫ್ ಟೊರೆಂಟೊ, ಕೆನಡಾ. (ಇಂಗ್ಲೀಷ್ ಆವೃತ್ತಿ).
೧೧. ಚೆಕ್ಕಿ, ಡಿ.ಎ. (೧೯೭೧) : ಮಾಡರ್ನೈಜೇಷನ್ ಆ್ಯಂಡ್ ಕಿನ್ ನೆಟ್‌ವರ್ಕ್, ಇ.ಜೆ. ಬ್ರಿಲ್, ಲೈಡನ್, ನೆದರ್‌ಲ್ಯಾಂಡ್ಸ್,  (ಇಂಗ್ಲೀಷ್ ಆವೃತ್ತಿ).
೧೨. ಲರ್ನರ್, ಡಿ. (೧೯೬೮) : “ಮಾಡರ್ನೈಜೇಷನ್”, ಅಮೇರಿಕನ್ ಎನ್‌ಸೈಕ್ಲೊಪಿಡಿಯ ಆಫ್ ಸೊಸಿಯಲ್ ಸೈನ್ಸಸ್, ವಾಲ್ಯೂಮ್ ೧೦, (ಇಂಗ್ಲೀಷ್ ಆವೃತ್ತಿ).
೧೩. ಮೂರ್, ಡಬ್ಲೂ.ಇ. (೧೯೭೫) : ಸೊಸಿಯಲ್ ಚೇಂಜ್, ಪ್ರೆಂಟೀಸ್ ಹಾಲ್, ಡೆಲ್ಲಿ, (ಇಂಗ್ಲೀಷ್ ಆವೃತ್ತಿ)



[1]      ಶ್ರೀ ಬಸವೇಶ್ವರರನ್ನು ‘ಬಸವಣ್ಣ’, ‘ಜಗಜ್ಯೋತಿ ಬಸವೇಶ್ವರ’ ಹೀಗೆ ಇನ್ನೂ ಅನೇಕ ಹೆಸರುಗಳಿಂದ ಕರೆಯಲಾಗುತ್ತದೆ.
[2]       ವೀರಶೈವ ಧರ್ಮದಲ್ಲಿ ಆತ್ಮ ಸಾಧನೆಯ ಭಕ್ತ, ಮಾಹೇಶ್ವರ, ಪ್ರಸಾದಿ, ಪ್ರಾಣಲಿಂಗಿ, ಶರಣ ಹಾಗೂ ಐಕ್ಯಗಳೆಂಬ ಆರು ಹಂತಗಳಿಗೆ ಷಟ್ಸ್ಥಲವೆನ್ನುವರು.
 
ಬಸವತತ್ವ : ಸಾಮಾಜಿಕ ಬದಲಾವಣೆ : ೯ ಮಠಗಳು ಹಾಗೂ ಆಧುನೀಕರಣ
ಧರ್ಮ ಸಮಾಜದಷ್ಟೇ ಪ್ರಾಚೀನತೆಯ ಪರಂಪರೆಯನ್ನು ಹೊಂದಿದೆ. ಯುಗ ಯುಗಾಂತರಗಳ ಕಾಲ ಧರ್ಮಗಳನ್ನು ನಂಬಿಕೆ ಮತ್ತು ಆಚರಣೆಗಳನ್ನು ಸಂಯೋಜಿಸಿ ನೀತಿ ನಿಯಮಗಳಿಂದ ಸತ್ಕಾರ್ಯ ಜೀವನ ಮಾದರಿಯನ್ನು ನಿರೂಪಿಸುವುದೇ ಧರ್ಮ. ಧರ್ಮವೆಂಬ ವಟವೃಕ್ಷ, ಭೂಮಿಯ ಭೂಮಿಕೆಯಿಂದ, ತತ್ವೆಂಬ ಸಾರದಿಂದ, ಕಾಂಡವೆಂಬ ನಾಯಕತ್ವದಿಂದ ಬೆಳೆದು, ಕೊಂಬೆರೆಂಬೆಗಳೆಂಬ ವ್ಯಾಪಕತೆಯಿಂದ ತನ್ನ ಹೂವು ಹಣ್ಣುಗಳೆಂಬ ಸಮಾಜೋ ಧಾರ್ಮಿಕ ಸೇವೆಗೆ ಸಮರ್ಪಣೆಗೊಳ್ಳುವುದು. ಮಠಗಳು ಧರ್ಮವನ್ನು ಸಂಘಟಿಸುವ  ಸಾಧನಗಳು.
ಮಠವೆಂದರೆ ಮೂಲತಃ ಮುನಿಗಳ ವಾಸಸ್ಥಾನವೆಂದರ್ಥ. ವೇದಗಳ ಕಾಲದಲ್ಲಿ ವನವಾಸಿಗಳಾಗಿದ್ದ ಋಷಿ ಮುನಿಗಳು ತಮ್ಮ ಆಶ್ರಮದಲ್ಲಿ ವಿದ್ಯಾರ್ಥಿಗಳಿಗಾಗಿ ಪರ್ಣ ಶಾಲೆಗಳನ್ನು ರಚಿಸಿ ವಿದ್ಯಾದಾನ ಮಾಡುತ್ತಿದ್ದ ‘ಗುರುಕುಲ’ವೆಂಬ ಪರ್ಯಾಯ ನಾಮವೇ ಮಠ. ಇದನ್ನು ಧಾರ್ಮಿಕ ಪಾಠಶಾಲೆ, ಕುಟೀರ, ತಪೋಭೂಮಿ, ಜ್ಞಾನಾನ್ವೇಷಣೆ ಕೇಂದ್ರ, ಆಶ್ರಮ, ಗುರುಮನೆ ಎಂದೂ ಕರೆಯಲಾಗಿದೆ. ಮಠಗಳು ಸಾಂಸ್ಕೃತಿಕ ಕೇಂದ್ರಗಳಾಗಿ, ತತ್ವದರ್ಶಿನಿ ಗಳಾಗಿ, ಸೇವಾ ನಿಯೋಜಿಕಗಳಾಗಿ, ಭಾವೈಕ್ಯ ಸಂಗಮಗಳಾಗಿ ಕಾರ್ಯನಿರ್ವಹಿಸಿವೆ. ಮಠಗಳು ಜನರನ್ನು ಸಂಘಟಿಸಿ ಅಲೌಕಿಕ ಪಾರಮಾರ್ಥಿಕ ಮೌಲ್ಯಗಳನ್ನು ಲೌಕಿಕ ಜೀವನ ಧರ್ಮದ ಸಾಮರಸ್ಯಕ್ಕೆ ಮೂಲ ಆಕರಗಳನ್ನು ಒದಗಿಸುವ ಸಾಧನಗಳಾಗಿದ್ದವು.
ಮಠಗಳ ಹಿನ್ನೆಲೆ
ಭಾರತೀಯ ಇತಿಹಾಸದಲ್ಲಿ ಕ್ರಿ.ಪೂ. ೫ನೇ ಶತಮಾನದಷ್ಟು ಪುರಾತನ ಕಾಲದಿಂದಲೇ ಗುರುಕುಲಗಳ ಅಸ್ತಿತ್ವವನ್ನು ಗುರುತಿಸಲಾಗಿದೆ. ರಾಮಯಣಗಳ ಕಾಲದಲ್ಲಿ ಅನೇಕ ಋಷಿ ಮುನಿಗಳ ಆಶ್ರಮಗಳು, ತಪೋಕೇಂದ್ರಗಳು ಕರ್ನಾಟಕದಲ್ಲಿದ್ದವು. ಬೌದ್ಧ ಧರ್ಮದ ನವೋದಯ ಕಾಲಕ್ಕೆ ಸನ್ಯಾಸಿ ಮಠಗಳನ್ನು ವಿಹಾರ ಅಥವಾ ಸಂಘ ಎಂದು ಕರೆಯುತ್ತಿದ್ದರು. ಮಠಗಳ ಇತಿಹಾಸವನ್ನು ಗುರುತಿಸುವಾಗ ಕ್ರಿ.ಶ. ೮ನೇ ಶತಮಾನವನ್ನು ಮಹತ್ವದ ಘಟ್ಟ ವೆಂದು ಗುರುತಿಸಲಾಗಿದೆ. ಈ ಕಾಲ ಬೌದ್ಧ ಮತ್ತು ಜೈನ ಧರ್ಮಗಳ ವಿರುದ್ಧ ಹಿಂದೂ ಧರ್ಮ ಪುನರುತ್ಥಾನಗೊಂಡ ಕಾಲ. ಆದಿ ಶಂಕರಾಚಾರ್ಯರು ಸುಧಾರಿತ ಹಿಂದೂ ಧರ್ಮಕ್ಕೆ ಸಂಘಟಿತ ರೂಪ ನೀಡಲು ಮಠಗಳನ್ನು ಸ್ಥಾಪಿಸಿದ ಕಾಲ. ಇವರಿಗಿಂತಲೂ ಹಿಂದೆ ಆಗಮ ಪ್ರಾಮಾಣ್ಯದ ರೀತ್ಯ ವೀರಶೈವ ಪಂಚಾಚಾರ್ಯ ಪೀಠಗಳಿದ್ದುದಾಗಿ ಪ್ರತಿಪಾದನೆಗಳಿವೆ. ವೀರಶೈವ ಧರ್ಮವು  ಶೈವಧರ್ಮದ ವಿಕಸಿತ ರೂಪ.
ಇದು ಕರ್ನಾಟಕದ ಪ್ರಮುಖ ಧರ್ಮಗಳಲ್ಲಿ ಒಂದು ಪ್ರಬಲ ಧರ್ಮ. ವೈದಿಕ ವಿರೋಧಿ ಚಿಂತನೆಗಳ ಹಿನ್ನೆಲೆಯಲ್ಲಿ ಪ್ರಾರಂಭವಾದ ಈ ಧರ್ಮವು ಶಿವಾಗಮಗಳ ತಳಹದಿಯ ಮೇಲೆ ನಿಂತಿದೆ. ವೀರಶೈವ ಮಠಗಳೂ ಕೂಡ ವೀರಶೈವ ಧರ್ಮದಷ್ಟೇ ಪ್ರಾಚೀನವಾದ ಇತಿಹಾಸ ವನ್ನು ಹೊಂದಿವೆ. ಭರತ ಖಂಡದಲ್ಲೇ ಬಹು ಪ್ರಾಚೀನ ಧರ್ಮಗಳಲ್ಲೊಂದಾದ ಶೈವ ಅಥವಾ ಲಾಕುಳ ಶೈವರಲ್ಲಿ ಮಠಗಳಿದ್ದುದಕ್ಕೆ ಸಾಕಷ್ಟು ಆಧಾರಗಳಿವೆ. ಶೈವ ಯತಿಗಳು ಬಹುದೊಡ್ಡ ದೇವಾಲಯಗಳ ನಿರ್ಮಾಣಕಾರರಾಗಿದ್ದರು. ಇವರು ದೇವಾಲಯಗಳಲ್ಲೇ ವಾಸಮಾಡುತ್ತಾ ಆಧ್ಯಾತ್ಮ ಸಾಧನೆಯ ಜೊತೆಗೆ ವಿದ್ಯಾಪ್ರಸಾರವನ್ನೂ ನಡೆಸುತ್ತಿದ್ದರು. ಕ್ರಿ.ಶ. ೬೦೩ರಲ್ಲಿ ಕರ್ನಾಟಕದ ಬಾದಾಮಿಯ ಮಹಾಕೂಟೇಶ್ವರ (ಮಕುಟೇಶ್ವರ) ಏಳನೇ ಶತಮಾನದ ವೇಳೆಗಾಗಲೇ ಅಸ್ತಿತ್ವದಲ್ಲಿದ್ದವು ಎಂಬುದನ್ನು ಕಪಟರಾಳ ಕೃಷ್ಟರಾಯರು ಅಭಿಪ್ರಾಯಪಟ್ಟಿದ್ದಾರೆ.
ವೀರಶೈವ ಮಠಗಳ ಉಗಮ
ವೀರಶೈವ ಮಠಗಳ ಉಗಮವನ್ನು ಕುರಿತು ಪ್ರಮುಖವಾಗಿ ಎರಡು ಬಗೆಯ ಅಭಿಪ್ರಾಯಗಳು ಪ್ರಚಲಿತವಾಗಿವೆ. ಮೊದಲನೆಯದು ಸಾಂಪ್ರದಾಯಿಕ ನಂಬಿಕೆಯ ಪ್ರಕಾರ ಐವರು ಆಚಾರ್ಯರಾದ ಪಂಚಾರ್ಯರು ಸ್ಥಾಪಿಸಿದ ಮಠಗಳೇ ಪಂಚಪೀಠಗಳಾದುವು. ಕಲಿಯುಗದ ಆರಂಭದಲ್ಲಿ ಅವತರಿಸಿದ ರೇವಣಸಿದ್ಧ, ಮರುಳಸಿದ್ಧ, ಪಂಡಿತಾರಾಧ್ಯ, ಏಕೋರಾಮ ಮತ್ತು ವಿಶ್ವಾರಾಧ್ಯರು ಅನುಕ್ರಮವಾಗಿ ಬಾಳೆಹಳ್ಳಿ, ಉಜ್ಜಯಿನಿ, ಶ್ರೀಶೈಲ, ಕೇದಾರ ಮತ್ತು ಕಾಶಿಗಳಲ್ಲಿ ಪವಿತ್ರ ಪೀಠಗಳನ್ನು ಸ್ಥಾಪಿಸಿದರೆಂದು ಹೇಳಲಾಗುತ್ತಿದೆ.
ಎರಡನೆಯದಾಗಿ ಐತಿಹಾಸಿಕವಾಗಿ ಕಲ್ಯಾಣ ಪಟ್ಟಣದಲ್ಲಿ ಕ್ರಿ.ಶ. ೧೧೫೬ರಲ್ಲಿ ಬಸವೇಶ್ವರಿಂದ ಸ್ಥಾಪಿಸಲ್ಪಟ್ಟ ಶೂನ್ಯ ಸಿಂಹಾಸನ ಪಟ್ಟ. ಇಂದಿನ ಸಾವಿರಾರು ವಿರಕ್ತ ಮಠಗಳಿಗೆ ಈ ಶೂನ್ಯ ಸಿಂಹಾಸನವೇ ಮೂಲಪೀಠವಾಗಿದೆ. ಇದನ್ನು ಚರಂತಿಪಟ್ಟವೆಂದೂ ಇದರ ಮೂಲ ಗುರು ಅಲ್ಲಮಪ್ರಭು. ಹೀಗೆ ಕಲ್ಯಾಣ ಪಟ್ಟಣದಲ್ಲಿ ಪ್ರಾರಂಭವಾದ ವಿರಕ್ತ ಪರಂಪರೆಯು ವಿಜಯನಗರದ ಪ್ರೌಢದೇವರಾಯನ ಕಾಲಕ್ಕೆ ನೂರೊಂದು ವಿರಕ್ತರಿಂದ ಮುಂದುವರೆಯಿತು. ಅನಂತರ ವಾಣಿಜ್ಯಪುರವೆಂದು ಹೆಸರಾಗಿದ್ದ ಹರದನಹಳ್ಳಿಯಲ್ಲಿ ಗೋಪಾಲ ಸಿದ್ಧೇಶ್ವರರು ಗುರುಪರಂಪರೆಯನ್ನು ನಿರ್ಮಾಣ ಮಾಡಿದರು. ಇವರ ಶಿಷ್ಯ ಪರಂಪರೆಯ ಧ್ರುವತಾರೆ ತೋಂಟದ ಸಿದ್ಧಲಿಂಗೇಶ್ವರರು. ಇವರಿಂದಲೇ ವೀರಶೈವ ಸಾಹಿತ್ಯ ಮತ್ತು ಸಂಸ್ಕೃತಿಗಳು ಪುನರುಜ್ಜೀವನಗೊಂಡು ನೆರೆಯ ರಾಜ್ಯಗಳಾದ ಮಹಾರಾಷ್ಟ್ರ ಆಂಧ್ರ ಮತ್ತು ತಮಿಳುನಾಡಿ ನಲ್ಲಿಯೂ ವ್ಯಾಪಕವಾಗಿ ಪ್ರಚಾರಗೊಂಡವು.
ಮಠಗಳ ಸ್ವರೂಪ
ಕ್ರಿ.ಶ. ೮ನೇ ಶಮಾನದಿಂದೀಚೆಗೆ ಮಠಗಳು ರಾಜಾಶ್ರಯ ಪಡೆದಿದ್ದವು. ಬಹಳಷ್ಟು ಮಠಗಳು ಶೈವ ಮಠಗಳಾಗಿದ್ದು ದೇವಾಲಯದ ಆವರಣದೊಳಗೆ ಘಟಿಕಾಸ್ಥಾನಗಳಾಗಿ ವಿದ್ಯಾಪ್ರಸಾರ ಮತ್ತು ಆಧ್ಯಾತ್ಮದ ಕಾರ್ಯಗಳನ್ನು ನಡೆಸುತ್ತಿದ್ದವು. ಈ ಸ್ಥಾನಾಚಾರ್ಯರು, ಯೋಧರನ್ನು ತರಬೇತುಗೊಳಿಸಿ ರಾಜರುಗಳಿಗೆ ಸಹಕರಿಸುತ್ತಿದ್ದರು. ಈ ಕಾರಣದಿಂದ ಇವರ ಸ್ಥಾನ ಅತ್ಯಂತ ಉನ್ನತವಾಗಿತ್ತು. ಈ ದೇವಾಲಯ ಮಠಗಳು ಏಕಕಾಲದಲ್ಲಿ ಸಮಾಜೋ ಧಾರ್ಮಿಕ ಸೇವಾ ಕ್ಷೇತ್ರಗಳಾಗಿ ಕಾರ್ಯನಿರ್ವಹಿಸಿದ್ದವು. ಕರ್ನಾಟಕದ ಲಕುಲೀಶ, ಪಾಶುಪಥ, ಕಾಳಾಮುಖ, ಕಾಪಾಲಿಕ ಶೈವ ಮುನಿಗಳು ಸ್ಥಾನಪತಿಗಳಾಗಿದ್ದ ಸಮಯದಲ್ಲಿ ದೇವಾಲಯಗಳನ್ನೆ ಮಠಗಳನ್ನಾಗಿ ಮಾತ್ರವಲ್ಲದೆ ಶ್ರೇಷ್ಠ ಧಾರ್ಮಿಕ ಮತ್ತು ಶೈಕ್ಷಣಿಕ ಕೇಂದ್ರಗಳನ್ನಾಗಿ ಮಾಡಿದ್ದರು. ಈ ಮಧ್ಯೆ ಬಸವಾದಿ ಪ್ರಮಥರ ಉತ್ಕರ್ಷದ ಫಲವಾಗಿ ಅನೇಕ ಲಕುಲೀಶ, ಕಾಳಾಮುಖಿ ಮಠಗಳು ವೀರಶೈವ ಮಠಗಳಾದುವು (ಬೆಳಗಾವಿಯ ಜಿಲ್ಲೆ) (ಪೂವಲ್ಲಿ ಹೂಲಿ). ವೀರಶೈವ ಪಂಥ ಬಸವ ಪೂರ್ವದಲ್ಲಿಯೂ ಇತ್ತು ಆದರೆ ಇದು ಸಂಘಟಿತ ಸ್ವರೂಪವನ್ನು ಪಡೆದದ್ದು ಬಸವಯುಗದಲ್ಲಿಯೇ. ಈ ಕಾರಣದಿಂದ ಈಗಿನ ವೀರಶೈವ ಜಂಗಮರಿಗೆ ಕಾಳಾಮುಖ ಗುರುಗಳೇ ಪೂರ್ವಜರು. ಹಾಗೆ ೧೩ನೇ ಶತಮಾನದಲ್ಲಿ ಹೊಯ್ಸಳರ ಆಸ್ಥಾನದಲ್ಲಿದ್ದು ಕರಣಿಕ ಹರಿಹರ ಹಾಗೂ ದಂಡ ನಾಯಕ ಕೆರೆಯ ಪದ್ಮರಸರು ನಡೆಸಿದ ವೀರಶೈವ ಧಾರ್ಮಿಕ ಕಾರ್ಯ ಸ್ತುತ್ಯರ್ಹವಾದದ್ದು. ಅನಂತರ ವಿಜಯನಗರ ಅರಸನಾಗಿದ್ದ ಪ್ರೌಢದೇವರಾಯ ಮತ್ತು ಆತನ ಅಮಾತ್ಯರುಗಳಾಗಿದ್ದ ಲಕ್ಕಣ ದಂಡೇಶ ಮತ್ತು ಜಕ್ಕಣಾರ್ಯರು ವೀರಶೈವ ಧರ್ಮ ಪ್ರಸಾರಕ್ಕಾಗಿ ನಡೆಸಿದ ಅಮೂಲ್ಯ ಸೇವೆ ಇತಿಹಾಸದಲ್ಲಿ ಕೇಳಿ ಕಂಡರಿಯದ ಬದಲಾವಣೆ ತಂದಿತು. ಇವರ ಪೋಷಣೆಯಲ್ಲಿದ್ದ ಕಲ್ಲುಮಠದ ಪ್ರಭುದೇವ, ಕರಸ್ಥಲದ ನಾಗಿದೇವ, ವೀರಣ್ಣೊಡೆಯ ಇವರೇ ಮೊದಲಾದ ನೂರೊಂದು ವಿರಕ್ತರ ಸಾರ್ಥಕ ಸೇವೆಯಿಂದ ವೀರಶೈವ ಧರ್ಮವು ಸಮೃದ್ಧವಾಗಿ ಬೆಳೆಯಿತು. ತದನಂತರ ರಾಜ ಮನ್ನಣೆ ದೊರೆತು ಸಾಮಂತರು, ಪಾಳೇಗಾರರು, ನಾಡಪ್ರಭುಗಳು ಗುರುಮಠಗಳ ಬೆಂಗಾವಲಾಗಿದ್ದರಿಂದ ವೀರಶೈವ ಧರ್ಮಪ್ರಸಾರದ ಪ್ರಗತಿ ಸುಲಭ ಸಾಧ್ಯವಾಯಿತು. ಶ್ರೀ ತೋಂಟದ ಸಿದ್ಧಲಿಂಗಯತಿಗಳು ಅನೇಕ ಪಾಳೇಗಾರರಿಗೆ ಮತ್ತು ನಾಡ ಪ್ರಭುಗಳಿಗೆ ಗುರುಗಳಾಗಿದ್ದರಿಂದ ಧರ್ಮ ವ್ಯಾಪಕವಾಗಿ ಹರಡಲು ಸಾಧ್ಯವಾಯಿತು. ಇದರ ಫಲವಾಗಿ ವೀರಶೈವ ಧಾರ್ಮಿಕ ಗ್ರಂಥಗಳ ಸಂಕಲನ, ಗುರು ವಿರಕ್ತರ ಸಂಘಟನೆ, ಮಠ ಮಾನ್ಯಗಳ ಸ್ಥಾಪನೆಯಿಂದ ವೀರಶೈವ ಧರ್ಮ ಹೆಚ್ಚು ಪ್ರವರ್ಧಮಾನ ಮುಟ್ಟಿತು. ಹಾಗೆ ಬಸವಣ್ಣನವರಂತೆ ಪವಾಡ ಮತ್ತು ಹೋರಾಟಗಳಿಂದ ವೀರಶೈವ ಧರ್ಮಪ್ರಸಾರ ನಡೆಸಿದ ಏಕಾಂತದ ರಾಮಯ್ಯನ ಕ್ರಾಂತಿಕಾರಕ ಸಂಘಟನಾ ಸಾಮರ್ಥ್ಯ ಏಕಮೇವವಾದದ್ದು.
ಮಠದ ಪ್ರಕಾರಗಳು
ವೀರಶೈವ ಮಠಗಳನ್ನು ಪ್ರಮುಖವಾಗಿ ಎರಡು ಪ್ರಕಾರಗಳಾಗಿ ವಿಂಗಡಿಸಬಹುದು. ಆಚಾರ್ಯ ಪೀಠಗಳು ಮತ್ತು ಗುರುವಿರಕ್ತರು ಎಂದು, ಪಂಚಪೀಠಗಳು, ಗುರುಪೀಠಗಳಾಗಿ ಪೀಠಾಚಾರ್ಯರು ಆಚಾರ್ಯರಾಗಿದ್ದರು. ವೀರಶೈವ ಗೋತ್ರ ಸೂತ್ರಗಳ ಹರಿಕಾರರೆಂದು ಇಂದಿಗೂ ಅನೇಕ ಜನ ನಂಬಿದ್ದಾರೆ. ಈ ಆಚಾರ್ಯರಿಂದ ಸ್ಥಾಪಿಸಲ್ಪಟ್ಟ ಪಂಚಪೀಠಗಳಲ್ಲಿ ಯಾವುದಾದರೊಂದು ಪೀಠಕ್ಕೆ ಸಂಬಂಧಿಸಿದ ಒಂದು ಮಠ ಪ್ರತಿಯೊಂದು ಗ್ರಾಮ ಇಲ್ಲವೆ ನಗರಗಳಲ್ಲಿ ಇದ್ದೇ ಇದೆ. ಪೀಠಾಧಿಪತಿಗಳು ತಮ್ಮ ಸೂತ್ರಿಕ ಶಿಷ್ಯರಾದ ಪಟ್ಟ, ಚರಂತಿ, ದೇಶಿಕ ಅಶೀಕರೆಂಬ ಮಹಂತಿನವರಿಂದ ಲಿಂಗವಂತ ಧರ್ಮೀಯರಿಗೆ ಅಗತ್ಯವಾದ ಧಾರ್ಮಿಕ ಆಚರಣೆಗಳನ್ನು ನಡೆಸಿಕೊಡುತ್ತಾರೆ. ಧರ್ಮ ರಕ್ಷಣೆಯ ಜೊತೆಗೆ ಅಧರ್ಮದಿಂದ ನಡೆಯು ವವರನ್ನು ಶಿಕ್ಷಿಸುವ ಅಧಿಕಾರವೂ ಇವರಿಗಿರುತ್ತಿತ್ತು. ಸಾಮಾನ್ಯವಾಗಿ ವಿರಕ್ತ ಮಠಗಳನ್ನು ಹೊರತುಪಡಿಸಿ ಉಳಿದೆಲ್ಲಾ ವೀರಶೈವ ಮಠಗಳು ಒಂದಿಲ್ಲೊಂದು ಪೀಠಗಳಿಗೆ ಶಾಖಾ ಮಠಗಳಾಗಿವೆ. ಪಂಚಪೀಠಾಧೀಶರಿಗೆ ಐದು ಉಪಾಚಾರ್ಯರ ವರ್ಗಗಳಿವೆ. ಇವು ಶ್ರಮ ವಿಭಜನೆಯ ಆಧಾರದ ಮೇಲೆ ವಿಭಾಗಿತವಾಗಿವೆ. ಇವುಗಳೆಂದರೆ ಮಠದಯ್ಯ (ಹಿರೇಮಠ), ಮಠಪತಿ ಗಣಾಚಾರ್ಯ, ಗಣಕುಮಾರ ಮತ್ತು ಸ್ಥಾವರಿಕ. ಪಂಚಾಚಾರ್ಯರಿಗೂ ಮತ್ತು ವೃತ್ಯಾಚಾರ್ಯರಿಗೂ ನಡುವೆ ಪಟ್ಟದ ದೇವರ ಮಠಗಳು ಬರುತ್ತವೆ. ಈ ಮಠಗಳು ೩೦ ರಿಂದ ೪೦ ಊರುಗಳಿಗೆ ಒಂದರಂತೆ ಮತ್ತು ದೊಡ್ಡ ಪಟ್ಟಣಗಳಿಗೆ ಒಂದರಂತೆ ಇವು ತಮಗೆ ನಿಗದಿಯಾದ ಪ್ರಾದೇಶಿಕ ಜನರ ಧಾರ್ಮಿಕ ಕಾರ್ಯಗಳ ನ್ಯಾಯ ನಿರ್ಣಯಗಳಿಗೆ ಅಧಿಕಾರ ಉಳ್ಳವರಾಗಿರುತ್ತಾರೆ. ಈ ಪಟ್ಟಾಧ್ಯಕ್ಷರಲ್ಲಿ ಎರಡು ಬಗೆ ಸ್ಥಿರಪಟ್ಟಾಧ್ಯಕ್ಷ ಮತ್ತು ಚರಪಟ್ಟಾಧ್ಯಕ್ಷ. ಈ ಪಟ್ಟಾಧ್ಯಕ್ಷರ ಕೆಳಗಿನ ಸ್ತರದಲ್ಲಿ ಮಠದಯ್ಯಗಳು ಪಟ್ಟಾಧ್ಯಕ್ಷರ ಪರವಾಗಿ ಪೌರೋಹಿತ್ಯ ನಡೆಸುತ್ತಾರೆ, ಇವರನ್ನು ಐಯ್ಯನವರೆಂದು ಕರೆಯುತ್ತಾರೆ. ಹಿರೇಮಠಸ್ಥರು ನಡೆಸುವ ಧಾರ್ಮಿಕ ಕಾರ್ಯಗಳಿಗೆ ಸಹಾಯಕರಾಗಿ ಮಠಪತಿ, (ಪೂಜೆ) ಗಣಾಚಾರಿ, (ಮಂತ್ರ ರಕ್ಷಕ) ಗಣ ಕುಮಾರ (ಪರಿಕರ) ಮತ್ತು ಸ್ಥಾವರಿಕ (ಪೂಜಾ ಸಾಮಾನು) ಕಾರ್ಯ ನಿರ್ವಹಿಸುವರು. ಹಾಗೆ ಊರಿನಲ್ಲಿ ಮಠದಯ್ಯನವರಿಗೆ ಧಾರ್ಮಿಕ ವಿಧಿ ನಡೆಸಲು ಸಹಾಯಕರಾಗಿ ಯಜಮಾನ, ಶೆಟ್ಟಿ, ಬಣಕಾರ ಮುಂತಾದವರು ಲಿಂಗವಂತರ ದಶವಿಧಿಗಳನ್ನೆ ಕರಾರು ವಾಕ್ಕಾಗಿ ಲಿಂಗಧಾರಣೆಯಿಂದ ಹಿಡಿದು ಅಂತ್ಯ ಸಂಸ್ಕಾರದವರೆಗೂ ನಡೆಸುತ್ತಾರೆ.
ಪೀಠಚಾರ್ಯರಿಗೆ ಪಟ್ಟಾಧಿಕಾರಿಗಳಿಗೆ ಗ್ರಾಮಗಳ ಧಾರ್ಮಿಕ ವೃತ್ತಾಂತಗಳನ್ನು ತಿಳಿಸಲು ಕಾಯಕದಯ್ಯಗಳನ್ನು ನಿಯಮಿಸಲಾಗಿತ್ತು. ಇವರನ್ನು ಪೀಠಾಧೀಶರ ಅಧೀನಕ್ಕೆ ಒಳಪಡಿಸ ಲಾಗಿತ್ತು. ಇವರಲ್ಲಿ ನಾಲ್ಕು ಬಗೆ ಅವುಗಳೆಂದರೆ ಘಂಟಿಕಾಯಕ, ಗದ್ದುಗೆ ಕಾಯಕ, ಕಂಬದ ಕಾಯಕ ಮತ್ತು ಮುಳ್ಳಾವಿಗೆ ಕಾಯಕ. ಇವರು ಲಿಂಗವಂತರನ್ನು ಸನ್ಮಾರ್ಗಿಗಳನ್ನಾಗಿ ಮಾಡಲು ಒತ್ತಡ, ಒತ್ತಾಯ ಮತ್ತು ಸತ್ಯಾಗ್ರಹಗಳನ್ನು ಉಗ್ರವಾಗಿ ನಡೆಸಿ ಸಮಾಜ ವ್ಯವಸ್ಥೆ ಕಾಪಾಡುವ ಪರಿವೀಕ್ಷಕರಂತೆ ಕಾರ್ಯ ನಿರ್ವಹಿಸುತ್ತಿದ್ದರು.
ಎರಡನೇ ಪ್ರಕಾರದ ಮಠಗಳು
ವಿರಕ್ತಮಠಗಳು ಇವರು ಸನ್ಯಾಸಿಗಳು ಸನ್ಯಾಸಾಶ್ರಮದ ದೀಕ್ಷೆ ಪಡೆದು ಸರ್ವಸಂಗ ಪರಿತ್ಯಾಗಿಗಳಾಗಿ ವೈರಾಗ್ಯ ಸಂಪನ್ನರಾದವರು. ಶ್ರೀ ಚೆನ್ನಬಸವಣ್ಣನವರ ಪ್ರಕಾರ “ಶ್ರೀ ಗುರುಶಿಷ್ಯಾನುಭವಿ ಪೂರ್ವಾಶ್ರಮವ ಕಳೆದು ಭಕ್ತನ ಮಾಡಿದ ಬಳಿಕ ಆ ಭಕ್ತ ಜಂಗಮ ನಾಗುತ್ತಾನೆ.” “ಗುರುವಿನ ಗುರು ಪರಮಗುರು ಜಂಗಮ” ಎಂಬ ವಚನಕಾರರ ಮಾತು ಜಂಗಮತ್ವದ ಹಿರಿಮೆಗೆ ಹಿಡಿದ ಕನ್ನಡಿಯಾಗಿದೆ. ಈ ವಿರಕ್ತ ಸ್ಥಾನ ಬಸವಾದಿ ಪ್ರಮಥರ ಕ್ರಾಂತಿಯ ಫಲವಾಗಿ ತನ್ನ ಅಸ್ಥಿತ್ವದ ಉನ್ನತಿಯನ್ನು ಪಡೆಯಿತು. ಇದನ್ನು ವಿರಕ್ತ ಸಮಯಾಚಾರವೆಂದೂ ಇದಕ್ಕೆ ಅಲ್ಲಮಪ್ರಭು ಹರಿಕಾರನೆಂದೂ ತಿಳಿಸಿದ್ದಾರೆ. ಅಲ್ಲಮ ಪ್ರಭುಗಳು ನಿರಾಬಾರಿ ಜಂಗಮರ ಲಕ್ಷಣಗಳನ್ನು ವಿವರಿಸುತ್ತಾ ಇವರು ಹೆಣ್ಣು, ಹೊನ್ನು, ಮಣ್ಣು, ಕೋಪ ಶಾಪವ, ಭ್ರಾಂತಿಯ ಬಿಟ್ಟು ಷಡುಲೋಭದ ರುಚಿ ಹಿಂಗಿ ಜಂಗಮ ವಾದಲ್ಲದೆ ಭವಹಿಂಗದು. ಶರಣರು ಗುರುತಿಸಿದಂತೆ ಜೀವ ಆತ್ಮಗಳ ಸಂಬಂಧವಾದ ಶೂನ್ಯ ವಸ್ತುವಿನ ಜ್ಞಾನವುಳ್ಳ ಮಹಾನುಭಾವಿಯೇ ಜಂಗಮ. ಹಾಗೆ ಇದನ್ನು ಶಿವಾನುಭವ “ಚರಂತಿ ಪಟ್ಟ”ವೆಂದೂ ಕರೆದಿದ್ದಾರೆ. ಈ ಪಟ್ಟದಲ್ಲಿ ತೋಂಟದ ಸಿದ್ಧಲಿಂಗೇಶ್ವರರು ಏಳು ನೂರು ಮಂದಿ ಚರಮೂರ್ತಿಗಳಿಗೆ (ಶಿಷ್ಯಗಣಂಗಳಿಗೆ) ಗುರುವಾಗಿದ್ದರು, (೭೦೦ ಬುಡಕಟ್ಟಿನ ಮಠಗಳು) ಈ ಏಳು ನೂರು ಬುಡಕಟ್ಟಿನ ಚರಮೂರ್ತಿಗಳ ಕರಸಂಜಾತರಾದ ಮೂರು ಸಾವಿರ ಮಂದಿ ವಿರಕ್ತ ಮಹೇಶ್ವರರಿದ್ದರು. ಇವರೆಲ್ಲರಿಗೂ ಶ್ರೀ ಸಿದ್ಧಲಿಂಗೇಶ್ವರರು ಜಗದ್ಗುರುಗಳಾಗಿದ್ದರು. ಈ ವಿರಕ್ತ ಪರಂಪರೆಯಲ್ಲಿ ಭಿನ್ನ ಬಗೆಯ ಸಮಯ ಭೇದಗಳು ಹುಟ್ಟಿಕೊಂಡವು. ಇವುಗಳೆಂದರೆ ಕೆಂಪಿನ ಸಮಯ (ಹುಮನಾಬಾದ್), ಕುಮಾರ ಸಮಯ (ಇಳಸೂರು (ಕೆಳದಿ), ಸಂಪಾದನೆ ಸಮಯ (ಹಾಗಲವಾಡಿ), ಚಿಲಾ ಸಮಯ (ಡಂಬಳ) ಮತ್ತು ಮುರಿಗಾ ಸಮಯ (ಚಿತ್ರದುರ್ಗ), ಮುರಿಗಾ ಶಾಂತವೀರ ಸ್ವಾಮಿಗಳ ಐವರು ಶಿಷ್ಯರಲ್ಲಿ ಪರಸ್ಪರ ಭಿನ್ನಾಭಿಪ್ರಾಯ ಬಂದು ಅವರ ಹೆಸರಿನ ಸಮಯ ಭೇದಗಳಿಗೆ ಕಾರಣ ರಾದರು.
ಮಠಾಧಿಕಾರಿಯಾಗುವವರ ಗುಣಲಕ್ಷಣಗಳನ್ನು ವಿವರಿಸುತ್ತಾ ಇಂದ್ರಿಯನಿಗ್ರಹ, ಸತ್ಯಶುದ್ಧ ಮನಸ್ಕ, ಶಿವಾನುಭವಶಾಸ್ತ್ರ ವಿಶಾರದ, ಸನ್ಮಾರ್ಗ ಸದ್ಭಾವ ಸತ್ಕುಲ ಪ್ರಸೂತ ಲಿಂಗಜಂಗಮ ಪೂಜಾನಿರತ, ಸಲಕ್ಷಣ, ಬುದ್ದಿಶಾಲಿಯಾಗಿರಬೇಕೆಂದು ತಿಳಿಸಿದ್ದಾರೆ.
ಗುರುವಿರಕ್ತ-ಪೀಠಾಧಿಕಾರಿಗಳ ನಡುವೆ ಉಡುಗೆ-ತೊಡೆಗೆ ಆಚಾರ-ವಿಚಾರ ಮತ್ತು ಷಟ್‌ಸ್ಥಲ ಮಾರ್ಗದಲ್ಲಿ ಸಾಮ್ಯಗಳು ಕಂಡು ಬರುತ್ತವೆಯಾದರೂ ಗೋತ್ರ ಸೂತ್ರಾಧಿ ಮೂಲಕ್ರಿಯಾಚರಣಿ ಸಂಬಂಧವಾಗಿ ಸಾಕಷ್ಟು ಭಿನ್ನತೆಗಳು ಕಂಡು ಬರುತ್ತದೆ. ಪೀಠಾಧಿಕಾರಿ ಗಳು ಕ್ರಿಯಾಪ್ರಧಾನ ಮಾರ್ಗ ಆದರೆ ವಿರಕ್ತವರ್ಗದವರು ಜ್ಞಾನ ಪ್ರಧಾನಮಾರ್ಗ ಆಶ್ರಮ ವರ್ಗದ ಗುರುವರ್ಗದವರ ಮಠಗಳು ಸಾಮಾನ್ಯವಾಗಿ ಊರಿನ ಮಧ್ಯೆ ಇದ್ದು, ಇವು ಸಾಮಾನ್ಯ ಜನಗಳ ಧರ್ಮಾವಶ್ಯಕವಾದ ಲಿಂಗದೀಕ್ಷೆ ಜನನ, ಮರಣ, ಮದುವೆ, ಹಬ್ಬ, ಆಚರಣೆಗಳಿಗೆ ಪೌರೋಹಿತ್ಯ ನಡೆಸುತ್ತವೆ. ಜೀವನ ಸನ್ಮಾರ್ಗ ಮೂಲಕ ಮೋಕ್ಷವನ್ನು ದಯಪಾಲಿಸುತ್ತವೆ. (ಕಿರೀಟ, ಪಲ್ಲಕ್ಕಿ, ಭೋಗ  ಭಾಗ್ಯ ಆಡಂಬರಗಳುಂಟು-ಸಿದ್ಧಾಂತ ಶಿಖಾಮಣಿ ಶ್ರೀಕರಬಾಷ್ಯ ಶಿವಾಗಮಗಳು)
ಆದರೆ ಆಶ್ರಮಾತೀತರಾದ ವಿರಕ್ತವರ್ಗದವರು ಸಾಮಾನ್ಯವಾಗಿ ಊರ ಹೊರಗಿರುತ್ತಾರೆ ಇವರು ಭಕ್ತರ ದಶವಿಧಿಗಳನ್ನೆ ಮತ್ತು ಪೌರೋಹಿತ್ಯ ನಡೆಸುವ ಹಾಗಿಲ್ಲ. ಇವರು ಬಸವಪಥ  ಮಾರ್ಗಾನುಯಾಯಿಗಳು, ಇವರು ಸಂಚಾರಿಗಳಾಗಿ ಜ್ಞಾನ ಸಂಪಾದನೆಯ ಮೋಕ್ಷ ಪಡೆಯುವ ಉದ್ದೇಶ ಹೊಂದಿದ್ದಾರೆ. ವೀರಶೈವ ಧರ್ಮದಲ್ಲಿ ಗುರುಗಳ ಸ್ಥಾನ ಪವಿತ್ರವಾದುದು ಮತ್ತು ಪ್ರಭುತ್ವದಿಂದ ಕೂಡಿತ್ತು.
ಆಧುನೀಕರಣ
ಇದು ನವೀನ, ಹೊಸತು, ನಾಗರಿಕತೆ, ಸಂಪ್ರದಾಯವಲ್ಲದ ಜೀವನಪದ್ಧತಿಗಳು, ಮಾದರಿಗಳು ಎಂಬುದನ್ನು ನಿವೇದಿಸುತ್ತದೆ. ಮತಧರ್ಮದ ವಿಷಯದಲ್ಲಿ ಆಚರಣೆ, ನಂಬಿಕೆ ಮತ್ತು ಪದ್ಧತಿಗಳಲ್ಲಿ-ಹೊಸ ಹೊಂದಾಣಿಕೆಯ ಉತ್ಕರ್ಷತೆಯ ವ್ಯವಸ್ಥೆಯನ್ನು ನಿವೇದಿಸುವು ದಾಗಿದೆ. ಮಠಗಳ ಆಧುನೀಕರಣ ಎಂಬ ಕಲ್ಪನೆಯಲ್ಲಿ ಮಠಗಳ ರಚನೆ, ಸಂಘಟನೆ, ನಂಬಿಕೆ, ಆಚರಣೆ ಮತ್ತು ನಿವೇದಿತ ನಡವಳಿಕೆಗಳಲ್ಲಿ ಹೊಸತನ್ನು ಮೂಡಿಸುವುದೇ ಆಧುನೀಕರಣ ವೆನ್ನಬಹುದು. ಈ ಪ್ರಕ್ರಿಯೆಯು ವಿಜ್ಞಾನ, ತಂತ್ರಜ್ಞಾನ, ಕೈಗಾರಿಕೀಕರಣ, ನಗರೀಕರಣ, ಪರಸಂಸ್ಕೃತಿಯ ಪ್ರಭಾವವು ವ್ಯಕ್ತಿಯ ಜೀವನ ಶೈಲಿಯ ಬದಲಾವಣೆಯನ್ನು ಉಂಟು ಮಾಡಿದೆ. ಹೊಸ ತತ್ವಗಳ ಪ್ರಭಾವದಿಂದ ಸಂಸ್ಥೆಗಳಲ್ಲಿ ಬದಲಾವಣೆಗಳಾಗಿ ಸಮುದಾಯ ದಲ್ಲಿನ ಜೀವನ ಮಾದರಿಗಳು, ಪದ್ಧತಿಗಳು, ಆಚರಣೆಗಳು ಮತ್ತು ನಂಬಿಕೆಗಳಲ್ಲಿ ತೀವ್ರ ಬದಲಾವಣೆಗಳುಂಟಾಗಿವೆ. ಹಾಗೆ ಇವುಗಳ ಪರಿಣಾಮದಿಂದ ಮತಧರ್ಮದ ತತ್ವಗಳ ಅನುಸರಣೆ, ಆಚರಣೆ ಮತ್ತು ನಂಬಿಕೆಗಳಲ್ಲೂ ಅಗಾಧ ಬದಲಾವಣೆಯನ್ನುಂಟುಮಾಡಿವೆ. ಮಠಗಳ ಆಧುನೀಕರಣ ಕಲ್ಪನೆಯಲ್ಲಿ ಮಠಗಳ ಸಂಘಟನಾ ಸ್ವರೂಪ, ಆಚರಣೆ ನಂಬಿಕೆ ಮತ್ತು ಉದ್ದೇಶಗಳಲ್ಲಿ ಉಂಟಾದ ಚಲನಶೀಲತೆಯನ್ನು ವಿಶ್ಲೇಷಿಸಲಾಗಿದೆ. ಪ್ರಸ್ತುತ ಸಮಾಜದ ಯಾವುದೇ ಅಂಶವನ್ನು ಅಧ್ಯಯನ ಅದರ ಚಲನಶೀಲತೆಯ ಅಧ್ಯಯನವೇ ಆಗಿದೆ.
ಸಂಘಟನಾ ಸ್ವರೂಪ
ವೀರಶೈವ ಧರ್ಮದ ಪ್ರಾರಂಭದಿಂದಲೂ ಮೂಲಮಠಗಳು ಏಣಿಶ್ರೇಣಿಕೃತ ಮಠ, ಶಾಖಾಮಠಗಳನ್ನು ಮತ್ತು ಊರ ಮಠಗಳನ್ನು ಹೊಂದಿ ಕಾಯಕದಯ್ಯಗಳ ಮುಖೇನ ಲಿಂಗವಂತರ ಆಚಾರ-ವಿಚಾರಗಳ ಅನುಷ್ಠಾನವನ್ನು ನಿರ್ವಹಿಸುತ್ತಿದ್ದವು. ಇಂದಿಗೂ ಕರ್ನಾಟಕದ ವಿವಿಧ ಊರುಗಳಲ್ಲಿ ಪಟ್ಟಣಗಳಲ್ಲಿರುವ ಮಠಗಳು ಮೂಲಮಠಗಳ ಶಾಖಾ ಮಠಗಳಿವೆ. ಇವು ಜನಸಮುದಾಯದ ಮಧ್ಯೆ ಇದ್ದು ಸಾಮಾನ್ಯ ಜನರ ದಶವಿಧಿಗಳಾದ ಲಿಂಗಧಾರಣೆಯಿಂದ ಅಂತ್ಯ ಸಂಸ್ಕಾರದವರೆಗೆ ನಿರ್ವಹಿಸುವ ಹೊಣೆಯನ್ನು ಹೊತ್ತಿದ್ದವು. ಈ ಕಾರಣದಿಂದ ಮೂಲ ಮಠಗಳು ವ್ಯವಸ್ಥಿತ ಸಂಘಟನೆಯನ್ನು ವೀರಶೈವಧರ್ಮಕ್ಕೆ ಒದಗಿಸಿದ್ದವು. ಜನಸಾಮಾನ್ಯರು ಲಿಂಗವಂತ ಧರ್ಮದ ನಂಬಿಕೆ ಮತ್ತು ಆಚಾರಗಳನ್ನು ಚಾಚೂ ತಪ್ಪದೆ ಅನುಸರಿಸುವ ನಿಷ್ಠ ನೇಮವನ್ನು ಮನದಲ್ಲಿ ಉಂಟುಮಾಡಿದ್ದರು. ಜಂಗಮ ಮಠಗಳು ಪ್ರಾರಂಭದಲ್ಲಿ ಜನಪ್ರಿಯ ಧೋರಣೆಗಳನ್ನು ಹೊಂದದೆ ಊರ ಹೊರಗೆ ತಮ್ಮ ಮಠಗಳನ್ನೆ ಹೊಂದಿದ್ದರು. ಆದರೆ ಆಧುನೀಕರಣ ಪ್ರಭಾವದಿಂದಾಗಿ ಅನೇಕ ಬದಲಾವಣೆ ಗಳು ಉಂಟಾದವು. ತೀವ್ರತರವಾಗಿ ಜನಸಂಖ್ಯೆ ಹೆಚ್ಚಾದಂತೆ ವೃತ್ತಿ ಸ್ಥಿತ್ಯಂತರಗಳು, ನಗರೀಕರಣ, ಕೈಗಾರೀಕರಣ, ನೂತನ ಶಿಕ್ಷಣ ಪದ್ಧತಿಗಳು ಹೊಸ ಜೀವನ ವ್ಯವಸ್ಥೆಗಳನ್ನು ಉಂಟು ಮಾಡಿದವು. ಈ ಕಾರಣದಿಂದ ವ್ಯಕ್ತಿಗಳು ಮತ ಸಮೂಹ ಸಮಭಾವನೆಗಳಿಂದ ದೂರ ಸರಿದು ವೈಯಕ್ತಿಕ ಸ್ವಾತಂತ್ರ್ಯವನ್ನು ಹೆಚ್ಚು ಹೊಂದುವ ಅಭಿಲಾಷೆ ಹೊಂದಿದವ ರಾದರು. ಇದರಿಂದ ಮತ ನಂಬಿಕೆಯ ಆಚರಣೆಗಳಲ್ಲಿ ಅನೇಕ ಬದಲಾವಣೆ ಉಂಟಾದವು. ಸರಕಾರವು ಹೊಸ ಕಾಯಿದೆಗಳನ್ನು ಸಮಾಜದ ಮೇಲೆ ಪ್ರಭಾವಿಸಿತು. ಹಾಗೆ ಶಿಕ್ಷಣ ಹಿಂದಿನ ಅಂಧನಂಬಿಕೆಗಳನ್ನು ಪುರಾಣಕಲ್ಪಿತ ಭಾವನೆಗಳನ್ನು ತೊಡೆದು ಹಾಕಿತು. ಇವುಗಳ ಪ್ರಭಾವ ದಿಂದಾಗಿ ಮಠಗಳಲ್ಲಿ ಧರ್ಮಪ್ರಭುತ್ವ ಕ್ಷೀಣಿಸಿತು. ಹಾಗೆಯೇ ಮಠಗಳ ಅಂತಸ್ತುಗಳಲ್ಲಿ ಏರುಪೇರಾಯಿತು. ಪೀಠಗಳು ಕ್ಷೀಣಿಸಿ ಕೇವಲ ಸಾಂಕೇತಿಕ ಧರ್ಮ ವಿಧಿ ಆಚರಣಾ ಕೇಂದ್ರ ಗಳಾದವು. ಇತ್ತೀಚಿನ ಸಾರಿಗೆ ಸಂಪರ್ಕ ಸಂವಹನ ಸಾಧನಗಳು ವಿಶ್ವವನ್ನೆ ಚಿಕ್ಕದಾಗಿಸಿದವು. ಇವುಗಳಿಗೆ ಸಮಾನಾಂತರವಾಗಿ ಧಾರ್ಮಿಕ ಮತ್ತು ಜಾತಿಯ ಭಾವನೆಗಳು ವ್ಯಾಪಕವಾಗಿ ಹರಡಿದವು. ಎಲ್ಲಾ ಧರ್ಮ ಜಾತಿ, ಉಪಜಾತಿಗಳು ತಮ್ಮ ತಮ್ಮ ಸಂಘಟನೆಯನ್ನು ಸಂಕುಚಿತ ಭಾವನೆಗಳಿಂದ ಲಂಬಾಂತರ ಜಾತಿ, ಉಪಜಾತಿಗಳ ಸಂಘಟನೆ ಹೆಚ್ಚು ವ್ಯಾಪಕ ವಾದುವು. ಜನರ ಸಂಕುಚಿತ ಉಪಜಾತಿಗಳ ಭಾವನೆಗಳು ಸಮಗ್ರ ಲಿಂಗವಂತರ  ಭಾವನೆಗಳಿಗೆ ಆಘಾತ ಉಂಟುಮಾಡಿದವು. ಇದರಿಂದ ಮೂಲಮಠಗಳು ಮತ್ತು ಶಾಖಾಮಠಗಳು ಸಂಬಂಧವನ್ನು ಕಡಿದುಕೊಂಡವು. ಹೊಸ ಆಸ್ತಿಯ ಕಾಯಿದೆಗಳು ಬಂದ ಹಾಗೆಲ್ಲಾ ಮಠಮಾನ್ಯ ವ್ಯಕ್ತಿಗಳ ಸೊತ್ತಾಯಿತು, ಮಠಗಳು ಸಂಪನ್ಮೂಲಗಳಿಲ್ಲದೆ ಕ್ಷೀಣಿಸ ತೊಡಗಿದವು. ಇದರಿಂದ ಮಠಗಳೂ ಆಸ್ತಿ ವಿವಾದಕ್ಕೆ ಒಳಗಾದವು. ಹಾಗೆ ಮಠಗಳ ಪಟ್ಟ, ಪದವಿಗಳಲ್ಲಿ ಸಂಘರ್ಷ ಹೆಚ್ಚಾದವು. ಹಲವು ಮಠಗಳ ಆಸ್ತಿ ಪಟ್ಟ ಮತ್ತು ಪದವಿಗಳ ವ್ಯಾಜ್ಯಗಳು ನ್ಯಾಯಾಲಯದ ಮೆಟ್ಟಿಲು ಹತ್ತಿದವು. ವ್ಯಕ್ತಿ ವ್ಯಕ್ತಿಗಳಲ್ಲಿ ಧಾರ್ಮಿಕ ಭಾವನೆ ಗಳು ಆಧುನೀಕರಣದಿಂದ ಬದಲಾದುವು. ಇದರಿಂದ ಊರುಗಳಲ್ಲಿದ್ದ ಮಠ, ಯಜಮಾನ, ಶೆಟ್ಟಿ, ಬಣಕಾರ ಮುಂತಾದವರ ಪಾತ್ರ ಶಕ್ತಿಹೀನವಾದುವು. ಇವು ಕೇವಲ ವೈದಿಕ ಆಚರಣೆ ಗಳನ್ನು ಸಾಂಕೇತಿಕವಾಗಿ ನಿರ್ವಹಿಸುವ ಕೇಂದ್ರಗಳಾದುವು.
ಮೂಲ ಮಠಗಳು ಮೂಲೆಗುಂಪಾದ ಮೇಲೆ ಜಂಗಮ ಮಠಗಳು ಹೊಸ ಬದಲಾವಣೆಗೆ ಹೊಂದಾಣಿಕೆ ಮಾಡಿಕೊಂಡು ಜನರ ಹೊಸ ಆವಶ್ಯಕ ಆಶೋತ್ತರಗಳತ್ತ ಗಮನಹರಿಸಿದವು. ಇದರಿಂದ ವಿರಕ್ತ ಜಂಗಮ ಮಠಗಳು ಪ್ರಧಾನವಾದುವು. ಹಿಂದೆ ಜಂಗಮ ಮಠಗಳು ಜನಗಳಿಂದ ದೂರವಿದ್ದು ಅಲೌಕಿಕ ಪಾರಮಾರ್ಥಿಕ ವೈರಾಗ್ಯ ಪ್ರಧಾನವಾಗಿದ್ದವು. ಆದರೆ ಬದಲಾವಣೆ ಹೊಂದಿ ಜನಪ್ರಿಯ ಸೇವಾ ಕಾರ್ಯಗಳಿಂದ ಜನರನ್ನು ಆಕರ್ಷಿಸಿ ಸಂಘಟಿ ಸಿದವು. ಜಂಗಮ ಮಠಗಳು ತಮ್ಮ ತಮ್ಮ ಉಪಜಾತಿಯ ಸಂಘಟನೆಯನ್ನು ವ್ಯವಸ್ಥಿತವಾಗಿ ಮಾಡಿದವಲ್ಲದೆ, ತಮ್ಮ ತಮ್ಮ ಸದಸ್ಯರಿಗೆ ಉಪಯೋಗವಾಗುವಂತಹ ವಿದ್ಯಾ ಸಂಸ್ಥೆಗಳನ್ನು ವಿದ್ಯಾರ್ಥಿನಿಲಯಗಳನ್ನು ಪ್ರಾರಂಭಿಸಿದುವು. ಜಂಗಮ ಮಠಗಳು ಬಸವಪಥ ಮಾರ್ಗಗಳಾಗಿ ಕನ್ನಡ ಪರ ಒಲವನ್ನು ಹೊಂದಿದ್ದವು. ಆದರೆ ಹೊಸ ಸಮಾಜದಲ್ಲಿ ಉನ್ನತ ಅಂತಸ್ತು ಪಡೆಯುವ ಸ್ಪರ್ಧಾತ್ಮಕ ಭಾವನೆಯಿಂದ ಸಂಸ್ಕೃತ ಪಾಠಶಾಲೆಗಳನ್ನು ತೆರೆದರು ಮತ್ತು ವೈದಿಕ ಆಚರಣೆಯನ್ನು ಅನುಸರಿಸಲು ತೊಡಗಿದವು. ಹೊಸ ವಿರಕ್ತ ಮಠಗಳು ಸಮಾಜ ಮುಖಿ ಕಾರ್ಯಕ್ರಮಗಳನ್ನು ಲೌಕಿಕ ಪ್ರಗತಿಗೆ ತಮ್ಮ ಜನರಲ್ಲಿ ಅನುಷ್ಠಾನಗೊಳಿಸಿದರು. ಇದರಿಂದ ವಿರಕ್ತ ಮಠಗಳು ಶಾಖಾ ಮಠಗಳನ್ನೇ ವೃದ್ದಿಸಿ ಸಂಘಟನೆಯನ್ನು ಹೆಚ್ಚಿಸಿ ಕೊಂಡವು. ಇತ್ತೀಚಿನ ದಿನಗಳಲ್ಲಿ ಜಂಗಮ ಮಠಗಳು ಪ್ರಧಾನವಾಗಿ ಹೆಚ್ಚು ಶ್ರೀಮಂತ ವಾದವು. ಜನರೂ ತಮ್ಮ ತಮ್ಮ ಮಠಗಳ ಅಭಿವೃದ್ದಿಗೆ ಸೇವೆಯ ಬಂಡವಾಳವನ್ನು ಹಾಕಿ ಹೆಚ್ಚು ಪ್ರತಿಫಲ ಪಡೆಯುವ ವ್ಯಾವಹಾರಿಕ ಭಾವನೆ ಹೊಂದಿರುವುದು ಆಧುನೀಕರಣದ ಸಂಕೇತ. ಜಾತಿ, ಜಾತಿಯನ್ನು ಒಡೆದು ಆಳುವ ನೀತಿಯನ್ನು ರಾಜಕಾರಣಿಗಳು ತಮ್ಮ ಸ್ವಾರ್ಥಕ್ಕೆ ಹೆಚ್ಚು ಬಳಸಿಕೊಂಡರು. ಈ ಪರಿಣಾಮಕಾರಿ ಬದಲಾವಣೆಯಿಂದ ಜಂಗಮ ಮಠಗಳು ವೈರಾಗ್ಯಕ್ಕೆ ವಿರುದ್ಧವಾಗಿ ಲೌಕಿಕ ಆಡಂಬರ, ಘನತೆ ಸ್ಥಾನ ಪಡೆಯುವ ಹಂಬಲದ ಸ್ಪರ್ಧಾತ್ಮಕ ಭಾವನೆಯನ್ನು ಹೊಂದಲು ಸಾಧ್ಯವಾಯಿತು. ಹಳೆಯ ಸಮಗ್ರ ಸಮುದಾಯದ ಭಾವನೆಗೆ ಭಿನ್ನವಾಗಿ ಸಂಕುಚಿತ ಉಪಜಾತಿಗಳ ಸಂಘಟನೆಗಳು ಹೆಚ್ಚು ಪ್ರಧಾನವಾದುವು. ಈ ಬದಲಾವಣೆಯು ಕುಲ, ಉಪಜಾತಿಗಳ ವಿಚ್ಛಿದ್ರಕಾರಿ ಮನೋಭಾವವನ್ನು ಹೆಚ್ಚು ಮಾಡಿತು. ಈ ದೆಸೆಯಲ್ಲಿ ಹಿಂದೂಗಳ ವಿವಿಧತೆಯಲ್ಲಿ ಏಕತೆಯನ್ನು ಉಂಟುಮಾಡುವುದು ಎಷ್ಟು ದುಸ್ತರವೋ ವೀರಶೈವರಲ್ಲೂ ಐಕ್ಯತೆ ಉಂಟು ಮಾಡುವುದು ಅಷ್ಟೇ ದುಸ್ತರ ವಾಯಿತು. ಸ್ಥಾವರಕ್ಕಳಿವುಂಟು ಜಂಗಮಕ್ಕಳಿವಿಲ್ಲ ಎಂಬ ವಚನಕಾರರ ಅಭಿಪ್ರಾಯ ಅನೇಕ ಶತಮಾನಗಳು ಕಳೆದ ಮೇಲೆ ಸತ್ಯವಾದರೂ ವ್ಯತಿರಿಕ್ತ ಸತ್ಯವಾಯಿತು.
ನಂಬಿಕೆ ಮತ್ತು ಆಚಾರಗಳು
ವಿಜ್ಞಾನ, ತಂತ್ರಜ್ಞಾನ ಮತ್ತು ಹೊಸ ಶಿಕ್ಷಣಪದ್ಧತಿಗಳು ಧರ್ಮದ ಹಲವಾರು ನಂಬಿಕೆಗಳನ್ನು ಹುಸಿ ಮಾಡಿದವು. ವೀರಶೈವರಲ್ಲೂ ಪವಾಡಗಳು, ಅಂಧನಂಬಿಕೆಗಳು ಇದ್ದವು. ಇವುಗಳಲ್ಲಿ ಬದಲಾವಣೆ ಉಂಟಾಗಿದೆ. ಸಮಾಜದಲ್ಲಿ ಬದಲಾದ ವೃತ್ತಿ, ಕುಟುಂಬ, ಆಚಾರ, ವಿಚಾರಗಳಿಗನುಗುಣವಾಗಿ ಧಾರ್ಮಿಕ ರೀತಿನೀತಿಗಳು ಮಡಿ ಮೈಲಿಗೆಗಳು ನಿರ್ಬಂಧ ಗಳು ಬದಲಾವಣೆ ಪಡೆದುಕೊಂಡವು. ಆಧುನಿಕ ಸಮಾಜದ ಲಿಂಗವಂತರನ್ನು ಆಚಾರ ನಿಷ್ಠ ಭಾವನೆಯಿಂದ ಮೂರು ಭಾಗಗಳನ್ನಾಗಿ ವಿಭಾಗಿಸಿದ್ದಾರೆ. ಅವುಗಳೆಂದರೆ ವಿಶೇಷ, ನಿರಾಬಾರಿ ಮತ್ತು ಸಾಮಾನ್ಯ ವೀರಶೈವರೆಂದು, ಅಂದರೆ ತತ್ವಾನುಯಾಯಿಗಳು, ವೈರಾಗ್ಯ ಹೊಂದಿದ ಸನ್ಯಾಸಿಗಳು ಮತ್ತು ಲಿಂಗಧಾರಣೆ, ಲಿಂಗಪೂಜೆ ಭಸ್ಮಧಾರಣೆ ಹೊಂದಿದವರೆಂದು ತೀರ್ಮಾನಿಸಲಾಗಿದೆ. ವೀರಶೈವ ಧರ್ಮವು ಕಾಲಕಾಲಕ್ಕೆ ಹಿಂದೂ ಧರ್ಮ ಕೆಳಜಾತಿಯ ಜನರು ಧಾರ್ಮಿಕ ಸ್ವಾತಂತ್ರ್ಯಕ್ಕೆ ಮತ್ತು ಸಮಾನ ಅವಕಾಶಗಳನ್ನು ಅರಸಿ ಮತಾಂತರಗೊಂಡ ಜಾತಿ ಸಮುಚ್ಚಯದಿಂದ ಕೂಡಿದೆ. ಇದರಿಂದ ಈ ಸಾಮಾನ್ಯ ವೀರಶೈವರ ಆಚರಣೆಗಳು ಲಿಂಗಧಾರಣೆ, ಲಿಂಗಪೂಜೆ ಮತ್ತು ಭಸ್ಮಧಾರಣೆಗೆ ಮಾತ್ರ ಸೀಮಿತವಾಯಿತು. ಹಾಗೆ ಇವರಲ್ಲಿ ಅನೇಕರು ಲಿಂಗಪೂಜೆಯ ಜೊತೆಗೆ ತಮ್ಮ ಪೂರ್ವದ ಎಲ್ಲಾ ದೇವರ ಪೂಜೆ ಆಚರಣೆಯನ್ನು ಅನುಸರಿಸಿ ವೀರಶೈವ ಆಚರಣೆಗಳು ಅಪಭ್ರಂಶ ರೂಪ ತಾಳಿದವು. ಜಂಗಮ ಮಠಗಳೂ ವೈದಿಕ ಕಾರ್ಯ ನಡೆಸುವ ತರಬೇತಿ ನೀಡುವ ಕೇಂದ್ರಗಳಾದುವು. ಹಾಗೆ ಲಿಂಗಧಾರಣೆ, ಲಿಂಗಪೂಜೆ, ಭಸ್ಮಧಾರಣೆಯಲ್ಲೂ ಅನೇಕ ಬದಲಾವಣೆಗಳು ಉಂಟಾಗಿರುವುದು ವೇದ್ಯ.
ಧರ್ಮಕ್ಕೆ ನಂಬಿಕೆ ಮತ್ತು ಆಚರಣೆಗಳು ತಾತ್ವಿಕ ರೂಪದ ನಿವೇದನೆಗಳು. ಇವುಗಳಿಗೆ ಮಠಗಳೇ ಮೂಲ ಉಗಮಸ್ಥಾನಗಳು. ಇವು ಮಾನವನ ಜೀವನ ಮತ್ತು ಅಗೋಚರ ಶಕ್ತಿಗಳಿಗಿರುವ ಸೂಕ್ಷ್ಮ ಸಂಬಂಧವನ್ನು ಪ್ರತಿಬಿಂಬಿಸುವ ನಿವೇದನೆಗಳೇ ಆಚರಣೆಗಳು. ಜೀವ, ಪರಮಾತ್ಮನಲ್ಲಿ ಲೀನವಾಗುವ ಸಾರ್ವತ್ರಿಕ ಸತ್ಯ ಎಲ್ಲಾ ಧರ್ಮಗಳಲ್ಲಿ ಕಂಡು ಬರುತ್ತದೆ. ವೀರಶೈವ ಧರ್ಮವು ಲೌಕಿಕ ಜೀವನದ ಸತ್ಯ ಮಾರ್ಗವೇ ಅಲೌಕಿಕ ಆಧ್ಯಾತ್ಮಿಕ ಉನ್ನತಿಯ ಐಕ್ಯವೆಂಬುದನ್ನು ಸ್ಪಷ್ಟವಾಗಿ ಸರಳ ಸಿದ್ಧಾಂತಗಳಿಂದ ನಿರೂಪಿಸಿದೆ. ಈ ದೃಷ್ಟಿಯಲ್ಲಿ ವಚನಕಾರರು ಅತ್ಯಂತ ವಿನಮ್ರ ದೈನ್ಯತೆಯಿಂದ ಅಣ್ಣಾ, ಅಪ್ಪಾ ಎಂಬ ಸಂಬೋಧನೆಯ ಮಾನವೀಯ ಅಂತಃಕರಣದಿಂದ ಸತ್ಯವ ನುಡಿಯುವುದೇ ಸ್ವರ್ಗಲೋಕ ವೆಂದೂ, ಆಚಾರವೇ ಸ್ವರ್ಗ, ಅನಾಚಾರವೇ ನರಕವೆಂದು, ಕಾಯಕವೇ ಕೈಲಾಸವೆಂದು ತಿಳಿಸಿರುವುದು ಜೀವನದ ವಾಸ್ತವತೆಯ ಸ್ಪಷ್ಟ ಜ್ಞಾನವನ್ನು ನಿರೂಪಿಸಿದೆ. ಈ ಬದಲಾವಣೆಯ ಹಿಂದಿನ ತತ್ವ ಮಾರ್ಗಕ್ಕಿಂತ, ಮಠಗಳ ಆದೇಶಗಳಿಂದ ಭಿನ್ನವಾದುದು. ವೀರಶೈವರಲ್ಲಿ ಅಚಲ ಭಕ್ತಿ ನಿಷ್ಠೆಯ ಲಿಂಗ ಪೂಜೆ, ಲಿಂಗಧಾರಣೆ, ವಿಭೂತಿ ಧಾರಣೆ ಮೊದಲಾದವು, ಸಾಮಾನ್ಯ ನಂಬಿಕೆಯ ಆಚರಣೆಗಳಾಗಿವೆ. ಇವು ವೈದಿಕ ಆಚರಣೆಗಿಂತ ಭಿನ್ನಮಾರ್ಗಗಳೆಂದು ತಿಳಿಸಿದ್ದಾರೆ. ವಚನಕಾರರು ಸರಳ ಸತ್ಯ ಜೀವನ ಮಾರ್ಗ ಐಕ್ಯ ಸಾಧನೆಗೆ ಸೋಪಾನದೆಂದು ತಿಳಿಸಿದ್ದಾರೆ. ಇಷ್ಟ ಲಿಂಗಧಾರಣೆ ಜಗತ್ತಿನ ಎಲ್ಲಾ ಧರ್ಮಗಳಿಗಿಂತಲೂ ಶ್ರೇಷ್ಠ ಧರ್ಮ ಸಂಕೇತ ಮಾರ್ಗ. ಇದು ದೇವರನ್ನೆ ತನ್ನಲ್ಲಿ ಹೊಂದಿ, ನಿರಂತರ ಅಚಲ ನಿಷ್ಠೆಯ ಲಿಂಗ ಪ್ರಜ್ಞೆಯ ಸತ್ಯ ಜೀವನ ಮಾರ್ಗವನ್ನು ನಿರೂಪಿಸುವುದಾಗಿದೆ. ಆಧುನೀಕರಣದಿಂದಾಗಿ ಲಿಂಗಧಾರಣೆ, ಪೂಜೆ, ಭಸ್ಮಧಾರಣೆ ಮುಂತಾದು ವುಗಳಲ್ಲಿ ಬದಲಾವಣೆ ವ್ಯಕ್ತಿಯ ಜೀವನದ ಹೊಸ ಹೊಂದಾಣಿಕೆ ಅಥವಾ ವ್ಯವಸ್ಥೆಯ ಸ್ಥಿತ್ಯಂತರ ರೂಪ. ಈ ದೃಷ್ಟಿಯಲ್ಲಿ ತತ್ವಗಳಿಗೂ ಮತ್ತು ವಾಸ್ತವ ಜೀವನಕ್ಕೂ ಇರುವ ವ್ಯತ್ಯಾಸಗಳನ್ನು ಬದಲಾವಣೆ ನಿವೇದಿಸುತ್ತದೆ. ಹಿಂದಿ ಗಿಂತ ವಚನಕಾರರ ಮಾರ್ಗ ನಡೆ ನುಡಿಗಳೊಂದಾದ ಜೀವನ. ಆದರೆ ಇಂದು ಅತ್ಯಂತ ಪ್ರಯಾಸಕರ ಮಾರ್ಗ. ಈ ಆಧುನಿಕ ಸಾಮಾಜಿಕ ರೀತಿ ಕೇವಲ ವೀರಶೈವರಿಗೆ ಮಾತ್ರವಲ್ಲ ಜಗತ್ತಿನ ಎಲ್ಲಾ ಜನರಿಗೆ ಹಿಂದಿನ ಧರ್ಮತತ್ವ ನಿಷ್ಠೆಯ ಅನುಷ್ಠಾನ ಸಾಧ್ಯವಾಗದ ರೀತಿಯಾಗಿದೆ. ಇವು ಸಾರ್ವತ್ರಿಕ ಆದರ್ಶಗಳಾಗಿದ್ದರೂ ಆಚರಣೆ ಸಾಧ್ಯವಾಗುತ್ತಿಲ್ಲ. ಇಂದಿನ ಸಂಕೀರ್ಣ ಸಮಾಜದಲ್ಲಿ ನಂಬಿಕೆಗಳು ಸಾಪೇಕ್ಷವಾಗಿವೆ. ಇವು ಸಂದರ್ಭ, ಸನ್ನಿವೇಶಕ್ಕನು ಗುಣವಾಗಿ ನಿಷ್ಠೆಯನ್ನು ಬದಲಿಸುತ್ತವೆ. ದೇವರ ಮುಂದೆ ನಿಂತರೆ ಎಲ್ಲರೂ ನಿಷ್ಠಾ ಆಚರಣಕಾರರಾಗಿ ವರ್ತಿಸುತ್ತಾರೆ. ಆದರೆ ಸಮಾಜದ ವಿವಿಧ ಸನ್ನಿವೇಶದಲ್ಲಿ ಇವುಗಳ ನಿಷ್ಠೆ ಬದಲಾವಣೆ ಹೊಂದುತ್ತದೆ. ಇಂದಿನ ವ್ಯಕ್ತಿ ಹುಸಿಯನುಡಿಯಲು ಬೇಡ, ಅನ್ನದೊಳ ಗೊಂದಗಳ ಸೀರೆಯೊಳಗೊಂದೆಳೆಯ ಎಂಬ ನಿಷ್ಠೂರತತ್ವವನ್ನು ಆಚರಿಸಲು ಸಾಧ್ಯವಾಗು ವುದಿಲ್ಲ. ಧರ್ಮದಲ್ಲಿ ನಂಬಿಕೆ ವ್ಯಕ್ತಿಗತವಾದುದು, ಆಚರಣೆಗಳು ಸಾಮೂಹಿಕ ವಾದುವು, ಮೌಲ್ಯಗಳು ಸಮಗ್ರ ಸಮಾಜದ ಆಚರಣೆಗಳು. ಈ ಮೂರರ ಸಂಬಂಧವನ್ನೆ ಬಸವಪಥದ ಮಾನವೀಯ ಮೌಲ್ಯಗಳಾದ ಜಂಗಮ, ಗುರು, ಲಿಂಗ ಕಲ್ಪನೆಗಳಿಂದ ಸಾಮರಸ್ಯಪಡಿಸಿದ್ದರು. ಇಂದು ಮಠಗಳು ಲಿಂಗಪ್ರಜ್ಞೆಯ ನಿರಂತರ ದೈವಪ್ರಜ್ಞೆಯನ್ನು ಮನುಷ್ಯರಲ್ಲಿ ಉಂಟು ಮಾಡಿ ಮಾನವೀಯತೆಯ ಉತ್ಕೃಷ್ಟತೆಯನ್ನು ಉಂಟು ಮಾಡ ಬೇಕಾಗಿದೆ.
ವೀರಶೈವರಲ್ಲಿ ಬದಲಾವಣೆಯ ಸ್ತರಗಳು ವಿವಿಧ ಸ್ಥಿತಂತ್ಯರ ರೂಪ ಪಡೆದಿರುವುದು ಆಧುನೀಕರಣದ ಸಂಕೇತ. ಆದರೂ ಕೆಲವು ಮಠಗಳು ಇನ್ನೂ ಲಕುಲೀಶ ಶೈವರಂತೆ ಯಂತ್ರ, ತಂತ್ರ, ಮಾಟ ಮುಂತಾದ ಘೋರ ಆಚರಣೆಗಳನ್ನು ಅನುಸರಿಸುತ್ತಿರುವುದು ಉಪ ಸಂಸ್ಕೃತಿಯ ದ್ಯೋತಕವಾಗಿದೆ.
ಮಠದ ಉದ್ದೇಶಗಳು
ಮಠಗಳ ಪ್ರಮುಖ ಉದ್ದೇಶಗಳೆಂದರೆ
೧. ಧರ್ಮ ಬೋಧೆ ಮತ್ತು ಧರ್ಮಜ್ಞಾನ ಪ್ರಸಾರ
೨. ದಾಸೋಹ
೩. ನ್ಯಾಯ ನಿರ್ಣಯ
೪. ಸೇವಾ ಕಾರ್ಯಗಳು
ವೀರಶೈವ ಮಠಗಳ ಉದ್ದೇಶಗಳಲ್ಲಿ ಆಧುನೀಕರಣದಿಂದ ಉಂಟಾಗಿರುವ ಬದಲಾವಣೆ ಗಳನ್ನು ವಿಶ್ಲೇಷಿಸುವಾಗ ಜಂಗಮ ಮಠಗಳನ್ನು ತೆಗೆದುಕೊಳ್ಳುವುದು ಸೂಕ್ತ. ಏಕೆಂದರೆ ಮೂಲಮಠಗಳ ಮತ್ತು ಇದರ ಕೆಳಸ್ತರದ ಮಠಗಳು ವಿಘಟಿತವಾಗಿ ಕ್ಷೀಣಿಸಿರುವುದರಿಂದ ಅಲ್ಲಿಯ ಚಲನಶೀಲತೆ ಪ್ರಾತಿನಿಧಿಕವಾಗಿರುವುದಿಲ್ಲ, ಹಾಗೆ ಇವುಗಳ ಚಲನಶೀಲತೆ ಯನ್ನು ಸಂಘಟನೆಯಲ್ಲಿ ವಿವರಿಸಿರುವುದರಿಂದ ಇವುಗಳ ಅಗತ್ಯತೆ ಪುನಃ ಬರುವುದಿಲ್ಲ. ಮಠದ ಉದ್ದೇಶಗಳಲ್ಲಿ ಜಂಗಮ ಮಠದ ಪ್ರಮುಖ ಉದ್ದೇಶಗಳಲ್ಲಿ ಹೆಚ್ಚು ಆಧುನೀಕರಣ ಉಂಟಾಗಿರುವುದು ವ್ಯಕ್ತವಾಗುತ್ತದೆ.
ಧರ್ಮ ಬೋಧೆ ಮತ್ತು ಧರ್ಮಜ್ಞಾನ ಪ್ರಸಾರ
ಈ ಕಾರ್ಯ ಕಾಲಕಾಲಕ್ಕೆ ವಿವಿಧ ಸ್ತರದ ಬದಲಾವಣೆಯನ್ನು ಪಡೆದುಕೊಂಡಿದೆ. ವೀರಶೈವ ಧರ್ಮ ಪ್ರಾರಂಭದಲ್ಲಿ ರಾಜಾಶ್ರಯದಲ್ಲಿತ್ತು. ಇದರಿಂದ ಅನೇಕ ನಾಯಕರು ಮತ್ತು ವಿರಕ್ತರು ಧರ್ಮ ಭೋದೆ ಮತ್ತು ಧರ್ಮ ಪ್ರಸಾರವನ್ನು ತಮ್ಮ ಜೀವಿತ ಅವಧಿಯ ಪ್ರಮುಖ ಅರ್ಪಣಾ ಉದ್ದೇಶವೆಂದು ಪರಿಗಣಿಸಿದ್ದರು. ಜಂಗಮ ವಿರಕ್ತ ಮಠಗಳು ಮೂಲಮಠಗಳಿಗಿಂತ ಭಿನ್ನವಾಗಿ ತಮ್ಮ ಧರ್ಮಪ್ರಸಾರ ಕಾರ್ಯಗಳನ್ನು ಸಮರ್ಥವಾಗಿ ನಿರ್ವಹಿಸಿದವು. ಇಂದು ಹಿಂದಿಗಿಂತ ಸಾಹಿತ್ಯ, ಸಂಪರ್ಕ ಹೆಚ್ಚಾಗಿದೆ, ಸಂಪರ್ಕ ಸಾಧನಗಳೂ ಹೆಚ್ಚು ಕ್ರಿಯಾತ್ಮಕವಾಗಿವೆ. ಈ ಎಲ್ಲಾ ಉಪಜಾತಿಯ ಜಂಗಮ ಮಠಗಳು ತಮ್ಮ ಅನುಯಾಯಿಗಳ ಸಹಕಾರದಿಂದ ಹೆಚ್ಚು ತೀವ್ರವಾಗಿ ಮತ್ತು ಸಮರ್ಥವಾಗಿ ಧರ್ಮಜ್ಞಾನ ವನ್ನು ಯಶಸ್ವಿಯಾಗಿ ನಿರ್ವಹಿಸುತ್ತವೆ. ಆದರೆ ಇತ್ತೀಚಿನ ಯುವಕರಲ್ಲಿ ಧರ್ಮತತ್ವಗಳ ಬಗ್ಗೆ ಮತ್ತು ಇವುಗಳ ಆಚರಣೆಯ ಬಗ್ಗೆ ಕಾಳಜಿ ಕಡಿಮೆಯಾಗಿರುವುದು ಕಂಡುಬಂದಿದೆ. ಏಕೆಂದರೆ ಆಧುನೀಕರಣ ಜೀವನ ಉದ್ದೇಶಗಳು ಧರ್ಮದ ಉದ್ದೇಶಗಳಿಂದ ಭಿನ್ನವಾಗಿರು ವುದರಿಂದ ಇವುಗಳ ಬಗ್ಗೆ ಕಾಳಜಿ ಕಡಿಮೆಯಾಗಿದೆ. (ಅಂದರೆ ಪರಧನ ಒಲ್ಲೆನೆಂಬ ಬಸವಣ್ಣನವರ ಮಾತು ಇಂದಿನ ವ್ಯವಹಾರಸ್ಥರಿಗೆ ಮತ್ತು ಜೀವನ ಧರ್ಮಕ್ಕೆ ಪೂರಕ ವಾದುದಲ್ಲ).
ಹಿಂದೆ ಮೂಲಮಠಗಳು ಅನುಸರಿಸುತ್ತಿದ್ದ ಅಷ್ಟಾವರಣ ಪಂಚಾಚಾರ, ಷಟ್ಸ್‌ಸ್ಥಲ ಮಾರ್ಗಗಳು ಇಂದೂ ಪ್ರಸ್ತುತ ಆದರ್ಶವಾದರೂ ಇಂದಿನ ಜೀವನ ಉದ್ದೇಶಗಳಿಗೆ ಪೂರಕ ವಾಗಿಲ್ಲವೆಂಬುದು ಜೀವನ ಧರ್ಮದಲ್ಲಿ ವ್ಯಕ್ತವಾಗುತ್ತದೆ. ಇಂದು ತಮ್ಮ ತಮ್ಮ ಕುಲ, ಉಪ ಜಾತಿಗಳಲ್ಲೇ ಹೆಚ್ಚು ರಕ್ಷಣಾತ್ಮಕ ಪ್ರತ್ಯೇಕತೆಗಳು ಹೆಚ್ಚಾದಂತೆ, ತತ್ವಗಳಲ್ಲಿ ಬದಲಾವಣೆ ಉಂಟಾಗಿವೆ. ಆಧುನೀಕರಣವು ಜನರಲ್ಲಿ ಅಲೌಕಿಕತೆಗಿಂತಲೂ ಲೌಕಿಕ ಭೋಗ, ಭಾಗ್ಯ ಅವಕಾಶಗಳತ್ತ ಜನಸಾಮಾನ್ಯರ ಗಮನ ಹೆಚ್ಚಾಗಿರುವುದರಿಂದ ಧರ್ಮತತ್ವ ಪ್ರಚಾರ ನಿಯಮಿತ ವ್ಯಾಪಕತೆಯನ್ನು ಪಡೆದುಕೊಂಡಿದೆ. ಅಂದರೆ ಗುರಿಮುಟ್ಟಲು ಹಳೆಯಮಾರ್ಗ ಬಿಟ್ಟು ಹೊಸಮಾರ್ಗ ಅನುಸರಿಸುವಂತೆ ಇಂದು ಜನರು ಧರ್ಮಮಾರ್ಗ ಬಿಟ್ಟು ವ್ಯಾವಹಾರಿಕ ಮಾರ್ಗ ಅನುಸರಿಸುವ ಪ್ರವೃತ್ತಿ ಹೆಚ್ಚಾಗಿದೆ. ಚಲನಶೀಲ ಸಮಾಜದಲ್ಲಿ ಹಳೆಯ ಮೌಲ್ಯಗಳು ಬದಲಾವಣೆಯಾಗಿ ಲೌಕಿಕ ಒಪ್ಪಂದಗಳು, ಉಪಯೋಗಿ ಅವಕಾಶಗಳ ಕಡೆಗೆ ಜನರನ್ನು ಸೆಳೆಯುತ್ತವೆ. ಹಿಂದೆ ಮೋಸವೆಂದು ತೀರ್ಮಾನಿತ ನಡವಳಿಕೆಗಳು ಇಂದು ವ್ಯಾವಹಾರಿಕಗಳಾಗಿ ಪರಿಣಮಿಸಿವೆ. ಈ ಕಾರಣದಿಂದ ಇಂದು ಸಾವಿರಾರು ಮಠಗಳಿದ್ದರೂ, ಇವುಗಳು ಧರ್ಮ ಪ್ರಚಾರ ಮಾಡುವ ಅರ್ಪಣಾ ಮನೋಭಾವದ ಒಬ್ಬ ವ್ಯಕ್ತಿಯನ್ನು ತಯಾರು ಮಾಡಲು ಸಾಧ್ಯವಾಗಿಲ್ಲದಿರುವುದು ಆಧುನೀಕರಣದ ಸಂಕೇತವಾಗಿದೆ.
ದಾಸೋಹ
ತಾನು ದುಡಿದದ್ದನ್ನು ಎಲ್ಲರೊಂದಿಗೆ ಸಮಭಾವದಿಂದ ಹಂಚಿಕೊಳ್ಳುವುದನ್ನು ದಾಸೋಹ ವೆಂದು ಕರೆದಿದ್ದಾರೆ. ದಾನ ಯಜಮಾನ ಸಂಸ್ಕೃತಿಯ ಪ್ರತೀಕ. ದಾಸೋಹ ಸಮಾನತೆಯ ಸಂಸ್ಕೃತಿಯ ಸಂಕೇತ. ಪೂಜೆ, ಪ್ರಸಾದ, ಪ್ರವಚನ ಲಿಂಗವಂತರ ಶ್ರೇಷ್ಠ ಆಚಾರಗಳು. ಹಿಂದೆ ಮಠಗಳು ಅನ್ನ ಛತ್ರಗಳಾಗಿ ಪರಿವರ್ತನೆಗೊಂಡವು. ಸಾಧು ಸಂತರಿಗೆ, ಯಾತ್ರಾರ್ಥಿ ಗಳಿಗೆ, ಜಂಗಮರಿಗೆ ದಾಸೋಹ ನಡೆಸುವುದು ಕಾಯಕ ಧರ್ಮವಾಗಿತ್ತು. ಮಠಗಳು ಉಚಿತ ದಾಸೋಹ ಕಾಯಕವನ್ನು ಮಠದ ಪ್ರಮುಖ ಕಾರ್ಯಗಳೆಂದು ನಿರ್ಧರಿಸಿದ್ದವು. ಶಿಷ್ಯಾರ್ಜನೆ ಮತ್ತು ಗಣಾಚಾರಿಗಳಿಗೆ ಊಟೋಪಚಾರ ನಡೆಸುವುದು ಲಿಂಗವಂತನ ಧರ್ಮವಾಗಿತ್ತು. ಈ ಪರಂಪರೆಯಲ್ಲಿ ಇಂದಿಗೂ ಅನೇಕ ಮಠಗಳು ಪರಸ್ಥಳದ ವರ್ತಕರಿಗೆ ಜಂಗಮರಿಗೆ ಅನ್ನದಾನ ನೀಡುವ ಮಠಗಳು ಮಾನ್ಯ ಹೊಂದಿದ್ದವು. ಇಂದಿಗೂ ಅನೇಕ ಮಠಗಳು ವಿದ್ಯಾರ್ಜನೆ ಮಾಡುವ ವಿದ್ಯಾರ್ಥಿಗಳಿಗೆ ಉಚಿತ ಅಶನವಶನ ನೀಡುವ ಕೇಂದ್ರಗಳಾಗಿವೆ. ಈ ದಿಸೆಯಲ್ಲಿ ಕರ್ನಾಟಕದಾದ್ಯಂತ ಎಲ್ಲಾ ಜಿಲ್ಲೆಗಳಲ್ಲಿ ಮತ್ತು ಪಟ್ಟಣಗಳಲ್ಲಿ ಮುರುಘಾ ಮಠದವರು ಉಚಿತ ಪ್ರಸಾದ ನಿಲಯಗಳನ್ನು ಸ್ಥಾಪಿಸಿರುವುದು ಗಮನಾರ್ಹ ಸಂಗತಿ ಆಧುನೀಕರಣದ ಅಂಶವಾಗಿದೆ. ಈ ದಿಸೆಯಲ್ಲಿ ತುಮಕೂರು ಜಿಲ್ಲೆಯ ಶ್ರೀ ಸಿದ್ಧಗಂಗಾ ಮಠವು ಪ್ರತಿದಿನ ಯಾತ್ರಾರ್ಥಿಗಳಿಗೆಲ್ಲದೆ ಐದು ಸಾವಿರಕ್ಕೂ ಹೆಚ್ಚು ವಿದ್ಯಾರ್ಥಿಗಳಿಗೆ ಉಚಿತ ದಾಸೋಹ ನೀಡುತ್ತಿರುವುದು ವಿಶೇಷ ಸಂಗತಿಯಾಗಿದೆ. ಹಾಗೆ ಕರ್ನಾಟಕದಲ್ಲಿ ವೀರಶೈವ ಮಠಗಳು ದಾಸೋಹ ಕಾಯಕದಲ್ಲಿ ಏಕಮೇವತೆ ಸಾಧಿಸಿರುವುದು ಸ್ತುತ್ಯರ್ಹ. ಊರ ಮಠಗಳು ನಡೆಸುತ್ತಿದ್ದ ಪ್ರಸಾದ ಕಾರ್ಯಗಳು ನಿಂತು ಹೋಗಿವೆ. ಇತ್ತೀಚಿನ ದುಬಾರಿ ದಿನಗಳಲ್ಲಿ ತಮ್ಮ ಸಂಸಾರ ವ್ಯವಸ್ಥೆಯನ್ನು ನಿರ್ವಹಿಸುವುದೇ ದುಸ್ತರವಾಗಿರುವಾಗ ದಾಸೋಹ ನಡೆಸುವುದು ಕಷ್ಟಕರ ಸಂಗತಿಯಾಗಿದೆ. ಈ ದಾಸೋಹ ಸ್ಥಗಿತ ಸಾಂಕೇತಿಕವಾಗಿ ಸಂಘಟನೆಯಲ್ಲಿ ದುರ್ಬಲತೆ ಯನ್ನು ಉಂಟುಮಾಡಿದೆ. ಅನೇಕ ಮಠಗಳು ಪ್ರಾದೇಶಿಕವಾಗಿ ಭಕ್ತರನ್ನೆ ಆಶ್ರಯಿಸಿ ದಾಸೋಹ ನಡೆಸುತ್ತಿದ್ದವು. ಈಗ ಭಕ್ತರೇ ಮಠಗಳನ್ನು ದಾಸೋಹಕ್ಕಾಗಿ ನಂಬಿರುವುದು ವಿಪರ್ಯಾಸವಾಗಿದೆ, ಬದಲಾವಣೆಯ ಅಂಶವಾಗಿದೆ. ಅನೇಕ ಮಠಗಳು ಮಹಾರಾಜರ ಕಾಲಕ್ಕಾಗಲೇ ಮಠದ ವ್ಯವಸ್ಥೆಗೆ ಅನುದಾನ ಅರಿಕೆಗಳನ್ನು ಜಯಚಾಮ ರಾಜೇಂದ್ರ ಒಡೆಯರಿಗೆ ಸಲ್ಲಿಸಿದ್ದವು. ಈಗ ಮಠಗಳು ಸರ್ಕಾರದ ಅನುದಾನಕ್ಕೆ ಅವಲಂಬಿಸಿ ರುವುದು ಅನಿವಾರ್ಯ ವಾಗಿದೆ. ಉಚಿತ ದಾಸೋಹ ಆಚರಣೆ ಆದರ್ಶವಾದರೂ ಇಂದು ಹೊರೆಯಾಗುವುದು ಕಂಡು ಬರುತ್ತದೆ.
ನ್ಯಾಯ ನಿರ್ಣಯ
ಮಠಗಳು ಗುರುವಿನ ಪ್ರಭುತ್ವದ ಸಂಕೇತಗಳಾಗಿದ್ದವು. ವೀರಶೈವರಲ್ಲಿ ಗುರುವಿಗೆ ಅತ್ಯಂತ ಶೇಷ್ಠ ಗೌರವ ಸ್ಥಾನ ನೀಡಲಾಗಿದೆ. ರಾಜರುಗಳೂ ಸಹ ಗುರುವಿನ ಆಣತಿಯಂತೆ ನಡೆಯು ತ್ತಿದ್ದರು. ಇದಕ್ಕಾಗಿಯೇ ಇವರನ್ನು ರಾಜಗುರುಗಳೆಂದು ಕರೆಯುತ್ತಿದ್ದರು. ಗುರುಗಳು ಲಿಂಗವಂತರ ಆಚಾರ, ವಿಚಾರ, ವ್ಯವಹಾರಗಳೆಲ್ಲವನ್ನು ತೀರ್ಮಾನಿಸುವ ಅಧಿಕಾರ ಹೊಂದಿ ದ್ದರು. ಗುರುಗಳ ಆಣೆ ಇಟ್ಟು ಹೇಳುವುದೇ ಸತ್ಯವೆಂದು ನಿರ್ಧರಿಸುತ್ತಿದ್ದರು. ಊರಿನ ಮಠದಯ್ಯಗಳು ಲಿಂಗವಂತರ ಎಲ್ಲಾ ದೂರು ದುಮ್ಮಾನಗಳನ್ನು ಆಲಿಸಿ ನಿಷ್ಪಕ್ಷವಾದ ನಿರ್ಣಯವನ್ನು ನೀಡುತ್ತಿದ್ದರು. ಹಾಗೆ ಕಾಯಕದಯ್ಯಗಳೂ ಸಹ ದುಮಾರ್ಗಿಗಳನ್ನು ಸನ್ಮಾರ್ಗಕ್ಕೆ ತರುವಲ್ಲಿ ತಮ್ಮ ಒತ್ತಡದ ಸತ್ಯಾಗ್ರಹ ಮಾರ್ಗಗಳನ್ನು ಅನುಸರಿಸುತ್ತಿದ್ದರು.
ಆಧುನೀಕರಣಗೊಂಡಂತೆ ಈ ಮಠಗಳ ನ್ಯಾಯನಿರ್ಣಯ ಮಾರ್ಗಗಗಳು ತಮ್ಮ ಪ್ರಭಾವವನ್ನು ಕಳೆದುಕೊಂಡವು. ಮಠಗಳೂ ಸಂಕುಚಿತವಾದಾಗ, ಮಠಪತಿಯ ವ್ಯಕ್ತಿತ್ವವು ಕ್ಷೀಣಗೊಂಡಾಗ ಪ್ರಭುತ್ವವೂ ಕ್ಷೀಣಗೊಳ್ಳುತ್ತದೆ. ಹಾಗೆ ಶಿಕ್ಷಣ ಮತ್ತು ರಾಜಕೀಯ ಚಟುವಟಿಕೆ ಗ್ರಾಮ ಮಟ್ಟದಲ್ಲಿ ಹೆಚ್ಚಾದಂತೆ ಮಠಗಳು ನ್ಯಾಯ ನಿರ್ಣಯ ಅಧಿಕಾರವನ್ನು ಕಳೆದುಕೊಂಡವು. ಹೊಸ ಸರ್ಕಾರದ ನ್ಯಾಯವ್ಯವಸ್ಥೆ ಪರ್ಯಾಯವಾದಾಗ ಮಠಗಳು ತಮ್ಮ ನ್ಯಾಯನಿರ್ಣಯ ಅಧಿಕಾರವನ್ನು ಕಳೆದುಕೊಂಡವು. ಮಠಗಳು ರಾಜಕೀಯವಾಗಿ ಹೆಚ್ಚು ಕ್ರಿಯಾಶೀಲವಾದಾಗ ಪ್ರಭುತ್ವ ಗುರುಗಳಿಗೆ ತಲೆಬಾಗುತ್ತದೆ. ಆಧುನೀಕರಣದ ದೆಸೆಯಿಂದಾಗಿ ಅನೇಕ ಮಠದ ವ್ಯಾಜ್ಯಗಳು ಗುರುತ್ವದ ಬಗ್ಗೆ, ಆಸ್ತಿಯ ಬಗ್ಗೆ ಮತ್ತು ಆಡಳಿತದ ಬಗ್ಗೆ ನ್ಯಾಯಾಲಯದಲ್ಲಿವೆ.
ಸೇವಾ ಕಾರ್ಯಗಳು
ಆಧುನೀಕರಣಗೊಂಡ ವಿರಕ್ತಮಠಗಳು ಹೆಚ್ಚು ಸೇವಾ ಕಾರ್ಯಗಳನ್ನು ಕೈಗೊಂಡಿವೆ. ಮೂಲಮಠಗಳು ಮತ್ತು ಇದರ ಶಾಖಾಮಠಗಳು ಏಣಿಶ್ರೇಣೀಕೃತ ಆಧಾರದ ಮೇಲೆ ಧಾರ್ಮಿಕ ಜೀವನ ವ್ಯವಸ್ಥೆಯನ್ನು ನಿರ್ಧರಿಸುತ್ತಿದ್ದವು. ಹಾಗೆ ಗ್ರಾಮ ಮಟ್ಟದಲ್ಲಿ ಧಾರ್ಮಿಕ ವಿಧಿ ವಿಧಾನಗಳನ್ನು ಪೌರೋಹಿತ್ಯದ ಪ್ರಕಾರ ನಡೆಸುತ್ತಿದ್ದರು. ಪ್ರಸ್ತುತ ಜಂಗಮ ಮಠಗಳು ಆಧುನೀಕರಣದಿಂದ ತಮ್ಮ ರಚನೆ, ಕಾರ್ಯ ಮತ್ತು ಸ್ವರೂಪದಲ್ಲಿ ಹೆಚ್ಚು ಬದಲಾವಣೆಗೆ ಒಳಗಾದವು. ವಿರಕ್ತರು-ಸರ್ವಸಂಗ ಪರಿತ್ಯಾಗಿಗಳು ಇವರು ಅಲೌಕಿಕ ಆಧ್ಯಾತ್ಮಿಕ ಉನ್ನತಿ ಪಡೆಯುವುದು ಪರಮ ಗುರಿಯಾಗಿತ್ತು, ಆದರೆ ಇಂದು ವಿರಕ್ತರು ಲೌಕಿಕ ಸೇವೆಯನ್ನು ಒದಗಿಸುವ ಪ್ರಮುಖ ನಿಯೋಗಗಳಾಗಿರುವುದು ವೇದ್ಯ. ಪ್ರಾರಂಭದಲ್ಲಿ ವಿರಕ್ತರನ್ನು ವೀರಶೈವರ ಹೊಸ ಗುರುವರ್ಗವೆಂದು ಕರೆದಿದ್ದರು. ಆದರೆ ಇಂದು ಈ ವರ್ಗ ವಿರಕ್ತರಿಗಿಂತ ಭಿನ್ನವಾದ ಹೊಸ ಗುರುವರ್ಗ ಅಸ್ತಿತ್ವಕ್ಕೆ ಬಂದಿದೆ. ಊರುಗಳಿಂದ ದೂರವಿದ್ದ ವಿರಕ್ತರು ತಮ್ಮಲ್ಲಿಯೇ ಊರನ್ನು ಸ್ಥಾಪಿಸಿಕೊಂಡರು, ಇಲ್ಲವೇ ಕೆಲವರು ಊರು ಸೇರಿಕೊಂಡರು. ಪ್ರಸ್ತುತ ಸಮಾಜ ಸನ್ನಿವೇಶದಲ್ಲಿ ಮಠಗಳ ಆಸ್ತಿತ್ವ ಉಳಿದಿರುವುದು ಸಂಪತ್ತು ಮತ್ತು ಸೇವೆಗಳಿಂದ ಎಂಬುದು ವಾಸ್ತವ ಸಂಗತಿ ಯಾಗಿದೆ. ಇಂದು ಅನೇಕ ಜಂಗಮ ಮಠಗಳು ಸಂಪನ್ಮೂಲವಿಲ್ಲದೆ, ಸಮರ್ಥ ಗುರುವಿಲ್ಲದೆ ಜೀರ್ಣಾವಸ್ಥೆ ತಲುಪಿವೆ. ಸ್ವಾಮಿಗಳು ಕೇವಲ ಭಕ್ತರನ್ನೇ ಅವಲಂಬಿಸುವ ಕಾಲ ಕಳೆದು ಹೋಯಿತು. ಈ ಉದ್ದೇಶದಿಂದ ಜಂಗಮ ಮಠಗಳು ಜನಪ್ರಿಯ ಜನೋಪಯೋಗಿ ಕಾರ್ಯಗಳನ್ನು ಸಮಾಜಮುಖಿಯಾಗಿ ನಿರ್ಧರಿಸಿ ಕೊಂಡಿರುವುದು ಆಧುನೀಕರಣದ ಸಂಕೇತ. ವಿರಕ್ತ ಮಠಗಳು ಸ್ಥೂಲವಾಗಿ ನಿರ್ವಹಿಸುತ್ತಿರುವ ಸೇವಾ ಕಾರ್ಯಗಳೆಂದರೆ;
೧. ವಿದ್ಯಾ ಪ್ರಸಾರ
೨. ದಾಸೋಹ ನಿಲಯಗಳು ಮತ್ತು ವಿದ್ಯಾರ್ಥಿ ನಿಲಯಗಳು
೩. ಆರೋಗ್ಯ ಕಾರ್ಯಕ್ರಮಗಳು
೪. ಸಾಹಿತ್ಯ ಪ್ರಕಾಶನಗಳು
ಧರ್ಮ ವೈರಾಗ್ಯ ಪರವಾಗಿದ್ದ ಜಂಗಮ ಮಠಗಳು ಜನಪರವಾದುವು, ಜನರ ಆಶೋತ್ತರ ಗಳನ್ನು ಲೌಕಿಕವಾಗಿ ಈಡೇರಿಸಿ ಜನಗಳನ್ನೆ ಆಕರ್ಷಿಸಿ ಸಂಘಟಿಸಿದವು. ಸೇವಾ ಕಾರ್ಯಗಳು ಬದಲಾದ ಜನಗಳ ಉದ್ದೇಶ ಪೂರೈಕೆ ಮತ್ತು ಸಂಘಟನೆಗೆ ಅವಶ್ಯಕವಾಗಿ ಕಂಡುಬಂದಿವೆ.
ಆಧುನೀಕರಣದಿಂದಾಗಿ ಜನರು ಮೂಲಮಠಗಳ ವೈದಿಕ ಮತ್ತು ಧಾರ್ಮಿಕ ಕಾರ್ಯ ಗಳಿಂದ ವಿಮುಖರಾದಾಗ ವಿರಕ್ತ ಜಂಗಮ ಮಠಗಳು ಪ್ರಸ್ತುತ ಜನರ ಹೊಸ ಅಗತ್ಯಗಳನ್ನು ಈಡೇರಿಸಲು ಸೇವಾ ಕಾರ್ಯಗಳ ನಿರ್ವಹಣೆ ಜನಾಕರ್ಷಿತವಾಯಿತು.
ಪೂರ್ವದಿಂದಲೂ ವೀರಶೈವ ಮಠಗಳು ಧಾರ್ಮಿಕ ತತ್ವಜ್ಞಾನ ಪ್ರಸಾರ ಮಾಡುವ ಕೇಂದ್ರಗಳಾಗಿದ್ದವು. ವಿರಕ್ತರೂ ಸಹ ಪೂಜೆ, ನೇಮ, ನಿಷ್ಠೆ ಮತ್ತು ಅನುಷ್ಠಾನದಲ್ಲಿ ತೊಡಗಿ ಐಕ್ಯ ಪಡೆಯುವ ಮಹದುದ್ದೇಶ ಹೊಂದಿದ್ದರು.
ಆಧುನೀಕರಣದ ವಿವಿಧ ಹಂತಗಳಲ್ಲಿ ಧರ್ಮಜ್ಞಾನ ಪ್ರಸಾರದಿಂದ ಲೌಕಿಕ ಅಗತ್ಯ ಜ್ಞಾನ ಪ್ರಸಾರ ಮಾಡುವ ವಿದ್ಯಾಸಂಸ್ಥೆಗಳನ್ನು ಸ್ಥಾಪಿಸಿದರು. ಮೊದಲು ಸಂಸ್ಕೃತ ಪಾಠಶಾಲೆ ಗಳನ್ನು ಆರಂಭಿಸಿ ವೈದಿಕ ಕ್ರಿಯಾವಿಧಿ ಆಚರಿಸುತ್ತಿದ್ದವು, ತದನಂತರ ಶಾಲಾ ಕಾಲೇಜುಗಳನ್ನು ಸ್ಥಾಪಿಸಿದರು. ಈ ಶಾಲಾ ಕಾಲೇಜುಗಳ ಪಠ್ಯಕ್ರಮ ಧರ್ಮಪರವಾಗಿರದೆ ವಿಜ್ಞಾನ ತಂತ್ರಜ್ಞಾನ ಹೊಸ ತತ್ವಗಳನ್ನು ನೀಡುವ ಜಾತ್ಯತೀತ ಧರ್ಮಾತೀತ ಕೇಂದ್ರಗಳಾದವು. ವಿದ್ಯಾರ್ಥಿಗಳ ವಿದ್ಯಾಭ್ಯಾಸದ ಅನುಕೂಲಕ್ಕಾಗಿ ವಿದ್ಯಾರ್ಥಿನಿಲಯಗಳನ್ನು ಸ್ಥಾಪಿಸಿ, ದಾಸೋಹದಲ್ಲಿ ಹೊಸ ಆಯಾಮವನ್ನು ಉಂಟುಮಾಡಿದರು. ಈ ವಿದ್ಯಾಸಂಸ್ಥೆಗಳು ಮಠಗಳ ಸಂಪನ್ಮೂಲಗಳ ಹೆಚ್ಚಿಸುವುದಲ್ಲದೆ ಜನರನ್ನು ಆಕರ್ಷಿಸಿ ಸಂಘಟಿಸಿದವು. ಇದು ಮಠದ ಧಾರ್ಮಿಕ ಕಾರ್ಯ ಗಳಲ್ಲಿ ಹೆಚ್ಚು ಜನರು ಸಾರ್ವಜನಿಕವಾಗಿ ಸೇರುವುದು, ಅಭಿವೃದ್ದಿ ಕಾರ್ಯಗಳನ್ನು ನಡೆಸುವುದು ಮಠದ ಘನತೆ, ಸ್ಥಾನ ಮತ್ತು ಪ್ರಭಾವ ಹೆಚ್ಚಾಗಲು ಕಾರಣವಾಯಿತು. ಸದ್ಯದ ಪರಿಸ್ಥಿತಿಯಲ್ಲಿ ಅಲೌಕಿಕ ಗುರಿಗೆ ಲೌಕಿಕ ಸಾಧನೆಗಳ ಅವಲಂಬನೆ ಅನಿವಾರ್ಯ ಮತ್ತು ಅಗತ್ಯವಾಯಿತು. ಇಂದು ಮಠದ ಎಲ್ಲಾ ಕಾರ್ಯ ನಿರ್ವಹಣೆಗೆ ಸಂಪನ್ಮೂಲಗಳಿಗೆ ಸರ್ಕಾರವನ್ನು, ಸ್ವಯಂ ಸೇವಾ ಸಂಘಟನೆಗಳನ್ನು, ಅಧಿಕಾರಿಗಳನ್ನು, ರಾಜಕಾರಣಿಗಳನ್ನು ಅವಲಂಬಿಸುವುದು ಅನಿವಾರ್ಯವಾಯಿತು. ಈ ಸಂಕೀರ್ಣ ಸಂಬಂಧದಿಂದ ರಾಜಕಾರಣಿಗಳ ಮತ್ತು ಸರ್ಕಾರಿ ಅಧಿಕಾರಿಗಳ ಸಖ್ಯ ಮತ್ತು ಒಡನಾಟ ಹೆಚ್ಚಾಯಿತು. ಆಯಾ ರಾಜಕಾರಣಿ ಗಳನ್ನು ತಮ್ಮ ತಮ್ಮ ಧರ್ಮ, ಜಾತಿ, ಉಪಜಾತಿಗಳಿಗೆ ಸರ್ಕಾರದ ಅನುಕೂಲಗಳನ್ನು ಕೊಡಿಸಿ ಮಠದ ಕೃಪೆಗೆ ಪಾತ್ರರಾದರು ಮತ್ತು ಪ್ರಮುಖರಾದರು. ಈ ಹಂತದಲ್ಲಿ ಮಠದ ಧಾರ್ಮಿಕ ಭಾವನೆಗಳು ತತ್ವಗಳು ಆದರ್ಶಗಳು ಮೂಲೆಗುಂಪಾದವು. ಹಾಗೆ ಅನೇಕ ಮಠಗಳು ಉಪಕಾರ ಸ್ಮರಣೆಯಿಂದ ರಾಜಕಾರಣಿಗಳಿಗೆ ಸಹಾಯ ಮಾಡುವುದು ತಮ್ಮ ಬೆಂಬಲಿಗರಿಂದ ಚುನಾವಣೆಯಲ್ಲಿ ಪ್ರಭಾವ ಬೀರುವುದು ಸಾಮಾನ್ಯವಾಯಿತು. ಇದರಿಂದ ಮಠಗಳು ಪತ್ಯಕ್ಷವಾಗಲ್ಲದಿದ್ದರೂ ಪರೋಕ್ಷವಾಗಿ ಬದಲಾದ ಹೊಸ ಅಪಭ್ರಂಶ ಮೌಲ್ಯಗಳಿಗೆ ಹೊಂದಾಣಿಕೆ ಮಾಡಿಕೊಳ್ಳುವುದು ಅನಿವಾರ್ಯ ವಾಯಿತು. ವಿರಕ್ತ ನಿರಾಬಾರಿ ಜಂಗಮರು ಆಧ್ಯಾತ್ಮಿಕ ಜ್ಞಾನ ಸಂಪಾದನೆಗಾಗಿ ಏಕಾಂತತೆಯನ್ನು ಹೊಂದಬೇಕಾಗಿದ್ದ ಗುರುಗಳು, ಬಿಡುವಿಲ್ಲದ ಆಡಳಿತ, ಜನಸಂಪರ್ಕ, ಆಡಂಬರದ ಸಭೆ ಸಮಾರಂಭಗಳಲ್ಲಿ ತೊಡಗುವುದು ಅಂತಸ್ತಿನ ಸಂಕೇತವಾಯಿತು. ಇತ್ತೀಚಿನ ದಿನಗಳಲ್ಲಿ ಆಡಂಬರದ ಕಾರ್ಯಕ್ರಮಗಳನ್ನು ಸ್ಪರ್ಧಾತ್ಮಕವಾಗಿ ನಡೆಸುವುದು ಎಲ್ಲಾ ವಿರಕ್ತ ಮಠಗಳಲ್ಲಿ ಕಂಡುಬರುತ್ತಿದೆ. ಪ್ರಸ್ತುತ ಎಲ್ಲಾ ಧರ್ಮದ, ಜಾತಿಯ ಮಠಗಳು ಅದ್ದೂರಿಯ ಆಡಂಬರದ ಸಮಾರಂಭಗಳನ್ನು ನಡೆಸುವುದು ಮಠಗಳ ಘನತೆ ಅಂತಸ್ತುನ್ನು ಹೆಚ್ಚಿಸುವ ಸಂಕೇತಗಳಾಗಿವೆ.
ದಾಸೋಹ ನಿಲಯಗಳು
ಮೂಲದಿಂದ  ವೀರಶೈವ ಮಠಗಳು ಏಣಿಶ್ರೇಣೀಕೃತ ವ್ಯವಸ್ಥೆಯಿಂದ ಗಣಾಚಾರಕ್ಕೆ ಗಣಾರಾಧನೆ ನಡೆಸುವ ಉದ್ದೇಶದಿಂದ ದಾಸೋಹ ನಡೆಸುತ್ತಿದ್ದವು. ಹಿಂದೆ ರಾಜಾಶ್ರಯ ವಿದ್ದಾಗ ಮಠಗಳ ದಾಸೋಹ ನಿರಂತರತೆಗೆ “ಮಾನ್ಯ” (ಭೂಮಿ)ವನ್ನು ನೀಡಲಾಗಿತ್ತು. ಇಂದಿನ ಸರಕಾರದ ಹೊಸ ಕಾನೂನಿಂದ ಬಹುತೇಕ ಊರ ಮಠಗಳ ಆಸ್ತಿ ಸ್ವಂತ ಆಸ್ತಿ ಗಳಾದವು, ಹಿರೇಮಠಗಳು ಪರಭಾರೆಯಾದವು ಇಲ್ಲವೇ ಒತ್ತುವರಿಯಾದವು. ಈ ಕಾರಣದಿಂದ ದಾಸೋಹಕ್ಕೆ ಸಂಪನ್ಮೂಲ ಇಲ್ಲವಾಯಿತು. ಪ್ರಸ್ತುತ ಇತ್ತೀಚಿನ ಮಠಗಳು ಪಟ್ಟಣದಲ್ಲಿ ಸ್ವಧರ್ಮೀಯರ ದತ್ತಿದಾನದಿಂದ ವಿದ್ಯಾರ್ಥಿ ನಿಲಯಗಳನ್ನು ನಡೆಸುತ್ತವೆ. ಅನೇಕ ಮಠಗಳು ಸರ್ಕಾರದ ಅನುದಾನ ಪಡೆದು ವಿದ್ಯಾರ್ಥಿಗಳಿಗೆ ಅಶನವಶನ ನೀಡುತ್ತವೆ. ಕರ್ನಾಟಕದಲ್ಲಿ ಸಾಮಾನ್ಯರ ವಿದ್ಯಾಭಿವೃದ್ದಿ ಗೋಸ್ಕರ ವೀರಶೈವ ಮಠಗಳ ಶ್ರಮ ಆದರ್ಶ ವಾದುದ್ದು ಮತ್ತು ಅನುಕರಣೀಯವಾದದ್ದು. ಹಾಗೆ ಇತ್ತೀಚೆಗೆ ಮಠಗಳು ಕಲ್ಯಾಣ ಮಂಟಪಗಳನ್ನು ಕಟ್ಟಿಸಿ ವಿವಾಹಕ್ಕೆ ಸಹಾಯವಾಗುತ್ತವೆ. ಹಾಗೆ ಹಲವಾರು ಮಠಗಳು ಸಾಮೂಹಿಕ ವಿವಾಹಗಳನ್ನು ನಡೆಸಿ ಉಪಯೋಗಿಯಾಗಿವೆ. ಹಾಗೆ ಕೆಲವು ಮಠಗಳು ಧಾರ್ಮಿಕ ಆಚರಣೆಗಳಾದ ಲಿಂಗದೀಕ್ಷೆ, ಪ್ರವಚನಗಳನ್ನು ಸಾಂಕೇತಿಕವಾಗಿ ನಿರ್ವಹಿಸುತ್ತವೆ.
ಆರೋಗ್ಯ ಕಾರ್ಯಕ್ರಮಗಳು
ಪೂರ್ವದಿಂದಲೂ ಅನೇಕ ಮಠದ ಸ್ವಾಮಿಗಳು ಪರಂಪರಾನುಗತವಾಗಿ ಯಂತ್ರ, ಮಂತ್ರ ಸಿದ್ದಿ ಮಾಡಿಕೊಂಡಿರುವುದರ ಜೊತೆಗೆ ಆಯುರ್ವೇದ  ವೈದ್ಯೋಪಚಾರ ನಡೆಸಿ ಆರೋಗ್ಯ ಕಾರ್ಯಕ್ರಮಗಳನ್ನು ನಡೆಸುತ್ತಿದ್ದರು. ಹಾಗೆ ಹಿಂದೆ ಪ್ಲೇಗು, ಕಾಲರಾ  ಮುಂತಾದ ಸಾಂಕ್ರಾಮಿಕ ರೋಗಗಳು ಬಂದಾಗಲೂ ಜನರಿಗೆ ಅರಿವು ನೀಡಿ ರೋಗ ನಿರ್ಬಂಧಕ ಕ್ರಮಗಳನ್ನು ಅನುಸರಿಸುವಂತೆ ಸಹಾಯ, ಆಶ್ರಯ, ಸಲಹೆ ನೀಡುತ್ತಿದ್ದರು. ಇತ್ತೀಚಿನ ಮಠಗಳು ವೈದ್ಯಕೀಯ ಕಾಲೇಜುಗಳನ್ನು ಸ್ಥಾಪಿಸಿದ್ದಾರೆ. ಇಲ್ಲಿರುವ ನುರಿತ ವೈದ್ಯರ ಸಹಾಯ ದಿಂದ ಉಚಿತ ರೋಗ ತಪಾಸಣಾ ಮತ್ತು ಔಷಧಿ ನೀಡುವ ಶಿಬಿರಗಳನ್ನು ನಡೆಸುತ್ತವೆ. ಈ ಆರೋಗ್ಯ ಕಾರ್ಯ ಕ್ರಮಗಳು ಸಾಮಾನ್ಯರಿಗೆ ಮತ್ತು ಮಧ್ಯಮ ವರ್ಗದವರಿಗೆ ಹೆಚ್ಚು ಉಪಯೋಗಿಯಾಗಿವೆ.
ಧರ್ಮ ಸಾಹಿತ್ಯ ಪ್ರಕಾಶನಗಳು
ಆಧುನೀಕರಣದ ಪ್ರಭಾವದಿಂದಾಗಿ ಸರ್ಕಾರ ಮತ್ತು ಸಾರ್ವಜನಿಕ ಸಂಘ ಸಮೂಹಗಳು, ವಿಶ್ವವಿದ್ಯಾನಿಲಯದ ಅಧ್ಯಾಪಕರುಗಳು ವೀರಶೈವ ಧರ್ಮ ಸಾಹಿತ್ಯದ ಅಭಿವೃದ್ದಿಗೆ ಹೆಚ್ಚು ಕೊಡುಗೆಗಳನ್ನು ನೀಡಿದ್ದಾರೆ. ವಿರಕ್ತ ಮಠಗಳು ಬಸವ ಪಥದ ಮಾರ್ಗಾನುಯಾಯಿಗಳಾ ಗಿದ್ದರೂ ವಚನ ಪ್ರಚಾರ ಮತ್ತು ಪ್ರಕಟಣೆಗಳನ್ನು ಹೆಚ್ಚು ಮಾಡಿಲ್ಲ. ಆದರೆ ಅನೇಕ ಮಠಗಳು ತಮ್ಮ ಮಠದ ನಿಯತಕಾಲಿಕೆಗಳಲ್ಲಿ ಮತ್ತು ನೆನಪಿನ ಸಂಚಿಕೆಗಳಲ್ಲಿ ತಮ್ಮ ತಮ್ಮ ಮಠಗಳ ವಿಶೇಷತೆಯನ್ನು ಪ್ರಕಟಿಸುವುದರ ಜೊತೆಗೆ ವಚನಗಳನ್ನು ಪ್ರಕಟಿಸಿದ್ದಾರೆ. ಇನ್ನೂ ಕೆಲವು ಮಠಗಳು ವಚನಗಳ ಅಂಕಿತ ತಿರುಚಿ ಸಾರ್ವಜನಿಕರ ಅಸಮಾಧಾನಕ್ಕೆ ಗುರಿಯಾಗಿದ್ದಾರೆ. ಇತ್ತೀಚೆಗೆ ತುಮಕೂರು ಜಿಲ್ಲೆಯ ಶ್ರೀ ಸಿದ್ಧಗಂಗಾಮಠದವರು ಗ್ರಾಮಾಂತರ ಬಸವ ಜಯಂತಿ ಕಾರ್ಯಕ್ರಮಗಳನ್ನು ವ್ಯಾಪಕವಾಗಿ ನಿರ್ವಹಿಸುವ ಸಲುವಾಗಿ ಉಪನ್ಯಾಸ ಮತ್ತು ನಾಟಕಗಳನ್ನು ನಿರ್ವಹಿಸುತ್ತಿದ್ದಾರೆ. ಹಾಗೆ ಚಿತ್ರದುರ್ಗದ ಮುರುಘಾ ಮಠದವರು “ಜಮುರಾ” ವಚನಗಾಯನ ತಂಡವನ್ನು ಸ್ಥಾಪಿಸಿ ವಚನ ಪ್ರಚಾರದಲ್ಲಿ ಒಂದು ಹೊಸ ಆಯಾಮವನ್ನು ಉಂಟು ಮಾಡಿದ್ದಾರೆ. ಅನೇಕ ಮಠಗಳು ವರ್ಷಕ್ಕೊಂದಾವರ್ತಿ ಬಸವ ಜಯಂತಿ ಮಹೋತ್ಸವವನ್ನು ಅದ್ದೂರಿಯಾಗಿ ನಡೆಸುತ್ತಿವೆ. ಆಧುನೀಕರಣ ಪ್ರಭಾವದಿಂದ ಮಠಗಳು ಸಂಕುಚಿತತೆಯನ್ನು ಹೊಂದಿದಾಗ ಈ ಕಾರ್ಯದ ವಿಫಲತೆಯನ್ನು ಸರಿಪಡಿಸಲು ಕರ್ನಾಟಕದಲ್ಲಿ ‘ಅಖಿಲ ಭಾರತ ವೀರಶೈವ ಮಹಾಸಭೆ’ಯನ್ನು ಸ್ಥಾಪಿಸಿದ್ದಾರೆ. ಹಾಗೆ ಇತ್ತೀಚೆಗೆ ಶರಣ ಸಾಹಿತ್ಯ ಪರಿಷತ್ತು ಅಸ್ತಿತ್ವಕ್ಕೆ ಬಂದು ವೀರಶೈವ ಧರ್ಮ ಮತ್ತು ಸಾಹಿತ್ಯದ ಬೆಳವಣಿಗೆಗೆ ಸಹಕಾರಿಯಾಗಿದೆ. ಇದೇ ರೀತಿ ಬಸವ ಬಳಗ, ಬಸವದಳ, ಅಕ್ಕನ ಬಳಗ ಹಾಗೂ ಪ್ರಾದೇಶಿಕ ವೀರಶೈವ ಸಂಘ ಸಮೂಹಗಳು ಕ್ರಿಯಾಶೀಲವಾಗಿ ತಮ್ಮ ಅಭಿವೃದ್ದಿಗೆ ಶ್ರಮಿಸುತ್ತವೆ. ಪ್ರಕಾಶನ ಕ್ಷೇತ್ರದಲ್ಲಿ ಗದುಗಿನ ತೊಂಟದಾರ್ಯ ಮಠ ಹಾಗೂ ಬೆಳಗಾಂವಿಯ ನಾಗನೂರ ಸ್ವಾಮಿಗಳ ಮಠ ಅಪ್ರತಿಮ ಕಾರ್ಯನಿರ್ವಹಿಸುತ್ತಿವೆ.
ಎಲ್ಲಾ ಧರ್ಮಗಳ ಉದ್ದೇಶ ಮಾನವ ಕಲ್ಯಾಣವೆಂಬುದು ಸ್ಪಷ್ಟ ಸಂಗತಿ. ವೀರಶೈವ ಧರ್ಮವು ವಿಶೇಷವಾಗಿ ಮಾನವನ ಅಂತಃಕರಣದ ದೈನ್ಯತೆಯಿಂದ ಜೀವನದ ವಾಸ್ತವ ಮೌಲ್ಯಗಳ ಅನುಷ್ಠಾನವನ್ನು ನಡವಳಿಕೆಯ ಆಚಾರದಲ್ಲಿ ನೆಲೆಗೊಳಿಸಿದೆ. ಕರ್ನಾಟಕದಲ್ಲಿದ್ದ ಹಲವಾರು ಸಣ್ಣ ಪುಟ್ಟ ಜಾತಿಗಳನ್ನು ಒಗ್ಗೂಡಿಸಿ ಅವರಿಗೆ ಧಾರ್ಮಿಕ ಸ್ವಾತಂತ್ರ್ಯವನ್ನು, ಸಮಾನತೆಯನ್ನು ಸೋದರ ಭಾವವನ್ನು ನೀಡುವುದರ ಜೊತೆಗೆ ಜೀವನ ಸಮರಸತೆಯನ್ನು ನೀಡಿದೆ. ಹಾಗೆ ಅನೇಕ ಉಪಸಂಸ್ಕೃತಿಯ ಚಿದ್ರ-ವಿಚ್ಛಿದ್ರತೆಯನ್ನು ತೊಡೆದು ಹಾಕಿ ಸಮಾಜದ ಮುಖ್ಯವಾಹಿನಿಯಲ್ಲಿ ತಂದಿರುವುದು ಒಂದು ಅಪೂರ್ವ ಸಂಗತಿ. ದೇಶದಲ್ಲೇ ಪ್ರಥಮವಾಗಿ ಏಣಿಶ್ರೇಣೀಕೃತ ಜಾತಿಯ ಮೇಲು ಕೀಳು ಭಾವನೆಯನ್ನು ತೊಡೆದು ಹಾಕಿ, ಲೌಕಿಕ ಸತ್ಯದ ಪವಿತ್ರ ಸಿದ್ಧಾಂತವಾದ ಕಾಯಕ ಧರ್ಮದ ಹೊಸ ಸಿದ್ಧಾಂತವನ್ನು ಸಮಾಜಕ್ಕೆ ನೀಡಿದೆ. ಈ ಅಂಶಕ್ಕೆ ಆಧಾರವಾಗಿ ಕರ್ನಾಟಕದಲ್ಲಿ ವೀರಶೈವ ಮಠಗಳು ಜಾತ್ಯತೀತ ಭಾವನೆಯಿಂದ ವಿದ್ಯಾಪ್ರಸಾರದಲ್ಲಿ ತೊಡಗಿರುವುದು ಅತ್ಯಂತ ಆದರ್ಶ ಅನುಕರಣೀಯ ಪದ್ಧತಿ.

ಪ್ರಸ್ತಾವನೆ
ಶಿವಶರಣರು ಕಟ್ಟಿದ ವಚನ ಸಂಸ್ಕೃತಿಯನ್ನು ‘ಬಸವತತ್ವ’ ಎಂಬ ವಿಚಾರ ಪ್ರಣಾಳಿಕೆಯಿಡಿಯಲ್ಲಿ ಪರಿಭಾವಿಸುವ ಪ್ರಯತ್ನವೊಂದು ನಡೆಯುತ್ತಾ ಬಂದಿದೆ. ಇಂತಹ ಪದ್ಧತಿ ಗಟ್ಟಿಯಾಗಿ ನೆಲೆಯೂರಿದೆ. ವಚನ ಸಂಸ್ಕೃತಿ ಕಟ್ಟುವಲ್ಲಿ ಬಸವ ನಾಯಕತ್ವ ವಹಿಸಿದ, ಚಳುವಳಿಗೆ ಅಗತ್ಯ ವಾದ ಸಂಪನ್ಮೂಲ ಒದಗಿಸಿದ ಹಾಗೂ ಅದಕ್ಕೆ ಸೈದ್ಧಾಂತಿಕ ಬುನಾದಿ ಹಾಕಿದ ಎಂದು ನಂಬಿರುವ ಕಾರಣಗಳಿಂದ ವಚನ ಸಂಸ್ಕೃತಿಯನ್ನು ಬಸವನೇ ಪೂರ್ಣವಾಗಿ ಆವರಿಸಿಕೊಂಡಿದ್ದಾನೆ. ಅವನು ರಾಜಕೀಯ ಉನ್ನತ ಹುದ್ದೆಯಲ್ಲಿದ್ದ. ಅವನದು ‘ಕಲೋಸಲ್’ ವ್ಯಕ್ತಿತ್ವವಾಗಿತ್ತು. ಇದರಿಂದಾಗಿ ಬಸವ ಮತ್ತು ವಚನ ಸಂಸ್ಕೃತಿಗಳನ್ನು ಪರಸ್ಪರ ಸಂವಾದಿಯಾಗಿ ಬಳಸುವುದು ರೂಢಿಗೆ ಬಂದಿದೆ.
ಬಹುಸಂಖ್ಯೆಯ ಶಿವಶರಣರು-ಶರಣೆಯರು ಕಟ್ಟಿದ ವಚನ ಸಂಸ್ಕೃತಿಯನ್ನು ಬಸವನ ಹೆಸರಿಗೆ ಅಂಟಿಸುವುದು ಉಚಿತನೆಂದು ಕಾಣುವುದಿಲ್ಲ. ಈ ಸಂಸ್ಕೃತಿಯನ್ನು ಕಟ್ಟಲು ನಾಯಕತ್ವವನ್ನು ಬಸವ ವಹಿಸಿದ ಎಂಬುದೇನೊ ಸರಿ! ನಾಯಕತ್ವ ವಹಿಸಿದ ಎಂಬ ಕಾರಣಕ್ಕೆ ವಚನ ಸಂಸ್ಕೃತಿಯನ್ನು ಬಸವ ಪ್ರಣೀತ ತತ್ವವೆಂದು ಕರೆಯುವುದು ಸಾಂಸ್ಕೃತಿಕವಾಗಿ  ಸಮರ್ಥನೀಯವೆನಿಸುವುದಿಲ್ಲ. ಇದು ವಚನ ಸಂಸ್ಕೃತಿಗೆ ದೊಡ್ಡ ಅನ್ಯಾಯವಾಗಿ ಪರಿಣಮಿ ಸುತ್ತದೆ.
ವಚನ ಸಂಸ್ಕೃತಿಯನ್ನು ಬಸವತತ್ವಕ್ಕೆ ಇಳಿಸಿಬಿಡುವ ಪ್ರಯತ್ನವು ಅಪವಾದದ ಅಪರೂಪ ವಾದ ಒಂದು ಸಂಗತಿಯೇನಲ್ಲ. ವಚನ ಸಂಸ್ಕೃತಿಯನ್ನು ಅದರ ಮುಂಚೂಣಿಯಲ್ಲಿನ ನಾಯಕರ ಪ್ರಯತ್ನಗಳಿಗೆ ಪರಿಮಿತಗೊಳಿಸುವ ಕ್ರಮಕ್ಕೆ ದೀರ್ಘ ಇತಿಹಾಸವೇ ಇದೆ. ಈ ಮುಂಚೂಣಿ ಯಲ್ಲಿನ ನಾಯಕರಿಗೆ ಕಟ್ಟಿ ಹಾಕುವ ಪ್ರಯತ್ನ ೧೨ನೆಯ ಶತಮಾನದ ನಂತರ ನಿರಂತರವಾಗಿ ನಡೆದುಕೊಂಡು ಬಂದಿದೆ. ಮುಂಚೂಣಿಯವರೆಂದು ತಾವೇ ತೀರ್ಮಾನಿಸಿ ಅಂತವರನ್ನು ಕುರಿತಂತೆ ೧೩ನೆಯ ಶತಮಾನದಿಂದಲೇ ಪುರಾಣ-ಮಹಾಕಾವ್ಯಗಳನ್ನು ಕಟ್ಟುತ್ತಾ ಬರಲಾಗಿದೆ. ಈ ಬಗೆಯ ಹಿನ್ನೆಲೆಯಿಂದಾಗಿ ವಚನ ಸಂಸ್ಕೃತಿಯನ್ನು ಕುರಿತ ಮೂಲಧಾರೆ ಅಧ್ಯಯನಗಳು ತಮ್ಮ ಅಧ್ಯಯನಗಳನ್ನು ಬಸವಣ್ಣನಿಂದ ಪ್ರಾರಂಭಿಸಿ ಚೆನ್ನಬಸವಣ್ಣ, ಅಲ್ಲಮಪ್ರಭು, ಸಿದ್ಧರಾಮಣ್ಣ, ಅಕ್ಕಮಹಾದೇವಿಯವರೆಗೆ ಒಯ್ದು ನಿಲ್ಲಿಸಿಬಿಡುವ ಕ್ರಮವನ್ನು ಅನುಸರಿಸಿಕೊಂಡು ಬಂದಿದೆ.
ಇತ್ತೀಚಿನ ಅಧ್ಯಯನಗಳು ಮೊದಲನೆಯದಾಗಿ ಬಸವಪ್ರಣೀತ ವಿಚಾರ ಪ್ರಣಾಳಿಕೆಯ ಚೌಕಟ್ಟಿಗೆ ಶಿವಶರಣ-ಶರಣೆಯರ ವಿಚಾರಗಳನ್ನು ಕಟ್ಟಿಹಾಕುವ ವಿಧಾನವನ್ನು ತಿರಸ್ಕರಿಸಿವೆ. ಎರಡನೆಯಾದಾಗಿ ಅವು ವಚನ ಸಂಸ್ಕೃತಿಯನ್ನು ಮುಂಚೂಣಿಯ ಶಿವಶರಣ-ಶರಣೆಯರಿಗೆ ಪರಿಮಿತಗೊಳಿಸುವ ಕ್ರಮದ ಬಗ್ಗೆಯೂ ತಮ್ಮ ಅಸಮ್ಮತಿ ಸೂಚಿಸುತ್ತವೆ. ಈ ಸೀಮಿತಗೊಳಿ ಸುವ ಕ್ರಮದಿಂದಾಗಿ ಸ್ಥಾನ ಕಳೆದುಕೊಂಡ ಶಿವಶರಣ-ಶರಣೆಯರ ಬದುಕು-ಸಾಧನೆ-ವಿಚಾರ ಗಳನ್ನು ಪರಿಶೋಧಿಸುವ ಕಾರ್ಯದಲ್ಲಿ ಇತ್ತೀಚಿನ ವಚನಸಂಸ್ಕೃತಿ ಕುರಿತ ಅಧ್ಯಯನಗಳು ಮಗ್ನವಾಗಿವೆ. ಮೂಲಧಾರೆ ಅಧ್ಯಯನಗಳಲ್ಲಿ ಅತ್ಯಂತ ಅಲಕ್ಷ್ಯಕ್ಕೆ ಗುರಿಯಾಗಿದ್ದ ವಚನ ಸಂಸ್ಕೃತಿಯ ಆಚಾರ್ಯ ಸದೃಶ ಭಾಗವೆಂದರೆ ಲಿಂಗ ಸಂಬಂಧಗಳು. ಇತ್ತೀಚಿನ ಅಧ್ಯಯನ ಗಳು ಲಿಂಗ ಸಂಬಂಧಿ ಪ್ರಣಾಳಿಕೆಯ ನೆಲೆಯಿಂದ ವಚನ ಸಂಸ್ಕೃತಿಯನ್ನು ಪರಿಭಾವಿಸಿಕೊಳ್ಳುವ ಪ್ರಯತ್ನ ನಡೆಸಿವೆ. ಬಸವಪ್ರಣೀತ ವಿಚಾರ ಪ್ರಣಾಳಿಕೆಯಲ್ಲಿ ಶಿವಶರಣೆಯರ ಬದುಕು-ಸಾಧನೆ-ವಿಚಾರಗಳ ಚರ್ಚೆ ನಡೆಯಬಹುದು. ಆದರೆ ಇಡೀ ವಚನ ಸಂಸ್ಕೃತಿಯನ್ನು ಲಿಂಗ ಸಂಬಂಧಿ ವಿಚಾರ ಪ್ರಣಾಳಿಕೆಯಿಂದ ಪರಿಭಾವಿಸಿಕೊಳ್ಳುವುದು ಬಸವತತ್ವ ಪ್ರಣೀತ ಪ್ರಣಾಳಿಕೆ ಯಲ್ಲಿ ಸಾಧ್ಯವಾಗುವುದಿಲ್ಲ. ವಚನ ಸಂಸ್ಕೃತಿಯು ಸಮೂಹವಾದಿ ಸಂಗತಿಯಾಗಿದೆ. ಬಸವ ತತ್ವವು ಇಂತಹ ಸಮೂಹವಾದಿ ನೆಲೆಗಳನ್ನು ಕಡೆಗಣಿಸಿಬಿಡುತ್ತದೆ. ಇತ್ತೀಚಿನ ಅಧ್ಯಯನಗಳು ವಚನ ಸಂಸ್ಕೃತಿಯ ಸಮೂಹವಾದಿ ನೆಲೆಗಳನ್ನು ಗುರುತಿಸುವ ಕಾರ್ಯದಲ್ಲಿ ತೊಡಗಿವೆ.
ಭಾರತೀಯ ಸಂಸ್ಕೃತಿಯ ಹಿನ್ನೆಲೆಯಲ್ಲಿ, ವೈದಿಕ ಸಂಸ್ಕೃತಿಯ ಹಿನ್ನೆಲೆಯಲ್ಲಿ ಇಡೀ ವಚನ ಸಂಸ್ಕೃತಿಯೇ ಪರಿಶಿಷ್ಟವಾಗಿದೆ. ತನ್ನ ಪರಿಶಿಷ್ಟವಾದಿ ನೆಲೆಗಳನ್ನು ವಚನ ಸಂಸ್ಕೃತಿಯು ಘನತೆಯ-ಮಹತ್ವದ ಸಂಗತಿಯನ್ನಾಗಿ ಮಾಡಿಕೊಂಡಿತು. ಬಸವತತ್ವ  ಪ್ರಣೀತ ಪ್ರಣಾಳಿಕೆಗೆ ವಚನ ಸಂಸ್ಕೃತಿಯ ಪರಿಶಿಷ್ಟವಾದಿ ನೆಲೆಗಳನ್ನು ಹಿಡಿದಿಡಲು ಸಾಧ್ಯವಿಲ್ಲ. ಇತ್ತೀಚಿನ ಅಧ್ಯಯನ ಗಳು ವಚನ ಸಂಸ್ಕೃತಿಯ ಪರಿಶಿಷ್ಟವಾದಿ ನೆಲೆಗಳನ್ನು ಕುರಿತಂತೆ ಅನುಸಂಧಾನ ನಡೆಸಿವೆ. ಪರಿಶಿಷ್ಟವನ್ನು ತಬ್ಬಿಕೊಳ್ಳುವ ಗುಣವನ್ನು ವಚನ ಸಂಸ್ಕೃತಿಯು ಮೆರೆದಿದೆ. ಇದನ್ನು ಈಚಿಗಿನ ಅಧ್ಯಯನಗಳು ಹಿಡಿದಿಡಲು ಪ್ರಯತ್ನಿಸಿವೆ. ಕೊನೆಯದಾಗಿ ಸಾಂಪ್ರದಾಯಿಕ ಅಧ್ಯಯನಗಳು ಸರ್ವೆಸಾಮಾನ್ಯವಾಗಿ ಸಾಹಿತ್ಯಕವಾಗಿರುವುದು ಸ್ವಷ್ಟ. ಇದರಿಂದಾಗಿ ವಚನ ಸಂಸ್ಕೃತಿಯ ಅನೇಕ ಸಾಮಾಜಿಕ-ರಾಜಕೀಯ ಸಂಗತಿಗಳು ವಿಶ್ಲೇಷಣೆಗೆ ಒದಗಿಬಂದಿಲ್ಲ. ಇತ್ತೀಚಿನ ಅಧ್ಯಯನಗಳು ವಚನ ಸಂಸ್ಕೃತಿಯ ಸಾಮಾಜಿಕ-ರಾಜಕೀಯ ಆಯಾಮಗಳನ್ನು ಹಿಡಿದಿಡಲು ಪ್ರಯತ್ನಿಸುತ್ತಿವೆ. ಸಂಕ್ಷಿಪ್ತದಲ್ಲಿ ಹೇಳುವುದಾದರೆ ವಚನ ಸಂಸ್ಕೃತಿಯನ್ನು ಕುರಿತ ಇತ್ತೀಚಿನ ಅಧ್ಯಯನಗಳು ನಡೆಸುತ್ತಿರುವ ಅನುಸಂಧಾನವು ಸಾಂಪ್ರದಾಯಿಕ ಅಧ್ಯಯನಗಳು ನಡೆಸುತ್ತಿರುವ ಪ್ರಯತ್ನಗಳಿ ಗಿಂತ ಭಿನ್ನವಾಗಿವೆ.
ಪ್ರಸ್ತುತ ಪ್ರಬಂಧದಲ್ಲಿ ವಚನ ಸಂಸ್ಕೃತಿಯನ್ನು ಕುರಿತ ಇತ್ತೀಚಿನ ಅಧ್ಯಯನಗಳು ಹಿಡಿದಿಟ್ಟಿರುವ ಒಳನೋಟಗಳನ್ನು-ವಿಶಿಷ್ಟ ಸಂಗತಿಗಳನ್ನು ಗುರುತಿಸಲು ಪ್ರಯತ್ನಿಸಲಾಗಿದೆ. ಈ ಪ್ರಬಂಧದಲ್ಲಿ ಒಟ್ಟು ಐದು ಭಾಗಗಳಿವೆ. ಪ್ರಸ್ತಾವನೆ ನಂತರ ಬರುವ ಮೊದಲನೆಯ ಭಾಗದಲ್ಲಿ ವಚನ ಸಂಸ್ಕೃತಿಯನ್ನು ಬಸವತತ್ವವೆಂಬ ಹೆಸರಿನಲ್ಲಿ ಗುರುತಿಸುವುದು ಹೇಗೆ ಕೂಪಮಂಡೂಕವಾದಿಯಾಗುತ್ತದೆ ಎಂಬುದನ್ನು ಚರ್ಚಿಸಲಾಗಿದೆ. ಎರಡನೆಯ ಭಾಗದಲ್ಲಿ ವಚನ ಸಂಸ್ಕೃತಿಯನ್ನು ಮುಂಚೂಣಿಯಲ್ಲಿರುವ ಶಿವಶರಣರು-ಶರಣೆಯರ ನೆಲೆಯಿಂದ ಪರಿಭಾವಿಸಿಕೊಳ್ಳುವುದರಿಂದ ಅದರ ವ್ಯಾಪ್ತಿ ಹೇಗೆ ಸಂಕುಚಿತಗೊಳ್ಳುತ್ತದೆ ಎಂಬುದನ್ನು ತೋರಿಸಲಾಗಿದೆ. ಮೂರನೆಯ ಭಾಗದಲ್ಲಿ ಈಚಿನ ಅಧ್ಯಯನಗಳು ಹೇಗೆ ವಚನ ಸಂಸ್ಕೃತಿಯ ಲಿಂಗ ಸಂಬಂಧಿ ಆಯಾಮವನ್ನು ಗುರುತಿಸುತ್ತವೆ ಎಂಬುದನ್ನು ವಿವರಿಸಲಾಗಿದೆ. ನಾಲ್ಕನೆಯ ಭಾಗದಲ್ಲಿ ವಚನ ಸಂಸ್ಕೃತಿಯ ಪರಿಶಿಷ್ಟವಾದಿ ನೆಲೆಗಳನ್ನು ಪರಿಶೋಧಿಸುವ ಕೆಲಸ ನಡೆದಿದೆ. ಐದನೆಯ ಭಾಗದಲ್ಲಿ ವಚನ ಸಂಸ್ಕೃತಿಯ ಸಾಮಾಜಿಕ ರಾಜಕೀಯ ಮುಖಗಳನ್ನು ಕುರಿತು ಚರ್ಚಿಸಲಾಗಿದೆ.
ಭಾಗ–೧
ಬಸವ ತತ್ವವೋ ವಚನ ಸಂಸ್ಕೃತಿಯೋ?
ವಚನ ಸಂಸ್ಕೃತಿಯನ್ನು ಬಸವ ತತ್ವವೆಂಬ ಹೆಸರಿನಿಂದ ಗುರುತಿಸುವುದರಿಂದ ಬಸವಣ್ಣನಿಗೆ ಹೆಚ್ಚು ಗೌರವವನ್ನು, ಮಹತ್ವವನ್ನು ನೀಡಿದಂತಾಗುತ್ತದೆ ಎಂದು ಭಾವಿಸಲಾಗಿದೆ. ಇನ್ನೊಂದು ರೀತಿ ಹೇಳುವುದಾದರೆ ಬಸವ ತತ್ವವೆಂದು ಕರೆಯದೆ ಇರುವುದ ರಿಂದ ಬಸವಣ್ಣನಿಗೆ ಅನ್ಯಾಯ ಮಾಡಿದಂತಾಗುತ್ತದೆ ಎಂದು ಜನರು ತಿಳಿದಿರುವಂತೆ ಕಾಣುತ್ತದೆ. ಹೀಗೆ ಭಾವಿಸಲು ಯಾವುದೇ ಕಾರಣವಿಲ್ಲ. ವಚನ ಸಂಸ್ಕೃತಿಯ ಜೊತೆಗಿನ ಅನುಸಂಧಾನವೆಂದರೆ ಬಸವನ ವಿಚಾರಗಳ ಅನುಸಂಧಾನವೇ ಆಗುತ್ತದೆ. ವಚನ ಸಂಸ್ಕೃತಿ ಯನ್ನು ಬಸವತತ್ವವೆಂದು ಗುರುತಿಸುವುದರಿಂದ ಒಂದು ಸಮೂಹವಾದಿ ವಿಚಾರ ಪ್ರಣಾಳಿಕೆ ಯನ್ನು ವ್ಯಕ್ತಿಯೊಬ್ಬನ ನೆಲೆಗೆ ಸೀಮಿತಗೊಳಿಸಿದಂತಾಗುತ್ತದೆ. ವಚನ ಸಂಸ್ಕೃತಿಯ ವ್ಯಾಪ್ತಿಯು ಬಸವ ತತ್ವದ ವ್ಯಾಪ್ತಿಗಿಂತ ವಿಶಾಲ ವಾದುದಾಗಿದೆ. ಬಸವ ತತ್ವವೆನ್ನುವ ನೆಲೆಯಿಂದ ನಮ್ಮ ಚರ್ಚೆ ಪ್ರಾರಂಭವಾಗಿಬಿಟ್ಟರೆ ಅಲ್ಲಿ ವಚನ ಸಂಸ್ಕೃತಿಯ ಸಮೂಹವಾದಿ ಸ್ವರೂಪಕ್ಕೆ ಧಕ್ಕೆ ಉಂಟಾಗುತ್ತದೆ. ವ್ಯಕ್ತಿಯೊಬ್ಬನ ನೆಲೆಯಿಂದ ವಿಚಾರ ಪ್ರಣಾಳಿಕೆಯನ್ನು ನೋಡುವ ಪರಿಯು ಭಾರತೀಯ ಪರಂಪರೆಯ ವಿಶಿಷ್ಟ ಲಕ್ಷಣವಾಗಿದೆ. ಈ ಪರಂಪರೆಯಲ್ಲಿ ವ್ಯಕ್ತಿಗಳನ್ನು ಆರಾಧಿಸುವ ಮನೋಭಾವ ದಟ್ಟವಾಗಿದೆ. ನಮ್ಮ ಪರಂಪರೆಯಲ್ಲಿ ವ್ಯಕ್ತಿಗೆ ದೊರೆತಷ್ಟು ಮಹತ್ವವು ತತ್ವಕ್ಕೆ ದೊರೆಯುವುದಿಲ್ಲ. ಈ ಹಿನ್ನೆಲೆಯಲ್ಲಿ ವಚನ ಸಂಸ್ಕೃತಿ ಯನ್ನು ಬಸವತತ್ವವೆಂದು ಪರಿಭಾವಿಸಿಕೊಳ್ಳುವ ಕ್ರಮವನ್ನು ನೋಡಬೇಕು.
ಬಸವಣ್ಣನ ಅನೇಕ ವಿಚಾರಗಳು ಹಾಗೂ ಅವನ ವ್ಯಕ್ತಿತ್ವವು ಇತರ ಶರಣ-ಶರಣೆಯ ರೊಂದಿಗೆ ಅವನು ನಡೆಸಿದ ಅನುಸಂಧಾನದಿಂದಾಗಿ ರೂಪ ಪಡೆದಿದೆ. ವಚನ ಸಂಸ್ಕೃತಿಯ ಒಂದು ಭಾಗ ಬಸವಣ್ಣನೇ ವಿನಾ ಅದು ಬಸವ ತತ್ವದ ಒಂದು ಭಾಗವಲ್ಲ. ವಚನಸಂಸ್ಕೃತಿ ಯನ್ನು ವ್ಯಕ್ತಿಯೊಬ್ಬನಿಗೆ, ಸಮುದಾಯವೊಂದಕ್ಕೆ, ಪ್ರದೇಶವೊಂದಕ್ಕೆ ಪರಿಮಿತಿಗೊಳಿಸು ವುದರಿಂದ ಅದರ ತಾತ್ವಿಕ ವ್ಯಾಪ್ತಿ ಸಂಕುಚಿತವಾಗಿ ಬಿಡುತ್ತದೆ. ಬಸವತತ್ವವೆನ್ನುವುದು ಕೇವಲ ವ್ಯಕ್ತಿ ಪ್ರಾಧಾನ್ಯತೆಯನ್ನಲ್ಲದೆ ಪುರುಷ ಪ್ರಾಧಾನ್ಯತೆಯನ್ನು ತೋರಿಸುತ್ತದೆ. ವಚನ ಸಂಸ್ಕೃತಿಯು ಪುರುಷ ಪ್ರಾಧಾನ್ಯತೆಯನ್ನು ಮೀರಲು ಪ್ರಯತ್ನಿಸಿರುವುದು ನಮಗೆಲ್ಲ ತಿಳಿದಿದೆ. ಈ ಸಂಗತಿಯು ಬಸವ ತತ್ವವೆಂಬ ನೆಲೆಗೆ ವಚನ ಸಂಸ್ಕೃತಿಯನ್ನು ಕಟ್ಟಿ ಹಾಕುವುದರಿಂದ ಮುಚ್ಚಿ ಹೋಗುತ್ತದೆ. ವಚನ ಸಂಸ್ಕೃತಿಯು ಒಂದು ಸಾಮಾಜಿಕ ವಿಚಾರ ಪ್ರಣಾಳಿಕೆಯೆ ವಿನಾ ಬಸವ ಪ್ರಣೀತ ಮೀಮಾಂಸೆಯಲ್ಲ. ವಚನ ಸಂಸ್ಕೃತಿಯ ಆಚಾರ್ಯ ಸದೃಶ ಲಕ್ಷಣ ವೆಂದರೆ ಅದರ ಸಾಮಾಜಿಕ ಸ್ವರೂಪ. ವಚನ ಸಂಸ್ಕೃತಿಯ ಸಾಮಾಜಿಕ ಸ್ವರೂಪವು ತುಂಬಾ ವಿಸ್ತೃತವಾದುದಾಗಿದೆ.
ಭಾಗ–೨
ಕೇಂದ್ರ ಮತ್ತು ಅಂಚು
ಸಂಸ್ಕೃತಿಗೆ ಸಂಬಂಧಿಸಿದಂತೆ ಪರಂಪರಾಗತವಾಗಿ ಹರಿದುಕೊಂಡು ಬಂದಿರುವ ಕೇಂದ್ರ-ಅಂಚು, ಶಿಷ್ಟ-ಪರಿಶಿಷ್ಟ, ಶುದ್ಧ-ಅಶುದ್ಧ, ಶ್ರೇಷ್ಠ-ಕನಿಷ್ಟ ಮುಂತಾದ ತಾರತಮ್ಯವಾದಿ ವರ್ಗೀ ಕರಣದ ವಿರುದ್ಧ ವಚನ ಸಂಸ್ಕೃತಿ ೧೨ನೆಯ ಶತಮಾನದಲ್ಲಿ ಹೋರಾಟ ನಡೆಸಿತು. ಕೇಂದ್ರವನ್ನು ಬಿಟ್ಟು ಅಂಚನ್ನು, ಶಿಷ್ಟವನ್ನು ಬಿಟ್ಟು ಪರಿಶಿಷ್ಟವನ್ನು, ಶುದ್ಧವನ್ನು ಬಿಟ್ಟು ಅಶುದ್ಧವನ್ನು ಶ್ರೇಷ್ಠವನ್ನು ಬಿಟ್ಟು ಕನಿಷ್ಟವನ್ನು ವಚನ ಸಂಸ್ಕೃತಿಯು ತಬ್ಬಿಕೊಂಡಿತು. ವಚನ ಸಂಸ್ಕೃತಿಗೆ ಸಾಮಾಜಿಕವಾಗಿ ‘ತಬ್ಬಿ’ಕೊಳ್ಳುವ ಗುಣವಿತ್ತು. ಆದರೆ ಅನೇಕ ಚಾರಿತ್ರಿಕ, ಸಾಮಾಜಿಕ, ರಾಜಕೀಯ ಸಂಗತಿಗಳಿಂದಾಗಿ, ೧೨ನೆಯ ಶತಮಾನದ ನಂತರದ ಕಾಲಾವಧಿ ಯಲ್ಲಿ, ಇಂದಿನವರೆವಿಗೂ, ವಚನ ಸಂಸ್ಕೃತಿ ಕುರಿತ ಮೂಲಧಾರೆ ಅಧ್ಯಯನಗಳು ವಚನ ಸಂಸ್ಕೃತಿಯು ಯಾವುದರ ವಿರುದ್ಧ ಹೋರಾಟವನ್ನು ಸಂಘಟಿಸಿತ್ತೋ ಅದೇ ವಿಧದ ವರ್ಗೀಕರಣಕ್ಕೆ ಒಳಗಾಗಿರುವ ದುರಂತವು ನಮ್ಮ ಮುಂದಿದೆ. ವಚನ ಸಂಸ್ಕೃತಿಯನ್ನು ಕುರಿತ ಸಾಂಪ್ರದಾಯಿಕ ಅಧ್ಯಯನಗಳಿಂದಾಗಿ ಹಾಗೂ ಅಲ್ಲಿ ವಚನ ಸಂಸ್ಕೃತಿಯನ್ನು ಪರಿಭಾವಿಸಿಕೊಂಡ ಬಗೆಯಿಂದಾಗಿ ಅಲ್ಲಿ ಕೇಂದ್ರ ಮತ್ತು ಅಂಚು ಎಂಬ ನೆಲೆಗಳು ಉಂಟಾಗು ವಂತಾಯಿತು. ಈ ಮೂಲಧಾರೆ ಅಧ್ಯಯನಗಳಲ್ಲಿ ವಚನ ಸಂಸ್ಕೃತಿಯನ್ನು ಕಟ್ಟಿದ ವಚನಕಾರರಲ್ಲಿ ಕೆಲವರು ಮುಖ್ಯರಾಗಿ ಉಳಿದವರು ಅಮುಖ್ಯರಾಗಿ ಬಿಟ್ಟಿದ್ದಾರೆ. ಹೀಗೆ ಮುಖ್ಯರಾದ ಹಾಗೂ ಅಮುಖ್ಯರಾದ, ಕೇಂದ್ರಕ್ಕೆ ಬಂದ ಹಾಗೂ ಅಂಚಿಗೆ ದೂಡಲ್ಪಟ್ಟ ವಚನಕಾರರ ಸಾಮಾಜಿಕ ಸ್ವರೂಪವನ್ನು ಕುರಿತು ಅನುಸಂಧಾನವು ತುಂಬಾ ಕುತೂಹಲಕಾರಿ ಯಾದುದಾಗಿದೆ.
ಈಗಾಗಲೆ ಗುರುತಿಸಿರುವಂತೆ ಮುಂಚೂಣಿಯಲ್ಲಿರುವ ವಚನಕಾರರೆಂದು ಕೆಲವರನ್ನು ಮಾತ್ರ ಗುರುತಿಸುವ ಕೆಲಸ ಕೇವಲ ೨೦ನೆಯ ಶತಮಾನದ ವೈಶಿಷ್ಟವೇನಲ್ಲ. ಮಧ್ಯಯುಗ ದಲ್ಲಿ ಪುರಾಣಗಳನ್ನು, ಮಹಾಕಾವ್ಯಗಳನ್ನು ಇಂದು ನಾವು ಯಾರನ್ನು ಮುಂಚೂಣಿ ಯಲ್ಲಿದ್ದಾರೆ ಎಂದು ಹೇಳುತ್ತಿದ್ದೇವೆಯೋ ಅಂತಹ ವಚನಕಾರರನ್ನು ಕುರಿತೆ ಕಟ್ಟಲಾಗಿದೆ. ಪ್ರಭುಲಿಂಗಲೀಲೆ, ಚೆನ್ನಬಸವ ಪುರಾಣ, ಸಿದ್ಧರಾಮ ಚರಿತ್ರೆ, ಬಸವರಾಜದೇವರ ರಗಳೆ ಮುಂತಾದವು ಇದನ್ನು ಸ್ಪಷ್ಟವಾಗಿ ತೋರಿಸುತ್ತವೆ. ಶಿವಶರಣೆಯರನ್ನು ಕುರಿತಂತೆ ಪುರಾಣಗಳು ಹುಟ್ಟಲೇ ಇಲ್ಲ. ಅದು ಬೇರೆಯೇ ಪ್ರಶ್ನೆ. ಶೂನ್ಯ ಸಂಪಾದನೆಗಳಲ್ಲೂ ಸಹ ಮುಂಚೂಣಿಯ ವಚನಕಾರರಿಗೆ  ಮಹತ್ವದ-ಗುರುತ್ವದ ಸ್ಥಾನ ನೀಡಿ ಉಳಿದವರನ್ನು ಅವರ ಅಧೀನರನ್ನಾಗಿ ಮಾಡಲಾಗಿದೆ. ಮುಂಚೂಣಿಯಲ್ಲಿನ ವಚನಕಾರರಿಗೆ ಶೂನ್ಯ ಸಂಪಾದನಾಕಾರರು ತೀರ್ಪುಗಾರರ – ನ್ಯಾಯಾಧೀಶರ ಸ್ಥಾನಮಾನ ನೀಡಿದ್ದಾರೆ. ಈ ಬಗೆಯ ಪರಂಪರೆಯ ಮುಂದುವರಿಕೆಯಾಗಿ ವಚನ ಸಂಸ್ಕೃತಿ ಯನ್ನು ಕುರಿತು ಸಾಂಪ್ರದಾಯಿಕ ಅಧ್ಯಯನಗಳು ಮುಂಚೂಣಿಯಲ್ಲಿನ ವಚನಕಾರರಿಗೆ ತಮ್ಮ ಅಧ್ಯಯನಗಳಲ್ಲಿ ಮಹತ್ವ ನೀಡಿದವು. ಇದರಿಂದಾಗಿ ವಚನ ಸಂಸ್ಕೃತಿಯಲ್ಲಿ ಮುಂಚೂಣಿಯಲ್ಲಿನ ವಚನಕಾರರು ಮತ್ತು ಅಂಚಿನಲ್ಲಿ ರುವ ವಚನಕಾರರು ಎಂಬ ವರ್ಗೀಕರಣ ಅಧ್ಯಯನಗಳಿಂದಾಗಿ ಉಂಟಾಗಿದೆ. ಮುಂಚೂಣಿ ಯಲ್ಲಿನ ವಚನಕಾರರೆಲ್ಲ ಕೇಂದ್ರದಲ್ಲಿದ್ದರೆ ಉಳಿದವರು ಅಂಚಿಗೆ ದೂಡಲ್ಪಟ್ಟಿದ್ದಾರೆ.
ಈ ಬಗೆಯ ವರ್ಗೀಕರಣವನ್ನು ಈಚಿನ ಅಧ್ಯಯನಗಳು ಪ್ರಶ್ನಿಸುತ್ತಿವೆ. ಈ ಅಧ್ಯಯನ ಗಳ ದಿಶೆ ಕೆಳವರ್ಗದ ಅಂಚಿನ ವಚನಕಾರರಿಗೆ ಅಭಿಮುಖವಾಗಿದೆ. ಶಿವಶರಣೆಯರನ್ನು ಕುರಿತು ಲಿಂಗಸಂಬಂಧಿ ಪ್ರಣಾಳಿಕೆ ನೆಲೆಯಿಂದ ಅಧ್ಯಯನಗಳಾಗುತ್ತಿವೆ. ಈಚಿನ ಅಧ್ಯಯನ ಗಳು ಆದಿಯುಗದ ವಿಚಾರಗಳ ಶೋಧನೆಯಲ್ಲಿ ತೊಡಗಿವೆ.
ವೀರಶೈವವನ್ನು ಮೀರಿ ವಚನ ಸಂಸ್ಕೃತಿ ಸಲ್ಲುವ ಬಗೆ !
ಸಾಂಪ್ರದಾಯಿಕ/ಮೂಲಧಾರೆ/ವರ್ಗೀಕರಣವಾದಿ ಅಧ್ಯಯನಗಳ ತಾತ್ವಿಕ ನೆಲೆಗಳನ್ನು ತಿರಸ್ಕರಿಸುವ ಇತ್ತೀಚಿನ ಅಧ್ಯಯನಗಳು ವೀರಶೈವವನ್ನು ಬಿಟ್ಟು ವಚನ ಸಂಸ್ಕೃತಿ ನಮಗೆ ಸಲ್ಲುವ ಬಗೆ ಹೇಗೆ ಎಂಬುದರ ಬಗ್ಗೆ ಚಿಂತನೆ ನಡೆಸಿವೆ. ವಚನ ಸಾಹಿತ್ಯ ಸಂಪುಟಗಳು ಪ್ರಕಟವಾದಾಗ ಅವುಗಳ ಬಗ್ಗೆ ಬರೆಯುತ್ತ ಕೆ.ವಿ. ನಾರಾಯಣ ಅವರು ಇಂತಹ ಪ್ರಯತ್ನದ ಅಗತ್ಯದ ಕಡೆ ನಮ್ಮ ಗಮನ ಸೆಳೆದಿದ್ದಾರೆ. ಸಾಂಪ್ರದಾಯಿಕ ಅಧ್ಯಯನಗಳಲ್ಲಿ ಮತ್ತು ಅವುಗಳಿಂದ ಪ್ರೇರಣೆ ಪಡೆದು ರೂಪುಗೊಂಡಿರುವ ಜನಪ್ರಿಯ ವಚನ ಸಂಸ್ಕೃತಿ ಸಂಕಥನ ಪ್ರಜ್ಞಾಪೂರ್ವಕವಾಗಿ ಹಾಗೂ ಪ್ರಯತ್ನಪೂರ್ವಕವಾಗಿ ವಚನ ಸಂಸ್ಕೃತಿಯನ್ನು ವೀರಶೈವಕ್ಕೆ ಕಟ್ಟಿ ಹಾಕುವ ಕೆಲಸ ಮಾಡಿವೆ. ಸಾಮಾಜಿಕ ಸಿದ್ಧಾಂತವೊಂದನ್ನು ಒಂದು ಸಮುದಾಯಕ್ಕೆ ಸೀಮಿತಗೊಳಿಸುವ ಪ್ರಯತ್ನಗಳು ಆಶ್ಚರ್ಯ ಹುಟ್ಟಿಸುತ್ತವೆ. ಈ ಬಗೆಯ ಸಂಕಥನ ಹಾಗೂ ಪರಂಪರೆಯಿಂದಾಗಿ ವೀರಶೈವವು ವಚನ ಸಂಸ್ಕೃತಿಯು ತನ್ನ ಗುತ್ತಿಗೆಯೆನ್ನುವ ರೀತಿಯಲ್ಲಿ ವರ್ತಿಸುತ್ತಿರುವುದನ್ನು ನೋಡಬಹುದು. ಬಸವಣ್ಣನನ್ನು ವಚನ ಸಂಸ್ಕೃತಿಯ ಹರಿಕಾರನನ್ನಾಗಿ ಕಾಣುವುದಕ್ಕೆ ಪ್ರತಿಯಾಗಿ ಒಂದು ಸಮುದಾಯ ಅವನನ್ನು ತನ್ನ ಆಸ್ತಿಯನ್ನಾಗಿ ಮಾಡಿಕೊಂಡಿರುವ ಪರಿಸ್ಥಿತಿ ಇಂದು ನಿರ್ಮಾಣವಾಗಿದೆ. ಇತ್ತೀಚಿನ ಅಧ್ಯಯನಗಳು ಇಂತಹ ಬಂಧನವಾದಿ ಅಧ್ಯಯನ-ಪ್ರವೃತ್ತಿಗಳನ್ನು ಪ್ರಶ್ನಿಸುತ್ತವೆ.
ವಚನ ಸಂಸ್ಕೃತಿಯನ್ನು ಆದಿಯುಗದ ವಿಚಾರ ಪ್ರಣಾಳಿಕೆ ಹಿನ್ನೆಲೆಯಲ್ಲಿ ಗಮನಿಸಿದಾಗ ಅದು ವೀರಶೈವವನ್ನು ಮೀರಿ ನಮಗೆ ಸಲ್ಲುವ ಬಗೆಯನ್ನು ನೋಡಬಹುದು. ಕಾಲ-ದೇಶ-ಸಂದರ್ಭ-ವ್ಯಕ್ತಿಗಳನ್ನು ಮೀರಿ ವಚನ ಸಂಸ್ಕೃತಿ-ವಚನ ಮೀಮಾಂಸೆ ನಮಗೆ ಸಲ್ಲುತ್ತದೆ. ಅದರ ಅಧ್ಯಯನಕ್ಕೆ, ಅದನ್ನು ಅರ್ಥ ಮಾಡಿಕೊಳ್ಳುವುದಕ್ಕೆ ಮತ್ತು ಅದನ್ನು ನಮ್ಮದನ್ನಾಗಿ ಮಾಡಿಕೊಳ್ಳುವುದಕ್ಕೆ ವೀರಶೈವ ಪರಿಭಾಷೆಯ ಅಗತ್ಯವಿಲ್ಲ. ವೀರಶೈವವನ್ನು ಮೀರಿ ವಚನಗಳು ನಮಗೆ ಸಲ್ಲುವ ಬಗೆಯನ್ನು ಕುರಿತಂತೆ ಇಂದು ಅಧ್ಯಯನಗಳಾಗುತ್ತಿವೆ. ವೀರಶೈವ ತತ್ವ ಪ್ರಣಾಳಿಕೆಯ ಚೌಕಟ್ಟಿಗೆ ವಚನಗಳನ್ನು ಪರಿಮಿತಗೊಳಿಸಿದ್ದರಿಂದ ಅವುಗಳಿಗೆ ಜಾಗತಿಕವಾಗಿ-ವಿಶ್ವಸಾರಸತ್ವ ಲೋಕದಲ್ಲಿ ಸಲ್ಲಬೇಕಾಗಿದ್ದ ಮನ್ನಣೆ-ಮಹತ್ವ ದೊರೆ ಯಲಿಲ್ಲ. ಷಟ್‌ಸ್ಥಲ, ಪಂಚಾಚಾರ, ದೀಕ್ಷೆ, ಲಿಂಗಧಾರಣೆ ಮುಂತಾದ ವೀರಶೈವ ತತ್ವ ಪ್ರಣಾಳಿಕೆಯ ಉಪಾದಿಗಳ ಗೊಡವೆಯಿಲ್ಲದೆ ವಚನ ಸಂಸ್ಕೃತಿಯನ್ನು ವಿಶ್ವದ ಯಾವುದೇ ಭಾಗದಲ್ಲಿ ಯಾರು ಬೇಕಾದರೂ ನಮ್ಮದನ್ನಾಗಿ ಮಾಡಿಕೊಳ್ಳಬಹುದಾಗಿದೆ. ‘ಕಳಬೇಡ, ಕೊಲಬೇಡ, ಹುಸಿಯ ನುಡಿಯಲು ಬೇಡ’ ಎನ್ನುವುದಾಗಲಿ, ‘ಅಕ್ಕಾ, ಕೇಳವ್ವ, ನಾನೊಂದು ಕನಸು ಕಂಡೆ’ ಎನ್ನುವ ಕಾವ್ಯದ ತುಣುಕಾಗಲಿ, ‘ಮನದ ಮುಂದಣ ಆಸೆಯೆ ಮಾಯೆ’ ಎಂಬ ಸತ್ಯವಾಗಲಿ, ‘ನೇಮದ ಕೂಲಿಯಂದಿನ ನಿತ್ಯ ನೇಮದಲ್ಲಿ ಸಂದಿಲ್ಲದಿರಬೇಕು’ ಎಂಬ ಕೂಲಿಯ ಬಗೆಗಿನ ಕಾಳಜಿಯಾಗಲಿ, ‘ಮಾಡಿ ನೀಡಿ ಹೋದೆನೆಂಬಾಗ ಕೈಲಾಸವೇನು ಕೈ ಕೂಲಿಯೇ? ಎಂಬ ನುಡಿಯಾಗಲಿ ಅರ್ಥವಾಗಲು ವೀರಶೈವದ ಪರಿಭಾಷೆಯ ಅಗತ್ಯವಿಲ್ಲ. ‘ಎಲ್ಲರ ಗಂಡಂದಿರು ಮೇಲೆ, ಎನ್ನ ಗಂಡ ಕೆಳಗೆ, ನಾ ಮೇಲೆ’ ಎಂದು ಲಿಂಗ ಸಂಬಂಧಗಳನ್ನು ತಲೆಕೆಳಗೆ ಮಾಡಲು ಕದಿರರೆಮ್ಮವ್ವೆ ನೀಡುವ ಕರೆಯು ಪ್ರಪಂಚದ ಯಾವುದೇ ಭಾಗದಲ್ಲೂ ಸ್ತ್ರೀವಾದಿ ಪ್ರಣಾಳಿಕೆಯಾಗಿ ಸಲ್ಲಬಲ್ಲುದಾಗಿದೆ. ಇಲ್ಲಿ ವೀರಶೈವ ಪ್ರಣೀತ ಮೀಮಾಂಸೆಯ ಅಗತ್ಯವಿಲ್ಲ.
ವಚನ ಸಂಸ್ಕೃತಿಯನ್ನು ಕುರಿತಂತೆ ಕಳೆದ ಒಂದು ಶತಮಾನಕ್ಕಿಂತಲೂ ಹಿಂದಿನಿಂದ ವಿದೇಶಿ ವಿದ್ವಾಂಸರು ಅಧ್ಯಯನ ಮಾಡುತ್ತಾ ಬಂದಿದ್ದಾರೆ. ಇಲ್ಲೂ ಕೂಡ ಉಂಟಾಗಿರುವ ವಿಕೃತಿಯೆಂದರೆ ವಚನ ಸಂಸ್ಕೃತಿಯನ್ನು ಇವರು ವೀರಶೈವ ತತ್ವ ಪ್ರಣಾಳಿಕೆಯಲ್ಲಿಟ್ಟು ನೋಡಲು ಪ್ರಯತ್ನ ನಡೆಸಿದ್ದಾಗಿದೆ. ಈ ವಚನ ಸಂಸ್ಕೃತಿಯನ್ನು ಅವರು ಅಖಿಲ ಭಾರತೀಯ ವಾದ ವೈದಿಕ ಸಂಸ್ಕೃತಿಯ ಚೌಕಟ್ಟಿನೊಳಗಿಟ್ಟೇ ಅಧ್ಯಯನ ಮಾಡುವ ಪ್ರಯತ್ನ ನಡೆಸಿದರು. ವಚನ ಸಂಸ್ಕೃತಿಯನ್ನು ಒಂದು ಸಾಮಾಜಿಕ ಸಿದ್ಧಾಂತವಾಗಿ-ಮೀಮಾಂಸೆಯಾಗಿ ನೋಡುವ ಪ್ರಯತ್ನ ಸಾಂಪ್ರದಾಯಿಕ ಅಧ್ಯಯನಗಳಲ್ಲಿ ಕಂಡುಬರುವುದಿಲ್ಲ. ವಚನ ಸಂಸ್ಕೃತಿಯನ್ನು ಕುರಿತಂತೆ ನಡೆದ ಮುಕ್ಕಾಲು ವೀಸೆ ಪಾಲು ಅಧ್ಯಯನಗಳು ಸಾಹಿತ್ಯಿಕ ಹಿನ್ನೆಲೆಯಿಂದ ನಡೆದ ಕಾರಣವಾಗಿಯೂ ಅದಕ್ಕೆ ಅನ್ಯಾಯವಾಗಿದೆ.
ಈಚಿನ ಅಧ್ಯಯನಗಳು ಆದಿಯುಗದ ವಿಚಾರ ಪ್ರಣಾಳಿಕೆಯಿಂದ ಹೆಚ್ಚು ಪ್ರೇರಣೆ ಪಡೆದಿರುವುದರಿಂದ ಅವು ವೀರಶೈವವನ್ನು ಮೀರಿ ವಚನಗಳು ನಮಗೆ ಸಲ್ಲುವ ಬಗೆ ಹೇಗೆ ಎಂಬುದರ ಬಗ್ಗೆ ಚಿಂತನೆ ನಡೆಸಿವೆ. ಸಮಾಜ ವಿಜ್ಞಾನಗಳ ಹಿನ್ನೆಲೆಯಿಂದ ವಿದ್ವಾಂಸರೂ ವಚನ ಸಂಸ್ಕೃತಿಯ ಅಧ್ಯಯನದಲ್ಲಿ ತೊಡಗಿದ್ದಾರೆ. ಇದಕ್ಕೆ ಜೆ.ಪಿ. ಶೌತನ್‌ರವರ ‘ರೆವಲ್ಯೂ ಷನ್ ಆಫ್ ಮಿಸ್ಟಿಕ್ಸ್ : ಸಮ್ ಸೋಶಿಯಲ್ ಆಸ್ಪೆಕ್ಟ್ಸ್ ಆಫ್ ವೀರಶೈವಿಸಂ’ ಎಂಬ ಕೃತಿಯನ್ನು ನೋಡಬಹುದು. (ಈ ಕೃತಿಯು ‘ಅನುಭಾವಿಗಳ ಕ್ರಾಂತಿ’ ಎನ್ನುವ ಹೆಸರಿನಲ್ಲಿ ಕನ್ನಡಕ್ಕೆ ಅನುವಾದಗೊಂಡಿದೆ).
ಸಮಾನತೆಯ ಬಹುರೂಪಿ ಸ್ವರೂಪ
ವಚನ ಸಂಸ್ಕೃತಿಯ ಆಚಾರ್ಯ ಸದೃಶ ಪ್ರಣಾಳಿಕೆಯೆಂದರೆ ಸಮಾನತೆ. ಅನೇಕ ವಚನಕಾರರು ‘ಉಭಯತನ’ವನ್ನು ಮೀರುವ ಬಗ್ಗೆ ಮಾತನಾಡಿದ್ದಾರೆ. ಬಸವಣ್ಣನು ಸಮಾನತೆ ಬಗ್ಗೆ ಮಾತನಾಡುತ್ತಾನೆ. ಆದರೆ ಅವನದು ವರ್ಗ ಸಂಬಂಧಿ ಸಮಾನತೆಯಾಗಿದೆ. ಉಳ್ಳವರು ಮತ್ತು ಬಡವರ ನಡುವಿನ ಅಂತರದ ಬಗ್ಗೆ ಅವನು ಮಾತನಾಡುತ್ತಾನೆ. ಬಸವತತ್ವಕ್ಕೆ ತಮ್ಮ ಚರ್ಚೆಯನ್ನು ಸೀಮಿತಗೊಳಿಸಿಕೊಂಡರೆ ಇತರೆ ಶಿವಶರಣ-ಶರಣೆಯರು ಸಮಾನತೆಯನ್ನು ಹೇಗೆ ಪರಿಭಾವಿಸಿಕೊಂಡಿದ್ದಾರೆ ಎಂಬುದು ತಿಳಿಯುವುದಿಲ್ಲ. ಜೇಡರ ದಾಸಿಮಯ್ಯಗಳು ತಮ್ಮ ಒಂದು ವಚನದಲ್ಲಿ ಸಮಾನತೆಯ ವಿವಿಧ ನೆಲೆಗಳನ್ನು ಹೇಗೆ ಗುರುತಿಸಿದ್ದಾರೆ ಎಂಬುದು ಅತ್ಯಂತ ಕುತೂಹಲಕಾರಿ ಸಂಗತಿಯಾಗಿದೆ.
ಮಡದಿಯ ಪ್ರಾಣಕ್ಕೆ ಮೊಲೆ ಮುಡಿ ಇದ್ದೀತೆ ?
ಒಡೆಯನ ಪ್ರಾಣಕ್ಕೆ ಇದ್ದೀತೆ ಯಜ್ಜೋಪವೀತ ?
ಕಡೆಯಲ್ಲಿದ್ದ ಅಂತ್ಯಜನು ಹಿಡಿದಿದ್ದನೆ ಹಿಡಿಗೋಲ ?
ನೀ ತೊಡಕ್ಕಿಕ್ಕಿದ ತೊಡಕ ನೀ ಲೋಕದ ಜನರೆತ್ತ ಬಲ್ಲರೈ
ರಾಮನಾಥ.
ಈ ವಚನದ ಮೊದಲನೆಯ ಸಾಲು ಲಿಂಗ ಸಂಬಂಧಿ ಸಮಾನತೆ ಬಗ್ಗೆ, ಎರಡನೆಯ  ಸಾಲು ವರ್ಗ ಸಂಬಂಧಿ ಸಮಾನತೆ ಬಗ್ಗೆ ಮತ್ತು ಮೂರನೆಯ ಸಾಲು ಜಾತಿ ಸಂಬಂಧಿ ಸಮಾನತೆ ಬಗ್ಗೆ ಬೆಳಕು ಚೆಲ್ಲುತ್ತವೆ. ಇವು ಹುಟ್ಟಿದ ಸಂಗತಿಗಳಲ್ಲ, ಅವು ಕಟ್ಟಿಕೊಂಡ ಸಂಗತಿಗಳು ಎಂಬುದನ್ನು ಕೊನೆಯ ಸಾಲುಗಳು ಹೇಳುತ್ತವೆ. ಅಸಮಾನತೆ ಎಂಬುದು ಜೈವಿಕ ನಿಯತಿಯಲ್ಲ. ಅದು ಸಾಮಾಜಿಕ ವಿಕೃತಿ ಎಂಬ ವಿಚಾರದ ಕಡೆ ದಾಸಿಮಯ್ಯ ನಮ್ಮ ಗಮನ ಸೆಳೆಯುತ್ತಿದ್ದಾನೆ. ಇಲ್ಲಿ ದಾಸಿಮಯ್ಯಗಳು ‘ಮಡದಿ-ಗಂಡ, ‘ಒಡೆಯ-ಅಂತ್ಯಜ’, ‘ಯಜ್ಞೋ-ಪವೀತ-ಹಿಡಿಗೋಲ’ ಇವುಗಳನ್ನು ಮುಖಾಮುಖಿಯಾಗಿಸುತ್ತಿದ್ದಾನೆ. ಪ್ರಾಣಕ್ಕೆ ಲಿಂಗಭೇದ ವಿರುವುದಿಲ್ಲ, ಹುಟ್ಟುವಾಗಲೇ ಯಾರೂ ಯಜ್ಞೋಪವೀತವನ್ನು ಧರಿಸಿಕೊಂಡೆ ಹುಟ್ಟುವುದಿಲ್ಲ, ಅಂತ್ಯಜನೆಂದು ಸಮಾಜ ಮೂಲೆಗೆ ತಳ್ಳಿರುವ ಜನರು ಅಂತ್ಯಜರಾಗೆ ಹುಟ್ಟಿರುವುದಿಲ್ಲ. ಅಂತ್ಯಜರು-ಒಡೆಯರು, ಯಜ್ಞೋಪವೀತ-ಹಿಡಿಗೋಲ-ಇವೆಲ್ಲವು ಸಮಾಜವು ತನ್ನ ಅನುಕೂಲಕ್ಕೆ ರೂಪಿಸಿಕೊಂಡ ಉಪಾದಿಗಳು. ಜಾತಿ-ವರ್ಗ-ಲಿಂಗ-ಸಂಬಂಧಿ ಸಮಾನತೆಯ ಸಂಗತಿಗಳನ್ನು ಒಂದೇ ನೆಲೆಯಲ್ಲಿ ಹಿಡಿದಿಡಲು ದಾಸಿಮಯ್ಯ ಗಳಿಗೆ ಸಾಧ್ಯವಾಗಿದೆ. ಒಂದು ಬಗೆಯಲ್ಲಿ ಈ ವಚನವು ಸಮಾನತಾ ಪ್ರಣಾಳಿಕೆಯ ವಿಶ್ವರೂಪ ದರ್ಶನವನ್ನು ಮಾಡಿಸುತ್ತದೆ.
ಬೊಂತಾದೇವಿಯು ಅಧ್ಯಯನಗಳಲ್ಲಿ ಅಲಕ್ಷ್ಯಕ್ಕೆ ಗುರಿಯಾಗಿರುವ ಬಹುಮುಖ್ಯ ಶಿವಶರಣೆ. ಅವಳ ವಚನಗಳು ಜನಪ್ರಿಯವಾಗಿಲ್ಲ. ಅವಳು ತನ್ನ ಒಂದು ವಚನದಲ್ಲಿ ಅತ್ಯಂತ ಸಂಕೀರ್ಣವಾದ ರೀತಿಯಲ್ಲಿ ಸಮಾನತೆ ಕುರಿತಂತೆ ಚರ್ಚೆ ಮಾಡಿದ್ದಾಳೆ. ‘ಬಯಲು’ ಎಂಬ ನುಡಿಯನ್ನು ಆಧಾರವಾಗಿಟ್ಟುಕೊಂಡು ಆಕೆಯ ತನ್ನ ಸಮಾನತಾ ಪ್ರಣಾಳಿಕೆಯನ್ನು ಕಟ್ಟಿದ್ದಾಳೆ. ‘ಬಯಲು’ ಎಂಬುದು ಒಂದು ಬಗೆಯಲ್ಲಿ ರೋಮಾಂಚನ ಉಂಟುಮಾಡಬಲ್ಲ ನುಡಿಯಾಗಿದೆ. ಅದಕ್ಕೆ ಅನೇಕ ಅರ್ಥಗಳು ಸಾಧ್ಯ. ಮುಕ್ತ ಎಂಬ ಅರ್ಥ ಸಾಧ್ಯ. ‘ಗತಿಶೀಲ’ ಎಂಬ ಅರ್ಥವೂ ಅದಕ್ಕೆ ಇದೆ. ಗಡಿರೇಖೆಗಳಿಲ್ಲದ ಒಂದು ಸ್ಥಿತಿ ಎಂಬ ಅರ್ಥವೂ ಅದಕ್ಕಿದೆ. ತಾರತಮ್ಯರಹಿತ ಸಂಗತಿ ಎಂಬ ಅರ್ಥವನ್ನೂ ಅದು ವ್ಯಂಜಿಸುತ್ತದೆ.
ಈ ವಚನದಲ್ಲಿ ಬೊಂತಾದೇವಿಯು ಅಸಮಾನತೆಯ ಎರಡು ನೆಲೆಗಳನ್ನು ಕುರಿತಂತೆ ಅನುಸಂಧಾನ ನಡೆಸಿದ್ದಾಳೆ.
ಊರ ಒಳಗಣ ಬಯಲು ಊರ ಹೊರಗಣ ಬಯಲೆಂದುಂಟೆ ?
ಊರೊಳಗೆ ಬ್ರಾಹ್ಮಣ ಬಯಲು ಊರ ಹೊರಗೆ ಹೊಲೆ ಬಯಲೆಂದುಂಟೆ ?
ಎಲ್ಲಿ ನೋಡಿದರೂ ಬಯಲೊಂದೆ.
ಭಿತ್ತಿಯಿಂದ ಒಳ ಹೊರಗೆಂಬ ನಾಮ ವೈಸೆ
ಎಲ್ಲಿ ನೋಡಿದಡೆ ಕರೆದಡೆ ಓ ಎಂಬಾತನೆ ಬಿಡಾಡಿ.
ಇದೊಂದು ಅದ್ಭುತ ವಚನ. ಸಮಾನತೆಯನ್ನು ಆಕೆ ಪರಿಭಾವಿಸಿಕೊಂಡಿರುವ ಬಗೆ ಕುತೂಹಲಕಾರಿಯಾಗಿದೆ. ಇಲ್ಲಿ ಆಕೆ ಮೂಲಭೂತವಾಗಿ ಬ್ರಾಹ್ಮಣ-ಹೊಲೆಯರಗಳ ನಡುವಿನ ಅಸಮಾನತೆ ಬಗ್ಗೆ ಮಾತನಾಡುತ್ತಿದ್ದಾಳೆ. ‘ಒಳಗಣ ಬಯಲು’ ಮತ್ತು ‘ಹೊರಗಣ ಬಯಲು’ಗಳನ್ನು ಆಕೆ ಇಲ್ಲಿ ಮುಖಾಮುಖಿಯಾಗಿಸಿದ್ದಾಳೆ. ಆಕೆಯ ಪ್ರಕಾರ ‘ಬಯಲು’ ಎಂಬುದು ಒಂದೆ. ಅದು ಎರಡಾಗಿರಲು ಸಾಧ್ಯವಿಲ್ಲ. ಸಾಮಾಜಿಕವಾಗಿ ‘ಒಳಗೆ-ಹೊರಗೆ’ ಎಂಬ ವರ್ಗೀಕರಣವಿರಬಹುದು. ಆದರೆ ಮೂಲದಲ್ಲಿ ಬಯಲೆಂಬುದು ಒಂದೆ. ಈ ವಚನವೂ ಸ್ಪಷ್ಟವಾಗಿ ಅಸಮಾನತೆ ಎಂಬುದು ಹುಟ್ಟಿದ ವಿಕೃತಿಯಲ್ಲ. ಅದು ಸಾಮಾಜಿಕವಾಗಿ ಕಟ್ಟಿಕೊಂಡಿರುವ ಉಪಾದಿಯಾಗಿದೆ ಎಂಬುದರ ಬಗ್ಗೆ ನಮ್ಮ ಗಮನ ಸೆಳೆಯುತ್ತಿದೆ.
ವಚನ ಸಂಸ್ಕೃತಿಯು ಸಮಾನತೆಯನ್ನು ಕುರಿತಂತೆ ಕಟ್ಟಿರುವ ಸಂಕಥನವು ಬಹುರೂಪಿ ಯಾದುದಾಗಿದೆ. ಅದಕ್ಕೆ ವರ್ಗ ಸ್ವರೂಪವಿದೆ. ಜಾತಿ ನೆಲೆಯಿದೆ, ಲಿಂಗ ಸ್ವರೂಪವಿದೆ. ನಿಜವಾಗಿ ಹೇಳಬೇಕೆಂದರೆ ಅಲ್ಲಿ ಸಮಾನತೆ ವಿಚಾರ ಪ್ರಣಾಳಿಕೆಯು ವರಮಾನಕ್ಕಿಂತ ಬದುಕಿನ ಉಳಿದ ನೆಲೆಗಳಿಗೆ ಹೆಚ್ಚು ಅನ್ವಯವಾಗುವಂತಿದೆ. ಶುದ್ಧ-ಅಶುದ್ಧ, ಪವಿತ್ರ-ಅಪವಿತ್ರವೆಂಬ ವರ್ಗೀಕರಣದಲ್ಲಿನ ತಾರತಮ್ಯವನ್ನು ವಚನ ಸಂಸ್ಕೃತಿಯು ತನ್ನ ಸಮಾನತೆ ಕುರಿತ ವಿಚಾರ ಪ್ರಣಾಳಿಕೆ ಮೂಲಕ ತಿರಸ್ಕರಿಸಿತು. ಸಮಾನತೆಯ ವಿಚಾರ ಪ್ರಣಾಳಿಕೆಯನ್ನು ಒಪ್ಪಿಕೊಂಡ ವಚನ ಸಂಸ್ಕೃತಿಯು ಸಹಜವಾಗಿ ಸೂತಕಾಚರಣೆಯನ್ನು ತಿರಸ್ಕರಿಸಬೇಕಾಯಿತು. ವಚನ ಸಂಸ್ಕೃತಿಯಲ್ಲಿ ಸೂತಕಕ್ಕೆ ಸ್ಥಾನವಿಲ್ಲ.ಅದರ ಅಸ್ತಿತ್ವವನ್ನೇ ವಚನ ಸಂಸ್ಕೃತಿ ಪ್ರಶ್ನೆ ಮಾಡಿತು.
ಭಾಗ–೩
ವಚನ ಸಂಸ್ಕೃತಿಯ ಲಿಂಗ ಸಂಬಂಧಿ ಆಯಾಮಗಳು
ವಚನ ಸಂಸ್ಕೃತಿಯನ್ನು ಕುರಿತ ಸಾಂಪ್ರದಾಯಿಕ-ಮೂಲಧಾರೆ ಅಧ್ಯಯನಗಳು ಅದು ಲಿಂಗ ಸಮಾನತೆಯನ್ನು ಪ್ರತಿಪಾದಿಸುತ್ತದೆ, ಮಹಿಳೆಗೆ ಅಲ್ಲಿ ಉನ್ನತ ಸ್ಥಾನಮಾನ ನೀಡ ಲಾಗಿತ್ತು, ಅವಳಿಗೆ ಧಾರ್ಮಿಕ ಸ್ವಾತಂತ್ರ ನೀಡಲಾಗುತ್ತು ಎನ್ನುವಲ್ಲಿಗೆ ಬಂದು ನಿಂತು ಬಿಡುತ್ತವೆ. ಸೈದ್ಧಾಂತಿಕವಾಗಿ ವಚನ ಸಂಸ್ಕೃತಿಯು ಮಹಿಳೆಯನ್ನು ಹೇಗೆ ಪರಿಭಾವಿಸಿಕೊಂಡಿದೆ ಎನ್ನುವುದರ ಬಗ್ಗೆ ಗಮನ ಹರಿಸುವುದಿಲ್ಲ. ಒಟ್ಟಾರೆಯಾಗಿ ಲಿಂಗ ಸಂಬಂಧಗಳ ನೆಲೆಯಿಂದ ಮಹಿಳೆಯನ್ನು ಕುರಿತಂತೆ ಚರ್ಚೆ ಅಲ್ಲಿ ನಡೆದಿಲ್ಲ. ನಮಗೆ ಮೂವತ್ತು ಮೂರು ಶಿವ ಶರಣೆಯರ ಸುಮಾರು ೧೧೦೦ ವಚನಗಳು ದೊರೆತಿವೆ. ಸುಮಾರು ೧೦,೦೦೦ದಷ್ಟಿರುವ ವಚನಗಳ ರಾಯಲ್ಲಿ ಶೇ. ೧೦ರಷ್ಟು ಶಿವಶರಣೆಯರ ವಚನಗಳಿವೆಯೆಂಬುದು ಸಾಮಾನ್ಯ ಸಂಗತಿಯೇನಲ್ಲ. ಶಿವಶರಣೆಯರ ವಚನಗಳ ಸಂಗ್ರಹ-ಸಂಕಲನ ಸರಿಯಾಗಿ ನಡೆದಂತೆ ಕಾಣುವುದಿಲ್ಲ. ವಚನ ಗಳನ್ನು ಬರೆದ ಮೂವತ್ತು ಮೂರು ಶಿವಶರಣೆಯರಲ್ಲಿ ಹತ್ತು ಶಿವಶರಣೆಯರ ಒಂದೊಂದು ವಚನ ಮಾತ್ರ ದೊರೆತಿವೆ. ಅವರು ಅಧಿಕ ಸಂಖ್ಯೆಯಲ್ಲಿ ವಚನಗಳನ್ನು ರಚಿಸಿದ್ದಿರಬೇಕು. ಆದರೆ ಅವುಗಳ ಸಂಗ್ರಹ ನಡೆದಿಲ್ಲ. ಇಲ್ಲಿ ಲಿಂಗ ತಾರತಮ್ಯವು ಕೆಲಸ ಮಾಡಿರುವ ಸಾಧ್ಯತೆಯಿದೆ. ಈಚಿನ ಅಧ್ಯಯನಗಳು ವಚನ ಸಂಸ್ಕೃತಿ ಯನ್ನು ಲಿಂಗ ಸಂಬಂಧಿ ನೆಲೆಯಿಂದ ಪರಿಭಾವಿಸಿಕೊಳ್ಳಲು ಪ್ರಯತ್ನಿಸಿವೆ. ಬಸವತತ್ವ ಎನ್ನುವ ನೆಲೆಯಲ್ಲಿ ಇದು ಸಾಧ್ಯವಾಗುವುದಿಲ್ಲ. ಮಹಿಳೆಯನ್ನು ಕುರಿತಂತೆ ವಚನಕಾರರ ಅಭಿಪ್ರಾಯ ಗಳು ದೃಷ್ಟಿಕೋನ ಏಕರೂಪವಾಗಿಲ್ಲ. ಅಲ್ಲಿ ಲಿಂಗ ಸಂಬಂಧಗಳನ್ನು ಕುರಿತಂತೆ ಭಿನ್ನ ಸ್ವರಗಳನ್ನು ಇತ್ತೀಚಿನ ಅಧ್ಯಯನಗಳು ಹಿಡಿದಿಡುತ್ತಿವೆ.
ಕಾಯಕ ಸಿದ್ಧಾಂತದ  ರೂವಾರಿ ಆಯ್ದಕ್ಕಿ ಲಕ್ಕಮ್ಮ
‘ಶಿವಶರಣರ ಕಾಯಕ ಸಿದ್ಧಾಂತ’ ಎನ್ನುವ ಶೀರ್ಷಿಕೆಯಲ್ಲಿ ಅಧ್ಯಯನಗಳು ನಡೆದಿವೆ. ಹಾಗಾದರೆ ಕಾಯಕ ಸಿದ್ಧಾಂತಕ್ಕೆ ಶಿವಶರಣೆಯರ ಕಾಣಿಕೆ ಏನೂ ಇಲ್ಲವೆ? ಈ ಬಗೆಯ ಲಿಂಗ ತಾರತಮ್ಯದಿಂದ ಸಾಂಪ್ರದಾಯಿಕ ಅಧ್ಯಯನಗಳು ನರಳುತ್ತಿವೆ. ಈಚಿನ ಅಧ್ಯಯನ ಗಳು ಶಿವಶರಣೆಯರಿಗೆ ನ್ಯಾಯ ಒದಗಿಸುವ ಕೆಲಸ ಮಾಡುತ್ತಿವೆ.
ಕಾಯಕ ಸಿದ್ಧಾಂತವನ್ನು ಅಕ್ಷರಶಃ ಬದುಕಿದವಳು ಆಯ್ದಕ್ಕಿ ಲಕ್ಕಮ್ಮ. ಕಾಯಕಕ್ಕೆ ಸಂಬಂಧಿಸಿದಂತೆ ಲಕ್ಕಮ್ಮನು ತನ್ನ ಗಂಡನಿಗೆ ಉಪದೇಶ ನೀಡುವ ಕೆಲಸ ಮಾಡುತ್ತಾಳೆ. ಒಂದು ವಿಧದಲ್ಲಿ ಗಂಡನಿಗೆ ತಾನೇ ‘ಗುರು’ವಾಗುತ್ತಾಳೆ. ಕಾಯಕವನ್ನು ಮರೆತು ಕೇವಲ ಮಾತನಾಡುತ್ತ ನಿಂತ ಮಾರಯ್ಯನಿಗೆ ಲಕ್ಕಮ್ಮನು ಎಚ್ಚರಿಕೆ ನೀಡಿ ಕಾಯಕಕ್ಕೆ ಕಳುಹಿಸುತ್ತಾಳೆ.
‘ಕಾಯಕ ನಿಂದಿತ್ತು ಹೋಗಯ್ಯ ಎನ್ನಾಳ್ದನೆ
ಭಾವಶುದ್ಧವಾಗಿ ಮಹಾಶರಣರತಿಪ್ಪೆಯ ತಪ್ಪಲ ಅಕ್ಕಿಯ ತಂದು
ನಿಶ್ಚೈಸಿ ಮಾಡಬೇಕು ಮಾರಯ್ಯ ಪ್ರಿಯ ಅಮಲೇಶ್ವರ ಲಿಂಗಕ್ಕೆ
ಬೇಗ ಹೋಗು ಮಾರಯ್ಯ’.
ಈ ವಚನದಲ್ಲಿ ಲಕ್ಕಮ್ಮನು ಕಾಯಕಕ್ಕೆ ‘ಹೋಗು’ ಎಂಬುದನ್ನು ಒತ್ತಿ ಎರಡು ಭಾರಿ ಹೇಳುತ್ತಾಳೆ.
ಇನ್ನೊಂದು ವಚನದಲ್ಲಿ ಆಕೆಯು ಕಾಯಕ ಮತ್ತು ಸಂಪಾದನೆಗಳ ನಡುವಿನ ಸಂಬಂಧದ ಬಗ್ಗೆ ಮಾತನಾಡುತ್ತಾಳೆ. ಕಾಯಕದಿಂದ ದ್ರವ್ಯದ ಸಂಪಾದನೆಯಾಗುತ್ತದೆ. ಆದ್ದರಿಂದ ಕಾಯಕದಲ್ಲಿ ನಿರತರಾದ ಶರಣ-ಶರಣೆಯರಿಗೆ ಬಡತನ ಸಾಧ್ಯವಿಲ್ಲ ಎಂಬ ಸೂಕ್ಷ್ಮವನ್ನು ಅವಳು ಹೇಳುತ್ತಿದ್ದಾಳೆ.
‘ಮನಶುದ್ಧವಿಲ್ಲದವಂಗೆ ದ್ರವ್ಯದ ಬಡತನವಲ್ಲದೆ
ಚಿತ್ತ ಶುದ್ಧದಲ್ಲಿ ಕಾಯಕವ ಮಾಡುವಲ್ಲಿ
ಸದ್ಭಕ್ತಂಗೆ ಎತ್ತ ನೋಡಿದಡತ್ತ ಲಕ್ಷ್ಮಿ ತಾನಾಗಿಪ್ಪಳು
ಮಾರಯ್ಯ ಪ್ರಿಯ ಅಮಲೇಶ್ವರ ಲಿಂಗದ ಸೇವೆಯುಳ್ಳನ್ನಕ್ಕರ.’
ಲಕ್ಕಮ್ಮನು ‘ಕಾಯಕಯುಕ್ತ ಭಕ್ತಿ’ಯ ಸಿದ್ಧಾಂತದ ಬಗ್ಗೆ ಮಾತನಾಡುತ್ತಿದ್ದಾಳೆ. ಭಕ್ತಿ ಯಿಲ್ಲದ ಕಾಯಕ ಮತ್ತು ಕಾಯಕವಿಲ್ಲದ ಭಕ್ತಿ ಅವಳಿಗೆ ಅರ್ಥಹೀನ. ಕಾಯಕದಿಂದ ಮಾತ್ರವೇ ಭಕ್ತಿಗೆ ಶಕ್ತಿ ಪ್ರಾಪ್ತವಾಗುತ್ತದೆ. ಕಾಯಕವಿಲ್ಲದವನ ಭಕ್ತಿ ವ್ಯರ್ಥವೆಂಬ ಮಾತನ್ನು ಲಕ್ಕಮ್ಮ ಆಡುತ್ತಾಳೆ. ವಚನ ಸಂಸ್ಕೃತಿಯು ಚಿತ್ತಶುದ್ಧ ಕಾಯಕದ ಬಗ್ಗೆ ಮಾತನಾಡುತ್ತದೆ. ಲಕ್ಕಮ್ಮನದು ಈ ಬಗೆಯ ಕಾಯಕ ಸಿದ್ಧಾಂತವಾಗಿದೆ. ಇದಕ್ಕೆ ಅವಳ ಕೆಳಗಿನ ವಚನವು ಸಾಕ್ಷಿಯಾಗಿದೆ.
‘ಪೂಜೆಯುಳ್ಳನ್ನಕ್ಕ ಪುಣ್ಯದ ಗೊತ್ತು ಕಾಣ ಬಂದಿತ್ತು
ಮಾಟವುಳ್ಳನ್ನಕ್ಕ ಮಹಾ ಪ್ರಮಥರ ಭಾಷೆ ದೊರೆಕೊಂಡಿತ್ತು
ಮಾಟವಿಲ್ಲದವನ ಭಕ್ತಿ ಹಾಳೂರ ವಂಕಕ್ಕೆ ಕೋಲ ಹಿಡಿದಂತಾಯಿತ್ತು
ಮಾಡುವಲ್ಲಿ ಉಭಯವಳಿದು ಮಾಡಬಲ್ಲಡೆ
ಮಾರಯ್ಯ ಪ್ರಿಯ ಅಮಲೇಶ್ವರ ಲಿಂಗವ ಕೂಡುವ ಕೂಟ.’
ಹೀಗೆ ಆಯ್ದಕ್ಕಿ ಲಕ್ಕಮ್ಮನು ಕಾಯಕದ ಮಹತ್ವವನ್ನು ಅದರ ಸಿದ್ಧಾಂತವನ್ನು ಇಲ್ಲಿ ಪ್ರತಿಪಾದಿಸಿದ್ದಾಳೆ. ಗಂಡನಿಗೆ ಉಪದೇಶ ನೀಡುವ ಸ್ಥಾನಕ್ಕೇರಿ ಬಿಟ್ಟಿದ್ದಾಳೆ.
ಮೋಳಿಗೆ ಮಹಾದೇವಿ ಮತ್ತು ಆಯ್ದಕ್ಕಿ ಲಕ್ಕಮ್ಮನವರುಗಳ ಲೌಕಿಕವಾದಿ ಚಿಂತನೆ
ಇವರಿಬ್ಬರೂ ಶಿವಶರಣೆಯರು ಲೌಕಿಕವಾದಿ ಸಿದ್ಧಾಂತವನ್ನು ಅತ್ಯಂತ ಪ್ರಖರವಾದ ರೀತಿಯಲ್ಲಿ ಪ್ರತಿಪಾದಿಸಿದ್ದಾರೆ. ಇವರಿಬ್ಬರೂ ಶಿವಶರಣೆಯರ ಸಂದರ್ಭದಲ್ಲಿ ಅವರುಗಳ ಗಂಡಂದಿರು ಈ ಲೋಕದ ಬದುಕು ಸಾಕು, ನಾವು ಕೈಲಾಸ ಸೇರಬೇಕು ಎಂಬ ಬಯಕೆಯನ್ನು ವ್ಯಕ್ತಪಡಿಸುತ್ತಾರೆ. ತಮ್ಮ ಗಂಡಂದಿರ ಈ ಬಗೆಯ ಪಾರಮಾರ್ಥ ಚಿಂತನೆ ಕುರಿತ ಭ್ರಮೆ ಯನ್ನು ಇಬ್ಬರು ಶಿವಶರಣೆಯರು ಹೋಗಲಾಡಿಸುತ್ತಾರೆ.
‘ಕಾಯವೆರಸಿ ಕೈಲಾಸಕ್ಕೆ ಹೋಹೆನೆಂಬರು
ಇದು ಕ್ರಮವಲ್ಲ’ವೆಂದು ಒಂದು ವಚನದಲ್ಲಿ ಹೇಳುವ ಮಹಾದೇವಿ
ಇನ್ನೊಂದು ವಚನದಲ್ಲಿ
‘ಅದೇತಕ್ಕೆ ಅಯ್ಯ
ಶಿವನೊಳಗೆ ಕೂಟಸ್ಥನಾದೆಹೆನೆಂಬ ಹಲುಬಾಟ ?
ಇದು ನಿತ್ಯ ಸತ್ಯದ ಆಟವಲ್ಲ’ವೆನ್ನುತ್ತಾಳೆ.
ಆಯ್ದಕ್ಕಿ ಲಕ್ಕಮ್ಮನು
‘ಮಾಡಿ ನೀಡಿ ಹೋದೆನೆಂಬಾಗ ಕೈಲಾಸವೇನು ಕೈಕೂಲಿಯೆ ?
ಮುಂದೊಂದ ಕಲ್ಪಿಸಿದೆ ಹಿಂದೊಂದ ಭಾವಿಸಿದೆ ಸತಿ ಸಂದಿದ್ದಾಗವೆ
ಮಾರಯ್ಯ ಪ್ರಿಯ ಅಮಲೇಶ್ವರ ಲಿಂಗವಿದ್ದ ಠಾವೇ ಕೈಲಾಸ’ವೆಂದು
ಹೇಳಿದ್ದಾಳೆ.
ಇವರಿಬ್ಬರೂ ಶಿವಶರಣೆಯರ ಪ್ರಕಾರ ಮರ್ತ್ಯ-ಕೈಲಾಸವೆಂಬ ಉಭಯತನವಿಲ್ಲ. ಕೈಲಾಸಕ್ಕೆ ಹೋಗುತ್ತೇನೆಂಬುದೆ ಭ್ರಮೆ. ಅದು ನಿತ್ಯ ಸತ್ಯವಲ್ಲ.
ಮಹಾದೇವಿ ಒಂದು ವಚನದಲ್ಲಿ ತುಂಬಾ ಸೂಕ್ಷ್ಮವಾದ ಒಂದು ವಿಚಾರವನ್ನು ಹೇಳುತ್ತಾಳೆ.
‘ಹೊರಗೆ ಕೂಡಿಹೆನೆಂಬುದು ನಿಮ್ಮ ಅರಿವಿಂಗೆ ಹಾನಿ’
ಈ ಸಾಲು ತುಂಬಾ ಮಹತ್ವದ ಸತ್ಯವನ್ನು ಹೇಳುತ್ತಿದೆ. ಅವಳ ಪ್ರಕಾರ ಪ್ರತಿಯೊಬ್ಬರು ತಮಗೆ ತಾವೇ ಶಿವನಾಗಬೇಕು. ಅದು ಬಿಟ್ಟು ಶಿವನನ್ನು ಹೊರಗಿಂದ-ಅಂದರೆ ಕೈಲಾಸದಲ್ಲಿ-ದೇವಾಲಯದಲ್ಲಿ ಕೂಡಬಹುದು ಎನ್ನುವುದು ಜ್ಞಾನ ಹಾನಿ. ಮುಂದುವರಿದು ಅವಳು ಹೇಳುತ್ತಾಳೆ –
ಕೂಟಕ್ಕೆ ಕುರುವಾದುದ ನರಿಯದೆ
ಆತ್ಮಕ್ಕೆ ಅರಿವಾದುದ ನರಿಯದೆ
ಕೈಲಾಸವೆಂಬ ಸೂತ್ರದ ಒಳಗಿಗೆ ಮನಸೋತಿರಲ್ಲಾ!
ಅಂಧಕನ ಕೈಯ ರತ್ನದಂತೆ ಆದಿರಲ್ಲಾ
ಪಂಗುಳದ ಕರದ ಶಸ್ತ್ರದಂತೆ ಆದಿರಲ್ಲಾ!
ಈ ನಿರಂಗವ ತಿಳಿದು ನಿಂದಲ್ಲಿ ಬೇರೆ ಲಿಂಗವಡಗುವುದಕ್ಕೆ
ಉಭಯವುಂಟೆಂಬ ದಂದುಗಬೇಡ
ತಾ ನಿಂದಲ್ಲಿಯೇ ನಿಜಕೂಟ
ತಿಳಿದಲ್ಲಿಯೇ ನಿರಂಗವೆಂಬುದು
ಉಭಯವಿಲ್ಲ ಎನ್ನಯ್ಯ ಪ್ರಿಯ ಇಮ್ಮಡಿ ನಿಕಳಂಕ ಮಲ್ಲಿಕಾರ್ಜುನನಲ್ಲಿ.
ಸ್ವತಃ ನೀನೇ ಶಿವನಾಗಿರುವಾಗ ಶಿವನನ್ನು ಕೂಡಬೇಕೆಂಬ ಹಂಬಲವೇಕೆ ಎಂದು ಗಂಡನ ಬಯಕೆಯನ್ನು ತಳ್ಳಿ ಹಾಕುತ್ತಿದ್ದಾಳೆ. ಮರ್ತ್ಯ-ಕೈಲಾಸಗಳೆಂಬ ಉಭಯವಿಲ್ಲವೆಂಬುದನ್ನು ಎರಡೆರಡು ಬಾರಿ ವಚನದಲ್ಲಿ ಹೇಳಿದ್ದಾಳೆ. ಅವಳ ಪ್ರಕಾರ
‘‘ತಾನಿಂದಲ್ಲಿಯೇ ನಿಜ ಕೂಟ
ತಿಳಿದಲ್ಲಿಯೇ ನಿರಂಗ’’
ಹೀಗೆ ಶಿವಶರಣೆಯರು ಕಾಯಕ ಸಿದ್ಧಾಂತವನ್ನು ಲೌಕಿಕವಾದವನ್ನು ತಮ್ಮ ಬದುಕಿನ ಪ್ರಸಂಗಗಳ ಮೂಲಕವೇ ಪ್ರತಿಪಾದಿಸಿದ್ದಾರೆ. ಅವರ ಪ್ರಕಾರ ವಚನ ಸಂಸ್ಕೃತಿಯೆಂಬುದು ಪದಾರ್ಥವಾದಿ ಚಿಂತನೆಯೆ ವಿನಾ ಪರಮಾರ್ಥ ಬೋಧೆಯಲ್ಲ.
ಮಹಿಳೆ–ಜೈವಿಕ ಘಟಕವಲ್ಲ : ಸಾಮಾಜಿಕ ಸಂಗತಿ
ವಚನ ಸಂಸ್ಕೃತಿಯಲ್ಲಿ ಲಿಂಗ ಸಂಬಂಧಗಳನ್ನು ಸಾಮಾಜಿಕ ನೆಲೆಯಿಂದ ಪರಿಭಾವಿಸಿ ಕೊಳ್ಳಲು ಪ್ರಯತ್ನಿಸಲಾಗಿದೆ. ಅಲ್ಲಿ ಮಹಿಳೆ ಕೇವಲ ಒಂದು ಜೈವಿಕ ಘಟಕವಲ್ಲ. ಅವಳು ಸಾಮಾಜಿಕ ಘಟಕ. ನಮ್ಮ ಪರಂಪರೆಯಲ್ಲಿ ಮಹಿಳೆಯನ್ನು ಕೇವಲ ಡೆಮೊಗ್ರಾಫಿಕ್ ಘಟಕವಾಗಿ ಮಾತ್ರ ನೋಡಿಕೊಂಡು ಬರಲಾಗಿದೆ. ಅವಳನ್ನು ಮಗಳಾಗಿ, ಹೆಂಡತಿಯಾಗಿ ಮತ್ತು ತಾಯಿಯಾಗಿ ಮಾತ್ರ ನೋಡುವ ಪರಿಪಾಠವಿದೆ. ಅವಳನ್ನು ಒಬ್ಬ ವ್ಯಕ್ತಿಯಾಗಿ-ಜೀವಿಯಾಗಿ ನೋಡುವ ಪರಿ ಇಲ್ಲ. ವಚನಕಾರರು ಇಂತಹ ಎಸೆನ್ಸಿಯಲಿಟ್ಟ್ ಧೋರಣೆ ಯನ್ನು ಪ್ರಶ್ನೆ ಮಾಡಿದ್ದಾರೆ. ಮಹಿಳೆಯನ್ನು ಜೈವಿಕ ಘಟಕವಾಗಿ ನೋಡುವ ವ್ಯವಸ್ಥೆಯಲ್ಲಿ ಅವಳು ಪ್ರಕೃತಿಗೆ ಸಂವಾದಿಯಾಗಿದ್ದರೆ ಪುರುಷನನ್ನು ಸಂಸ್ಕೃತಿಗೆ ಸಂವಾದಿಯಾಗಿ ಮಾಡ ಲಾಗಿದೆ. ಹೆಣ್ಣು-ಗಂಡುಗಳ ನಡುವಿನ ಸಂಬಂಧಗಳು ‘ಜೈವಿಕ ನಿಯತಿ’ಯಿಂದ ನಿರ್ಧರಿತ ವಾಗುತ್ತವೆ ಎಂದು ನಂಬಿಕೊಂಡು ಬರಲಾಗಿದೆ. ಸಾಂಪ್ರದಾಯಿಕ ನಂಬಿಕೆಯೆಂದರೆ ಲಿಂಗ ಸಂಬಂಧಗಳು ಹುಟ್ಟಿನಿಂದ ಪ್ರಾಪ್ತವಾಗುತ್ತವೆ ಎಂಬುದಾಗಿದೆ. ಲಿಂಗ ಸಂಬಂಧಗಳ ಜೈವಿಕ ನಿಯತಿಯ ನೆಲೆಯನ್ನು ವಚನಸಂಸ್ಕೃತಿ ತಿರಸ್ಕರಿಸಿತು. ಲಿಂಗ ಸಂಬಂಧಗಳು ಸಾಮಾಜಿಕವಾಗಿ ಕಟ್ಟಿದ ಸಂಗತಿಗಳಲ್ಲ, ಅವು ಜೈವಿಕವಾಗಿ ಹುಟ್ಟಿನಿಂದಲೇ ಪ್ರಾಪ್ತವಾಗುವ ಉಪಾದಿ ಎಂದು ಪ್ರತಿಪಾದಿಸಲಾಯಿತು. ಇದನ್ನು ಪ್ರಶ್ನಿಸುವ ಆಯ್ದಕ್ಕಿ ಲಕ್ಕಮ್ಮನು ತನ್ನ ಒಂದು ವಚನದಲ್ಲಿ ಲಿಂಗ ಸಂಬಂಧಗಳು ಹುಟ್ಟದಲ್ಲ – ಕಟ್ಟಿದ್ದು ಎಂಬುದನ್ನು ತುಂಬಾ ಗಂಭೀರವಾಗಿ ಮಂಡಿಸಿದ್ದಾಳೆ.
ಆವ ಬೀಜ ಬೀಳುವಲ್ಲಿ ಮೊಳೆ ಮುಖ ಹಿಂಚುಮುಂಚುಂಟೆ?
ನೀನರಿದಲ್ಲಿ ನಾ ಮರೆದಲ್ಲಿ ಬೇರೊಂದೊಡಲುಂಟೆ?
ಮೂಲ ನಷ್ಟವಾದಲ್ಲಿ ಅಂಕುರ ನಿಂದಿತ್ತು
ಕೂಟಕ್ಕೆ ಸತಿಪತಿಯೆಂಬ ನಾಮವಲ್ಲದೆ
ಅರಿವಿಂಗೆ ಬೇರೊಂದೊಡಲುಂಟೆ?
ಬೇರೊಂದಡಿಯಿಡದಿರು.
ಮಾರಯ್ಯ ಪ್ರಿಯ ಅಮಲೇಶ್ವರ ಲಿಂಗವನರಿಯುಬಲ್ಲಡೆ.
ಲಕ್ಕಮ್ಮನ ಪ್ರಕಾರ ‘ಸತಿಪತಿ’ಎಂಬುದು ಒಂದು ಸಾಮಾಜಿಕ ವ್ಯವಸ್ಥೆ. ಆದರೆ ಅರಿವಿಗೆ ಲಿಂಗಭೇದವಿಲ್ಲ. ಆದ್ದರಿಂದ ಇಲ್ಲಿ ತಾರತಮ್ಯವೆಣಿಸಬಾರದು ಎನ್ನುವುದು ಆಕೆಯ ವಿಚಾರ ವಾಗಿದೆ. ಈಚಿನ ಅಧ್ಯಯನಗಳು ವಚನ ಸಂಸ್ಕೃತಿಯಲ್ಲಿ ಚರ್ಚಿತವಾಗಿರುವ ಲಿಂಗ ಸಂಬಂಧ ಗಳ ಬಗೆಗಿನ ಸೂಕ್ಷ್ಮ ಎಳೆಗಳನ್ನು ಹಿಡಿದಿಡಲು ಪ್ರಯತ್ನಿಸಿವೆ.
ಮಣ್ಣು–ಹೊನ್ನು–ಹೆಣ್ಣು
ಇವು ಮೂರು ಸಂಗತಿಗಳನ್ನು ಪರಸ್ಪರ ಸಂವಾದಿಗಳಾಗಿ ಬಳಸಲಾಗುತ್ತಿದೆ. ಈ ಮೂರು ಒಂದು ಬಗೆಯ ನಾಣ್ಣುಡಿಯ ಮಹತ್ವ ಪಡೆದುಕೊಂಡುಬಿಟ್ಟಿವೆ. ಲಿಂಗ ತಾರತಮ್ಯವು ಸಮಾಜದಲ್ಲಿ ಹೇಗೆ ರಕ್ತಗತವಾಗಿದೆ-ಬೇರು ಬಿಟ್ಟಿದೆ ಎಂಬುದು ಇಲ್ಲಿನ ಮೂರು ಶಬ್ದ ಗಳಿಂದ ತಿಳಿದು ಬರುತ್ತದೆ. ಇಲ್ಲಿ ಹೆಣ್ಣನ್ನು ಹೊನ್ನು ಮತ್ತು ಮಣ್ಣಿಗೆ ಸಮಾನವಾಗಿ ನೋಡಲಾಗಿದೆ. ಇವುಗಳಂತೆ ಹೆಣ್ಣು ಕೂಡ ಆಸ್ತಿ. ಕ್ರಯ-ವಿಕ್ರಯಕ್ಕೆ ಸಲ್ಲುವ ಒಂದು ಸಂಗತಿಯಾಗಿ ಇಲ್ಲಿ ಪರಿಗಣಿತವಾಗಿದೆ. ಇದೇ ‘ಪರಸತಿ’ ಮತ್ತು ‘ಪರಧನ’ ಎನ್ನುವ ನುಡಿಗಳನ್ನು ಪರಸ್ಪರ ಸಂವಾದಿ ಯಾಗಿ ಬಳಸಲಾಗುತ್ತಿದೆ.
ವಚನ ಸಂಸ್ಕತಿಯನ್ನು ಸೂಕ್ಷ್ಮವಾಗಿ ಅಧ್ಯಯನಕ್ಕೆ ಒಳಪಡಿಸಿದರೆ ಅಲ್ಲಿ ಲಿಂಗ ತಾರತಮ್ಯವಾದಿ ಸಂಗತಿಗಳು ನೆಲೆಗೊಂಡಿರುವುದನ್ನು ಗುರುತಿಸಬಹುದು. ಈಚಿನ ಅಧ್ಯಯನ ಗಳು ಅಂತಹ ಕೆಲಸವನ್ನು ಮಾಡುತ್ತಿವೆ. ಹೆಣ್ಣು, ಹೊನ್ನು ಮತ್ತು ಮಣ್ಣು- ಇವುಗಳನ್ನು ಲಿಂಗ ತಾರತಮ್ಯ ನೆಲೆಯಲ್ಲಿ ಬಳಸಿರುವ ಮಡಿವಾಳ ಮಾಚದೇವರ ಕೆಳಗಿನ ವಚನ ನೋಡ ಬಹುದು.
ಹೆಣ್ಣಿಗಾಗಿ ಸತ್ತಡೆ ಜನನ ಮರಣ
ಹೊನ್ನಿಗಾಗಿ ಸತ್ತಡೆ ಜನನ ಮರಣ
ಮಣ್ಣಿಗಾಗಿ ಸತ್ತಡೆ ಜನನ ಮರಣ
ಪರಧನ ಪರಸತಿಗಾಗಿ ಸತ್ತಡೆ ಜನನ ಮರಣ
ಶಿವಭಕ್ತನಾಗಿ ಏಕಲಿಂಗ ನಿಷ್ಠಾ ಸಂಪನ್ನನಾಗಿ
ಶಿವಾಚಾರಕ್ಕೆ ಸತ್ತಡೆ ಮುಕ್ತಿಯೆಂದ ಕಲಿದೇವಯ್ಯ
ಈ ವಚನದಲ್ಲಿ ಹೆಣ್ಣನ್ನು ಭೌತಿಕ ವಸ್ತುಗಳಾದ ಮಣ್ಣು-ಹೊನ್ನು-ಧನಗಳಿಗೆ ಸಮಾನ ವಾದ ನೆಲೆಯಲ್ಲಿ ಪರಿಭಾವಿಸಿಕೊಳ್ಳಲಾಗಿದೆ. ಇದರ ಪ್ರಕಾರ ಹೆಣ್ಣಿಗೆ ಬಿಡುಗಡೆ ಸಾಧ್ಯವಿಲ್ಲ. ಶಿವಾಚಾರವು ಹೆಣ್ಣಿಗೆ ಅಸಾಧ್ಯ.
ಬಸವಣ್ಣನು ಇಂತಹ ಲಿಂಗತಾರತಮ್ಯವಾದಿ ವಿಚಾರಗಳಿಂದ ಪೂರ್ಣನಾಗಿ ಮುಕ್ತನಾಗಿದ್ದ ನೆಂದು ಹೇಳುವಂತಿಲ್ಲ. ಇದಕ್ಕೆ ಕೆಳಗಿನ ಎರಡು ವಚನಗಳು ಸಾಕ್ಷಿಯಾಗಿವೆ.
ಊಡುವ ಊಡಿಸುವ ಗಂಡನಿದ್ದಂತೆ
ಜೋಡಿ ಮಿಂಡಂಗೆ ಕಣ್ಣ ಚೆಲ್ಲುವಳ
ಕೇಡಿಂಗೆ ಬೆರಗಾದೆ ನಾನು
ಕೂಡಲ ಸಂಗಮ ದೇವನು
ಸಿಂಗಾರದ ಮೂಗ ಬಣ್ಣಿಸಿ ಹಲುದೋರೆ ಕೊಯ್ವ
ಹಾದರಕ್ಕೆ ಹೋದಡೆ ಕಳ್ಳದಮ್ಮವಾಯಿತ್ತು
ಹಾಳು ಗೋಡೆಗೆ ಹೋದಡೆ ಚೇಳೂರಿತ್ತು
ಅಬ್ಬರವ ಕೇಳಿ ತಳವಾರ ಉಟ್ಟ ಸೀರೆಯ ಸುಲಿದ
ನಾಚಿ ಹೋದಡೆ ಮನೆಯ ಗಂಡ ಬೆನ್ನಬಾರನೆತ್ತಿದ
ಅರಸು ಕೂಡಲಸಂಗಮದೇವ ದಂಡವಕೊಂಡ.
ಇವೆರಡೂ ವಚನಗಳು ಹಾದರವನ್ನು ಕುರಿತ ರಚನೆಗಳಾಗಿವೆ. ಆದರೆ ಇಲ್ಲಿ ಮಹಿಳೆ ಯನ್ನು ಪರಿಭಾವಿಸಿಕೊಂಡ ಬಗೆಯನ್ನು ನೋಡಿದರೆ ಇವೆರಡೂ ವಚನಗಳೂ ’Sexist’  ವಚನಗಳಂತೆ ಕಾಣುತ್ತವೆ. ‘ಜೋಡಿ  ಮಿಂಡಂಗೆ ಕಣ್ಣು ಚೆಲ್ಲುವವಳ ಬಗ್ಗೆ’ ಹಾಗೂ ಹಾದರಕ್ಕೆ ಹೋಗುವ ಹೆಣ್ಣಿನ ಬಗ್ಗೆ ವಚನಗಳು ಮಾತನಾಡುತ್ತಿವೆ. ಇವೆರಡೂ ವಚನಗಳಲ್ಲಿ ಹೆಣ್ಣನ್ನು ಅಪರಾಧಿ ಸ್ಥಾನದಲ್ಲಿ ನಿಲ್ಲಿಸಲಾಗಿದೆ. ಎರಡನೆಯ ವಚನವು ಸಂಪೂರ್ಣವಾಗಿ ಪುರುಷಶಾಹಿಯಾಗಿದೆ. ಅಲ್ಲಿ ಬರುವ ತಳವಾರ, ಗಂಡ, ಅರಸು ಮತ್ತು ದೇವ-ಎಲ್ಲರೂ ಪುರುಷರೇ ಆಗಿದ್ದಾರೆ. ಅವರು ಅಲ್ಲಿ ನ್ಯಾಯಾಧೀಶರ ಸ್ಥಾನದಲ್ಲಿದ್ದಾರೆ. ಮಹಿಳೆಗೆ ಶಿಕ್ಷೆ ನೀಡುತ್ತಿದ್ದಾರೆ. ಆದರೆ ಹಾದರಕ್ಕೆ ಕಾರಣವಾಗಿರುವ ಮಿಂಡನ ಬಗ್ಗೆ ವಚನ ಏನನ್ನು ಹೇಳುವುದಿಲ್ಲ. ಹಾದರಕ್ಕೆ ಮಿಂಡತನಕ್ಕೆ ಮಹಿಳೆ ಎಷ್ಟು ಕಾರಣಳೋ ಪುರುಷನೂ ಕಾರಣನಾಗಿದ್ದಾನೆ. ಅವನಿಗೇಕೆ ಇಲ್ಲಿ ವಿನಾಯಿತಿ? ಮಹಿಳೆ ಮಾತ್ರ ಏಕೆ ದಂಡ ನೀಡಬೇಕು? ಜನಪ್ರಿಯ ನೆಲೆಯ ಅಧ್ಯಯನಗಳಲ್ಲಿ ಇಂತಹ ಸೂಕ್ಷ್ಮ ಒಳನೋಟ ಸಾಧ್ಯವಿಲ್ಲ. ಈಚಿನ ಅಧ್ಯಯನಗಳು ವಚನ ಸಂಸ್ಕೃತಿಯು ಲಿಂಗ ಸಂಬಂಧಿ ಆಯಾಮಗಳನ್ನು ಕುರಿತಂತೆ ಹೇಗೆ ಭಿನ್ನ ಭಿನ್ನ ನಿಲವು ತಳೆದಿತ್ತು ಎಂಬುದರ ಕಡೆ ಗಮನ ಸೆಳೆಯುತ್ತಿವೆ.
ಭಾಗ–೪
ವಚನ ಸಂಸ್ಕೃತಿಯ ಪರಿಶಿಷ್ಟವಾದಿ ನೆಲೆಗಳು
ವಚನ ಸಂಸ್ಕೃತಿಯ ಅತ್ಯಂತ ಮಹತ್ವದ ಸಾಧನೆಯೆಂದರೆ ಸಮಾಜದ ಅಂಚಿನಲ್ಲಿನ ವಂಚಿತರನ್ನು ತಬ್ಬಿಕೊಂಡಿದ್ದಾಗಿದೆ. ಇದನ್ನೇ ಇಲ್ಲಿ ವಚನ ಸಂಸ್ಕೃತಿಯ ಪರಿಶಿಷ್ಟವಾದಿ ನೆಲೆಗಳು ಎಂದು ಕರೆಯಲಾಗಿದೆ. ಇಂದಿಗೂ ಸಾಹಿತ್ಯಿಕ ಕ್ಷೇತ್ರದಲ್ಲಿ ಕೇವಲ ಬೆರಳೆಣಿಕೆಗೆ ಸಿಗುವಷ್ಟು ಮಾತ್ರ ಮಹಿಳಾ ಬರಹಗಾರರು ಇರುವಾಗ ೧೨ನೆಯ ಶತಮಾನದಲ್ಲಿ ಒಂದು ದೊಡ್ಡ ಬರಹಗಾರ್ತಿಯರ ಗುಂಪು ರೂಪುಗೊಳ್ಳಲು ಹೇಗೆ ಸಾಧ್ಯವಾಯಿತು? ಹನ್ನೆರಡನೆಯ ಶತಮಾನ ಬಿಟ್ಟ ಮೇಲೆ ದೊಡ್ಡ ಪ್ರಮಾಣದಲ್ಲಿ ಮಹಿಳೆಯರು ಸಾಹಿತ್ಯಿಕ ಕ್ಷೇತ್ರ ಪ್ರವೇಶಿಸಿದ್ದು ಕೇವಲ ಇಪ್ಪತ್ತನೆಯ ಶತಮಾನದಲ್ಲಿ ಎಂಬುದನ್ನು ಗಮನಿಸಬೇಕು. ವಚನ ಸಂಸ್ಕೃತಿಯ ಪರಿಶಿಷ್ಟವಾದಿ ನೆಲೆಗೆ ಲಿಂಗ ಸ್ವರೂಪವೂ ಇದೆ. ಏಕೆಂದರೆ ೧೨ನೆಯ ಶತಮಾನದಲ್ಲಿ ದಲಿತ ಮಹಿಳೆಯೊಬ್ಬಳಿಗೆ ವಚನ ಬರೆಯುವುದು ಸಾಧ್ಯವಾದದ್ದು ತುಂಬಾ ಕುತೂಹಲಕಾರಿ ಸಂಗತಿಯಾಗಿದೆ. ಉರಿಲಿಂಗ ಪೆದ್ದಿಗಳ ಪುಣ್ಯಸ್ತ್ರೀ ಕಾಳವ್ವೆಯು ಕೇವಲ ದಲಿತ ಮಹಿಳೆಯಷ್ಟೆ ಅಲ್ಲ. ಅವಳು ತನ್ನ ಪರಿಶಿಷ್ಟತನವನ್ನು ಕುರಿತೇ ಮಾತನಾಡುತ್ತಿದ್ದಾಳೆ. ಅದನ್ನು ಆಕೆ ಹೀಗಳೆಯುವುದಿಲ್ಲ. ಪ್ರತಿಯಾಗಿ ತನ್ನ ಪರಿಶಿಷ್ಟವಾದಿತನವನ್ನು ಸಮರ್ಥಿಸಿ ಕೊಳ್ಳುತ್ತಿದ್ದಾಳೆ. ಅವಳ ಆತ್ಮಪ್ರತ್ಯಯ ತುಂಬಾ ಕಠೋರವಾದುದು. ಅವಳು ತನ್ನ ಒಂದು ವಚನದಲ್ಲಿ ಮಾಂಸಾಹಾರಿಗಳನ್ನು ಎರಡು ವಿಧಗಳಾಗಿ ವಿಂಗಡಿಸಿಕೊಳ್ಳುತ್ತಾಳೆ. ಕುರಿ-ಕೋಳಿ-ಮೀನು ತಿನ್ನುವ ಮಾಂಸಾಹಾರಿಗಳು ಒಂದು ಪ್ರಕಾರ. ಹಾಲು ಕೊಡುವ ಪಶುಗಳನ್ನು ತಿನ್ನುವ ಇನ್ನೊಂದು ಮಾಂಸಾಹಾರಿ ಗುಂಪು. ಈ ಎರಡು ಗುಂಪುಗಳಲ್ಲಿ ಮೊದಲನೆಯದನ್ನು ಒಪ್ಪಿಕೊಂಡು ಎರಡನೆಯದನ್ನು ‘ಕೀಳು’ ಎಂದು ಜರಿಯುವುದನ್ನು ಆಕೆ ವ್ಯಂಗ್ಯ ಮಾಡು ತ್ತಿದ್ದಾಳೆ.  ಅವಳ ಪ್ರಕಾರ ಪಶುವಿನ ಮಾಂಸ ತಿನ್ನುವವರು ಕೀಳು ಜಾತಿಗಳಲ್ಲ. ಅದರ ಉಪಯೋಗ ಪಡೆಯು ವವರು ಕೀಳು ಜಾತಿಗಳು ಎಂದು ಟೀಕಿಸುತ್ತಿದ್ದಾಳೆ. ಅವಳ ವಚನ ಹೀಗಿದೆ.
ಕುರಿಕೋಳಿ ಕಿರುಮೀನು ತಿಂಬವರಿಗೆಲ್ಲ ಕುಲಜ ಕುಲಜರೆಂದೆಂಬರು.
ಶಿವಗೆ ಪಂಚಾಮೃತವ ಕರೆವ ಪಶುವ ತಿಂಬ ಮಾದಿಗ ಕೀಳು ಜಾತಿಯೆಂಬರು.
ಅವರೆಂತು ಕೀಳು ಜಾತಿಯವರಾದರು? ಜಾತಿಗಳು ನೀವೇಕೆ ಕೀಳಾಗಿರೊ?
ಬ್ರಾಹ್ಮಣನುಂಡುದು ಪುಲ್ಲಿಗೆ ಶೋಭಿತವಾಗಿ ನಾಯಿ ನೆಕ್ಕಿ ಹೋಯಿತು.
ಮಾದಿಗರುಂಡುದು ಪುಲ್ಲಿಗೆ ಬ್ರಾಹ್ಮಣಗೆ ಶೋಭಿತವಾಯಿತು.
ಅದೆಂತೆಂದಡೆ : ಸಿದ್ದಲಿಕೆಯಾಯಿತು, ಸಗ್ಗಳೆಯಾಯಿತು.
ಸಿದ್ದಲಿಕೆಯ ತುಪ್ಪವನು, ಸಗ್ಗಳೆಯ ನೀರನ್ನು
ಶುದ್ಧವೆಂದು ಕುಡಿದ ಬುದ್ದಿಗೇಡಿ ವಿಪ್ರರಿಗೆ ನಾಯಕ ನರಕ ತಪ್ಪದಯ್ಯ
ಉರಿಲಿಂಗ ಪೆದ್ದಿಳರಸು ಒಲ್ಲನವ್ವಾ.
ದಲಿತತನವನ್ನು ಕೀಳೆಂದು ಭಾವಿಸುವುದಕ್ಕೆ ಪ್ರತಿಯಾಗಿ ಅದನ್ನು ಉನ್ನತೀಕರಣ ಗೊಳಿಸುವ ಕಾಳವ್ವೆಯ ತಂತ್ರ ತುಂಬಾ ಕುತೂಹಲಕಾರಿಯಾದುದಾಗಿದೆ. ತಮ್ಮ ಜಾತಿಯು ಮತ್ತಾವ ಜಾತಿಗೂ ಕೀಳಲ್ಲ ಎಂಬುದನ್ನು ಉಗ್ರವಾಗಿ ಇಲ್ಲಿ ಕಾಳವ್ವೆಯು ಮಂಡಿಸುತ್ತಿದ್ದಾಳೆ. ಅವಳ ತರ್ಕವನ್ನು ಒಪ್ಪುವುದು-ಬಿಡುವುದು ಬೇರೆಯದೇ ಪ್ರಶ್ನೆ. ಆದರೆ ಆಕೆಯ ಆತ್ಮಪ್ರತ್ಯಯ-ಆತ್ಮ ಪ್ರತಿಷ್ಠಾಪನೆಯು ತುಂಬಾ ಸ್ವಾಗತಾರ್ಹ ಸಂಗತಿಯಾಗಿದೆ.
ಇದೇ ರೀತಿ ಜಾತಿಯಲ್ಲಿನ ಶ್ರೇಷ್ಠ-ಕನಿಷ್ಠವೆಂಬ ತಾರತಮ್ಯವನ್ನು ಮಾದಾರ ಚೆನ್ನಯ್ಯನು ಅತ್ಯಂತ ಸರಳ ರೀತಿಯಲ್ಲಿ ಮಂಡಿಸುತ್ತಾನೆ. ಅವನ ವಚನವು ತುಂಬಾ ಸರಳವಾದುದಾಗಿದೆ. ಅವನ ಪ್ರಕಾರ
‘ಆಚಾರವೇ ಕುಲ : ಅನಾಚಾರವೇ ಹೊಲೆ.’
ಮುಂದುವರಿದು ಆತ ತನ್ನ ವಚನವೊಂದರಲ್ಲಿ ಹೀಗೆ ಹೇಳುತ್ತಾನೆ.
ಸಾಂಖ್ಯ ಶ್ವಪಚ, ಅಗಸ್ತ್ಯ ಕಬ್ಬಿಲ
ದೂರ್ವಾಸ ಮಚ್ಚಿಗ, ದಧೀಚಿ ಕೀಲಿಗ
ಕಶ್ಯಪ ಕಮ್ಮಾರ, ರೋಮಜ ಕಂಚುಗಾರ
ಕೌಂಡಿಲ್ಯ ನಾವಿದನೆಂಬುದನರಿದು
ಮತ್ತೆ ಕುಲವುಂಟೆಂದು ಛಲಕ್ಕೆ ಹೋರಲೇತಕ್ಕೆ?
ಇಂತೀ ಸಪ್ತ ಋಷಿಯರುಗಳೆಲ್ಲರೂ
ಸತ್ಯದಿಂದ ಮುಕ್ತರಾದುದ ನರಿಯದೆ
ಅಸತ್ಯದಲ್ಲಿ ನುಡಿದು, ವಿಪ್ರರು ನಾವು ಘನವೆಂದು
ಹೋರುವ ಹೊತ್ತು ಹೋಕರ ಮಾತೇತಕ್ಕೆ?
ಕೈಯುಳಿ ಕತ್ತಿ ಅಡಿ ಗೂಂಟಕ್ಕಡಿಯಾಗಬೇಡ,
ಅರಿ ನಿಜಾತ್ಮ ರಾಮ ರಾಮನಾ.
ಹೊಲೆಯನ್ನು ಕುಲವನ್ನು ಏಕನೆಲೆಯಲ್ಲಿ ಮಾದಾರಚೆನ್ನಯ್ಯನು ತಿರಸ್ಕರಿಸುತ್ತಿದ್ದಾನೆ. ಏಕೆಂದರೆ ಸಪ್ತಋಷಿಗಳೆಲ್ಲರೂ, ಯಾವುದನ್ನು ಕೀಳುಜಾತಿಯೆಂದು ಕರೆಯಲಾಗಿದೆಯೋ ಆ ಜಾತಿಗಳಿಂದ ಬಂದವರೆ! ಆದರೆ ಅವರಿಗೆ ಸತ್ಯದ ದರ್ಶನವಾಗಿದೆ. ಅಂದ ಮೇಲೆ ಕುಲ-ಹೊಲೆಗಳು ಮುಖ್ಯವಲ್ಲ. ಅವು ಅಸತ್ಯ. ವಿಪ್ರರು ಹುಟ್ಟಿನಿಂದ ಪವಿತ್ರರೆಂದು ಮೆರೆಯುತ್ತಾರೆ. ಆದರೆ ಅವರ ಹುಟ್ಟು ಘನವಾದುದೇನಲ್ಲ.
ಅಸ್ಪೃಶ್ಯತೆಯನ್ನು ಕುರಿತಂತೆ ವಚನಕಾರರು ತುಂಬಾ ಸೂಕ್ಷ್ಮವಾಗಿ ವಿಚಾರ ಮಾಡಿದ್ದಾರೆ. ವಚನ ಸಂಸ್ಕೃತಿಯು ಸೈದ್ಧಾಂತಿಕವಾಗಿ ಅದನ್ನು ತಿರಸ್ಕರಿಸಿದೆ. ಆದರೆ ಆಚರಣೆಯಲ್ಲಿ ಅದು ಸಾಧ್ಯವಾಗಿತ್ತೆ? ಈ ಪ್ರಶ್ನೆಗೆ ಉತ್ತರ ಹೇಳುವುದು ಕಷ್ಟ. ಡೋಹರ ಕಕ್ಕಯ್ಯನ ವಚನ ಇದರ ಮೇಲೆ  ಬೆಳಕು ಚೆಲ್ಲಬಲ್ಲುದಾಗಿದೆ.
ಎನ್ನ ಕಷ್ಟ ಕುಲದಲ್ಲಿ ಹುಟ್ಟಿಸಿದೆಯಯ್ಯಿ,
ಎಲೆ ಲಿಂಗ ತಂದೆ,
ಕೆಟ್ಟೆನಯ್ಯೆ, ನಿಮ್ಮ ಮುಟ್ಟಿಯೂ ಮುಟ್ಟದಿಹನೆಂದು
ಎನ್ನ ಕೈ ಮುಟ್ಟದಿರ್ದಡೆ ಮನ ಮುಟ್ಟಲಾಗದೆ?
ಅಭಿನವ ಮಲ್ಲಿಕಾರ್ಜುನಾ.
ಕಂದಾಚಾರಗಳ ಕೂಪವಾಗಿರುವ ಸಮಾಜದಲ್ಲಿ ಕೈಯಿಂದ ಮುಟ್ಟಲು ಅವಕಾಶವಿಲ್ಲದಿದ್ದರೇನು, ಮನದಿಂದ ಮುಟ್ಟಬಹುದಲ್ಲವೇ! ಈ ಬಗೆಯ ಮಾತುಗಳನ್ನಾಡಲು ಕಾರಣವಾದ ಸಾಮಾಜಿಕ ಸನ್ನಿವೇಶ ಯಾವ ಬಗೆಯದಿರಬಹುದು? ಮಾನಸಿಕವಾಗಿ ಲಿಂಗವನ್ನು ಮುಟ್ಟುವ ಅವಕಾಶವನ್ನು ಯಾರೂ ನೀಡುವ ಪ್ರಮೇಯವಿಲ್ಲ. ಹೀಗೆ ಮಾನಸಿಕವಾಗಿ ಮುಟ್ಟುವ ಕ್ರಿಯೆ ಕಣ್ಣಿಗೆ ಕಾಣುವುದಿಲ್ಲ. ಹೀಗೆ ಮಾನಸಿಕವಾಗಿ ಲಿಂಗವನ್ನು ಮುಟ್ಟಲು-ಸೇರಲು ಸಾಧ್ಯವಿದ್ದರೂ ಕೈಯಿಂದ ಮುಟ್ಟಲು ಅವಕಾಶವಿಲ್ಲವಲ್ಲ! ಇದೊಂದು ತುಂಬಾ ಕುತೂಹಲದ ವಚನವಾಗಿದೆ. ವಚನ ಸಂಸ್ಕೃತಿಯ ಪರಿಶಿಷ್ಟವಾದಿ ನೆಲೆಯನ್ನು ತುಂಬಾ ಸೂಕ್ಷ್ಮವಾಗಿ ಪರಿಶೀಲಿಸಬೇಕಾಗುತ್ತದೆ.
ಈ ಬಗೆಯ ಸೂಕ್ಷ್ಮ-ಸಂಕೀರ್ಣ ಸಂಗತಿಗಳು ವಚನ ಸಂಸ್ಕೃತಿಯನ್ನು ಕುರಿತ ಚರ್ಚೆಯನ್ನು ಬಸವತತ್ವಕ್ಕೆ ಅಥವಾ  ಮಂಚೂಣಿಯಲ್ಲಿರುವ ಶಿವಶರಣರಿಗೆ ಸೀಮಿತಗೊಳಿಸಿಕೊಂಡರೆ ಮುಚ್ಚಿ ಹೋಗುತ್ತವೆ. ಈ ಕಾರಣದಿಂದಾಗಿ ಇತ್ತೀಚಿನ ಅಧ್ಯಯನಗಳು ಅಲಕ್ಷ್ಯಕ್ಕೆ ಗುರಿಯಾದ ಶಿವಶರಣ-ಶರಣೆಯರ ವಿಚಾರಗಳನ್ನು ಹಾಗೂ ವಚನಗಳನ್ನು ಚರ್ಚೆಗೆ ಎತ್ತಿಕೊಳ್ಳುತ್ತಿವೆ. ಈ ಅಧ್ಯಯನಗಳು ವಚನ ಸಂಸ್ಕೃತಿಯ ಒಳಗಿನ ಭಿನ್ನ ಸ್ವರಗಳನ್ನು ಹಿಡಿದಿಡಲು ಪ್ರಯತ್ನಿ ಸುತ್ತಿವೆ. ವಚನಸಂಸ್ಕೃತಿಯು ಪರಿಶಿಷ್ಟವಾದಿತ್ವವನ್ನು ಒಪ್ಪಿಕೊಂಡಿದೆ. ಬಸವಣ್ಣನು ಈ ಬಗ್ಗೆ ತುಂಬಾ ಎಚ್ಚರದಿಂದ ಇದ್ದಾನೆ. ಈ ಕಾರಣಕ್ಕೆ ಅವನು ಒತ್ತಿ ಒತ್ತಿ, ಮತ್ತೆ ಮತ್ತೆ ‘ಅಪ್ಪನು ಡೋಹರ ಕಕ್ಕಯ್ಯ’ನೆಂದೂ, ‘ಅಪ್ಪನು ಮಾದಾರ ಚೆನ್ನಯ್ಯ’ನೆಂದೂ, ‘ಹಿರಿಯಯ್ಯ ಶ್ವಪಚಯ್ಯ’ ನೆಂದೂ ತನ್ನ ಸಂಬಂಧವನ್ನು ಡೋಹರನ ಜೊತೆ ಮಾದರನ ಜೊತೆ ಸ್ಥಾಪಿಸಿಕೊಳ್ಳಲು ಪ್ರಯತ್ನಿಸುತ್ತಾನೆ. ತಾನು ಪರಿಶಿಷ್ಟನಾಗುವದಕ್ಕೆ ಯತ್ನಿಸುತ್ತಿದ್ದಾನೆ. ಈ ವಚನದಲ್ಲಿ ಇದು ಸ್ಪಷ್ಟವಾಗಿದೆ.
ಚೆನ್ನಯ್ಯನ ಮನೆಯ ದಾಸನ ಮಗನು
ಕಕ್ಕಯ್ಯನ ಮನೆಯ ದಾಸಿಯ ಮಗಳು
ಇವರಿಬ್ಬರು ಹೊಲದಲು ಬೆರಣೆಗೆ ಹೋಗಿ, ಸಂಗವ ಮಾಡಿದರು.
ಇವರಿಬ್ಬರಿಗೆ ಹುಟ್ಟಿದ ಮಗ ನಾನು
ಕೂಡಲ ಸಂಗಮದೇವ ಸಾಕ್ಷಿಯಾಗಿ.
ವಚನ ಸಂಸ್ಕೃತಿಯ ಪರಿಶಿಷ್ಟವಾದಿ ನೆಲೆಯನ್ನು ಮತ್ತು ಬಸವಣ್ಣ ತನ್ನನ್ನು ನಾನು ಪರಿಶಿಷ್ಟಗೊಳಿಸಿಕೊಳ್ಳಲು ಪ್ರಯತ್ನಿಸುವುದನ್ನು ಒಪ್ಪಿಕೊಳ್ಳಬಹುದು. ಆದರೆ ಇದು ಎಷ್ಟರ ಮಟ್ಟಿಗೆ ಶರಣ ಸಂಕುಲದಲ್ಲಿ ಆಚರಣೆಗೆ ಬಂದಿತ್ತು? ಇದನ್ನು ಕುರಿತು ಈಚಿನ ಅಧ್ಯಯನಗಳು ಅನುಸಂಧಾನ ನಡೆಸಿವೆ.
ಭಾಗ–೫
ವಚನ ಸಂಸ್ಕೃತಿಯ ಸಾಮಾಜಿಕ–ರಾಜಕೀಯ ಮುಖಗಳು
ವಚನ ಸಂಸ್ಕೃತಿಯನ್ನು ಕುರಿತಂತೆ ಇದುವರೆವಿಗೂ ನಡೆದುಕೊಂಡು ಬಂದ ಅಧ್ಯಯನ ಗಳೆಲ್ಲವೂ, ಸರ್ವೆಸಾಮಾನ್ಯವಾಗಿ, ಅದರ ಸಾಹಿತ್ಯಿಕ-ಸಾಂಸ್ಕೃತಿಕ-ಆಧ್ಯಾತ್ಮಿಕ ನೆಲೆಗಳ ಬಗ್ಗೆ ಚರ್ಚೆ ನಡೆಸಿವೆ. ಈ ಅಧ್ಯಯನಗಳು ವಚನ ಸಂಸ್ಕೃತಿಯನ್ನು ಸಾಮಾಜಿಕ ಸಿದ್ಧಾಂತವಾಗಿ ರಾಜಕೀಯ ಸಂಕಥನವಾಗಿ ಪರಿಭಾವಿಸಿಕೊಳ್ಳಲು ವಿಫಲವಾಗಿವೆ. ವಚನ ಸಂಸ್ಕೃತಿಯು ತುಂಬಾ ಮುಖ್ಯವಾಗಿ ವೈದಿಕಪ್ರಣೀತ ಅಧಿಕಾರದ ಗುತ್ತಿಗೆಯನ್ನು ಪ್ರಶ್ನೆ ಮಾಡಿತು. ಅದಕ್ಕೆ ಸವಾಲೆಸೆಯಿತು. ಅದಕ್ಕೆ ಪರ್ಯಾಯವಾದ ಒಂದು ಅಧಿಕಾರ ಕೇಂದ್ರವನ್ನು ಕಟ್ಟಲು ಪ್ರಯತ್ನಿಸಿತು. ಅಖಿಲ ಭಾರತ ನೆಲೆಯ ಸಾಂಸ್ಕೃತಿಕ ಸಂಕಥನಕ್ಕೆ ವಚನ ಸಂಸ್ಕೃತಿಯು ಪ್ರಾದೇಶಿಕ ಭಿನ್ನತೆಯ ನೆಲೆಯನ್ನು ತೋರಿಸಿಕೊಟ್ಟಿತು. ಅಖಿಲ ಭಾರತವಾದಿ ವೈದಿಕ ಪ್ರಣೀತ ಅಧಿಕಾರವನ್ನು ಪ್ರಾದೇಶಿಕ ನೆಲೆಯಿಂದ ಮುರಿಯಲು ಪ್ರಯತ್ನಿಸಿತು. ವಚನ ಸಂಸ್ಕೃತಿಯ ಇಂತಹ ಬೃಹತ್ ಹಾಗೂ ಮೂಲ ರಾಜಕೀಯ ಆಕಾಂಕ್ಷೆಗಳನ್ನು ಕುರಿತಂತೆ ಚರ್ಚಿಸುವ ಪ್ರಯತ್ನ ಈಚಿನ ಅಧ್ಯಯನಗಳಲ್ಲಿ ನಡೆಯುತ್ತಿದೆ. ವಚನ ಸಂಸ್ಕೃತಿಯು ಪ್ರಜಾಪ್ರಭುತ್ವೀಕರಣ ಪ್ರಕ್ರಿಯೆಗೆ ಚಾಲನೆ ನೀಡಿತು. ಸಮಾಜದ ಎಲ್ಲ ವರ್ಗಗಳ ಬಗ್ಗೆಯೂ ಅದು ಮಾತನಾಡಿತು. ಸಮಾಜದ ಅಲಕ್ಷಿತ-ವಂಚಿತ-ಅಂಚಿನ ವರ್ಗ-ಸಮುದಾಯಗಳ ಜೊತೆ ಒಡಂಬಡಿಕೆಯ ಪ್ರಕ್ರಿಯೆಯನ್ನು ಪ್ರಾರಂಭಿಸಿತು. ಈ ವಂಚಿತ-ಅಂಚಿನ ಸಮುದಾಯಗಳು ಮುಂಚೂಣಿಗೆ ಬರುವುದು ವಚನ ಚಳುವಳಿಯಿಂದ ಸಾಧ್ಯವಾಯಿತು. ಈ ಸಂಗತಿಗಳೆಲ್ಲ ರಾಜಕಾರಣದ ಪ್ರಕ್ರಿಯೆಗಳಾಗಿವೆ.
ರಾಜಕಾರಣವೆನ್ನುವುದನ್ನು ಅಧಿಕಾರವನ್ನು ಪಡೆಯುವುದು ಎಂಬುದಕ್ಕೆ ಇಲ್ಲಿ ಪರಿಮಿತ ಗೊಳಿಸಿಕೊಂಡಿಲ್ಲ. ಇದಕ್ಕೆ ಪ್ರತಿಯಾಗಿ ಅಧಿಕಾರದ ಮೇಲೆ ಒತ್ತಡ ತರುವ ಪ್ರಕ್ರಿಯೆಯನ್ನು ರಾಜಕಾರಣದ ವ್ಯಾಪ್ತಿಯೊಳಗೆ ಸೇರಿಸಿಕೊಂಡಿದೆ. ಪ್ರಭುತ್ವ ಹಾಗೂ ಪುರೋಹಿತಶಾಹಿಗಳ ಮನಾಪಲಿಯನ್ನು ವಚನ ಸಂಸ್ಕೃತಿ ಮುರಿಯಲು ಪ್ರಯತ್ನಿಸಿತು. ಸಮಾಜದಲ್ಲಿ ವಿವಿಧ ವರ್ಗದ ಜನರು ಮಾತನಾಡತೊಡಗಿದ್ದೇ ವಚನ ಸಂಸ್ಕೃತಿಯ ರಾಜಕಾರಣದ ಬಹುಮುಖ್ಯ ಸಾಧನೆ ಯಾಗಿದೆ. ಅಧಿಕಾರವು ಶಿಷ್ಟದಿಂದ ಪರಿಶಿಷ್ಟದ ಕಡೆಗೆ, ಕೇಂದ್ರದಿಂದ ಅಂಚಿನ ಕಡೆಗೆ, ಪುರುಷ ಶಾಹಿಯಿಂದ ಲಿಂಗ ಸಂಬಂಧಿ ಸಮಾನತೆ ಕಡೆಗೆ, ಏಕರೂಪಿ ಸಮಾನತೆಯಿಂದ ಬಹುರೂಪಿ ಸಮಾನತೆಗೆ ಕಡೆಗೆ, ಆಲಯದಿಂದ ಬಯಲ ಕಡೆಗೆ ಹರಿಯುವಂತೆ-ಸರಿಯುವಂತೆ  ಮಾಡುವಲ್ಲಿ ವಚನ ಸಂಸ್ಕೃತಿಯ ಕಾಣಿಕೆ ಅಪಾರವಾಗಿದೆ.
ವಚನ ಸಂಸ್ಕೃತಿಯ ಸಾಮಾಜಿಕ ವ್ಯಾಪ್ತಿಯು ತುಂಬಾ ವಿಸ್ತೃತವಾದುದಾಗಿದೆ. ಅದು ಸಮಾಜದ ಅಂಚಿನಲ್ಲಿನ ವಂಚಿತರನ್ನು ತಬ್ಬಿಕೊಂಡಿತು. ಪ್ರಭುತ್ವ ಮತ್ತು ಪುರೋಹಿತಶಾಹಿ ಪೋಷಿಸುತ್ತಿದ್ದ ‘ದೇವಾಲಯ’ವನ್ನು ಅದು ತಿರಸ್ಕರಿಸಿತು. ದೇವಾಲಯ ತಿರಸ್ಕಾರವು ಕೇವಲ ಒಂದು ವಿಗ್ರಹ ಭಂಜನೆಯ ಕೆಲಸವಾಗಿರಲಿಲ್ಲ. ಅದೊಂದು ರಾಜಕಾರಣದ ತಂತ್ರವಾಗಿತ್ತು. ಪ್ರಭುತ್ವ ಮತ್ತು ಪುರೋಹಿತಶಾಹಿಗೆ ಅದು ವರಮಾನದ ಮೂಲವಾಗಿತ್ತು. ಆಲಯದಲ್ಲಿ ನೆಲೆಗೊಂಡಿದ್ದ ಅಧಿಕಾರವನ್ನು ಬಯಲಿಗೆ ತರುವ ಪ್ರಯತ್ನವನ್ನು ವಚನ ಸಂಸ್ಕೃತಿ ಮಾಡಿತು. ದೇವಾಲಯ ಸಂಸ್ಕೃತಿಯ ತಿರಸ್ಕಾರವು ತುಂಬಾ ಸಣ್ಣ ಸಂಗತಿಯೇನಾಗಿರಲಿಲ್ಲ.
ಈ ಬಗೆಯ ರಾಜಕಾರಣದ ಒಂದು ಭಾಗವಾಗಿಯೇ ವಚನ ಸಂಸ್ಕೃತಿಯು ದೇವ ಭಾಷೆಗೆ ಪ್ರತಿಯಾಗಿ ಜನ ಭಾಷೆಗೆ ಒತ್ತು ನೀಡಿದ ಸಂಗತಿಯನ್ನು ನೋಡಬೇಕು. ದೇವ ಭಾಷೆಗೆ ಪ್ರತಿಯಾಗಿ ಕನ್ನಡಕ್ಕೆ ಮನ್ನಣೆ ನೀಡಿದ್ದರಿಂದಾಗಿ ವಚನಸಂಸ್ಕೃತಿಯ ಸಾಮಾಜಿಕ ವ್ಯಾಪ್ತಿಯು ವಿಸೃತಗೊಂಡಿತು. ಭಾಷೆಯು ಇಲ್ಲಿ ಬಿಡುಗಡೆಯ ಒಂದು ಸಾಧನವಾಗಿ ಬಿಟ್ಟಿತು. ವಚನಕಾರರು ದೇವ ಭಾಷೆಯನ್ನು ಕೊಲ್ಲುವ ಭಾಷೆಯೆಂದು, ಭಕ್ತರ ಭಾಷೆ-ಕನ್ನಡವನ್ನು ಗೆಲ್ಲುವ ಭಾಷೆ ಯೆಂದು ಕರೆದರು. ಹೀಗೆ ಕನ್ನಡವನ್ನು-ಜನಭಾಷೆಯನ್ನು ನೆಮ್ಮಿಕೊಂಡಿದ್ದರಿಂದ ಮಹಿಳೆಯರು-ದಲಿತ ಮಹಿಳೆಯನ್ನು ಸೇರಿಸಿಕೊಂಡು, ವಚನಗಳನ್ನು ಅಲ್ಲಿ ಬರೆಯುವುದು ಸಾಧ್ಯವಾಯಿತು. ಪ್ರಭುತ್ವ ಹಾಗೂ ಪುರೋಹಿತಶಾಹಿಯ ಅಧಿಕಾರವನ್ನು ಒಡೆಯುವುದರಲ್ಲಿ ವಚನ ಸಂಸ್ಕೃತಿ ಯಶಸ್ವಿಯಾಯಿತು.
ಹೀಗೆ ವಚನ ಸಂಸ್ಕೃತಿಯನ್ನು ಕುರಿತ ಈಚಿನ ಅಧ್ಯಯನಗಳು ತುಂಬಾ ಚಲನಶೀಲವಾಗಿ-ಸೃಜನಶೀಲವಾಗಿ
ಬಸವತತ್ವ : ಸಾಮಾಜಿಕ ಬದಲಾವಣೆ : ೧೧ ಬಸವತತ್ವ : ಇತ್ತೀಚಿನ ಒಲವುಗಳು
ಬಸವತತ್ವ; ಹಾಗೆಂದರೇನು?
ಬಸವಣ್ಣನ ಕುರಿತು ಕರ್ನಾಟಕ ಸಮಾಜವು ಕಟ್ಟಿಕೊಂಡಿರುವ ಚಿತ್ರಗಳು ಎರಡು  ಸಂಗತಿಗಳನ್ನು ಆಧರಿಸಿವೆ. ಒಂದು-ಅವನ ವಚನಗಳನ್ನು; ಎರಡು-ಬಸವಣ್ಣನನ್ನು ಕುರಿತು ಇತರರು ಮಂಡಿಸಿರುವ ವ್ಯಾಖ್ಯಾನಗಳನ್ನು. ಈ ವ್ಯಾಖ್ಯಾನಗಳು ಅಲ್ಲಮಪ್ರಭು, ಹರಿಹರ ಶೂನ್ಯ ಸಂಪಾದನೆಕಾರರಿಂದ ಹಿಡಿದು ಮಂಟೇಸ್ವಾಮಿ ಕಾವ್ಯ, ಹಳಕಟ್ಟಿ, ಎ.ಕೆ. ರಾಮಾನು ಜನ್, ಲಂಕೇಶರವರೆಗೆ ಕಳೆದ ೮೦೦ ವರುಷಗಳಿಂದ ಸೃಷ್ಟಿಯಾದವು. ಎಲ್ಲರೂ ತಮ್ಮ ತಮ್ಮ ತಿಳಿವಿನ ಚಿತ್ರವನ್ನು ರಚಿಸಿದವರು. ಹೀಗಾಗಿ ಬಸವಣ್ಣ ಹಾಗೂ ಬಸವತತ್ವ ಎಂದರೆ ಏಕರೂಪಿ ಗ್ರಹಿಕೆ ಸಿಗುವುದಿಲ್ಲ. ಬಹುರೂಪಿ ಗ್ರಹಿಕೆ ಸಿಗುತ್ತವೆ.
ಇಂತಹ ಬಹುರೂಪಿ ಚಿತ್ರಗಳಿಗೆ ಮೊದಲ ಕಾರಣ ಸ್ವತಃ ಬಸವಣ್ಣನ ವಚನಗಳೆ. ಕಾರ್ಲ್‌ಮಾರ್ಕ್ಸ್ ಅಥವಾ ಯಾವುದೇ ತತ್ವಜ್ಞಾನಿಯಂತೆ ಬಸವಣ್ಣ ತನ್ನ ಚಿಂತನೆಯನ್ನು ತರ್ಕಬದ್ಧವಾಗಿ ವೈಜ್ಞಾನಿಕವಾಗಿ ಮಂಡಿಸಲಿಲ್ಲ. ತಾನೊಬ್ಬ ಸಾಮಾಜಿಕ ಧಾರ್ಮಿಕ ಚಳುವಳಿಗಾರನಾಗಿ, ಒಬ್ಬ ಕವಿಯಾಗಿ ವಚನಗಳನ್ನು ರಚಿಸಿದ. ಈ ವಚನಗಳು, ಕಲ್ಯಾಣದ ಅವನ ಬದುಕಿನ ವಿಭಿನ್ನ ಸಂದರ್ಭಗಳಲ್ಲಿ, ಆ ಸಂದರ್ಭಕ್ಕೆ ಪ್ರತಿಕ್ರಿಯೆಯಾಗಿ ರಚನೆ ಯಾದವು. ತಪ್ಪು  ಮಾಡುತ್ತ ತನ್ನ ಸಂಗಾತಿಗಳಿಂದ ಕಲಿಯುತ್ತ ಬೆಳೆದ ವಿನಯವಂತಿಕೆ ಇರುವ ಬಸವಣ್ಣನ ಬೆಳವಣಿಗೆಯ ಭಾಗವಾಗಿ ಹುಟ್ಟಿದವು. ಹೀಗಾಗಿ ಅವುಗಳಲ್ಲಿ ಇರುವುದು ತತ್ವಶಾಸ್ತ್ರದ ಕೃತಿಯಲ್ಲ, ಆದಿಯಿಂದ ತುದಿತನಕ ಇರುವಂತಹ ಸುಸಂಬದ್ಧವಾದ ಚಿಂತನೆ ಯಲ್ಲ. ಅವುಗಳಲ್ಲಿ ಪರಸ್ಪರ ಭಿನ್ನದನಿಗಳಿವೆ. ವೈರುಧ್ಯಗಳಿವೆ.
ಬಸವಣ್ಣನ ಮೇಲೆ ಬಹುರೂಪಿ ಚಿತ್ರಗಳು ಸಿಗಲು ಇನ್ನೊಂದು ಕಾರಣ- ನಮ್ಮ ಜಾತಿ ಸಮಾಜದ ವಿಚಿತ್ರ ಪರಿಸ್ಥಿತಿ. ಬಸವಣ್ಣನನ್ನು ಕುರಿತು ನಮ್ಮ ತಿಳಿವಳಿಕೆಯು ಕೇವಲ ಅವನ ವಚನಗಳ ಶೈಕ್ಷಣಿಕ ಓದಿನಿಂದ ಬಂದಿದ್ದಲ್ಲ. ಸಮಾಜದೊಂದಿಗೆ ಸೆಣಸಾಡುತ್ತ, ಈ ಹೋರಾಟದಲ್ಲಿ ಬಸವಣ್ಣನನ್ನು ಬಳಸುತ್ತ ಪಡೆದುಕೊಂಡದ್ದು. ನಮ್ಮ ಸಮಾಜದಲ್ಲಿ ಜಾತಿಪದ್ಧತಿ ವೈದಿಕಶಾಹಿ ಅಸ್ಪೃಶ್ಯತೆ ಇವೆಲ್ಲ ಇರದಿದ್ದರೆ, ಬಸವಣ್ಣ ಈಗಿನಷ್ಟು ಮುಖ್ಯ ವಾಗುತ್ತಿದ್ದನೇ ಎಂಬ ಪ್ರಶ್ನೆ ಕೇಳಿಕೊಂಡರೆ, ಇದು ಗೊತ್ತಾಗುತ್ತದೆ. ಯಾವತ್ತೂ, ಚರಿತ್ರೆ ವರ್ತಮಾನಕ್ಕೆ ಮುಖ್ಯವಾಗುವುದು ಚರಿತ್ರೆಯಾಗಿ ಅಲ್ಲ. ವರ್ತಮಾನವನ್ನು ಅರ್ಥಮಾಡಿ ಕೊಳ್ಳಲು, ವರ್ತಮಾನವನ್ನು ನಮಗೆ ಬೇಕಾದಂತೆ ರೂಪಿಸಿಕೊಂಡು ಬದುಕಲು.
ಹೀಗಾಗಿ ಬಸವಣ್ಣ-ಬಸವತತ್ವ ಎಂಬ ಕುರಿತು ಏಕರೂಪಿಯಾದ ಚಿತ್ರವನ್ನು ಕಾಣಲು ಸಾಧ್ಯವಿಲ್ಲ. ಅದರಲ್ಲೂ ನಮ್ಮ ಸಮಾಜದ ಬೇರೆ ಬೇರೆ ಸ್ತರದವರು ಕಟ್ಟಿಕೊಳ್ಳುವ ಚಿತ್ರಗಳು ಸಹಜವಾಗಿ ಭಿನ್ನವಾಗಿವೆ. ಜತೆಗೆ ಬಸವತತ್ವ ಎಂಬ ಹೆಸರಲ್ಲಿ ನಾವು ಕಟ್ಟಿಕೊಳ್ಳುವ ತಿಳಿವಳಿಕೆ ಯಲ್ಲಿ ಕೇವಲ ಬಸವಣ್ಣ ಮಾತ್ರ ಇರುವುದಿಲ್ಲ. ೧೨ನೇ ಶತಮಾನದ ಅವನ ಸಂಗಾತಿಗಳ ಸಮೂಹವೇ ಇರುತ್ತದೆ. ಬಸವಣ್ಣ ತನ್ನ ತತ್ವವನ್ನು ಸಾಮೂಹಿಕ ಚಳುವಳಿಯಲ್ಲಿ ಪಡೆದು ಕೊಂಡವನು. ಅವನು ತನ್ನ ಅಕ್ಕಪಕ್ಕದ ಪರಿಸರದಿಂದ ಬೆಳೆದವನು ಎಂಬುದನ್ನು ಅವನ ವಚನಗಳು ಅವನ ಸಂಗಾತಿಗಳ ವಚನಗಳೂ ಅವನ ಮೇಲೆ ಬಂದ ಕೃತಿಗಳೂ ಸ್ಪಷ್ಟವಾಗಿ ಸೂಚಿಸುತ್ತವೆ. ಹೀಗಾಗಿ ವಚನಕಾರರಲ್ಲಿ ಬಸವಣ್ಣನನ್ನೇ ಬೇರೆಮಾಡಿ ‘ಇದು ಅವನ ತತ್ವ’ ಎಂದು ಕರೆಯುವುದೇ ಸರಳೀಕರಣ. ಕಳೆದ ಒಂದು ಸಾವಿರ ವರ್ಷಗಳ ಕನ್ನಡ ಸಾಹಿತ್ಯದಲ್ಲಿ ಬಸವಣ್ಣನೂ ೧೨ನೇ ಶತಮಾನವೂ ಯಾಕೆ ಇಷ್ಟು ಕಾಡುತ್ತಿದೆ. ಬಸವಣ್ಣ ಸಾಹಿತ್ಯಿಕವಾಗಿ ಪಂಪನಿಗಿಂತ, ಧಾರ್ಮಿಕವಾಗಿ ಮಧ್ವಾಚಾರ್ಯನಿಗಿಂತಲೂ ಯಾಕೆ ಹೆಚ್ಚು ಚರ್ಚೆಗೊಳ ಗಾಗುತ್ತಿದ್ದಾನೆ? ಇದಕ್ಕೆ ಉತ್ತರ ಸರಳವಾಗಿದೆ. ಬಸವಣ್ಣ ಕೇವಲ ಕವಿ ಅಥವಾ ಫಿಲಾಸಫರ್ ಆಗಿರಲಿಲ್ಲ. ನಮ್ಮ ಸಮಾಜದ ಮೂಲಭೂತ ಪ್ರಶ್ನೆಗಳಿಗೆ ಕೈಹಾಕಿದ ಚಳುವಳಿಗಾರ ನಾಗಿದ್ದವನು; ಸಮೂಹದಲ್ಲಿ ಬೆಳೆದ, ಸಂಗಾತಿಗಳ ಟೀಕೆ ವಿಮರ್ಶೆಗಳಿಂದ ರೂಪಿಸಲ್ಪಟ್ಟ ವ್ಯಕ್ತಿತ್ವದವನಾಗಿದ್ದವನು. ಅವನಿಗೆ ತನ್ನ ಮಿತಿಗಳನ್ನು ಒಪ್ಪಿಕೊಳ್ಳುವ ತನ್ನನ್ನು ತಿದ್ದಿಕೊಳ್ಳುವ ದೊಡ್ಡತನವಿತ್ತು. ಅವನಿಗೆ ಬ್ರಾಹ್ಮಣನಾಗಿ, ಗಂಡಸಾಗಿ, ಅಧಿಕಾರಸ್ಥನಾಗಿ ಅಹಂಕಾರಿ ಯಾಗುವ ಎಲ್ಲ ಅವಕಾಶಗಳಿದ್ದವು. ಆದರೆ ಅವುಗಳಿಂದ ತಪ್ಪಿಸಿಕೊಂಡು ದಲಿತನಾಗಲು, ಹೆಣ್ಣಾಗಲು, ಸಾಮಾನ್ಯನಾಗಲು ಅವನು ಪ್ರಾಮಾಣಿಕವಾಗಿ ಯತ್ನಿಸಿದ. ಬಸವಣ್ಣನನ್ನು ಏಕವಚನದಲ್ಲಿ ಕರೆಯುವುದು ಕೂಡ, ಅವನೊಬ್ಬ ನಮ್ಮಂತಹ ಮನುಷ್ಯನೆಂಬ ಪ್ರೀತಿ ಯಿಂದಲೆ ಇರಬೇಕು.
ಬಸವತತ್ವದ ಸ್ವರೂಪ ಈ ವಿವರಣೆಯಲ್ಲಿದೆ. ಆದರೂ ಸೂತ್ರರೂಪದಲ್ಲಿ ಬಸವತತ್ವ ಎಂದರೇನು ಎಂದು ಕೇಳಿದರೆ, “ಅಧಿಕಾರಸ್ಥ ಶಕ್ತಿಗಳ ವಿರುದ್ಧ, ಅಧಿಕಾರರಹಿತರ ಪರವಾಗಿ ಮಾಡಿದ ಚಿಂತನೆ ಮತ್ತು ಸಾಮೂಹಿಕ ಹೋರಾಟ” ಎಂದು ಸರಳವಾಗಿ ಹೇಳಬಹುದು. ಈ ಹೋರಾಟ ಮತ್ತು ಚಿಂತನೆ ಕರ್ನಾಟಕದ ಚಾರಿತ್ರಿಕ ಸಂದರ್ಭದಲ್ಲಿ ಅತ್ಯಂತ ಕ್ರಾಂತಿಕಾರಿ ಯಾಗಿತ್ತು. ಮಾನವೀಯವಾಗಿತ್ತು. ಅಭೂತಪೂರ್ವ ಪ್ರಯೋಗವಾಗಿತ್ತು. ತನ್ನ ಎಲ್ಲ ಮಿತಿ ಗಳೊಂದಿಗೆ ಅವರಲ್ಲಿ ಸಮಾಜವನ್ನು ಮುಂದಕ್ಕೆ ಒಯ್ಯುವ ಆದರ್ಶಗಳಿದ್ದವು. ಅದು ತನ್ನ ಕಾಲದಲ್ಲಿ ಸೋಲನ್ನೂ ದುರಂತವನ್ನೂ ಕಂಡಿರಬಹುದು. ಆದರೆ ತನ್ನ ಆದರ್ಶ ಹಾಗೂ ಪ್ರಯತ್ನಗಳಿಂದ ಮುಂದಿನ ಮತ್ತೆಮತ್ತೆ ಕಾಡುವ ಕೆರಳಿಸುವ ಪ್ರೇರಿಸುವ ಸಂಗತಿಯಾಗಿದೆ. ಈ ರಾಜಕೀಯವಾಗಿ ಸಾಮಾಜಿಕವಾಗಿ ಸಾಹಿತ್ಯಿಕವಾಗಿ ಚರ್ಚೆಯನ್ನು ಹುಟ್ಟಿಸುವ ಸಂಗತಿಯಾಗಿದೆ.
ಆದರೆ ಒಂದು ಮಾತನ್ನು ಹೇಳಬೇಕು. ಬಸವತತ್ವ ಎಂಬುದು ಎಷ್ಟೇ ಪ್ರಗತಿಪರ ವಾಗಿದ್ದರೂ ಅದು ವಿಮರ್ಶೆಗೆ ಅತೀತವಲ್ಲ. ಡಾಕ್ಟರು ಕೊಟ್ಟ ಗುಳಿಗೆಗಳನ್ನು ಕಣ್ಮುಚ್ಚಿ ನುಂಗುವಂತೆ ಸ್ವೀಕರಿಸುವುದಿಲ್ಲ. ಅದು ನಮ್ಮ ಟೀಕೆಯಿಂದಲೇ ಸ್ವೀಕಾರಗೊಳ್ಳುವಂತೆ ಮರುಜನ್ಮ ಪಡೆಯ ಬೇಕು. ನಮ್ಮ ತಲೆಮಾರಿನ ವಿಮರ್ಶೆಯಿಂದ ಭಿನ್ನಾಭಿಪ್ರಾಯಗಳಿಂದ ಬೆಳೆಯಬೇಕು. ನಿಜವಾದ ಮಾರ್ಕ್ಸ್‌ವಾದಿ ಮಾರ್ಕ್ಸ್‌ವಾದವನ್ನು ತನ್ನ ಕಾಲದ ಸಂದರ್ಭ ದಲ್ಲಿಟ್ಟು ಹೊಸ ತಿದ್ದುಪಡಿ ಮಾಡುತ್ತಾನೆ, ಆಗ ಮಾರ್ಕ್ಸ್‌ವಾದಕ್ಕೂ ಅವರಿಗೂ ಬೆಳವಣಿಗೆ, ಮಾವೋ ಮಾಡಿದ್ದು ಇದು, ಯಾವುದೇ ತತ್ವವನ್ನು ಅದು ಎಷ್ಟೇ ದೊಡ್ಡದಾಗಿರಲಿ ವಿಮರ್ಶೆಗೆ ಒಳಪಡಿಸದೆ ತಿದ್ದುಪಡಿಗೆ ಒಳಪಡಿಸದೆ ಕೇವಲ ನಂಬುವಂತಹ ಭಕ್ತಿಯಿಂದ ಸ್ವೀಕರಿಸುವುದು ಆ ಜನಾಂಗದ ಸ್ವಂತಿಕೆಯ ಕೊರತೆಯ ಸಂಕೇತ. ಕೇವಲ ಶ್ರದ್ಧಾ-ಭಕ್ತಿಗಳಿಂದ ಯಾವ ತತ್ವವೂ ಬೆಳೆಯುವುದಿಲ್ಲ. ತತ್ವವನ್ನು ಬದುಕುವವರೂ ಬೆಳೆಯುವುದಿಲ್ಲ. ವಿಮರ್ಶೆಯಿಲ್ಲದೆ ಪಡೆದು ಕೊಂಡ ತತ್ವ ಒಂದೋ ಗೊಡ್ಡಾಗಿರುತ್ತದೆ ಇಲ್ಲವೆ ಮೂಲಭೂತವಾದಿಯಾಗಿ ರುತ್ತದೆ. ಇದು ಗಾಂಧೀಜಿ ಲೋಹಿಯಾ ಮಾರ್ಕ್ಸ್ ಯಾರದಾದರೂ ಸರಿಯೇ, ಧರ್ಮ ಶಾಸ್ತ್ರಗಳು, ಗೊಡ್ಡು ಸಿದ್ಧಾಂತವಾದಿಗಳು ಗತಕಾಲದ ತತ್ವವನ್ನು ನೊಗದ ಹಾಗೆ ಹೇರುತ್ತಾರೆ. ಇದು ಮತ್ತೊಂದು ತಲೆಮಾರಿಗೆ ಕಾಲಸಂದರ್ಭಕ್ಕೆ ಸೇರಿದ ಜನರು ಸೃಜನಶೀಲತೆ ಸ್ವಂತಿಕೆಗಳನ್ನೇ ನಿರಾಕರಿಸುವಿಕೆ. ಸ್ವತಃ ಬಸವಣ್ಣ ಕೂಡ ದೊಡ್ಡ ಚಿಂತಕನಾಗಿದ್ದು, ಚಳುವಳಿಗಾರನಾಗಿದ್ದು, ಪರಂಪರೆಯ ಜತೆಗಿನ ಜಗಳದಿಂದಲೇ. ವಚನಕಾರರಲ್ಲಿ ಈಗ ಕ್ರಾಂತಿಕಾರಕವಾದುದು ಎಂದು ಗುರುತಿಸುವ ಅನೇಕ ಅಂಶಗಳು ಅವರು ತಮ್ಮ ಎದುರಿನ ವಾಸ್ತವವನ್ನು ಎದುರಿಸುತ್ತ ಪಡೆದರೆ, ಇನ್ನರ್ಧವನ್ನು ತಮ್ಮ ಹಿರೀಕರಾದ ಕಾಪಾಲಿಕರು ಕಾಳಾಮುಖರು ಶಾಕ್ತರು ನಾಥಪಂಥದವರು ಇವರ ಜತೆಗಿನ ಜಗಳದಿಂದ ಪಡೆದರು.
ಈ ಮಾತನ್ನು ಯಾಕೆ ಹೇಳಬೇಕಾಗಿದೆ ಎಂದರೆ, ವಚನಕಾರರಲ್ಲಿ ಬಸವಣ್ಣನನ್ನು ಕುರಿತು ಇರುವ ಹೆಚ್ಚಿನ ಬರಹಗಳು ಬಸವತತ್ವವು ಇಂದಿಗೂ ಪ್ರಸ್ತುತವಾಗಿದೆ ಎಂದು ಮುಗಿ ಯುತ್ತವೆ. ಹಾಗೆ ಜಗತ್ತಿನ ಯಾವುದೆ ತತ್ವವು ಯಥಾವತ್ತಾಗಿ ಇಡಿಯಾಗಿ ಚರಿತ್ರೆಯ ಇನ್ನೊಂದು ಕಾಲಕ್ಕೆ ಪ್ರಸ್ತುತವಾಗುವುದಿಲ್ಲ. ನಾವು ಒಪ್ಪದೆ ಭಿನ್ನಾಭಿಪ್ರಾಯ ವ್ಯಕ್ತಪಡಿಸುವ ಅನೇಕ ಸಂಗತಿಗಳಿರುತ್ತವೆ. ಹಾಗೆ ಭಿನ್ನಾಭಿಪ್ರಾಯವೆಂದರೆ ಅಗೌರವವಲ್ಲ. ಆ ತತ್ವದ ಜತೆಗೆ ಸಂವಾದ ಮತ್ತು ಅದನ್ನು ನಮ್ಮ ತಿದ್ದುಪಡಿಯೊಡನೆ ನಮ್ಮ ವರ್ತಮಾನವನ್ನು ಎದುರಿಸಲು ಪುನಾರಚಿಸಿಕೊಳ್ಳುವುದು. ಇದನ್ನು ಗತದ ಜತೆ, ಪರಂಪರೆಯ ಜತೆ ಅರ್ಥಪೂರ್ಣ ಅನುಸಂಧಾನ ಎಂದು ಕರೆಯುತ್ತೇನೆ.
[1]ಆದ್ದರಿಂದ ಯಾವಾಗಲೂ ಒಂದು ಐಡಿಯಾಲಜಿಯಲ್ಲೇ ಎಲ್ಲ ಶಕ್ತಿ ಇರುವುದಿಲ್ಲ. ಅದನ್ನು ಮುಂದಿನ ತಲೆಮಾರು  ತನ್ನ ಅಗತ್ಯಕ್ಕೆ ಅನುಗುಣವಾಗಿ ತನ್ನ ಸ್ವಂತಿಕೆಯ ಧಾರೆಯೆರೆದು ಮುರಿದುಕಟ್ಟಿಕೊಳ್ಳುವಲ್ಲಿ ಇರುತ್ತದೆ. ಎಂತಲೇ ಬಸವತತ್ವ ಎಂದರೆ ಅದು ಬಸವಣ್ಣನ ವಚನಗಳಲ್ಲಿ ಮಾತ್ರ ಇರುವುದಲ್ಲ, ಅದನ್ನು ಇವತ್ತಿನ ನಾವು ಕಟ್ಟಿಕೊಳ್ಳು ವುದರಲ್ಲಿ ಇದೆ. ೨೦ನೇ ಶತಮಾನದ ಕನ್ನಡ ಮನಸ್ಸು ಮಹಾ ವಿಮರ್ಶೆಯದು. ಅದು ಬಸವಣ್ಣನನ್ನೂ ಅವನ ತತ್ವವನ್ನೂ ತನ್ನ ಸಂಗಾತಿಯಾಗಿಸಿಕೊಂಡಿದ್ದರೆ ಪ್ರೀತಿ-ವಿಮರ್ಶೆಯಿಂದಲೇ.
ಬಸವತತ್ವದ ಇತ್ತೀಚಿನ ಒಲವುಗಳನ್ನು ಸಾಮಾಜಿಕ, ರಾಜಕೀಯ, ಧಾರ್ಮಿಕ ಸಾಹಿತ್ಯಕ ಎಂದು ನೋಡಲು ಇಲ್ಲಿ ಯತ್ನಿಸಿದೆ-ಇವೆಲ್ಲ ಪರಸ್ಪರ ಸಂಬಂಧವುಳ್ಳವು ಗೊತ್ತಿದ್ದರೂ.
ಬಸವತತ್ವ : ಸಾಮಾಜಿಕ ಒಲವುಗಳು
ಬಸವಣ್ಣನ ಸಾಹಿತ್ಯವು ಮೊಟ್ಟಮೊದಲು ಪ್ರಕಟವಾಗಿದ್ದೆ ಸಾಂಸ್ಕೃತಿಕ ಗುರುತನ್ನು ಪಡೆದುಕೊಳ್ಳುವ ಹೋರಾಟದ ಸಲುವಾಗಿ. ಬಸವಣ್ಣನವರ ಷಟ್ಸ್ಥಲದ ವಚನಗಳಿಗೆ ಹಳಕಟ್ಟಿ ಯವರು ಬರೆದ ಮುನ್ನುಡಿಯಲ್ಲಿ ಇದನ್ನು ಕಾಣಬಹುದು. ವಸಾಹತುಶಾಹಿ ಆಧುನಿಕತೆಯೊಳಗೆ ಲಿಂಗಾಯತ ಸಮುದಾಯವು ತನ್ನ ಐಡೆಂಟಿಟಿಯನ್ನು ಮರೆತು ಬ್ರಾಹ್ಮಣೀಕರಣಗೊಳ್ಳುವ ಅಪಾಯಗಳನ್ನು ಮನಗಂಡ ಹಳಕಟ್ಟಿ. ನಮಗೂ ನಮ್ಮದೇ ಆದ ಧರ್ಮ ಸಂಸ್ಕೃತಿ ತತ್ವ ಇದೆ ಎಂದು ವಚನಸಾಹಿತ್ಯವನ್ನು ಪರ್ಯಾಯವಾಗಿ ಮಂಡಿಸಿದರು. ಇದಕ್ಕಾಗಿ ಬಸವಣ್ಣ  ನವರ ವಚನಗಳನ್ನು ಹುಡುಕಿ ಸಂಪಾದಿಸಿ ಪ್ರಕಟಸಿದರು. ಹೀಗೆ ಬಸವಣ್ಣನ ವಚನಗಳು ಆಧುನಿಕ ಕಾಲದಲ್ಲಿ ಮೊದಲು ಬಳಕೆಗೆ ಬಂದಿದ್ದು ಸಾಹಿತ್ಯವಾಗಿ ಅಲ್ಲ. ಧಾರ್ಮಿಕ ಸಾಂಸ್ಕೃತಿಕವಾದ ಐಡಿಯಾಲಜಿಯಾಗಿ. ಮುಂದೆ ಲಿಂಗಾಯತ ಸಮಾಜವು ತನ್ನ ಅನೇಕ ಸಾಮಾಜಿಕ ಹೋರಾಟಗಳಲ್ಲಿ ಬಸವಣ್ಣನನ್ನು ಬಳಸಿತು. ಆದರೆ ಅವನ ಭಾವಚಿತ್ರ ಅಶ್ವಾರೂಢ ಪ್ರತಿಮೆ ಇತ್ಯಾದಿಗಳನ್ನು ಸಂಕೇತವಾಗಿ ಬಳಸಿದಷ್ಟು ಅವನ ವಚನಗಳನ್ನು ಅಂದರೆ ತತ್ವವನ್ನು ಬಳಸಿತೇ? ಇದು ಪ್ರಶ್ನೆ.
ಬಸವತತ್ವದಲ್ಲಿ ಎರಡು ಮುಖ್ಯ ದನಿಗಳಿವೆ. ಇವನ್ನು ವೈದಿಕ ಯಜಮಾನಿಕೆಯ ವಿರುದ್ಧದ ಬಂಡಾಯ ಹಾಗೂ ಕೆಳಜಾತಿ ಹಾಗೂ ಕಸುಬುಗಳ ಪರವಾದ ತಾಯ್ತನ ಎಂದು ಕರೆಯಬಹುದು. ೨೦ನೇ ಶತಮಾನದ ಲಿಂಗಾಯತ ಸಮಾಜ ಹೆಚ್ಚಾಗಿ ಬಳಸಿದ್ದು ಬಸವತತ್ವದ ಮೊದಲನೇ ಆಯಾಮವನ್ನು, ಹೀಗಾಗಿ ಕರ್ನಾಟಕದ ಹಳ್ಳಿಗಳಲ್ಲಿ ಲಿಂಗಾಯತ ಭೂಮಾಲಿಕ ಸಮುದಾಯದಿಂದ ದಲಿತರ ಮೇಲಿನ ಹಲ್ಲೆ ನಡೆದಾಗ, ದಲಿತರು ಅಂಬೇಡ್ಕರ್ ತತ್ವದ ಮೂಲಕ ಮುಖಾಮುಖಿ ಮಾಡುತ್ತಾರೆ. ಬಸವತತ್ವದ ಮೂಲಕ ಅಲ್ಲ. ಯಾಕೆಂದರೆ ಅವರಿಗೆ ಬಸವಣ್ಣ ಕಾಣುವುದು ವಚನರೂಪಿಯಾಗಿ ಅಲ್ಲ, ಈಗ ಕಾಣುವುದು ಅವರ ಕಣ್ಣೆದುರಿನ ಲಿಂಗಾಯತ ಸಮುದಾಯದ ಸಾಮಾಜಿಕ ವಾಸ್ತವದ ರೂಪದಲ್ಲೇ. ಈ ಹಿನ್ನೆಲೆಯಲ್ಲಿ ಕೆಳಜಾತಿಯ ಸಮುದಾಯಗಳನ್ನು ಸಂಘಟಿಸಿ ಅವರನ್ನು ಬಸವತತ್ವದ ಮೂಲಕ ತೆಕ್ಕೆಗೆ ತೆಗೆದುಕೊಳ್ಳುವ ಯತ್ನಗಳನ್ನು ಗಮನಿಸಬೇಕು. ಕೆಳಜಾತಿಗಳಿಗೆ ಅವರ ನಡುವಿಂದಲೇ ಗುರುವನ್ನು ನಿರ್ಮಿಸಿಕೊಡುವ ಅಥವಾ ಅವರನ್ನು ಲಿಂಗಾಯತ ಮಠದ ಗುರುವನ್ನಾಗಿ ಮಾಡಲು ಯತ್ನಗಳು ನಡೆದಿವೆ. ಇವೆಲ್ಲ ಬಸವಣ್ಣ ತನ್ನ ಕಾಲದಲ್ಲಿ ದಲಿತರಿಗೆ ಸಾಮಾಜಿಕ ಮೇಲುಚಲನೆ ಒದಗಿಸಲು ಮಾಡಿದ ಪ್ರಯತ್ನದ ಅನುಕರಣೆಗಳು. ಆದರೆ ೧೨ನೇ ಶತಮಾನದಲ್ಲಿ ಕಂಡ ಯಶಸ್ಸನ್ನು ೨೦ನೇ ಶತಮಾನದಲ್ಲಿ ಯಾಕೆ ಕಾಣುತ್ತಿಲ್ಲ? ಇದಕ್ಕೆ ಕಾರಣ ಚರಿತ್ರೆಯು ಅದೇ ರೂಪದಲ್ಲಿ ಪುನರಾವರ್ತನೆಯಾಗಲು ನಿರಾಕರಿಸುತ್ತದೆ. ಜತೆಗೆ, ಬಸವಣ್ಣ ಹಾಕಿಕೊಟ್ಟ ದಲಿತೋದ್ಧಾರದ ಹಾದಿಯು, ತನ್ನ ಕಾಲದಲ್ಲಿ ಎಷ್ಟೇ ಮಾನವೀಯವಾಗಿದ್ದರೂ, ಪ್ರಾಮಾಣಿಕವಾಗಿದ್ದರೂ, ಅದು ದಲಿತರ ಆಹಾರ ದೈವಗಳನ್ನೇ ಅಂದರೆ ಅವರ ಸಂಸ್ಕೃತಿಯನ್ನೇ ಕಳೆದುಹಾಕಿ ಸಂಸ್ಕೃತೀಕರಿಸುತ್ತದೆ. ಮುಖ್ಯವೆಂದರೆ, ದಲಿತರಿಗೆ ಈಗ ಅಂಬೇಡ್ಕರ್ ಮಾರ್ಕ್ಸ್ ಬುದ್ಧ ಸಿಕ್ಕಿ ಬಿಟ್ಟಿದ್ದಾರೆ.[2]
ಬಸವತತ್ವ : ರಾಜಕೀಯ ಒಲವುಗಳು
ಕರ್ನಾಟಕದ ರಾಜಕಾರಣದಲ್ಲಿ ನಡೆದಿರುವ ಬೆಳವಣಿಗೆಗಳು ಲಿಂಗಾಯತ ಸಮುದಾ ಯಕ್ಕೂ ಬಸವತತ್ವಕ್ಕೂ ಒಂದು ವೈರುಧ್ಯವನ್ನು ನಿರ್ಮಿಸಿಬಿಟ್ಟಿವೆ. ಅದೆಂದರೆ, ವೈದಿಕ ಸಂಸ್ಕೃತಿಯನ್ನು ಎತ್ತಿಹಿಡಿಯುವ ಬಲಪಂಥೀಯ ಪಕ್ಷಗಳಿಗೆ ಲಿಂಗಾಯತ ಸಮುದಾಯ ಒಲಿದಿರುವುದು. ಈಗಿರುವ ರಾಜ್ಯದ ಅಧ್ಯಕ್ಷರ ಹೆಸರಲ್ಲಿ ಬಸವಣ್ಣನಿದ್ದಾನೆ ಎಂಬುದು ಗಮನಾರ್ಹ. ಅದರಲ್ಲೂ ವೈದಿಕ ದೇವತೆಗೆ ಗುಡಿಕಟ್ಟುವ ಕಾರ್ಯಕ್ರಮವನ್ನು ರಾಜಕೀಯ ಕಾರ್ಯಕ್ರಮ ಮಾಡಿಕೊಂಡಾಗ ಚಾರಿತ್ರಿಕವಾಗಿ ಬಸವತತ್ವಕ್ಕೆ ಬಹುದೊಡ್ಡ ತಾತ್ವಿಕ ಸವಾಲು ಎದುರಾಯಿತು. ಆದರೆ ರಾಜಕೀಯ ಬೆಳವಣಿಗೆಗಳನ್ನು ಬಸವತತ್ವ ತಡೆಯಲು ಸಾಧ್ಯ ವಾಗಲಿಲ್ಲ. ಇಂತಹ ಓವರ್‌ಟೇಕುಗಳು ಬಸವಣ್ಣನಿಗೆ ಹಿಂದಿನಿಂದಲೂ ಬಹಳ ಆಗಿವೆ. ಅದರಲ್ಲಿ ಬಸವನ ಪ್ರತಿಮೆ ನಿಲ್ಲಿಸುವುದು, ಮಠಗಳಲ್ಲಿ ಸಂಸ್ಕೃತ ವೇದವಿದ್ಯೆ ಕಲಿಸುವುದು, ಗುಡಿಕಟ್ಟುವುದು ಮೊದಲಾದವು. ರಾಷ್ಟ್ರೀಯ ಬಸವದಳದ ಚಟುವಟಿಕೆಗಳೂ ಇಂತಹವು. ಶತಮಾನಗಳಿಂದಲೂ ಲಿಂಗಾಯತ ಸಮುದಾಯಕ್ಕೆ ವೈದಿಕ ಸಂಸ್ಕೃತಿಯು ಎದುರಾಳಿಯೂ ಹೌದು. ಅನುಸರಿಸುವ ಮಾದರಿಯೂ ಹೌದು. ಹೀಗಾಗಿ ಒಳಗೇ ನಡೆದಿದ್ದ ವೈದಿಕೀಕರಣವು ರಾಜಕೀಯದಲ್ಲಿ ಬಲಪಂಥೀಯ ಪಕ್ಷಕ್ಕೆ ಬೆನ್ನಿಗೆ ನಿಲ್ಲು ವುದನ್ನು ಸಮಸ್ಯೆ ಮಾಡಲಿಲ್ಲ. ಬಹುಶಃ ಒಂದು ಸಮುದಾಯ ತನ್ನ ಅಸ್ತಿತ್ವಕ್ಕಾಗಿ ಹಾಗೂ ಅಧಿಕಾರ ನೆಲೆಗಳನ್ನು ಪಡೆಯಲು ಮಾಡುವ ಪ್ರಯತ್ನಗಳನ್ನು ಯಾವಾಗಲೂ ಅದರ ಧರ್ಮದ ಮೂಲಭೂತ ತತ್ವಗಳಿಂದ ನಿಯಂತ್ರಣ ಮಾಡಲು ಅಸಾಧ್ಯ.
ಧಾರ್ಮಿಕತತ್ವ ಯಾವುದೇ ಇರಲಿ. ಅದು ಒಂದು ಸಮುದಾಯದ ಸಾಮಾಜಿಕ, ರಾಜಕೀಯ ಮುಂಚಲನೆಗೆ ಹೇಗೆ ಸಹಕರಿಸುತ್ತದೆ, ಬಳಕೆಯಾಗುತ್ತದೆ ಎಂಬುದರ ಮೇಲೆ ಅದರ ಉಳಿವಿಕೆ ಬದಲಾವಣೆ ಇದೆ. ಒಂದು ವೇಳೆ ಅದು ಈ ಮುಂಚಲನೆಯ ಕೆಲಸದಲ್ಲಿ ಅಡ್ಡಗಾಲಾದರೆ ಅದನ್ನು ಸರಳವಾಗಿ ಮೀರಲಾಗುತ್ತದೆ. ಇದು ಕೇವಲ ಬಸವತತ್ವಕ್ಕೋ, ಲಿಂಗಾಯತರಿಗೋ ಮಾತ್ರ ಸಂಬಂಧಿಸಿದ್ದಲ್ಲ. ಆಧುನಿಕ ರಾಜಕಾರಣದಲ್ಲಿ ಧರ್ಮವು ಬಳಕೆ ಯಾಗುತ್ತಿರುವ ಒಟ್ಟು ವಿಧಾನಕ್ಕೇ ಸಂಬಂಧಿಸಿದೆ. ಜಾರ್ಜ್‌ಬುಶ್ ಅಧಿಕಾರ ಸ್ವೀಕರಿಸುವಾಗ ಚರ್ಚಿನಿಂದ ಪಾದ್ರಿ ಬಂದು ಆಶೀರ್ವದಿಸಿದ್ದನ್ನು ಕಂಡೆ. ಹಾಗೆಂದು ಏಸುಕ್ರಿಸ್ತನ ಒಂದು ಕೆನ್ನೆಗೆ ಹೊಡೆದರೆ ಇನ್ನೊಂದು ಕೆನ್ನೆ ಕೊಡು ಎಂಬ ಏಸುತತ್ವವನ್ನು ಅಮೇರಿಕ ಪಾಲಿಸುತ್ತಿದೆ ಎಂದು ಅರ್ಥವಲ್ಲ. ಪಾಲಿಸುವುದಾಗಿದ್ದರೆ ಅದು ತನ್ನ ಮೇಲೆ ಆಕ್ರಮಣ ಮಾಡಿದವರನ್ನು ದೇವರೇ ಅವರನ್ನು ಕ್ಷಮಿಸು ತಾವೇನು ಮಾಡುತ್ತಿದ್ದಾರೆಂದು ಅವರರಿಯರು ಎಂದು ಹೇಳಬೇಕಾಗಿತ್ತು. ಅದು ಮಾಡಲಿಲ್ಲ. ಅಮೆರಿಕವು ತನ್ನ ಚರಿತ್ರೆಯ ಉದ್ದಕ್ಕೂ ಮಾಡಿ ಕೊಂಡು ಬಂದಿರುವುದು ಅನ್‌ಕ್ರಿಶ್ಚಯನ್ ಆಡಳಿತವನ್ನೇ. ಇದೇ ಮಾತು ಅಫಘಾನಿಸ್ಥಾನ ವನ್ನು ಇಸ್ಲಾಮಿನ ಹೆಸರಲ್ಲಿ ಆಳಿದ ತಾಲಿಬಾನರಿಗೂ ಸಂಬಂಧಿಸುತ್ತದೆ. ಅಂದರೆ ಯಾವುದೇ ದೊಡ್ಡ ತತ್ವಗಳು ವರ್ತಮಾನದ ರಾಜಕೀಯ ಸಾಮಾಜಿಕ ಅಸ್ತಿತ್ವದ ಹೋರಾಟಗಳಲ್ಲಿ ಯಥಾವತ್ತಾಗಿ ಬಳಕೆಯಾಗುವುದಿಲ್ಲ. ಅವುಗಳ ಉಲ್ಲಂಘನೆ ನಡೆಯುತ್ತದೆ. ಇದು ರಾಜಕೀಯ ಸಾಮಾಜಿಕ ರಿಯಾಲಿಟಿ.
ಬಸವತತ್ವ : ಧಾರ್ಮಿಕ ಒಲವುಗಳು
ಬಸವಣ್ಣನ ವಚನಗಳಲ್ಲಿ ಜನಪದ ಧಾರ್ಮಿಕ ನಂಬಿಕೆಗಳ ಟೀಕೆಯಿದೆಯಷ್ಟೆ. ೭೦ರ ದಶಕದಲ್ಲಿ ನಾಸ್ತಿಕ ವೈಚಾರಿಕತೆ ಹಾಗೂ ವೈಜ್ಞಾನಿಕತೆಯ ಅಲೆ ಶುರುವಾದಾಗ ಬಸವಣ್ಣ ಮಾರಿ ಮಸಣಿಯರನ್ನು ಟೀಕಿಸುವ ವಚನಗಳು ಪ್ರಿಯವಾಗಿದ್ದವು. ೭೦ರ ದಶಕದಲ್ಲಿ ಕರ್ನಾಟಕದ ಸಾಂಸ್ಕೃತಿಕ ರಾಜಕಾರಣದಲ್ಲಿ ಇದ್ದುದು ಬ್ರಾಹ್ಮಣ ಯಜಮಾನಿಕೆಯನ್ನು ಹಿಮ್ಮೆಟ್ಟಿಸುವ ಶೂದ್ರರ ಆಸಕ್ತಿಗಳು. ಕೆಳಜಾತಿಯ ಎಚ್ಚೆತ್ತ ತಲೆಮಾರು ವಿಗ್ರಹ ಭಂಜಕವಾದ ಆಕ್ರಮಣಶೀಲ ವೈಚಾರಿಕತೆಯ ಮೂಲಕವೇ ತನ್ನ ಪ್ರವೇಶ ಮಾಡಿಕೊಂಡಿತು. ಆದರೆ ೯೦ರ ದಶಕದ ಬಳಿಕ ಕೆಳಜಾತಿಯಿಂದ ಬಂದ ಚಿಂತಕರು ಲೇಖಕರು ಕೇವಲ ನಾಸ್ತಿಕ ವೈಚಾರಿಕತೆ ಯಿಂದ ಅವರ ತಂದೆ ತಾಯಿ ನೆಂಟರಿಷ್ಟರು ನಂಬಿರುವ ಇಡೀ ಸಾಂಸ್ಕೃತಿಕ ಲೋಕವೇ ನಿರಾಕರಣೆಗೆ ಒಳಗಾಗಿ ರುವುದನ್ನು ಮನಗಂಡರು. ಕೂಡಲೇ ಅವರಿಗೆ ಆ ಸಾಂಸ್ಕೃತಿಕ ಲೋಕವನ್ನು ತಾಳ್ಮೆಯಿಂದ ನೋಡಬೇಕು. ಅಲ್ಲಿನ ಜೀವಪರವಾದುದನ್ನು ಪಡೆಯಬೇಕು ಅನಿಸಿತು. ಕುಸುಮಬಾಲೆ ಹುಟ್ಟಿದ್ದು ಆಗ. ಅಲ್ಲಿಂದ ತಮ್ಮ ಸಮುದಾಯಗಳ ಸಂಸ್ಕೃತಿಯನ್ನು ಉಳಿಸಿಕೊಳ್ಳುವ, ಅದರೊಳಗಿನ ಸಾಂಸ್ಕೃತಿಕ ಲೋಕಗಳನ್ನು ಹೊಸ ಆಶಯಗಳಿಗಾಗಿ ಬಳಸಿ ಕೊಳ್ಳುವ ವಿವೇಕವನ್ನು ಲೇಖಕರು ತೋರಿಸಲಾರಂಭಿಸಿದರು. ಆಗ ಜನಪದ ಧರ್ಮಗಳನ್ನು ಟೀಕಿಸುವ ಬಸವಣ್ಣನವರ ವಚನಗಳು ಜನಪದ ವಿರೋಧಿಯಾಗಿ ತೋರತೊಡಗಿದವು. ಅವನ ಅಹಿಂಸೆಯ ಪರಿಕಲ್ಪನೆ, ಕೆಲವರ ಉಣ್ಣುವ ಹಕ್ಕನ್ನು ತಮಗೆ ಸರಿಯೆನಿಸಿದ ಧರ್ಮ ಗಳನ್ನು ನಂಬಿ ಅದನ್ನು ಪ್ರಚಾರ ಮಾಡುವ ಹಕ್ಕನ್ನು ಮನ್ನಿಸದೆ ತತ್ವವಾಗಿ ಕಾಣತೊಡಗಿತು. ಆಧುನಿಕ ಡೆಮಾಕ್ರಸಿ ನೀಡುವ ಧಾರ್ಮಿಕ ಸ್ವಾತಂತ್ರ್ಯ ಸೆಕ್ಯುಲರಿಸ್ಟ್ ಹಕ್ಕುಗಳ ಹಿನ್ನೆಲೆ ಕೂಡ ಇಂತಹ ವಚನಗಳ ವಿಮರ್ಶೆಗೆ ಪ್ರೇರಿಸಿತು. ಲಂಕೇಶರ ಸಂಕ್ರಾಂತಿ ನಾಟಕದ ಉಜ್ಜನ ಪ್ರಸಂಗ ಇಂತಹ ವಿಮರ್ಶೆಯಿಂದ ಹುಟ್ಟಿದ್ದು. ದಲಿತ ಸಂಸ್ಕೃತಿಯ ಚಿಂತಕರು[3] ೯೦ರ ದಶಕದಿಂದ ಈಚೆಗೆ ವಚನಕಾರರ ಈ ನಿಲುವನ್ನು ಕಟುವಿಮರ್ಶೆಗೆ ಒಳಪಡಿಸುತ್ತ ಬಂದಿರುವುದನ್ನು ಕಾಣಬಹುದು. ಒಂದೇ ವಚನವು ಸಂದರ್ಭ ಬದಲಾದ ಕೂಡಲೇ ಬೇರೆ ಅರ್ಥವನ್ನೇ ಪಡೆಯುವ ನಾಟಕೀಯ ಬದಲಾವಣೆ.
ಜನಪದ ಧರ್ಮಗಳನ್ನು ಟೀಕಿಸುವ ಬಸವತತ್ವದಲ್ಲಿ ಚಾರಿತ್ರಿಕ ಉದ್ದೇಶ ಅಗತ್ಯಗಳನ್ನು ಅರ್ಥಮಾಡಿಕೊಳ್ಳಬಹುದು. ಆದರೆ ಅದು ನಾವು ನಂಬದಿದ್ದರೂ ಅನ್ಯರ ಧಾರ್ಮಿಕ ನಂಬಿಕೆ ಗಳನ್ನು ಗೌರವಿಸಬೇಕು ಎಂಬ ಸೆಕ್ಯುಲರಿಸಂ ಚಿಂತನೆಯ ಹಿನ್ನೆಲೆಯಲ್ಲಿ ಬಸವಣ್ಣನ ಈ ವಚನಗಳನ್ನು ವಿಶ್ಲೇಷಿಸುವುದು ಹೊಸ ಸವಾಲಾಗಿದೆ. ಯಾಕೆಂದರೆ ಮತ್ತೊಬ್ಬರನ್ನು ಶೋಷಣೆಗೆ ಅಧೀನಪಡಿಸಿಕೊಳ್ಳುವಿಕೆಗೆ ಈಡು ಮಾಡದ ಕೆಳವರ್ಗದ ನಂಬಿಕೆಯ ಜಗತ್ತುಗಳನ್ನು ಟೀಕಿ ಸುವುದು ಈಗ ಕಷ್ಟ. ಆದರೆ ಬಸವಣ್ಣನ ವೈದಿಕ ವಿರೋಧಿ ಚಿಂತನೆಗಳಿಗೆ ಇಂತಹ ಇಕ್ಕಟ್ಟು ಬಂದಿಲ್ಲ. ಯಾಕೆಂದರೆ ನಮ್ಮ ಸಾಮಾಜಿಕ ವ್ಯವಸ್ಥೆಯಲ್ಲಿ ಇನ್ನು ಈ ವೈದಿಕ ಸಮುದಾಯವು ಅಧಿಕಾರಸ್ಥ ನೆಲೆಗಳಲ್ಲಿ ಉಳಿದಿರುವುದು ಕಾರಣವಿರಬೇಕು. ಹೀಗಾಗಿ ಬ್ರಾಹ್ಮಣ ವಿರೋಧಿ ಸಂಸ್ಕೃತ ವಿರೋಧಿ ವೇದ ವಿರೋಧಿಯಾದ ನಿಲುವುಗಳಿಗಾಗಿ ಬಸವಣ್ಣನ ಚಿಂತನೆಯ ಬಳಕೆ ಇನ್ನೂ ತೀವ್ರವಾಗಿ ಮುಂದುವರೆದಿದೆ.[4] ಅದರಲ್ಲೂ ಜನಗಣತಿಯ ಸಂದರ್ಭದಲ್ಲಿ ಯಾವ ಧರ್ಮದ ಹೆಸರನ್ನು ಬರೆಯಿಸಬೇಕು ಎಂಬ ಪ್ರಶ್ನೆಯು, ವೀರಶೈವ ಧರ್ಮವು ಹಿಂದೂ ಧರ್ಮವೇ ಅಲ್ಲವೇ ಎಂಬ ಹಳೇ ವಿವಾದವನ್ನು ಮತ್ತೆ ಎಬ್ಬಿಸಿತು. ಆಗ ವೀರಶೈವ ಧರ್ಮದ ಸ್ವಂತಿಕೆಯನ್ನು ಸಾಬೀತುಪಡಿಸುವ ಚಿಂತಕರು ಹೆಚ್ಚಿಗೆ ಬಳಸಿದ್ದು ಬಸವಣ್ಣನ ವೈದಿಕ ವಿರೋಧಿ ವಚನಗಳನ್ನು ಎಂಬುದು ಗಮನಾರ್ಹ.
ಇದರ ಮುಂದುವರಿಕೆಯಾಗಿಯೇ ಪಂಚಾಚಾರ್ಯರ ಜತೆಗಿನ ಜಗಳವನ್ನು ಗಮನಿಸಬಹುದು. ಪಂಚಾಚಾರ್ಯರು ಬಸವಣ್ಣನ ಅಧಿಕೃತತೆಯನ್ನು ಪ್ರಶ್ನಿಸಿದಾಗೆಲ್ಲ, ಇದನ್ನು ಪ್ರತಿಭಟಿಸುವವರು ಬಸವಣ್ಣನನ್ನು ವೈದಿಕ ವಿರೋಧಿಯಾಗಿ ಮಂಡಿಸುತ್ತಾರೆ. ಈ ಜಗಳಗಳು ಹಿಂದೆ ಕೇಳಿದ ಬಸವಪುರಾಣವನ್ನು ಸುಡುವಂತಹ ಪ್ರಕರಣಗಳ ಅತಿರೇಕಗಳಿಗೆ ಹೋಗದೆ, ತೀಕ್ಷ್ಣ ಅಭಿಪ್ರಾಯಗಳ ವಿನಿಮಯದ ಮಟ್ಟದಲ್ಲಿದೆ.
ಬಸವತತ್ವ : ಸಾಹಿತ್ಯಕ ಒಲವುಗಳು
ಆಧುನಿಕ ಕನ್ನಡ ಸಾಹಿತ್ಯವು  ೧೨ನೇ ಶತಮಾನ ಮತ್ತು ಬಸವಣ್ಣನನ್ನು ಮುಖ್ಯವಾಗಿ ಎರಡು ಬಗೆಯಲ್ಲಿ ಮುಖಾಮುಖಿಯಾಗಿದೆ. ಒಂದು ಆರಾಧನೆಯ ಅನುಕರಣೆ. ಎರಡು ವಿಮರ್ಶಾತ್ಮಕ ಅನುಸಂಧಾನ. ವಚನ ಪ್ರಕಾರವನ್ನು ಭಕ್ತಿಯಿಂದ ಅನುಕರಣೆ ಮಾಡುವ, ಬಸವಣ್ಣನನ್ನು ಕುಂದಿಲ್ಲದ ಮಹಾಪುರುಷನಾಗಿ ಬಣ್ಣಿಸುವ ಯಾವ ಯತ್ನಗಳೂ ಅರ್ಥಪೂರ್ಣ ಸಾಹಿತ್ಯ ಹುಟ್ಟಿಸಲು ಸಾಧ್ಯವಾಗಿಲ್ಲ; ಆದರೆ ಬಸವನನ್ನು ಕ್ರಿಟಿಕಲ್ಲಾಗಿ ಅನುಸಂಧಾನ ಮಾಡುವ ಬರೆಹಗಳು, ವಚನ ಚಳುವಳಿಯನ್ನು ಆಧುನಿಕ ಮೌಲ್ಯಗಳ ತಳಮಳಗಳ ಹೋರಾಟಗಳ ಹಿನ್ನೆಲೆಯಲ್ಲಿ ಮರುಮೌಲ್ಯಮಾಪನ ಮಾಡುವ ಯತ್ನಗಳು ಮಾತ್ರ ಯಶಸ್ಸು ಕಂಡಿವೆ. ಇದಕ್ಕೆ ಕಾರಣ, ಹಿಂದೆ ಹೇಳಿದಂತೆ ಯಾವುದೇ ಮಾದರಿಗಳು ತಮ್ಮ ಚಾರಿತ್ರಿಕ ಸಂದರ್ಭದಲ್ಲಿ  ಆಡಿದ ಪಾತ್ರವನ್ನು ಇನ್ನೊಂದು ಅದೇ ಯಶಸ್ಸಿನೊಂದಿಗೆ ಪುನರಾವರ್ತನೆ ಮಾಡಲಾರವು. ಬಸವಣ್ಣನನ್ನು ಪಾತ್ರವಾಗಿಸಿಕೊಂಡು ಹುಟ್ಟಿರುವ ಕೇವಲ ಭಕ್ತಿಯಿಂದ ಹುಟ್ಟಿರುವ ತಿಪ್ಪೇರುದ್ರ ಸ್ವಾಮಿಯವರ ಕಾದಂಬರಿಗೂ ಇರುವ ವ್ಯತ್ಯಾಸ ಲಂಕೇಶರ ಸಂಕ್ರಾಂತಿ, ಗಿರೀಶ ಕಾರ್ನಾಡರ ತಲೆದಂಡ, ಶಿವಪ್ರಕಾಶರ ಮಹಾಚೈತ್ರ, ಮಂಟೇಸ್ವಾಮಿ ನಾಟಕಗಳಿಗೂ ಇರುವ ವ್ಯತ್ಯಾಸವನ್ನು ಈ ಹಿನ್ನೆಲೆಯಲ್ಲಿ ಗಮನಿಸಬೇಕು. ಒಂದು ಇದೇ ತರ್ಕವು ವಿಮರ್ಶೆ ವಿಶ್ಲೇಷಣೆ ಸಂಶೋಧನೆಗಳಿಗೂ ಅನ್ವಯವಾಗುತ್ತದೆ. ಒಂದು ಬಸವಣ್ಣ ದೈವೀಕರಣವಾದರೆ ಇನ್ನೊಂದು ಬಸವನ ಮಾನವೀಕರಣ. ಸಂಗಾತೀಕರಣ.
ಸಂಕ್ರಾಂತಿ ಸಾಲಿಗೆ ತಲೆದಂಡ ಹಾಗೂ ಮಹಾಚೈತ್ರ ಮಂಟೇಸ್ವಾಮಿ ಪ್ರಸಂಗ ನಾಟಕಗಳೂ ಸೇರಿವೆ. ಇವುಗಳ ಮುಖ್ಯ ಒಲವು ಬಸವಣ್ಣನನ್ನು ಚಳುವಳಿಯ ದೃಷ್ಟಿಯಿಂದ ದಲಿತ ದೃಷ್ಟಿಕೋನದಿಂದ ಮೌಲ್ಯಮಾಪನ ಮಾಡುವುದು. ಇದಕ್ಕೆ ಈಚೆಗೆ ಚರ್ಚೆಗೆ ಒಳಗಾಗು ತ್ತಿರುವ ಮಂಟೇಸ್ವಾಮಿ ಕಾವ್ಯವೂ ಒಂದು ಪ್ರೇರಣೆ. ಮೈಸೂರು ಸೀಮೆಯಲ್ಲಿ ದಲಿತ ಗಾಯಕರು ಹಾಡುವ ಮಂಟೇಸ್ವಾಮಿ ಕಾವ್ಯವು, ಕಲ್ಯಾಣ ಪಟ್ಟಣವನ್ನು ಅಲ್ಲಿನ ಲಿಂಗಧಾರಿಗಳಾಗಿ ಢಾಂಬಿಕರಾಗಿರುವ  ಜಂಗಮರನ್ನು ಹಾಗೂ ಅವರ ಜತೆಯಿರುವ ಬಸವಣ್ಣನನ್ನು ಕಟುವಾದ ಟೀಕೆಗೆ ಒಳಪಡಿಸುತ್ತದೆ. ಈ ಪ್ರಸಂಗ ಶೂನ್ಯ ಸಂಪಾದನೆಯಲ್ಲೂ ಬರುತ್ತದೆ. ಕೆಟ್ಟು ಹೋಗಿರುವ ಕಲ್ಯಾಣವನ್ನು ಶೂನ್ಯಸಂಪಾದನೆಯಲ್ಲಿ ಪರೀಕ್ಷೆಗೊಳ ಪಡಿಸುವುದು ಅಲ್ಲಮನಾದರೆ, ಇಲ್ಲಿ ಮಂಟೇಸ್ವಾಮಿ. ಇದು ಲಿಂಗವಿರೋಧಿಯಾದ ಅನುಭಾವಿಗಳು ಹಾಗೂ ಇಷ್ಟಲಿಂಗವಾದ ಭಕ್ತರ ನಡುವಿನ ಸಂಘರ್ಷ. ಜತೆಗೆ ಇದನ್ನು ೧೨ನೇ ಶತಮಾನದ ನಂತರ ಜಡಗಟ್ಟಿದ ವಚನ ಚಳುವಳಿಗೆ ದಲಿತ ಸಂಸ್ಕೃತಿ ಮಾಡಿರುವ ವಿಮರ್ಶೆ ಎಂದು ನೋಡಲಾಗುತ್ತಿದೆ. ಆದರೆ ಬಹಳ ಮುಖ್ಯವಾದ ಸಂಗತಿಯೆಂದರೆ, ಮಂಟೇಸ್ವಾಮಿ ಕಾವ್ಯ, ಬಸವಣ್ಣನಲ್ಲಿ ಈ ಆಚರಣವಾದಿ ಧರ್ಮವನ್ನು ಬಿಟ್ಟು ಮೇಲಿನ ಹಂತಕ್ಕೆ ಬರುವ ಸಾಧ್ಯತೆಯನ್ನು ಕಾವ್ಯ ಉಳಿಸಿದೆ. ಇವು ನೋಡಲು ಬಸವಣ್ಣನನ್ನು ಕಟುವಾಗಿ ವಿಮರ್ಶಿಸುತ್ತಿರುವಂತೆ ಕಾಣುತ್ತವೆ. ಆದರೆ ಇವು ಒಳಗೆ ಲಿಂಗಾಯತ ಬಸವಣ್ಣನನ್ನು ಸೆಕ್ಯುಲರ್ ಹಾಗೂ ಚಳುವಳಿಗಾರ ಬಸವಣ್ಣನನ್ನಾಗಿ ಹುಟ್ಟಿಸಿಕೊಳ್ಳುವ ಯತ್ನಗಳು.
ಕನ್ನಡ ಸಾಹಿತ್ಯದಲ್ಲಿ ವಚನ ಚಳುವಳಿಯಿಂದ ಪ್ರೇರಣೆ ಪಡೆಯದೆ ಉಳಿಯುವುದು ತುಂಬ ಕಷ್ಟ. ಅಡಿಗರು ಹಾಗೆ ಉಳಿದರು. ಈಗಲೂ ಅನೇಕ ಲೇಖಕರು ಹಾಗೆ ಉಳಿದಿದ್ದಾರೆ. ಈ ಹಟ ಸೋಜಿಗ. ಕಾರಣ ಹುಡುಕಿದರೆ, ಬಸವಣ್ಣನ ಪ್ರಭಾವಕ್ಕೆ ಒಳಗಾಗುವುದು ಎಂದರೆ, ನಮ್ಮ ಸಮಾಜದ ವಿಕಾರಗಳನ್ನು ಮುಖಾಮುಖಿ ಮಾಡುವುದಕ್ಕೆ ಮತ್ತು ಆಕ್ಟಿವಿಸ್ಟ್ ಆಗುವುದಕ್ಕೆ ಸವಾಲು ಸ್ವೀಕರಿಸುವುದು ಎಂದೇ. ಹೀಗಾಗಿ ಅನೇಕರು ಹಿಂಜರಿದಿದ್ದಾರೆಯೇ? ಇದಕ್ಕಾಗಿ ಕೆಲವರು ಅಲ್ಲಮನನ್ನು ಅಪ್ಪಿಕೊಳ್ಳುತ್ತಿದ್ದಾರೆಯೇ ಎಂದು ನನಗೆ ಅನುಮಾನ. ಇಂತಹ ಹೊತ್ತಲ್ಲಿ ಅಮರೇಶ ನುಗಡೋಣಿ ಅವರ ‘ತಮಂಧದ ಕೇಡು’ ‘ನೀರು ತಂದವರು’ ಕತೆಗಳು, ಬಸವತತ್ವದ ಆಧುನಿಕ ಅನುಸಂಧಾನದಂತೆ ತೋರುತ್ತವೆ.
ಈಚೆಗೆ ಲಿಂಗಾಯತ ಸಮುದಾಯದಿಂದ ಎರಡು ಪ್ರತಿರೋಧಗಳು ಬಂದವು. ಒಂದು ಮಾತೆಮಹಾದೇವಿ ಅವರು ಬಸವಣ್ಣನವರ ವಚನ ಅಂಕಿತ ಬದಲಾಯಿಸಿದ್ದಕ್ಕೆ. ಇನ್ನೊಂದು ಧರ್ಮಕಾರಣ ಮಹಾಚೈತ್ರ ನಾಟಕಗಳಿಗೆ. ಮೊದಲನೆಯ ಘಟನೆಗೆ ಕರ್ನಾಟಕದ ಎಲ್ಲ ಪ್ರಜ್ಞಾವಂತರು ಖಂಡಿಸಿದರು. ಎರಡನೆ ಘಟನೆಗೆ ಲಿಂಗಾಯತ ಸಮುದಾಯದ ಪ್ರಜ್ಞಾವಂತರು ಲೇಖಕರೇ ಲೇಖಕರ ಪರವಾಗಿ ನಿಂತರು. ಇದು ಬಸವತತ್ವವು ಗೆದ್ದ ಯುದ್ಧ ಎಂದೇ ನಾನು ಭಾವಿಸುತ್ತೇನೆ. ಯಾಕೆಂದರೆ ತತ್ವ ಯಾವುದೇ ಆಗಲಿ ತನ್ನ ಧಾರ್ಮಿಕ ಅನುಯಾಯಿ ಗಳಿಂದಲೇ ಬದುಕುವ ಸ್ಥಿತಿ ಪಡೆಯುವುದು ದುರಂತ. ಬಸವಣ್ಣನಿಗೆ ಕರ್ನಾಟಕದ ಸಮಾಜ ದಲ್ಲಿ ಲಿಂಗಾಯತರಾಚೆ ಕೂಡ, ಅಥವಾ ನಿಜವಾಗಿ ಹೇಳುವುದಾದರೆ ಆಚೆಯೇ ನಿಜವಾದ ಸೃಜನಶೀಲ ಅಸ್ತಿತ್ವವಿದೆ. ಇದಕ್ಕೆ ಕಾರಣ ಬಸವಣ್ಣನನ್ನು ಎಲ್ಲ ಕಾಲಗಳು ಕೊಂದು ಮತ್ತೆ ಮತ್ತೆ ಹುಟ್ಟಿಸಿಕೊಳ್ಳುತ್ತಿರುವುದು. ಇದನ್ನು ಬಸವಣ್ಣನ ಸಾರ್ವಜನೀಕರಿಸುವುದು ಎಂದು ಕರೆಯಬಹುದು.
ಯಾವತ್ತೂ ಸಮಕಾಲೀನವಾದ ಸಮಸ್ಯೆಗಳನ್ನು ಎದುರಿಸಲು ಬೇಕಾದ ತತ್ವ ತಂತ್ರಗಾರಿಕೆಗಳು ಸಮಕಾಲೀನ ಸಮಾಜದಲ್ಲೇ ಹುಟ್ಟಿಕೊಳ್ಳುತ್ತವೆ. ಅದಕ್ಕೆ ತತ್ವಗಳು ಕೇವಲ ಪ್ರೇರಣೆ ಅಷ್ಟೆ. ಅದೂ ನಾವು ಅದರೊಡನೆ ವಿಮರ್ಶಾತ್ಮಕವಾಗಿ ಒಡನಾಡಲು ಶುರುಮಾಡಿದಾಗ, ಅದನ್ನು ಮುರಿದು ನಮ್ಮ ಅಗತ್ಯಕ್ಕೆ ತಕ್ಕಂತೆ ಕಟ್ಟಿಕೊಳ್ಳತೊಡಗಿದಾಗ. ಬಸವತತ್ವಕ್ಕೆ ಎಲ್ಲ ಕಾಲಕ್ಕೂ ಎಲ್ಲ ತಲೆಮಾರಿಗೂ ಕಾಡುವ ಚೈತನ್ಯವಿದೆ, ರಾಜಕೀಯ ಸಾಮಾಜಿಕ ನೈತಿಕತೆಯಿದೆ. ಇದು ಕರ್ನಾಟಕದ ೨೦ನೇ ಶತಮಾನದ ಬದುಕು ಸಾಬೀತು ಮಾಡಿದೆ.
 
Note:



[1]       ಬಸವಣ್ಣನವರನ್ನು ಕುರಿತು ಶಂಕರ ಮೊಕಾಶಿ ಪುಣೇಕರ, ಕೆ ಜಿ ನಾಗರಾಜಪ್ಪ ಹಾಗೂ ಪಿ ಎಸ್ ಪಾಟೀಲ ಅವರ ಅಧ್ಯಯನಗಳು.
[2]       ಮಾರ್ಕ್ಸ್‌ವಾದಿ ದಲಿತರು ಬೌದ್ಧ ಧರ್ಮಕ್ಕೆ ಮತಾಂತರವಾದ ಅಂಬೇಡ್ಕರನ್ನೂ ಒಪ್ಪುವುದಿಲ್ಲ. ಈಗ ಎಡಗೈ ದಲಿತರು ಬೇರೆ ಕಾರಣಕ್ಕೆ ಅಂಬೇಡ್ಕರ್ ಒಪ್ಪುತ್ತಿಲ್ಲ.
[3]       ಎಸ್ ಎಸ್ ಹಿರೇಮಠ ಹಾಗೂ ಕೆ ಜಿ ನಾಗರಾಜಪ್ಪ ಅವರ ಲೇಖನಗಳು.
[4]       ಚಂಪಾ, ನೀಲಗಂಗಯ್ಯ ಪೂಜಾರ, ಕಲ್ಲಿನಾಥ ಮಾಧವನವರ, ಬಸವರಾಜ ಕಲ್ಗುಡಿ, ಹಿರೇಮಲ್ಲೂರು ಈಶ್ವರನ್, ಮುಂತಾದವರ ಬರೆಹಗಳು ಇದಕ್ಕೆ ಸಾಕ್ಷಿ.
ಬಸವತತ್ವ : ಸಾಮಾಜಿಕ ಬದಲಾವಣೆ : ೧೨ ಬಸವತತ್ವ : ತಳವರ್ಗದ ದೃಷ್ಟಿಯಲ್ಲಿ
ಕರ್ನಾಟಕಕ್ಕೆ ಸೀಮಿತವಾದ ಸಾಮಾಜಿಕ ಚಳುವಳಿಗಳಲ್ಲಿ ಬಸವ ಕೇಂದ್ರಿತ ವಚನ ಚಳುವಳಿ ಮಹತ್ವಪೂರ್ಣವಾದ ಘಟ್ಟ. ಜಾತಿ, ವರ್ಗ ಮತ್ತು ಲಿಂಗ ಬೇಧಗಳನ್ನಳಿಸಿ ಸಮಾನತಾತತ್ವದ ಆಧಾರದ ಮೇಲೆ ಸಮಾಜವನ್ನು ಪುನರ್ ರೂಪಿಸಲು ಪ್ರಯತ್ನಿಸಿದ್ದು ಅಸಾಮಾನ್ಯವಾದುದು. ಇದು ಸಾಮಾಜಿಕ ಚಳುವಳಿಯಾಗಿ ಗುರುತಿಸಿಕೊಂಡಿರುವಂತೆಯೇ ಕನ್ನಡದ ಮಹತ್ವಪೂರ್ಣ ಸಾಹಿತ್ಯಿಕ ಅಂದೋಲನವಾಗಿಯೂ ಗಮನ ಸೆಳೆಯುತ್ತದೆ. ಕರ್ನಾಟಕ ತನ್ಮೂಲಕ ಭಾರತೀಯ ಸಾಹಿತ್ಯ ಮತ್ತು ಸಾಂಸ್ಕೃತಿಕ ನೆಲೆಯಲ್ಲಿ ವೈಚಾರಿಕವಾಗಿ ಗುರುತಿಸಿಕೊಂಡಿರುವಂತೆ ಜಾಗತಿಕ ಮನ್ನಣೆಯನ್ನೂ ಪಡೆದುಕೊಂಡಿದೆ ಎಂಬುದನ್ನು  ಗಮನಿಸಿದಾಗ ಈ ಚಳುವಳಿಯ ತಾತ್ವಿಕತೆ ಮತ್ತು ಸಾಮಾಜಿಕ  ಒತ್ತಾಸೆಯ ಅರಿವುಂಟಾಗುತ್ತದೆ.
ಈ ಚಳುವಳಿಯ ಮತ್ತೊಂದು ವಿಶೇಷವೆಂದರೆ ಇದು ಕೆಳವರ್ಗದವರಿಂದಲೇ ಪ್ರಾರಂಭ ವಾದುದು ಮತ್ತು ಅವರಿಂದಲೇ ತುಂಬಿಕೊಂಡಿರುವುದು. ಹಾಗೂ ಅದರ ತಾತ್ವಿಕ ನಿಷ್ಕರ್ಷೆ ಗಳು, ಸಿದ್ಧಾಂತಗಳು, ಚರ್ಚೆಗಳು, ಖಂಡನೆ-ಮಂಡನೆಗಳೆಲ್ಲ ಅವರಾಡುವ ಮತ್ತು ಅವರ ಕುಲಕಸುಬಿನ ಪರಿಭಾಷೆಯಲ್ಲೇ ರಚನೆಗೊಂಡಿರುವುದು ತೀರಾ ಕುತೂಹಲವನ್ನುಂಟು ಮಾಡುತ್ತದೆ. ಅದಕ್ಕಾಗಿ ಬಸವತತ್ವವನ್ನು ಅರಿತುಕೊಳ್ಳಲು ಮತ್ತು ಕೆಳವರ್ಗದ ವಚನಕಾರರ ಆಲೋಚನೆಗಳಲ್ಲಿ ಅದು ಪ್ರತಿಬಿಂಬತವಾಗಿರುವುದನ್ನು ಪರೀಶೀಲಿಸಬೇಕೆನ್ನಿಸುತ್ತದೆ. ಇದು ಸಹಜವೂ ಆಗಿದೆ.
ಬಸವತತ್ವ ಎನ್ನುವುದು ಬಸವಣ್ಣನವರ ವಿಚಾರಧಾರೆ ಮಾತ್ರವಾಗಿರದೇ ಇಡೀ ಚಳುವಳಿಯ ತಾತ್ವಿಕತೆಯೇ ಆಗಿದೆ. ಒಟ್ಟು ಚಳುವಳಿಯ ಫಲಿತವೇ ಬಸವತತ್ವವೆನಿಸುತ್ತದೆ. ಅಂದರೆ ಮೂಢನಂಬಿಕೆಗಳಿರದ, ಎಲ್ಲ ಜನಾಂಗಗಳೂ ಸ್ವೀಕರಿಸಲು ಯೋಗ್ಯವಾದ ಸಮಾನತಾ ಧರ್ಮ; ಎಲ್ಲರಿಗೂ ನಿಲುಕುವ ಕ್ಲಿಷ್ಟವಲ್ಲದ ಪೂಜಾಪದ್ಧತಿಯಿಂದ ಕೂಡಿದ ಏಕದೇವತಾರಾಧನೆ; ಜಾತಿ, ವರ್ಗ ಮತ್ತು ಲಿಂಗಭೇದವಿಲ್ಲದ ಸಾಮರಸ್ಯ ಸಾಂಘಿಕ ಜೀವನ; ಆರ್ಥಿಕ ಸಮಾನತೆ ಯನ್ನು ಪ್ರತಿಪಾದಿಸಲು ಕಾಯಕ ಪ್ರಜ್ಞೆ; ಸಾಮೂಹಿಕ ಚರ್ಚೆಯಲ್ಲಿ ಪಾಲ್ಗೊಳ್ಳುವ ಅಭಿವ್ಯಕ್ತಿ ಸ್ವಾತಂತ್ರ್ಯ; ಮೇಲಾಗಿ – “ಎನಗಿಂತ ಕಿರಿಯರಿಲ್ಲ” ಎನ್ನುವ ವಿಶಾಲ ಮನೋಭಾವದ ಪರಿಕಲ್ಪನೆಯನ್ನು ಸಾಕಾರಗೊಳಿಸಲು ಅದು ಚಲನಶೀಲಗೊಂಡಿರುವಿಕೆಯೇ ಅದರ ಒಟ್ಟು ಸ್ವರೂಪವಾಗಿದೆ.
ಇಂಥದೊಂದು ಮನೋಭೂಮಿಕೆ ೧೨ನೇ ಶತಮಾನದಲ್ಲಿ ಬಿಜ್ಜಳನ ರಾಜ್ಯಾಧಿಕಾರದ ಸಂದರ್ಭದಲ್ಲಿ ಅರ್ಥಮಂತ್ರಿ (ಬಂಡಾರಿ) ಬಸವಣ್ಣನವರ ನೇತೃತ್ವದಲ್ಲಿ ನಡೆದಿರುವುದು, ಅದಕ್ಕೆ ತಳವರ್ಗದ ನೆಲೆಗಟ್ಟಾಗಿರುವುದನ್ನು ಅರ್ಥೈಸಿಕೊಳ್ಳಬಹುದೆನಿಸುತ್ತದೆ.
ಬಸವ ದೃಷ್ಟಿ ತಳವರ್ಗದ ಸಂವೇದನೆ
ಇಲ್ಲಿ ಡಾ. ಎಲ್. ಬಸವರಾಜು ಅವರ ಮಾತನ್ನು ಉಲ್ಲೇಖಿಸಬಹುದೆನಿಸುತ್ತದೆ.
“ಗೋತ್ರನಾಮ ಬೆಸಗೊಂಡಡೆ ಮಾತು ನೂಂಕದೆ ಸುಮ್ಮನಿದ್ದಿರೇನಯ್ಯ? ತಲೆಯ ಕುತ್ತಿ ನೆಲನ ಬರೆಯುತ್ತಿದ್ದಿರೇನಯ್ಯಿ? ಗೋತ್ರಮಾದಾರ ಚನ್ನಯ್ಯ, ಡೋಹರ ಕಕ್ಕಯ್ಯ ನೆಂಬು ದೇನು-ಕೂಡಲಸಂಗಯ್ಯ?” (ಬಸವ-೭೪೨) ಎಂಬಲ್ಲಿ ಕೆಳವರ್ಗದವರಾದ ಚೆನ್ಯಯ್ಯ, ಕಕ್ಕಯ್ಯರನ್ನು ತಮಗೆ ಮತ್ತು ತಮ್ಮ ಅನುಯಾಯಿಗಳಿಗೆ ಮಾತ್ರವಲ್ಲ ಶಿವನಿಗೂ ಗೋತ್ರ ಪುರುಷರೆಂದು ಬಸವಣ್ಣನವರು ಹೆಮ್ಮೆಯಿಂದ ಘೋಷಿಸಿರುವುದನ್ನು ಇಲ್ಲಿ ಎಲ್ಲರೂ ಗಮನಿಸಬೇಕಾಗಿದೆ. ಆದ್ದರಿಂದ ವಚನಕಾರರು ನಡೆಸಿದರೆಂಬ ಚಳುವಳಿಯ ಮುಂಚೂಣಿಯಲ್ಲಿದ್ದವರು ಹಿಂದುಳಿದ ವರ್ಗದವರೆಂಬುದನ್ನು ಎಲ್ಲರೂ ಗಮನಿಸಬೇಕಾಗಿದೆ.”
ಸಾಮಾಜಿಕ ಜಡತೆಯನ್ನು ಅಸಮಾನತೆಯನ್ನು ಹೋಗಲಾಡಿಸಲು ಬಸವಣ್ಣ ಸುಸಂಬದ್ಧ ಸಂಘಟನೆಯನ್ನು ಕಟ್ಟಿ ಚಳುವಳಿ ರೂಪಿಸಲು, ಜಾತಿಯಿಂದ ಅಪಮಾನಿತರಾದ ಕೆಳವರ್ಗದ ಶೋಷಿತರನ್ನೇ ಮುಂಚೂಣಿಗೆ ತಂದು ನಿಲ್ಲಿಸಬೇಕಾಯಿತು. ಅವರಲ್ಲಿರುವ ಕೀಳರಿಮೆಯನ್ನು ಕಿತ್ತೊಗೆಯಬೇಕಾಯಿತು ಅಷ್ಟೆ ಸಂಪ್ರದಾಯಸ್ಥರ ಮತ್ತು ಮೇಲ್ಜಾತಿಗಳ ವಿರೋಧಗಳನ್ನೂ ಕಟ್ಟಿಕೊಳ್ಳಬೇಕಾಯಿತು. ಇದ್ಯಾವುದಕ್ಕೂ ಬಸವಣ್ಣ ಹಿಂಜರಿಯಲಿಲ್ಲ ಅದಕ್ಕಾಗಿ ಕೆಳಜಾತಿಗಳಿಗೆ ಆತ್ಮಾಭಿಮಾನ ತುಂಬಲು ಮುಂದಾದರು ಅವರಲ್ಲಿರುವ ಕೀಳರಿಮೆಯನ್ನು ಕಂಡು.
ಸೆಟ್ಟಿಯೆಂಬೆನೆ ಸಿರಿಯಾಳನ ?
ಮಡಿವಾಳೆಂಬೆನೆ ಮಾಚಯ್ಯನ ?
ಡೋಹರೆಂಬೆನೆ ಕಕ್ಕಯ್ಯನ ?
ಮಾದಾರನೆಂಬೆನೆ ಚೆನ್ನಯ್ಯನ ?
ಆನು ಹಾರುವನೆಂದಡೆ ಕೂಡಲಸಂಗಯ್ಯ ನಗುವನಯ್ಯ
ಎಂದು ಕೆಳಜಾತಿಗಳು ಕೀಳಲ್ಲ ಕೆಳವರ್ಗದಲ್ಲಿ ಜನಿಸಿದ ಆ ಜನ ಬ್ರಾಹ್ಮಣರಿಗಿಂತಲೂ ಸುಜ್ಞಾನಿಗಳೂ ಮಹನೀಯರೂ ಆಗಿದ್ದಾರೆಂಬುದು ಅವರ ಅಭಿಪ್ರಾಯ. ತನ್ನ ಬ್ರಾಹ್ಮಣ ಸ್ಥಾನವನ್ನು ಕನಿಷ್ಠಕ್ಕೆ ತಂದು ನಿಲ್ಲಿಸಿ ಸಚ್ಯಾರಿತ್ರ್ಯದ ಕೆಳಜಾತಿಗಳನ್ನು ಉನ್ನತಕ್ಕೇರಿಸುವುದರಿಂದ ಮೈ ಚಳಿಬಿಟ್ಟು ಚಳುವಳಿಯಲ್ಲಿ ಪಾಲ್ಗೊಳ್ಳಲು ಮಾನಸಿಕ ಸ್ಥೈರ್ಯವನ್ನು ಬಸವಣ್ಣ ತುಂಬಿದರು.
ಅಷ್ಟಕ್ಕೂ ನಿಲ್ಲದ ಬಸವಣ್ಣ ತನ್ನ ಬ್ರಾಹ್ಮಣತ್ವವನ್ನೇ ಲೇವಡಿಗೊಳಪಡಿಸಿ ತಾನು ಕೆಳಜಾತಿಗಳಿಗಿಂತ ಕೀಳೆಂದು ಅವರನ್ನು ಎತ್ತಿ ಹಿಡಿದುದು ಉತ್ಕೃಷ್ಟವಾದುದಾಗಿದೆ. ತನ್ನ ಹುಟ್ಟೇ ಅಪವಿತ್ರವಾದುದೆಂದು ಬಸವಣ್ಣ ಸಾರುತ್ತಾನೆ.
ಚೆನ್ನಯ್ಯನ ಮನೆಯ ದಾಸನ ಮಗನು
ಕಕ್ಕಯ್ಯನ ಮನೆಯ ದಾಸಿಯ ಮಗಳು
ಇವರಿಬ್ಬರು ಹೊಲದಲು ಬೆರಣಿಗೆ ಹೋಗಿ ಸಂಗವ ಮಾಡಿದರು
ಇವರಿಬ್ಬರಿಗೆ ಹುಟ್ಟಿದ ಮಗ ನಾನು
ಕೂಡಲ ಸಂಗಮದೇವನ ಸಾಕ್ಷಿಯಾಗಿ.
ತನ್ನ ಹುಟ್ಟೇ ಮದುವೆಯಾಗಿರದ ಇಬ್ಬರು ಸ್ತ್ರೀ ಪುರುಷರ ಮಿಲನದ ಪರಿಣಾಮವಾಗಿ, ಅವರಿಬ್ಬರೂ ಸಹ ಕೀಳು ಜಾತಿಯವರ ಮನೆಗಳಲ್ಲಿ ದಾಸಿಯರಾಗಿದ್ದವರ ಮಕ್ಕಳು. ಹೀಗಾಗಿ ಹುಟ್ಟಿನ ಶ್ರೇಷ್ಠತೆ ಮತ್ತು ಶುದ್ಧತೆಯು ಸಿದ್ಧಾಂತಗಳನ್ನು ಬಸವಣ್ಣ ಇಲ್ಲಿ ಗೇಲಿ ಮಾಡಿದ್ದಾನೆ. ಆದ್ದರಿಂದ ಹುಟ್ಟಿಗೂ ವೃತ್ತಿಗೂ ಸಂಬಂಧವಿಲ್ಲ ಎನ್ನುತ್ತ ಹುಟ್ಟಿನಿಂದ ಎಲ್ಲರೂ ಸಮಾನ ರೆಂದೂ, ಹುಟ್ಟಿನಿಂದಲೇ ಉತ್ತಮಿಕೆಯು ಬರುವುದಿಲ್ಲವೆಂದೂ, ಎಲ್ಲರಿಗೂ ಏಕ ಪ್ರಕಾರದ ಪಂಚೇಂದ್ರಿಯಗಳಿವೆಯೆಂದೂ ಸಾರಿದನು.
ಹೊಲೆಗಂಡಲ್ಲದೆ ಪಿಂಡದ ನೆಲೆಗಾಶ್ರಯವಿಲ್ಲಾ
ಜಲ-ಬಿಂದುವಿನ ವ್ಯವಹಾರದ ಒಂದೇ;
ಆಸೆಯಾಮೀಷರೋಷ ಹರುಷ ವಿಷಯಾದಿಗಳೆಲ್ಲಾ ಒಂದೇ.
ಏನನೋದಿ, ಏನಕೇಳಿ, ಏನು ಫಲ ?
ಕುಲಜನೆಂಬುದಕ್ಕೆ ಆವುದು ದೃಷ್ಟ ?
ಸಪ್ತಧಾತು ಸಮಂ ಪಿಂಡಂ ಸಮಯೋನಿ ಸಮುದ್ಭವಂ
ಆತ್ಮ ಜೀವನ ಸಮಾಯುಕ್ತಂ ವರ್ಣನಾಂ ಕಿಂ ಪ್ರಯೋಜನಂ
ಎಂದುದಾಗಿ
ಕಾಸಿ ಕಮ್ಮಾರನಾದ, ಬೀಸಿ ಮಡಿವಾಳನಾದ
ಹಾಸನಿಕ್ಕಿ ಸಾಲಿಗನಾದ, ವೇದವನೋದಿ ಹಾರುವನಾದ
ಕರ್ಣದಲ್ಲಿ ಜನಿಸಿದವರುಂಟೆ ಜಗದೊಳಗೆ?
ಇದು ಕಾರಣ ಕೂಡಲಸಂಗಮದೇವಾ
ಲಿಂಗಸ್ಥಲವನರಿದವನೇ ಕುಲಜನು.
ಎಂದೆನ್ನುತ್ತ “ಸಕಲ ಜೀವಾತ್ಮರಿಗೆ ಲೇಸನೆ ಬಯಸುವ, ನಮ್ಮ ಕೂಡಲ ಸಂಗನ ಶರಣರೆ ಕುಲಜರು” ಎಂದು ಕೆಳವರ್ಗಗಳನ್ನು ತಮ್ಮೊಟ್ಟಿಗೆ ಕರೆದುಕೊಂಡು ಅವರನ್ನೇ ಚಳುವಳಿಯ ಮುಂಚೂಣಿಯಲ್ಲಿ ನಿಲ್ಲಿಸಿದರು.
ವೈದಿಕ ಧರ್ಮದ ಚಾತುರ್ವರ್ಣದಲ್ಲಿ ಹುಟ್ಟಿನಿಂದಲೇ ಜಾತಿ ನಿರ್ಧಾರವಾಗಿ ಬಿಡುತ್ತಿತ್ತು. ಆ ವರ್ಣದಲ್ಲಿ ಹುಟ್ಟಿದವನು ಆ ವರ್ಣದ ಕುಲಕಸುಬುಗಳನ್ನೇ ಮಾಡಬೇಕು ಅದನ್ನು ಮೀರುವಂತಿಲ್ಲ. ತನ್ನ ಆಸಕ್ತಿಯ ಕೆಲಸವನ್ನು ಮಾಡುವಂತಿಲ್ಲ. ತನ್ನ ಜಾತಿಯನ್ನು ಧರ್ಮ ವನ್ನು ಬದಲಿಸಿಕೊಳ್ಳುವಂತಿಲ್ಲ. ಆದರೆ ಬಸವ ಚಳುವಳಿ ಅದನ್ನು ನೇರವಾಗಿ ತಿರಸ್ಕರಿಸಿ ತಲ್ಲದೆ, ವೈದಿಕ ಮತದಿಂದ ಬಹಿಷ್ಕರಿಸಲ್ಪಟ್ಟ ಕೆಳವರ್ಗ-ಜಾತಿಗಳಿಗೆ ತಮ್ಮ ಧರ್ಮ ದಲ್ಲಿ ಸಮಾನತೆಯ ಆಧಾರದ ಮೇಲೆ ಸೇರಿಸಿಕೊಂಡರು. ವೈದಿಕ ಧರ್ಮವನ್ನೂ ಅದರ ಆರಾಧಕ ರನ್ನೂ ಛೇಡಿಸಿದರು.
ಹೊಲೆಯೊಳಗೆ ಹುಟ್ಟಿ ಕುಲವನರಸುವೆ
ಎಲವೋ, ಮಾತಂಗಿಯ ಮಗ ನೀನು!
ಸತ್ತು ದನವನೆಳೆವನೆತ್ತಣ ಹೊಲೆಯ?
ಹೊತ್ತು ತಂದು ನೀವು ಕೊಲುವಿರಿ
ಶಾಸ್ತ್ರವೆಂಬುದು ಹೋತಿಂಗೆ ಮಾರಿ
ವೇದವೆಂಬುದು ನಿಮಗೆ ತಿಳಿಯದು.
ದಾಸಿ ಪುತ್ರನಾಗಲಿ,. ವೇಶ್ಯಾ ಪುತ್ರನಾಗಲಿ
ಶಿವದೀಕ್ಷೆಯಾದ ಬಳಿಕ ಸಾಕ್ಷಾತ್ ಶಿವನೆಂದು ವಂದಿಸಿ, ಪೂಜಿಸಿ
ಪಾದೋದಕ ಪ್ರಸಾದವ ಕೊಂಬುದೇ ಯೋಗ್ಯ
ಹೀಗಲ್ಲದೆ ಉದಾಸೀನವ ಮಾಡಿಬಿಡುವವರಿಗೆ
ಪಂಚಮಹಾಪಾತಕ ನರಕ ಕಾಣಾ
ಕೂಡಲಸಂಗಮದೇವಾ.
ಈ ರೀತಿಯಾಗಿ ಬಸವ ಚಳವಳಿ ಕೆಳವರ್ಗದವರಿಗೆ ತನ್ನ ಧರ್ಮದಲ್ಲಿ ಅವಕಾಶಕೊಟ್ಟು, ಹುಟ್ಟಿನಿಂದ ಬರುವ ಜಾತೀಯತೆಯನ್ನು ಮತ್ತು ಶ್ರೇಷ್ಠ-ಕನಿಷ್ಠತೆಯನ್ನು ಅಲ್ಲಗಳೆದು; ವೃತ್ತಿಗೂ-ಜಾತಿಗೂ ಸಂಬಂಧವಿಲ್ಲವೆಂದು ಸಾರಿತು. ಅಲ್ಲದೆ ಯಾವ ಕಾಯಕವಾದರೂ ಒಂದೇ, ಕಾಯಕದಲ್ಲಿ ಮೇಲು ಕೀಳಿಲ್ಲವೆಂದು ಈ ಮುಂಚಿನ ಕಾಯಕವೇ ಜಾತಿಯಾಗಿ ಮಾರ್ಪಟ್ಟಿರುವುದರ ಸಿದ್ಧಾಂತವನ್ನೇ ತಿರಸ್ಕರಿಸಿ, ಕೆಳವರ್ಗದರಿಗೆ ಆತ್ಮಸ್ಥೈರ್ಯ ತುಂಬಿತು.
ಇಷ್ಟಲ್ಲದೆ ಕೆಳವರ್ಗದ ವಚನಕಾರರನ್ನು ವೇದ ಮತ್ತು ಉಪನಿಷತ್ ಕಾಲಿನ ಋಷಿಗಳ ಸಾಲಿನಲ್ಲಿಟ್ಟು ಅವರ ಹಿರಿಮೆಯನ್ನು ಕೊಂಡಾಡಿದರು. ಹಿಂದೂ ಧರ್ಮ ತೊರೆದ ಬಾಬಾಸಾಹೇಬ ಅಂಬೇಡ್ಕರ್ ಅವರು ಬೌದ್ಧ ಧರ್ಮ ಸ್ವೀಕರಿಸಿ ದಲಿತ ಪರಂಪರೆಯನ್ನು ಬುದ್ಧನೊಂದಿಗೆ ಗುರುತಿಸಿಕೊಂಡಂತೆ, ಬಸವ ಚಳುವಳಿ ಕೆಳವರ್ಗದವರನ್ನು ತನ್ನ ಒಡಲೊಳ ಗಿಟ್ಟಿಕೊಂಡು ತನ್ನ ಪರಂಪರೆಯನ್ನು ವೇದ-ಉಪನಿಷತ್ ಕಾಲಿನ ಆಗಸ್ತ್ಯ, ದುರ್ವಾಸ, ಕಶ್ಯಪ, ಕೌಂಡಿನ್ಯ ಋಷಿಗಳೊಂದಿಗೆ ಗುರುತಿಸಿಕೊಂಡು ತನ್ನ ವೀರಶೈವ ಧರ್ಮಕ್ಕೊಂದು ಬಹು ಹಿಂದಿನ ಪರಂಪರೆಯಿದೆಯೆಂದು ಹೇಳಿಕೊಂಡಿರುವುದನ್ನು ಗಮನಿಸಬೇಕು.
ವ್ಯಾಸ ಬೋಯಿತಿಯ ಮಗ, ಮಾರ್ಕಂಡೇಯ ಮಾತಂಗಿಯ ಮಗ
ಮಂಡೋದರಿಯ ಕಪ್ಪೆಯ ಮಗಳು !
ಕುಲವನರಸದಿರೆಂಬೋ ಕುಲದಿಂದ ಮುನ್ನೇನಾದಿರೆಂಬೋ
ಸಾಕ್ಷಾತ್ ಅಗಸ್ತ್ಯ ಕಬ್ಬಿಲ, ದುರ್ವಾಸ ಮಚ್ಚಿಗ, ಕಶ್ಯಪ ಕಮ್ಮಾರ,
ಕೌಂಡಿನ್ಯನೆಂಬ ಋಷಿ ಮೂರು ಭುವನವನರಿಯೆ ನಾವಿದ ಕಾಣಿ ಬೋ !
ನಮ್ಮ ಕೂಡಲ ಸಂಗನ ವಚನವಿಂತೆಂದುದು
“ಶ್ವಪಚೋಪಿಯಾದೊಡೇನು,. ಶಿವ ಭಕ್ತನೆ ಕುಲಜಂ ಬೋ”
ಈ ಕಾರಣದಿಂದಾಗಿಯೇ ಅಸಂಖ್ಯಾತ ತಳವರ್ಗದ ಜನ ಈ ಚಳುವಳಿಯಲ್ಲಿ ಪಾಲ್ಗೊಂಡ ರಲ್ಲದೆ, ತಾವಿರುವ ಜಾತಿಯಾಗಲೀ, ತಾವು ಕೈಗೊಂಡಿರುವ ವೃತ್ತಿಯಾಗಲಿ ಕೀಳೆಂದು ಪರಿಗಣಿಸಲೆ ಇಲ್ಲಾ. ಎಲ್ಲ ಶಿವಶರಣೆಯರ ಜೊತೆಗೆ ಮುಕ್ತವಾಗಿ ಚರ್ಚೆ-ಸಂವಾದಕ್ಕಿಳಿದರು, ವಚನ ರಚಿಸಿದರು. ಮೂಲಭೂತವಾಗಿ ವಚನ ಚಳುವಳಿಗೊಂದು ಧೀಮಂತ ಜೀವಂತಿಕೆ ತಂದುಕೊಟ್ಟರು.
ಕೆಳವರ್ಗದ ತತ್ವ ಪ್ರತಿಪಾದನೆ
ಈಗ ಇಲ್ಲಿ ಕೆಳವರ್ಗದವರು ಎಂದರೆ ಯಾರೆಂಬುದನ್ನು ಮೊದಲಿಗೆ ಕಂಡುಕೊಳ್ಳ ಬೇಕಾಗುತ್ತದೆ. ಮತ್ತೆ ಎಲ್. ಬಸವರಾಜು ಅವರ ಮಾತುಗಳನ್ನು ಉಲ್ಲೇಖಿಸಬೇಕೆನಿಸುತ್ತದೆ.
“ಕೆಳವರ್ಗದ ವಚನಕಾರರೆಂದರೆ – ಆ ವಚನಕಾರರು ಸಾಮಾಜಿಕವಾಗಿ ಅತ್ಯಂತ ಕಡಿಮೆ ಸ್ತರದಲ್ಲಿ ಜನಿಸಿದವರಾಗಿರಬೇಕೆಂಬುದನ್ನು ನಾವೆಲ್ಲರೂ ಒಪ್ಪಲೇಬೇಕಾಗುತ್ತದೆ. ಇಲ್ಲದಿದ್ದರೆ ಬ್ರಾಹ್ಮಣನೊಬ್ಬನನ್ನು ಬಿಟ್ಟು ಮಿಕ್ಕಿದ ಜಾತಿಯವರೆಲ್ಲ ಕೆಳವರ್ಗದ ಜನರೆಂದೇ ತೀರ್ಮಾನಿಸ ಬೇಕಾದ ಪ್ರಸಂಗ ಪ್ರಮೆಯ ಬಂದೀತು.
ಅಥವಾ ದ್ವಿಜರೆನಿಸುವ ಬ್ರಾಹ್ಮಣ-ಕ್ಷತ್ರಿಯ-ವೈಶ್ಯರನ್ನು ಮೇಲ್ವರ್ಗವಾಗಿ ವಿಂಗಡಿಸಿ ಕೊಂಡು ಉಳಿದ ಶೂದ್ರರನ್ನು ಕೆಳವರ್ಗದವರೆಂದು ಗಣನೆ ಮಾಡುವುದು ಆ ಮಟ್ಟಿಗೆ ಸರಿಯೇ ಆದರೂ ಶೂದ್ರರಿಗಿರುವಷ್ಟು ಸಾಮಾಜಿಕ ಮತ್ತು ಧಾರ್ಮಿಕ ಸ್ವಾತಂತ್ರ್ಯವಿಲ್ಲದೆ ಊರಿಂದ ಹೊರಗೋ, ಬೆಟ್ಟ ಗುಡ್ಡಗಳಲ್ಲೋ ಮುಖ್ಯ ಜನವಾಹಿನಿಯಿಂದ ದೂರವಾಗಿರುವ ಅಸ್ಪೃಶ್ಯ ಜಾತಿ ಮತ್ತು ವರ್ಗದವರು ಶತಾಂಶ ಕೆಳವರ್ಗಕ್ಕೆ ಸೇರಿದವರೆಂಬುದರಲ್ಲಿ ವಾದ-ವಿವಾದವೇನೂ ಇಲ್ಲ. ಇವರನ್ನೆಲ್ಲಾ ಈಗ ನಾವು ನಡೆಸುವ ವಿಚಾರ ಸೌಲಭ್ಯಕ್ಕಾಗಿ ಶೂದ್ರರು ಮತ್ತು ಅತೀಶೂದ್ರರು ಎಂದು ಗುರುತಿಸಿಕೊಳ್ಳಬಹುದಾಗಿದೆ.” ಇದನ್ನು ಈಗಿನ ದಲಿತ ಚಳುವಳಿಯ ನೆಲೆಯಲ್ಲಿ ಹೇಳುವುದಾದರೆ ಕಡೆಗಣಿಸಲ್ಪಟ್ಟ ಅಸ್ಪಶ್ಯರು ಮತ್ತು ಅವರಂತೆಯೇ ಜಾತೀಯತೆಯ ಅವಮಾನದ ಕೀಳರಿಮೆಗೆ ಒಳಗಾದ ಎಲ್ಲರೂ ಕೆಳವರ್ಗದವರೆಂದು ಪರಿಗಣಿ ಸಲ್ಪಡಬಹುದಾಗಿದೆ.
ಈ ವಚನ ಚಳುವಳಿಯಲ್ಲಿ ಬಹುಸಂಖ್ಯಾತರಾಗಿರುವ ಕೆಳವರ್ಗದವರೆಲ್ಲ ವಿಶೇಷವಾಗಿ ತಮ್ಮ ಕುಲ ವೃತ್ತಿಯಾಧಾರಿತ ವಚನಾಂಕಿತವನ್ನು ಬಳಸಿಕೊಂಡಿದ್ದಾರೆ. ಇಲ್ಲದಿದ್ದರೆ ತಮ್ಮ ಹೆಸರಿನ ಹಿಂದೆ ಜಾತಿ ಉಪನಾಮವನ್ನು ಸೇರಿಸಿಕೊಂಡಿದ್ದಾರೆ.
ಜೇಡರ ದಾಸಿಮಯ್ಯ, ಅಂಬಿಗರ ಚೌಡಯ್ಯ, ಮಾದಾರ ಚೆನ್ನಯ್ಯ, ಡೋಹರ ಕಕ್ಕಯ್ಯ, ಡಕ್ಕೆಯ ಬೊಮ್ಮಣ್ಣ, ನೂಲಿಯ ಚಂದಯ್ಯ, ನಗೆಯ ಮಾರಿತಂದೆ, ಕನ್ನಡಿ ಕಾಯಕದ ಅಮ್ಮಿದೇವ, ಮಡಿವಾಳ ಮಾಚಿದೇವ, ಹಡಪದ ಅಪ್ಪಣ್ಣ, ಹಡಪದ ರೇಚಣ್ಣ, ಹೆಂಡದ ಮಾರಯ್ಯ, ಆಯ್ದಕ್ಕಿ ಮಾರಯ್ಯ-ಲಕ್ಕಮ್ಮ, ಉರಿಲಿಂಗಪೆದ್ದಿಗಳ ಪುಣ್ಯಸ್ತ್ರೀ ಕಾಳವ್ವೆ, ಸೂಳೆ ಸಂಕವ್ವೆ-ಇತ್ಯಾದಿಯಾಗಿ ಹೆಸರಿಸಬಹುದು ಅಲ್ಲದೆ ಅಲ್ಲಮಪ್ರಭು ಮತ್ತು ಸಿದ್ಧರಾಮ ಕೂಡ ಕೆಳವರ್ಗದವರೇ ಆಗಿದ್ದಾರೆ.
ನನ್ನ ವಿಶ್ಲೇಷಣೆಗೆ ಇಲ್ಲಿ ಕೆಲವೇ ಜನ ವಚನಕಾರರ ಕೆಲವು ವಚನಗಳನ್ನು ಮಾತ್ರ ಆಧಾರವಾಗಿಟ್ಟುಕೊಂಡು ಕೆಳವರ್ಗದವರ ತತ್ವ ಪ್ರತಿಪಾದನೆಯನ್ನು ಗುರುತಿಸಬಯಸುತ್ತೇನೆ. ಈ ಎಲ್ಲ ಕೆಳಜಾತಿಗಳು ವೈದಿಕ ವ್ಯವಸ್ಥೆ ಮತ್ತು ಅದರ ವೇದ-ಶಾಸ್ತ್ರ ಪುರಾಣ ಇತ್ಯಾದಿಗಳ ವಿರುದ್ಧ ಬಂಡೆದ್ದರು. ಅವರ ನಂಬುಗೆ ಆಚಾರ – ವಿಚಾರಗಳ ವಿರುದ್ಧವೂ ಬಂಡೆದ್ದರು. ಆದರೆ ಇಲ್ಲಿ ಕೆಲವು ವಿಶಿಷ್ಟತೆಗಳನ್ನು ಗುರುತಿಸುವುದಕ್ಕೋಸ್ಕರ ಅವರ ಸಮಸ್ಯೆಗಳ ಕುರಿತು ಅವರು ಪ್ರತಿಕ್ರಿಯಿಸಿದ ರೀತಿಯನ್ನು ಗಮನಿಸಲಾಗಿದೆ.
ಮಾದಾರ ಚೆನ್ನಯ್ಯ
ಜಾತಿಯಿಂದ ಅಸ್ಪೃಶ್ಯನಾದ ಚೆನ್ನಯ್ಯನಿಗೆ ಈ ಚಳುವಳಿಯ ವೈಚಾರಿಕ ದೃಷ್ಟಿಕೋನದ ಫಲವಾಗಿ ಇದುವರೆಗೂ ತನ್ನನ್ನು ಜಾತಿಯತೆಯ ಹೆಸರಲ್ಲಿ ಅವಮಾನಿತಗೊಳಿಸಿದ ವ್ಯವಸ್ಥೆ ಯನ್ನು ಧಿಕ್ಕರಿಸುತ್ತಾನೆ. ಚೆನ್ನಯ್ಯನಿಗೆ ಶೂದ್ರ ಇತ್ಯಾದಿ ಜನಗಳಿಗಿಂತ ಕಾಡಿದ ಸಮಸ್ಯೆ ಯೆಂದರೆ ಜಾತಿಯದು. ಇಲ್ಲಿ ಜಾತಿ ಹುಟ್ಟಿನಿಂದಲೇ ನಿರ್ಧರಿಸಲ್ಪಡುತ್ತಾದ್ದರಿಂದ ಆ ಹುಟ್ಟೇ ಅವನ ಯೋಗ್ಯ-ಅಯೋಗ್ಯತೆಯನ್ನು ಮೊದಲೇ ನಿರ್ಧರಿಸುತ್ತದೆ. ಅದಕ್ಕಾಗಿ ಇದರ ವಿರುದ್ಧ ಸೆಟೆದು ನಿಲ್ಲುವ ಚೆನ್ನಯ್ಯ “ನಡೆ ನುಡಿ ಸಿದ್ಧಾಂತವಾದಲ್ಲಿ ಕುಲ ಹೊಲೆ ಸೂತಕವಿಲ್ಲ, ನುಡಿ ಲೇಸು ನಡೆಯುವ ಧರ್ಮವಾದಲ್ಲಿ, ಅದೇ ಬಿಡುಗಡೆಯಿಲ್ಲದ ಹೊಲೆ” ಆದ್ದರಿಂದ “ಆಚಾರವೇ ಕುಲ, ಅನಾಚಾರವೇ ಹೊಲೆ” ಎಂದೆನ್ನುತ್ತ ಚಾತುರ್ವರ್ಣ ಸಿದ್ಧಾಂತವನ್ನು ತಿರಸ್ಕರಿಸುತ್ತಾನೆ.
ವೇದ ಶಾಸ್ತ್ರಕ್ಕೆ ಹಾರುವನಾಗಿ
ವೀರ ವಿತರಣಕ್ಕೆ ಕ್ಷತ್ರಿಯನಾಗಿ,
ಸರ್ವವನಾರೈದು ನೋಡುವಲ್ಲಿ
ವೈಶ್ಯನಾಗಿ ವ್ಯಾಪಾರದೊಳಗಾಗಿ,
ಕೃಷಿಯ ಮಾಡುವದಕ್ಕಾಗಿ ಶೂದ್ರನಾಗಿ
ಜಾತಿಗೋತ್ರದೊಳಗಾದ ನೀಚ ಶ್ರೇಷ್ಠವೆಂಬ
ಎರಡು ಕುಲವಲ್ಲದೆ
ಹೊಲೆ ಹದಿನೆಂಟು ಜಾತಿಯೆಂಬ ಕುಲವಿಲ್ಲ.
ಇಲ್ಲಿ ಕೆಲವು ಅಂದರೆ ಹಾರುವ, ಕ್ಷತ್ರಿಯ, ವೈಶ್ಯ, ಶೂದ್ರ ಇವು ವೃತ್ತಿಗಳೇ ಹೊರತು ಕುಲ ಅಥವಾ ಜಾತಿಗಳಲ್ಲ. ಹಾಗಾಗಿ ವೃತ್ತಿಗಳಂತೂ ಮೇಲು ಕಡಿಮೆಯಿಲ್ಲ. ಆದುದರಿಂದ ಕೆಳಜಾತಿಗಳನ್ನೆಲ್ಲ ಹದಿನೆಂಟು ಕುಲಗಳನ್ನಾಗಿ ವಿಂಗಡಿಸುವ ಈ ಸಿದ್ಧಾಂತವನ್ನು ಒಪ್ಪದೆ ಚೆನ್ನಯ್ಯ ನಡತೆಯನ್ನಾಧರಿಸಿ ಎರಡೆ ಕುಲವೆನ್ನುತ್ತಾನೆ. ಅದುವೇ “ಆಚಾರವೇ ಕುಲ, ಅನಾಚಾರವೇ ಹೊಲೆ”! ಎಂದು ವಿವರಿಸುತ್ತಾನೆ. ಇದನ್ನು ಬಸವಣ್ಣನವರು “ಆಚಾರವೇ ಸ್ವರ್ಗ ಅನಾಚಾರವೆ ನರಕ” ಎಂದು ಅನುವಾದಿಸಿದ್ದಾರೆ ಎಂದು ಬಸವರಾಜು ಅಭಿಪ್ರಾಯಪಡುತ್ತಾರೆ.
ಜಾತಿಗೆ ಅಸ್ಪೃಶ್ಯತೆಯೇ ಕಾರಣವಾಗಿದ್ದು ಈ ಅಸ್ಪೃಶ್ಯತೆಗೆ ಮಾಂಸಾಹಾರವೇ ಕಾರಣವಾಗಿರುವ ವ್ಯವಹಾರಿಕ ಸತ್ಯವು ಚೆನ್ನಯ್ಯನಿಗಿಂತ ಕಾಳವ್ವೆಯಲ್ಲಿ ನಿಗಿನಿಗಿ ಕೆಂಡವಾಗಿ ಉರಿಯುತ್ತ ಬೆಳಕು ಚೆಲ್ಲುತ್ತದೆ.
ಉರಿಲಿಂಗ ಪೆದ್ದಿಗಳ ಪುಣ್ಯಸ್ತ್ರೀ ಕಾಳವ್ವೆ
ಅಸ್ಪೃಶ್ಯ ವಚನಕಾರ್ತಿಯಾಗಿರುವ ಕಾಳವ್ವೆ ಬಹುಶಃ ಒಂದೆಡೆ ಬಸವಣ್ಣನವರು “ಹೊಲಸು ತಿಂಬುವನೆ ಹೊಲೆಯ ಕೊಲುವನೇ ಮಾದಿಗ” ಎಂಬ ಸಾಂಪ್ರದಾಯಿಕ ಹೇಳಿಕೆ ಯನ್ನು ಖಂಡಿಸುವಂತೆ ತನ್ನ ವಚನದಲ್ಲಿ ಹೀಗೆ ಹೇಳಿಕೊಂಡಿದ್ದಾಳೆ.
ಕುರಿ ಕೋಳಿ ಕಿರಿಮೀನು ತಿಂಬವರಿಗೆಲ್ಲ ಕುಲಜ ಕುಲಜರೆಂದೆಂಬರು
ಶಿವಗೆ ಪಂಚಾಮೃತ ಕರೆವ ಪಶುವ ತಿಂಬ ಮಾದಿಗ
ಕೀಳು ಜಾತಿಯೆಂಬರು
ಅವರೆಂತು ಕೀಳು ಜಾತಿಯಾದರು, ಜಾತಿಗಳು ನೀವೇಕೆ ಕೀಳಾಗಿರೋ?
ಎಂದು ನೇರವಾಗಿ ಬ್ರಾಹ್ಮಣರನ್ನೆ ಪ್ರಶ್ನಿಸಿದ್ದರೂ ಕೂಡ, ತನ್ನ ಪರಿಸರದಲ್ಲಿಯೇ ಕುರಿ, ಕೋಳಿ, ಮೀನುಗಳನ್ನು ತಿನ್ನುವವರನ್ನು ಸ್ಪೃಶ್ಯರೆಂದೂ ಪಶುವನ್ನು ತಿನ್ನುವವರನ್ನು ಅಸ್ಪೃಶ್ಯ ರೆಂದೂ ವಿಭಾಗಿಸುವ ಅವೈಚಾರಿಕ ವಾದಿಗಳಿಗೂ ನೇರ ಸವಾಲಾಗಿದ್ದಾಳೆ. ತಾನು ತಿನ್ನುವ ಪಶುವಿನ ಆಹಾರ (ದನದ ಮಾಂಸ) ಕುರಿತು ಆಕೆಗೆ ಕಿಂಚಿತ್ತೂ ಕೀಳರಿಮೆ ಇಲ್ಲ. ಬದಲಿಗೆ ದಲಿತ ಸಂಸ್ಕೃತಿಯ ಪ್ರತಿಪಾದಕಳಂತೆ ಸಮರ್ಥಿಸಿಕೊಂಡಿದ್ದಾಳೆ. ಅದೇಗೆಂದರೆ ಶಿವನ ಪಂಚಾಮೃತಕ್ಕೆ ಸಲ್ಲುವುದು ಪಶುವಿನ ಹಾಲು, ಆ ಹಾಲು ಶಿವನ ಪಂಚಾಮೃತಕ್ಕೆ ಸಲ್ಲುತ್ತದೆ ಎಂದ ಮೇಲೆ ಆ ಹಾಲನ್ನು ಕೊಡುವ ಪಶು ಶ್ರೇಷ್ಠವೆಂದಂತಾಯಿತು. ಆ ಶ್ರೇಷ್ಠ ಪ್ರಾಣಿಯನ್ನು ತಿನ್ನುವವರು ಹೇಗೆ ಕೀಳಾಗುತ್ತಾರೆ? ಎಂಬ ಪ್ರಶ್ನೆಗೆ ಈಗಲೂ ವೈಜ್ಞಾನಿಕ ಆಧಾರಗಳಿಲ್ಲ. ಡಾ. ಅಂಬೇಡ್ಕರ್‌ರೂ ಕೂಡಾ ಗೋಮಾಂಸ ಭಕ್ಷಣೆಯೇ ಅಸ್ಪೃಶ್ಯತೆಗೆ ಕಾರಣವಾಯಿತೆಂದು ಹೇಳುತ್ತಾರೆ. ವಚನ ಚಳುವಳಿಯಲ್ಲೇ “ಹೊಲಸು ತಿಂಬುವನೇ ಹೊಲೆಯ” ಎನ್ನುತ್ತಿದ್ದವರ ಮಾತಿನಿಂದಾಗಿ ದಲಿತ ಆಹಾರ ಪದ್ಧತಿಯ ಮೇಲೆ ದಬ್ಬಾಳಿಕೆಯಾಗುತ್ತಿತ್ತು. ಅದನ್ನು ಪ್ರತಿಭಟಿಸಿ ತನ್ನ ಆಹಾರ ಪದ್ಧತಿಯನ್ನು ಎತ್ತಿ ಹಿಡಿಯುವ ಕಾಳವ್ವೆ ಸ್ವಾಭಿಮಾನಿಯಾಗಿ ಕಾಣುತ್ತಾಳೆ.
ಜೇಡರ ದಾಸಿಮಯ್ಯ
ಕೆಳವರ್ಗದ ಶೂದ್ರ ಜಾತಿಗೆ ಸೇರಿದ ಜೇಡರ ವೃತ್ತಿಯ ದಾಸಿಮಯ್ಯ-ಇಡೀ ಕೆಳವರ್ಗ ವನ್ನು ಕಾಪಾಡುವ ಹಸಿವಿನ ಸಮಸ್ಯೆಯನ್ನು ಬಹುವಿಸ್ತಾರವಾಗಿ ಪ್ರತಿಪಾದಿಸುತ್ತಾನೆ. ಇಡೀ ಜೀವ ಜಗತ್ತಿನ ಸಮಸ್ಯೆಯಾಗಿರುವ ಹಸಿವನ್ನು ಈ ಕೆಳಗಿನ ವಚನದಲ್ಲಿ ದಾಖಲಿಸಲಾಗಿದೆ.
ಹಸಿವೆಂಬ ಹೆಬ್ಬಾವು ಬಸಿರ ಹಿಡಿದೆಡೆ
ವಿಷವೇರಿತ್ತಯ್ಯ ಆಪಾದ ಮಸ್ತಕಕ್ಕೆ
ಹಸಿವಿಗನ್ನವನಿಕ್ಕಿ ವಿಷವನಿಳುಹಬಲ್ಲಡೆ
ವಸುಧೆಯೊಳಗಾತನೇ ಗಾರುಡಿಗ ಕಾಣಾ ರಾಮನಾಥ.
ಹಸಿವಿನ ತೀವ್ರತೆಯನ್ನು ಹೆಬ್ಬಾವಿನ ಪ್ರತಿಮೆಯ ಮೂಲಕ ಗುರುತಿಸಿದ್ದಾನೆ. ಹೆಬ್ಬಾವು ಯಾವೆಲ್ಲಾ ಪ್ರಾಣಿಯನ್ನು ಅಖಂಡವಾಗಿ ನುಂಗಿ ಜೀರ್ಣಿಸಿಕೊಳ್ಳುವ ರೀತಿಯಂತೆಯೇ ಹಸಿವು ಎಲ್ಲ ಕೆಡಕು-ದುಃಖ ಮತ್ತು ಸುಖ-ಸಂತೋಷಗಳಿಗೆ ಮೂಲವಾಗಿದೆ. ರಾಜ, ಗುರು, ಜ್ಞಾನಿ, ರೈತ, ಮಂತ್ರಿ-ಎಲ್ಲರೂ ಹಸಿವಿಗಾಗಿಯೇ ಹಸಿವಿನ ಮೂಲದ ಅನ್ನದ ಗಳಿಕೆಗಾಗಿಯೇ ಸೃಷ್ಟಿ ಯಾಗಿದ್ದಾರೆ. ಆದರೆ ಈ ಹಸಿವಿಗೆ ಅನ್ನ ಹಾಕುವವನೇ ನಿಜವಾದ ಮನುಷ್ಯ, ಅವನೇ ಭೂಮಿಯ ಮೇಲಿನ ಎಲ್ಲ ರೋಗಗಳಿಗೆ ಮಂತ್ರವಾದಿ-ಎಂಬ ಸತ್ಯವನ್ನು ದಾಸಿಮಯ್ಯನಲ್ಲಿ ಕಾಣಬಹುದು. ಅಸ್ಪೃಶ್ಯರಿಗೆ ಜಾತಿ ಸಮಸ್ಯೆಯಾಗಿ ಕಾಡಿದರೆ, ಅಸ್ಪೃಶ್ಯನಲ್ಲದ ಕೆಳವರ್ಗ ದವನಿಗೆ ಜಗದ ಸತ್ಯವಾದ ಹಸಿವಿನ ಸತ್ಯ ಕಾಡಿದೆ. ಈ ತೀವ್ರತೆಯ ಕಾವು ಎಂಥದೆಂದರೆ ದಾಸಿಮಯ್ಯ ಶಿವನನ್ನೇ ನಿಲ್ಲಿಸಿ ಸವಾಲೆಸಗುತ್ತಾನೆ.
ಒಡಲುಗೊಂಡವ ಹಸಿವ
ಒಡಲುಗೊಂಡ ಹುಸಿವ
ಒಡಲುಗೊಂಡವನೆಂದು ನೀನೆನ್ನ ಜಡಿದೊಮ್ಮೆ ನುಡಿಯದಿರಾ!
ನೀನೆನ್ನಂತೊಮ್ಮೆ ಒಡಲುಗೊಂಡು ನೋಡಾ ರಾಮನಾ!
ಈ ಹಸಿವ ತೀವ್ರತೆಯ ಬಿಸಿ ತಟ್ಟಬೇಕಾದುದು ಮನುಷ್ಯನಿಗೆ ಮಾತ್ರವಲ್ಲ ತಾವು ನಂಬಿರುವ ಶಿವನಿಗೂ ಕೂಡ. ಅದಕ್ಕಾಗಿ ಶಿವನನ್ನು ಮನುಷ್ಯನಾಗಿ ಹುಟ್ಟೆಂದು “ನೀನೆನ್ನಂತೊಮ್ಮೆ ಒಡಲುಗೊಂಡು ನೋಡಾ” ಎಂದು ಆಹ್ವಾನ ನೀಡುವಲ್ಲಿ ಹಸಿವಿನ ಸಮಸ್ಯೆಯ ಸ್ವರೂಪ ವನ್ನು ಮನಗಾಣಬಹುದು.
ಮೇಲ್ಜಾತಿಯ ಬಸವಣ್ಣ-ಚನ್ನಬಸವಣ್ಣನವರಂತೆ ಗುರು ಲಿಂಗ ಜಂಗಮದ ಅತಿಯಾದ ಭಾವತೀವ್ರತೆಯಾಗಲಿ, ಪಂಚಾಚಾರ, ಷಟ್‌ಸ್ಥಲ, ತ್ರಿವಿಧ ದಾಸೋಹದ ಆಕಾಂಕ್ಷೆಯಾಗಲಿ ಕೆಳವರ್ಗದವರಿಗೆ ಅಷ್ಟಾಗಿ ಕಾಡಿಸಿದಂತೆ ಕಾಣುವುದಿಲ್ಲ. ಬದಲಿಗೆ ಅವರ ನಡುವೆ ಕೆಲವು ವೈರುಧ್ಯಗಳು ಕಾಣುತ್ತವೆ. ಅಲ್ಲಮಪ್ರಭು ಮತ್ತು ಅಂಬಿಗರ ಚೌಡಯ್ಯನವರ ಒಂದೆರಡು ವಚನಗಳನ್ನು ಇಲ್ಲಿ ಪರಿಶೀಲಿಸಬಹುದು.
ಅಲ್ಲಮಪ್ರಭು
ಬೆಸ್ತರ ಕುಲದ ಅಲ್ಲಮಪ್ರಭು ಅನುಭವದ ಮಂಟಪದ ಅಧ್ಯಕ್ಷನಾಗಿ ವೈಚಾರಿಕತೆಯನ್ನು ಪ್ರತಿಪಾದಿಸಿದ ದಿಟ್ಟ ಶರಣ. ಒಂದೆಡೆ ಬಸವಣ್ಣ “ಹೊನ್ನು-ಹೆಣ್ಣು-ಮಣ್ಣು ಮಾಯೆ” ಎಂದರೆ ಅದನ್ನು ಅಲ್ಲಗಳೆದ ಅಲ್ಲಮ “ಮನದ ಮುಂದಣ ಆಸೆಯೇ ಮಾಯೆ” ಎಂದು ಕಾರಣ ಗುರುತಿಸಿದ್ದಾನೆ. ಮಹಾ ಮಾನವತಾವಾದಿ ಬುದ್ಧನ ಅಂತಿಮ ಸಂದೇಶವೂ ಇದೆ  ಆಗಿರುವುದನ್ನು ಈ ಸಂದರ್ಭದಲ್ಲಿ ಸ್ಮರಿಸುವುದು ಉಚಿತವೆನಿಸುತ್ತದೆ.
ಲಿಂಗದ ವಿಷಯದಲ್ಲಿ ಅಲ್ಲಮ ನಿಷ್ಠುರವಾದಿಯೇ ಆಗಿದ್ದಾನೆನಿಸುತ್ತದೆ. ಅಂಗದ ಮೇಲಿನ ಲಿಂಗವನ್ನು ಅಲ್ಲಮ ಒಪ್ಪುವುದಿಲ್ಲ. “ಅಂಗದ ಮೇಲೆ ಲಿಂಗ ಸ್ವಾಯತವಾದರೇನು? ಭಕ್ತನಾಗ ಬಲ್ಲನೇ” ಎಂದೆನ್ನುತ್ತಲೇ ಲಿಂಗಪ್ರತಿಷ್ಠೆಯನ್ನು ಕುರಿತು
ಕಲ್ಲ ಮನೆಯ ಮಾಡಿ
ಕಲ್ಲ ದೇವರ ಮಾಡಿ
ಆ ಕಲ್ಲು ಕಲ್ಲ ಮೇಲೆ ಕೆಡೆದರೆ
ದೇವರೆತ್ತ ಹೋದರೋ
ಲಿಂಗ ಪ್ರತಿಷ್ಠೆಯ ಮಾಡಿದವಂಗೆ
ನಾಯಕ ನರಕ ಗುಹೇಶ್ವರ
ಎನ್ನುತ್ತಲೇ ಅಲ್ಲಮನ ಆಲೋಚನೆಗಳು ಪ್ರಶ್ನೆಗಳ ರೂಪದಲ್ಲಿ ಮುಂದುವರೆಯುತ್ತವೆ. ಅಲ್ಲಮ ಈಗ ಗುಹೇಶ್ವರನನ್ನೇ ಕೇಳುತ್ತಾನೆ.
ದೇಹವೇ ದೇವಾಲಯವಾಗಿದ್ದ ಮೇಲೆ
ಮತ್ತೆ ಬೇರೆ ದೇಗುಲಕ್ಕೆ ಎಡೆ ಮಾಡುವರಿಗೆ
ಏನ ಹೇಳುವೆನಯ್ಯ?
ಗುಹೇಶ್ವರ, ನೀ ಕಲ್ಲಾದದೆಡೆ ನಾನೊಪ್ಪೇನು?!
ಮನುಷ್ಯರನ್ನು ದೇವರು ಕಾಪಾಡುತ್ತಾನೆನ್ನುವರು ಜನ! ಇನ್ನು ಕಾಪಾಡುವ ದೇವರೆ ಕಲ್ಲಾದರೆ ಆರಾಧಿಸುವ ಭಕ್ತನೇನಾದಾನು? ಇದೊಂದು ತಾರ್ಕಿಕವಾದ ಪ್ರಶ್ನೆಯಂದೇ ನಾನು ಭಾವಿಸುತ್ತೇನೆ. ಈ ಮುಂದಿನ ವಚನವನ್ನು ಗಮನಿಸಿ, ಆಧುನಿಕ ಕಾಲದ ದಿವಂಗತರಾದ ಪೆರಿಯಾರ್ ರಾಮಸ್ವಾಮಿ ನಾಯ್ಕರ್, ಬಿ. ಬಸವಲಿಂಗಪ್ಪ ಕೂಡಾ ಈ ರೀತಿಯಾಗಿ ಹೇಳಿರ ಲಾರರು –
ನಾ ದೇವರನಲ್ಲದೆ ನೀ ದೇವನೆ ?
ನೀ ದೇವನಾದರೆ ಎನ್ನನೇಕೆ ಸಲುಹೆ ?
ಆರೈದು ಒಂದು ಕುಡಿತೆ ಉದಕವ ನೆರೆವೆ
ಹಸಿದಾಗ ಒಂದು ತುತ್ತು ಓಗರವನ್ನಿಕ್ಕುವೆ
ನಾ ದೇವ ಕಾಣಾ ಗುಹೇಶ್ವರ !
ಈ ಲಿಂಗ ಮತ್ತು ದೇವರು ಕುರಿತು ಅಲ್ಲಮ ತಾಳಿದ ನಿಲುವು ಕೊನೆಯಲ್ಲಿ ಮೈತೆಳೆಯು ವುದು ಈ ರೀತಿಯಾಗಿ -
ಹಸಿವಿನ ಪ್ರೇಮಕ್ಕೆ ಬೋನವ ಹಿಡಿವರು
ತೃಷೆಯ ಪ್ರೇಮಕ್ಕೆ ಮಜ್ಜನ ಕರೆವರು
ದೇವರಿಲ್ಲ! ಭಕ್ತರಿಲ್ಲ!
ನಾನೂ ಇಲ್ಲ! ನೀನೂ ಇಲ್ಲ.
ಎಂದು ಹೇಳುವಲ್ಲಿ ಅಲ್ಲಮನ ಧೈರ್ಯವನ್ನು ಮೆಚ್ಚಬೇಕು. ಏನೇ ಮಾಡಿದರೂ ಏನೇ ಸಂಭವಿಸಿದರೆ ದೇವರೇ ಎಂದು ಹೇಳುವ “ಜಗದಗಲ ಮುಗಿಲಗಲ”ದಲ್ಲಿ ಶಿವನನ್ನೇ ಕಾಣುವ ವಚನಕಾರರ ನಡುವೆ ಅಲ್ಲಮ ಈ ರೀತಿಯಾಗಿ ಹೇಳುವುದು ಕ್ರಾಂತಿಕಾರಕ ಆಗಿದೆ. ಬಹುಶಃ ಈಗಿನ ವೈಜ್ಞಾನಿಕ ಯುಗದಲ್ಲಿ ಮಠಾಧಿಪತಿಗಳಿಗೂ ಇಂಥ ನಿಲುವು ಅಸಾಧ್ಯ ಎನಿಸುತ್ತದೆ.
ಇನ್ನು ಇದೇ ರೀತಿಯ ಬಂಡಾಯ ಗುಣದ ಅಂಬಿಗರ ಚೌಡಯ್ಯನಂತೂ ಸರಿಯನಿಸ ಲಾರದ್ದನ್ನು ಪಾದರಕ್ಷೆಯಿಂದ ಹೊಡೆಯೆನ್ನುತ್ತಲೇ ಸಂವಾದಕ್ಕಿಳಿಯುವ ಪರಿಯಂತೂ ಶ್ಲಾಘನೀಯವಾದುದು.
ಅಂಬಿಗರ ಚೌಡಯ್ಯ
ವೈಚಾರಿಕತೆಯಿಲ್ಲದ, ಆಡಂಬರದಿಂದ ಕೂಡಿದ ನಡೆಗಿಂತ ನುಡಿಯೇ ಅಧಿಕವಾಗಿರುವ ನಡವಳಿಕೆಯನ್ನು ಅಂಬಿಗರ ಚೌಡಯ್ಯ ತೀರಾ ಕಠಿಣ ಶಬ್ದಗಳಲ್ಲಿ ಖಂಡಿಸಿದ್ದಾನೆ. ಕಟ್ಟಿ ಕೊಳ್ಳುವ ಲಿಂಗದ ಪ್ರತಿಷ್ಠೆ ಹೆಚ್ಚಿ ಅದನ್ನು ಕಟ್ಟಿಸಿಕೊಂಡ ಕೆಳಜಾತಿಯ ಜನರು ಮತ್ತೆ ಶೋಷಣೆಗೆ ಒಳಗಾತೊಡಗಿದಾಗ ಸಿಡಿದೇಳುತ್ತಾನೆ. ಏಕೆಂದರೆ ಲಿಂಗದಿಕ್ಷೆ ಕೊಡುವು ದೊಂದನ್ನೇ ಕಾಯಕವನ್ನಾಗಿ ಮಾಡಿಕೊಂಡ ಗುರು-ಜಂಗಮ ವರ್ಗ ವೈದಿಕ ಪುರೋಹಿತರಂತೆ ಕಂಡಾಗ ಚೌಡಯ್ಯ ಕೆರಳುವದನ್ನು ಗಮನಿಸಬಹುದು.
ಕುಲಹೀನ ಶಿಷ್ಯಂಗೆ ಅನುಗ್ರಹವ ಮಾಡಿ
ಘಿರುಗಿ ಅವನ ಮನೆಯಲ್ಲಿ ಉಣಬಾರದೆಂದು
ಅಕ್ಕಿ ಕಣಕವ ತೆಗೆದುಕೊಂಡು ಹೋಗುವ ಗುರುವಿನ ಕಂಡರೆ
ಕೆಡವಿ ಹಾಕಿ, ಮೂಗನೇ ಕೊಯ್ದು
ಇಟ್ಟಂಗಿಯ ಕಲ್ಲಲೆ ಸಾಸಿವೆಯ ತಿಕ್ಕಿ
ಹಿಟ್ಟನೆ ತಳಿದು, ಮೇಲೆ ಲಿಂಬಿಯ ಹುಳಿಯನೆ ಹಿಂಡಿ
ಪಡುವಣ ಗಾಳಿಗೆ ಹಿಡಿ ಎಂದಾತ ನಮ್ಮ ಅಂಬಿಗರ ಚೌಡಯ್ಯ.
ಗುರು ಎಂದು ಹೇಳಿಕೊಳ್ಳುವ ಈ ಜನ ಕೆಳವರ್ಗದವರನ್ನು ಉದ್ಧರಿಸುತ್ತವೆಯೆಂದು ಮನದಲ್ಲಿ ಆಳವಾಗಿ ಜಾತಿಯತೆಯನ್ನು ಪೋಷಿಸಿಕೊಂಡು ಬರುವುದನ್ನು ಕಂಡು ಸಹಜ ವಾಗಿಯೇ ಕೋಪಗೊಂಡು ಚೌಡಯ್ಯ ಅಂಥವರಿಗೆ ಮುಖವೇ ಇಲ್ಲದಂತಹ ಶಿಕ್ಷೆ ಕೊಡ ಬೇಕೆನ್ನುತ್ತಾನೆ. ಇಂಥವರು ಕಟ್ಟಿದ ಲಿಂಗವನ್ನೇ ಅಪಹಾಸ್ಯಕ್ಕೀಡುಮಾಡುತ್ತಾನೆ. “ಎರಡೂರು ಗ್ರಾಮದ ನಡುವೆ ಕಟ್ಟಿದ ಸೀಮೆಯ ಕಲ್ಲು”  “ಲಿಂಗದವೆಂದಂಬೆನೆ? ಕಲ್ಲುಕುಟಿಗನ ಮಗ” ಎಂದು ವಿಡಂಬಿಸುತ್ತಲೇ ಶರಣ ಸತಿ-ಲಿಂಗ ಪತಿ ಎನ್ನುವ ನಿಷ್ಠೆಯನ್ನು ಎಲ್ಲರೂ ಒಪ್ಪಿಕೊಂಡಿ ರುವುದನ್ನು ವಸ್ತುನಿಷ್ಠವಾಗಿ ವಿರೋಧಿಸುತ್ತಾನೆ.
ಶರಣ ಸತಿ ಲಿಂಗ ಪತಿ ಎಂಬರು
ಶರಣ ಹೆಣ್ಣಾದ ಪರಿ ಇನ್ನೆಂತು
ಲಿಂಗ ಗಂಡಾದ ಪರಿ ಇನ್ನೆಂತು
ನೀರು ನೀರ ಕೂಡಿ ಬೆರೆದಲ್ಲಿ ಭೇದಿಸಿ ಬೇರೆ ಮಾಡಬಹುದೋ?
ಎಂದು ಅದನ್ನು ಮೊದಲಿಗೆ ಮೋಸ ಎನ್ನುವುದನ್ನು ಗಮನಿಸಬೇಕು. ವಿಶೇಷವಾಗಿ ಶರಣರೆಲ್ಲ ಸತಿಯನ್ನುಳ್ಳುವರು. ಅವರೇಕೆ ಲಿಂಗಕ್ಕೆ ಸತಿಯಾಗುತ್ತಾರೆ ಎಂದು ಭೌತಿಕ ಪ್ರಶ್ನೆ ಎತ್ತು ವುದರಲ್ಲಿ ಜನಪರ ಚಿಂತನೆಯಿದೆ ಎನ್ನಿಸುತ್ತದೆ.
ಬಹುತೇಕ ಶರಣರು ಮಾಡುವ ಲಿಂಗ ಪೂಜೆಯ ಪದ್ಧತಿಯನ್ನು ವಿರೋಧಿಸುವ ಚೌಡಯ್ಯ ಅದನ್ನು ತನ್ನದೇ ಆದ ಹೊಸ ಸಿದ್ಧಾಂತದಿಂದ ಮಂಡಿಸುತ್ತಾನೆ. ಲಿಂಗದ ಮೇಲೆ  ಮೊಟ್ಟೆ ಮೊಟ್ಟೆ ಪತ್ರೆಯ ಹರಿದು ತಂದೊಟ್ಟುವವರನ್ನು “ನೀವು ಗಿಡದ ವೈರಿಗಳೋ? ಗಿಡದ ದಾಯಾದ್ಯಾರೋ”! ಎಂದು ಅಂಥವರಿಗೆ ನೀಡುವ ಸಂದೇಶವು ಹೀಗಿದೆ.
ಹಸಿರು ತಪ್ಪಲನೆ ತಂದು ಪಶುಪತಿ ಎಂಬ ಲಿಂಗದ
ಮಸ್ತಕದ ಮೇಲೆ ಏರಿಸಿದೆಡೆ
ಆ ಲಿಂಗದ ಹಸಿವು ಹೋಯಿತ್ತೆ! ಇಲ್ಲ;
ಹಸಿರು ತೊಪ್ಪಲನೆ ತಂದು ಬಿಸಿಮಾಡಿ ಪಶುಪತಿ ಎಂಬ ಜಂಗಮಕ್ಕೆ
ನೀಡಿದೆಡೆ-ಜಂಗಮದ ಹಸಿವು ಹಿಂಗಿತ್ತು;
ಜಂಗಮದ ಬಸಿರು ತುಂಬಿದಾಗಲೇ
ಲಿಂಗದ ಹಸಿವು ಹೋಯಿತ್ತೆಂದನಂಬಿಗರ ಚೌಡಯ್ಯ.
ವಿಶೇಷವಾಗಿ ಕೆಳವರ್ಗದ ವಚನಕಾರರಿಗೆ ಕಾಡಿರುವ ಹಲವು ಸಮಸ್ಯೆಗಳಲ್ಲಿ ಹಸಿವಿನದೇ ಪ್ರಮುಖ ಸಮಸ್ಯೆಯಾಗಿರುವುದನ್ನು ಕಾಣುತ್ತೇವೆ. ಹಸಿವಿನಿಂದ ಕಂಗಾಲಾದ ಇಡೀ ಜಗತ್ತಿನ ಬಡಜನತೆಯ ಸಮಸ್ಯೆಯೇ ಇವರನ್ನು ಕಾಡಿರುವುದು ಮಾನವತ್ವದ ಸಂವೇದನೆಯೇ ಆಗಿದೆ.
ಗೊಗ್ಗವ್ವೆ
ಗೊಗ್ಗವ್ವೆಯ ವಚನಗಳೆರಡನ್ನು ಪರಿಶೀಲಿಸಿ ಈ ಉಪನ್ಯಾಸವನ್ನು ಮುಗಿಸಬಯ ಸುತ್ತೇನೆ. ವೈದಿಕ ಸಂಸ್ಕೃತಿಯಲ್ಲಿ ಶೂದ್ರನಿಗಿಂತ ಅತೀ ಕೀಳಾಗಿ ಪರಿಗಣಿಸಲ್ಪಟ್ಟಿದ್ದ ಹೆಣ್ಣು ವಚನ ಚಳುವಳಿಯ ಫಲವಾಗಿ ಸೈದ್ಧಾಂತಿಕ ವಿವೇಚನೆಗಿಳಿದಳು. ಅಷ್ಟೇ ಅಲ್ಲ ಪ್ರತಿಭಟ ನಾತ್ಮಕ ಪ್ರಶ್ನೆಗಳೆನ್ನೆತ್ತುವುದನ್ನೂ ರೂಢಿಸಿಕೊಂಡಳು. ಇದನ್ನು ವಚನ ಚಳುವಳಿಯ ಸಾಧನೆಯ ಫಲವೆಂದೇ ಹೇಳಬೇಕು.
ಹೆಣ್ಣು ಪುರುಷನಿಗಿಂತ ಕೀಳೆನ್ನುವುದಕ್ಕೆ ದೈಹಿಕ ಆಧಾರವೊಂದನ್ನು ಬಿಟ್ಟರೆ ಯಾವ ಆಧಾರಗಳು ವೈಜ್ಞಾನಿಕವಲ್ಲವೆಂದು ಗೊಗ್ಗವ್ವೆ ಕೇಳುವ ಪರಿ ಹೀಗಿದೆ.
ಮೊಲೆ ಮೂಡಿ ಬಂದೆಡೆ ಹೆಣ್ಣೆಂಬರು
ಮೀಸೆ ಕಾಸೆ ಬಂದೆಡೆ ಗಂಡೆಂಬರು
ಈ ಉಭಯದ ಜ್ಞಾನ
ಹೆಣ್ಣೊ ಗಂಡೊ ನಾಸ್ತಿನಾಥಾ?
ಇಲ್ಲಿಯ ಮೇಲಿನ ಪ್ರಶ್ನೆಗಿಂತ ಗೊಗ್ಗವ್ವೆ ಪುರುಷ ವರ್ಗಕ್ಕೆ ಕೇಳುವ ಪ್ರಶ್ನೆ ಮೂಲಭೂತ ವಾದದ್ದು ಈ ಕೆಳಗಿನ ವಚನದಲ್ಲಿದೆ.
ಗಂಡು ಮೋಹಿಸಿ ಹೆಣ್ಣು ಹಿಡಿದೆಡೆ
ಅದು ಒಬ್ಬರ ಒಡವೆ ಎಂದು ಅರಿಯಬೇಕು
ಹೆಣ್ಣು ಮೋಹಿಸಿ ಗಂಡು ಹಿಡಿದೆಡೆ
ಉತ್ತರವಾವುದೆಂದರಿಯಬೇಕು?
ಕಾಲಾನುಕಾಲದಿಂದ ಹೆಣ್ಣು ಪುರುಷನ ಅಡಿಯಾಳಾಗಿ, ಆಸ್ತಿಯಾಗಿ, ಹೆರುವ ಪ್ರಾಣಿ ಯಾಗಿ ರೂಪಿತಗೊಂಡಿರುವಳೇ ವಿನಃ ಸಮಾನವಾಗಿ ಪರಿಗಣಿಸಲ್ಪಡಲಿಲ್ಲ. ಈಗ ಪ್ರಜ್ಞೆ ನಿಚ್ಚಳವಾದಾಗ ಅದೇ ಗಂಡು ಹೆಣ್ಣಿನ ಒಡವೆಯಾಗಲು ಸಿದ್ಧವೆ? ಇಲ್ಲಿ ಗೊಗ್ಗವ್ವೆ ಹೇಳುತ್ತಾಳೆ ಯಾರಿಗೆ ಯಾರು ಅಡಿಯಾಳಾಗದೇ “ಈ ಎರಡರ ಉಭಯವ ಕಳೆದು ಸುಖಿ ತಾನಾಗಬಲ್ಲಡೆ ನಾಸ್ತಿ ನಾಥನು ಪರಿಪೂರ್ಣ” ಎಂದೆನ್ನುತ್ತಾಳೆ.
ಹೀಗೆ ಅಸಮಾನತೆಯ ಸಮಾಜವನ್ನು ವ್ಯವಸ್ಥಿತವಾಗಿ ಕಟ್ಟುವ ಸದುದ್ಧೇಶದಿಂದ ಹುಟ್ಟಿ ಕೊಂಡ ಚಳುವಳಿಯಲ್ಲಿ ಉಳಿದುಕೊಂಡ ಪ್ರತಿಗಾಮಿ ಮೌಲ್ಯಗಳನ್ನು ಕೆಳವರ್ಗದ ವಚನಕಾರರು ತಮ್ಮವರನ್ನೇ ಪ್ರತಿಭಟಿಸಿ ಕೇಳುವ, ಪ್ರಶ್ನಿಸಿ ನಿಲ್ಲಿಸುವ ಪರಿ ಈ ಚಳುವಳಿಗೆ ಹೊಸ ಕಸುವು ತಂದುಕೊಟ್ಟಿರುವುದು ನಿಚ್ಚಳ ಸತ್ಯವಾಗಿದೆ. ಇದೊಂದು ಪ್ರಾತಿನಿಧಿಕ ಅಲೋಚನೆಯಾಗಿದ್ದು ಪರಿಪೂರ್ಣ ಪರಿಶೀಲನೆಗೆ ಇಳಿದಿಲ್ಲವೆಂಬುದನ್ನು ಹೇಳಬಯ ಸುತ್ತೇನೆ.
ಉಪಸಂಹಾರ
ಶರಣ ಚಳುವಳಿಯಲ್ಲಿಯ ಗಮನಾರ್ಹ ಅಂಶಗಳೇನೆಂದರೆ, ಸ್ವಾತಂತ್ರ್ಯ, ಸಮಾನತೆ ಮತ್ತು ಸಹೋದರತೆ. ಈ ಮೂರು ಅಂಶಗಳು ಬೌದ್ಧ ಧರ್ಮದಲ್ಲಿ ಪ್ರಧಾನವಾಗಿ ಕಾಣಿಸಿ ಕೊಂಡಿದ್ದರೂ ಕ್ರಮೇಣ ಬೌದ್ಧ ಧರ್ಮ ನಶಿಸಿದಂತೆ ಈ ಅಂಶಗಳು ಕೂಡಾ ಜನಮನದ ಸ್ಮೃತಿಪಟಲದಿಂದ ಅಳಿಸಿ ಹೋದವು. ಹೀಗೆ ಅಳಿಸಿಹೋದ ಇವು ಮತ್ತೇ ಪುನರುಜ್ಜೀವನ ಪಡೆದುಕೊಂಡದ್ದು ಬಸವಣ್ಣನವರ ಕಾಲದಲ್ಲಿ ಎಂದು ನಿಸ್ಸಂದೇಹವಾಗಿ ಹೇಳಬಹುದು. ಈ ಸಾಧ್ಯತೆ ಸಾಕಾರಗೊಂಡದ್ದು ತಳವರ್ಗದಿಂದ ಬಂದಂತಹ ಬಹುತೇಕ ಶಿವಶರಣರಿಂದ ಎಂಬುದನ್ನು ನಾವು ಮರೆಯಬಾರದು. ತಳವರ್ಗದಿಂದ ಬಂದಿರುವ ಅನೇಕ ಶಿವಶರಣರು ಮೇಲುಜಾತಿಯ ಶರಣರ ಅನೇಕ ಸಾಂಪ್ರದಾಯಿಕ ವಿಚಾರಗಳನ್ನು ತಿದ್ದಿದಂತೆ ತೋರುತ್ತದೆ. ಈ ನಿಟ್ಟಿನಲ್ಲಿ ಕೆಳವರ್ಗದ ಶರಣರು ಯಾವುದೇ ಮುಲಾಜಿಗೆ ಒಳಗಾದಂತೆ ತೋರುವುದಿಲ್ಲ. ಏಕೆಂದರೆ ಅವರು ತಮ್ಮ ಕುಲವೃತ್ತಿ ಮತ್ತು ಜಾತಿಯನ್ನು ಕೀಳೆಂದು ಪರಿಗಣಿಸಿಕೊಂಡಿಲ್ಲ ಬದಲಾಗಿ ಜಾತಿ ಅಂಕಿತವನ್ನು ತಮ್ಮ ಹೆಸರಿನೊಂದಿಗೆ ಸೇರಿಸಿಕೊಂಡು ಸ್ವಾಭಿಮಾನವನ್ನು ಮೆರೆದ್ದಾರೆ.
ತಮ್ಮ ಆಹಾರ ಕ್ರಮವನ್ನು ಬಸವಣ್ಣಾದಿಯಾಗಿ ಮೇಲ್ಜಾತಿಯ ಕೆಲ ಶಿವಶರಣರು ಆಕ್ಷೇಪಿಸಿದಾಗಲೂ ಅಸ್ಪೃಶ್ಯ ವರ್ಗದ ಶಿವಶರಣರು ನೇರವಾಗಿ ಬಸವಣ್ಣನವರ ಸಾಂಪ್ರದಾಯಿಕ ದೃಷ್ಟಿಕೋನವನ್ನು “ಶಿವಗೆ ಪಂಚಾಮೃತ ಕರೆವ ಪಶುವ ತಿಂಬ ಮಾದಿಗ ಅದ್ಹೇಗೆ ಕೀಳಾದವನು?” ಎಂದು ಪ್ರಶ್ನಿಸಿದ್ದಾರೆ.
ಸ್ಥಾವರಕ್ಕಳಿವುಂಟು ಜಂಗಮಕ್ಕಳಿವಿಲ್ಲ ಎಂದು ಹೇಳಿದ ಬಸವಣ್ಣ ಮತ್ತು ಮೇಲ್ಜಾತಿ ಶಿವಶರಣರು ಕೇವಲ ಲಿಂಗದೀಕ್ಷೆಗೆ ಗಂಟುಬಿದ್ದಾಗ ಮಡಿವಾಳ ಮಾಚಯ್ಯ “ಹೊಲೆ ಮಾದಿಗ ಭಕ್ತರಾದೊಡೆ ಕಂಡು ಗಣಂಗಳು ಹಿಗ್ಗುವರಲ್ಲದೇ ಅವರ ಮನೆಯಲ್ಲಿ ಲಿಂಗಾರ್ಚನೆ ಮಾಡರು” ಎಂದು ಕಟುವಾಗಿ ಖಂಡಿಸಿದ್ದನ್ನು ಕಂಡರೆ ವೀರಶೈವ ಜಂಗಮರು ಬಸವಣ್ಣನಂತೆ “ವಿಪ್ರಮೊದಲು ಅಂತ್ಯಜ ಕಡೆಯಾಗಿ ಶಿವಭಕ್ತರಾದವರನೊಂದೇ ಎಂಬೆ” ದೃಷ್ಟಿಕೋನದಿಂದ ನೋಡಲಿಲ್ಲ. ತಳವರ್ಗದ ಶಿವಶರಣರ ಅನನ್ಯ ಕೊಡುಗೆಯ ನಡುವೆಯು ಲಿಂಗಾಯಿತ ಧರ್ಮವು ನಂತರದಲ್ಲಿ ಅನೇಕ ಅನಾಹುತಗಳನ್ನು ಸೃಷ್ಟಿಸಿಕೊಂಡಿದೆ. ಇದನ್ನೇ ಪ್ರೊ. ಮಹೇಶ ತಿಪ್ಪಶೆಟ್ಟಿ ಅವರ ಮಾತಿನಲ್ಲಿ ಹೇಳುವುದಾದರೆ……“ವೀರಶೈವರು ಇಂದು ದಲಿತ ಶಬ್ದದ ಬಗ್ಗೆ ಮಡಿಮನೋಭಾವ ಬೆಳೆಸಿಕೊಂಡಿದ್ದಾರೆ. ಬಂಡಾಯ ಸ್ಥಿರೀಕರಣಗೊಂಡಾಗ ಎಂತಹ ದುರಂತ ಜರಗುತ್ತದೆ ಎಂಬುದನ್ನು ವೀರಶೈವ ಮಠಗಳ ಕ್ರಿಯಾಚರಣೆಯ ಹಿನ್ನೆಲೆಯಲ್ಲಿ ಅವಲೋಕಿಸಬಹುದು. ಬಸವೋತ್ತರ ಯುಗದ ಈ ಎಂಟು ಶತಮಾನದಲ್ಲಿ ವೀರಶೈವರು ಸಾಕಷ್ಟು ಸಂಸ್ಕೃತೀಕರಣಗೊಂಡಿದ್ದಾರೆ. ಬಸವತತ್ವದ ವಿರುದ್ಧವೇ ಈ ಮತ ರೂಪಗೊಂಡದ್ದು ಚರಿತ್ರೆಯ ದುರಂತವಾಗಿದೆ.”
ಹೀಗಾಗಿ ಮೇಲ್ಜಾತಿ ವೀರಶೈವರು ಬಸವಣ್ಣನವರು ಪ್ರಾರಂಭಿಸಿದ ಬಹು ಜನ ಸಮಾಜ ಚಳುವಳಿಯ ಬೆಳವಣಿಗೆಗೆ ಸಹಕರಿಸಲಿಲ್ಲವೆಂದೇ ಹೇಳಬೇಕಾಗುತ್ತದೆ. ಹೀಗಾಗಿ ಆ ಪ್ರಗತಿಪರ ಚಳುವಳಿ ಆಧುನಿಕ ಕಾಲದಲ್ಲಿ ಮಹಾತ್ಮಾ ಜ್ಯೋತಿಬಾ ಫುಲೆ ಮತ್ತು ಡಾ. ಬಾಬಾಸಾಹೇಬ ಅಂಬೇಡ್ಕರ್ ಬರುವವರೆಗೆ ಕಾಯಬೇಕಾಯಿತು.

‘ಬಸವ’ ಎಂದೊಡನೆ ನೆನಪಾಗುವುದು ನಮ್ಮ ೧೨ನೇ ಶತಮಾನದ ಕ್ರಾಂತಿ. ಕ್ರಾಂತಿಕಾರಿ, ಮಾನವತಾವಾದಿ, ಸಮಾಜಸುಧಾರಕ ಬಸವಣ್ಣನವರು ಕಳೆದ ೮೦೦ ವರ್ಷಗಳ ಹಿಂದೆ ಸಾಂಪ್ರದಾಯಿಕ ಕೋಟೆಯನ್ನು ಭೇದಿಸಿ ಸ್ವಾತಂತ್ರ್ಯ ಹಾಗೂ ಸಮಾನತೆ ಆರೋಗ್ಯಕರ ಸಾಮಾಜಿಕ ವಾತಾವರಣದಲ್ಲಿ ತನ್ನ ವ್ಯಕ್ತಿತ್ವವನ್ನು ವಿಕಾಸಗೊಳಿಸುವಂತೆ ಸ್ತ್ರೀ ಜೀವನವನ್ನು ಮೇಲೆತ್ತಿದ ಕಾರ್ಯ ಭಾರತೀಯ ಚರಿತ್ರೆಯಲ್ಲಿಯೇ ಪ್ರಪ್ರಥಮ ಮತ್ತು ಅವಿಸ್ಮರಣೀಯ ಘಟನೆ ಎನ್ನಬಹುದು.
ಅಂದಿನ ನಮ್ಮ ಭಕ್ತಿ ಭಂಡಾರಿ ಬಸವಣ್ಣವರ ನಡೆ-ನುಡಿ, ಆಚಾರ-ವಿಚಾರ ಅಂದು-ಇಂದು-ಎಂದೆಂದಿಗೂ ಅವು ಸಾರ್ವತ್ರಿಕ ತತ್ವಗಳಾಗಿವೆ. ಅದರಲ್ಲಿಯೇ ಮಹಿಳೆಯರ ಪಾಲಿ ಗಂತೂ ಪವಿತ್ರ ಪಾವನವಾಗಿವೆ. ಇತಿಹಾಸದಲ್ಲೇ ಪ್ರಥಮವಾಗಿ ಸ್ತ್ರೀಯರಿಗೆ ಧಾರ್ಮಿಕ ಸ್ವಾತಂತ್ರ್ಯ ಕೊಡುಗೆ, ಮುಕ್ತಿ ಮಾರ್ಗ ತೋರಿಸಿ, ತನ್ನತನವನ್ನು ತಿಳಿದುಕೊಂಡು ಕಾಯಕದಲ್ಲಿ ಆತ್ಮ ಶಕ್ತಿಯನ್ನು ಬೆಳೆಸಿಕೊಳ್ಳಲು ಕರೆಯಿತ್ತರು. ಪುರುಷಸಮಾನ ಸ್ಥಾನ-ಮಾನ ಕೊಟ್ಟು ಗೌರವಿಸಿದ್ದಾರೆ, ನಮ್ಮ ಬಸವಣ್ಣನವರು.
ಎಲ್ಲ ಸಮಾಜಗಳು ಲಿಂಗದ ಆಧಾರದ ಮೇಲಿಂದ ಸ್ತ್ರೀಯರು ಹಾಗೂ ಪುರುಷರು ಎಂಬ ಎರಡು ವರ್ಗಗಳಾಗಿದ್ದನ್ನು ನಾವು ಕಾಣುತ್ತೇವೆ. ಅದರಂತೆ ಸಮಾಜದಲ್ಲಿ  ಸ್ತ್ರೀಯರು ಪುರುಷರು ನಿರ್ವಹಿಸುವ ಪಾತ್ರಗಳಿಗೆ ಅನುಗುಣವಾಗಿ ಅವರ ಅಧಿಕಾರ, ಸೌಲಭ್ಯ, ಸ್ಥಾನಮಾನಗಳಲ್ಲಿ ಹಲವಾರು ಭೇದಭಾವ, ತಾರತಮ್ಯ ಬೆಳೆದು ಬರುವುದು ಜೈವಿಕವಾಗಿ ಸ್ವಾಭಾವಿಕವಾಗಿವೆ. ಕೆಲವು ಸಮಾಜಗಳ ಸ್ತ್ರೀ-ಪುರುಷರಲ್ಲಿ ಏರ್ಪಟ್ಟ ಅಂತರ ಅಥವಾ ತಾರತಮ್ಯ ಹೆಚ್ಚಿನ ಪ್ರಮಾಣದಲ್ಲಿರಬಹುದು, ಉದಾಹರಣೆ ನಮ್ಮ ಭಾರತೀಯ ನಾರಿ. ಭಾರತೀಯ ನಾರಿ (ಮಹಿಳಾ) ಪರಂಪರೆಯನ್ನು ಅಧ್ಯಯನಿಸಿದಾಗ ನಮಗೆ ತಿಳಿದು ಬರುವ ಒಂದು ಮುಖ್ಯ ಅಂಶ ಅಂದರೆ ವೇದ ಕಾಲವನ್ನು ಹೊರತುಪಡಿಸಿ ಮತ್ತೆ ಯಾವ ಕಾಲ ದಲ್ಲಿಯೂ ಸ್ತ್ರೀಯರಿಗೆ ಯೋಗ್ಯವಾದ ಸ್ಥಾನ-ಮಾನಗಳಿರಲ್ಲಿಲ್ಲ. ಪುರುಷ ಪ್ರಧಾನ ಸಂಸ್ಕೃತಿ ರೂಪಗೊಂಡು ಸ್ತ್ರೀ ಸಾಮಾನ್ಯವಾಗಿ ಎಲ್ಲ ಕಡೆಗಳಲ್ಲಿ ಪಾಪಯೋನಿಜೆ ಎನಿಸಿ ಕೊಂಡು ಸಮಾಜದ ತಿರಸ್ಕಾರಕ್ಕೆ ಪಾತ್ರಳಾಗಿದ್ದಳು.
ಬಸವಣ್ಣನವರು ಬರುವುದಕ್ಕೆ ಮುಂಚೆ ಇಡೀ ಭಾರತೀಯ ಸಮಾಜ ಜಾತಿ, ಮತ, ಪಂಥ, ಧರ್ಮ, ವರ್ಗ, ಮೇಲು-ಕೀಳು, ಉಚ್ಚ, ನೀಚ ಹಾಗೂ ವೈದಿಕ ಸಂಸ್ಕಾರಗಳ ತಳಹದಿಯ ಮೇಲೆ ತುಂಡು-ತುಂಡಾಗಿ ಹೋಗಿತ್ತು. ಬ್ರಾಹ್ಮಣರೇ ಇಡೀ ಸಮಾಜವನ್ನು ತಮ್ಮ ಕಪಿಮುಷ್ಠಿಯಲ್ಲಿ ಇಟ್ಟುಕೊಂಡು ಆಡಳಿತ ಸೂತ್ರ ನಡೆಸುತ್ತಿದ್ದರು. ಅವರ ಪುರೋಹಿತ ಶಾಹಿ ಮತ್ತು ವರ್ಣಾಶ್ರಮ ಧರ್ಮದ ಪ್ರಭಾವದಿಂದ ಸಮಾಜದ ಬಹುಸಂಖ್ಯಾತ ಜನರಿಗೆ ಆರ್ಥಿಕ, ಸಾಮಾಜಿಕ ಹಾಗೂ ಧಾರ್ಮಿಕ ಸ್ವಾತಂತ್ರ್ಯಗಳು ನಿರಾಕರಿಸಲ್ಪಟ್ಟಿದ್ದವು. ಹೀಗಾಗಿ ಭಾರತ ಅನೇಕ ಸಮಸ್ಯೆಗಳ ಆಗರವಾಗಿತ್ತು. ಅನೇಕ ದೇವರುಗಳ ಹಾಗೂ ಧರ್ಮದ ಹೆಸರಿನಲ್ಲಿ ಪ್ರಾಣಿಹತ್ಯೆ, ಶಿಶುಹತ್ಯೆ, ಗೋಹತ್ಯೆ, ಮುಂತಾದವುಗಳು ನಿರಂತರವಾಗಿ ನಡೆಯು ತ್ತಿದ್ದವು. ಜಾತೀಯತೆ, ಅಸ್ಪೃಶ್ಯತೆ, ಬಾಲ್ಯವಿವಾಹ, ವಿಧವಾ ಸಮಸ್ಯೆ, ವೇಶ್ಯಾವಾಟಿಕೆ; ದೇವದಾಸಿಪದ್ಧತಿ, ಸತಿ-ಸಹಗಮನ, ಮದ್ಯಪಾನ ಇತ್ಯಾದಿಗಳು ಸಮಾಜವನ್ನು ಧೃತಿಗೆಡ ಸಿದ್ದವು. ಇಂತಹ ಸಂದಿಗ್ಧ ಪರಿಸ್ಥಿತಿಯಲ್ಲಿ ಕರ್ನಾಟಕದಲ್ಲಿ ಬಸವಣ್ಣನವರು ಅವತರಿಸಿ ೧೨ನೆಯ ಶತಮಾನದ ಭಾರತೀಯ ಸಮಾಜವನ್ನು ಉದ್ಧರಿಸುವಲ್ಲಿ ಅದರಲ್ಲಿಯೇ ಕೆಸರಿನಲ್ಲಿಯ ಕಮಲವನ್ನು ಎತ್ತುವಂತೆ ಭಾರತೀಯ ಮಹಿಳೆಯನ್ನು ಪುರುಷ ಸಮಾಂತರಕ್ಕೆ ಎತ್ತಿ ಅವಳು ಒಬ್ಬ ಜೀವಿ ಎಂದು ಅವಳಿಗೆ ಪುರುಷಸಮಾನ ಸ್ಥಾನ-ಮಾನ ನೀಡಿ, ಸಮಾಜದಲ್ಲಿ ಅವಳ ಗೌರವಾದರಗಳನ್ನು ಹೆಚ್ಚಿಸಿ, ತನ್ನ ವ್ಯಕ್ತಿತ್ವವನ್ನು ತಾನು ಬೆಳೆಸಿಕೊಳ್ಳು ವಂತಹ ವಾತಾವರಣ ನಿರ್ಮಿಸಿ ಸ್ತ್ರೀ-ಉದ್ಧಾರಕರಾದರು ನಮ್ಮ ಬಸವಣ್ಣನವರು.
ಬಸವ ಪೂರ್ವಯುಗದ ಮಹಿಳೆ
ಪ್ರಪಂಚದ ಜನಸಂಖ್ಯೆಯಲ್ಲಿ ಅರ್ಧದಷ್ಟಿರುವ ಮಹಿಳೆಯರ ಇತಿಹಾಸದಲ್ಲಿ ಕಣ್ಣಾಡಿ ಸಿದಾಗ ಮಹಿಳೆ ಹೊಗಳಿಕೆಗಿಂತ, ಹೆಚ್ಚು ತೆಗಳಿಸಿಕೊಂಡಿದ್ದು ತಿಳಿದು ಬರುತ್ತದೆ.
ಮಹಿಳೆ ಜಾಯ (ಪತಿಗೆ ಪ್ರೀತಿಗೆ ಪಾತ್ರಳಾದವಳು), ಜನಿ (ಮಕ್ಕಳ ತಾಯಿ), ಮತ್ತು ಪತ್ನಿ (ಅವನೊಂದಿಗೆ ಯಜ್ಞಗಳಲ್ಲಿ ಸಹಜವಾಗಿ)-ಅಂದಿದ್ದು ಒಂದು ಕಾಲ.
ಹೋಮರನು ಹೆಲೆನ್ನಳಿಗೆ ತನ್ನ ಮಹಾಕಾವ್ಯದಲ್ಲಿ ಆಕೆಯ ಸೌಂದರ್ಯವನ್ನು ವರ್ಣಿ ಸುತ್ತಾ  “ಸಾವಿರ ಹಡಗುಗಳ ಬೃಹತ್ ಪಯಣಕ್ಕೆ ಕಾರಣವಾದ ಈಕೆಯ ಮುಖ” ಎಂದು ಉಲ್ಲೇಖಿಸಿದ್ದಾನೆ.
ಚೀನಾದ ಪ್ರಸಿದ್ಧ ಚಿಂತನಕಾರ ಕನ್‌ಪೂಷಿಯಸ್ ವಿಚಾರದಲ್ಲಿ “ಸ್ತ್ರೀ ಪರಾವಲಂಬಿ ಆಕೆ ಸದಾ ಮಾವ ಮತ್ತು ಗಂಡನಿಗೆ ಸೇವೆಯನ್ನು ಸಲ್ಲಿಸಬೇಕು” ಎನ್ನುತ್ತಾನೆ.
ಮಹಾನ್ ತತ್ವಜ್ಞಾನಿ ಸಾಕ್ರೆಟಿಸ್‌ನ ದೃಷ್ಟಿಯಲ್ಲಿ-ಸ್ತ್ರೀಯನ್ನು ಕುರಿತಾಗಿ ಪ್ರಶ್ನೆ ಹಾಕಿದಾಗ “ನನ್ನ ಗೋರಿಯನ್ನು ತೆಗೆಯಿರಿ ಹೆಣ್ಣು ಏನಿದ್ದಾಳೆಂಬುದನ್ನು ಹೇಳಿದೊಡನೆಯೇ ನಾನು ಅದರಲ್ಲಿ ಜಿಗಿದು ಬಿಡುವೆ” ಎಂದು ಹೇಳುತ್ತಾನೆ.
ಇನ್ನೊಬ್ಬ ಪ್ರಸಿದ್ಧ ತತ್ವಜ್ವಾನಿ ಪ್ಲೇಟೊ “ಗ್ರೀಕರು ತಮ್ಮ ಸ್ತ್ರೀಯರನ್ನು ತಿರಸ್ಕರಿಸಿ ದ್ದಲ್ಲದೇ ಅವರನ್ನು ಮಕ್ಕಳು ಮತ್ತು ಜೀತದಾಳುಗಳಂತೆ ಕಂಡುಕೊಳ್ಳುತ್ತಿದ್ದರು” ಎಂದು ಹೇಳುತ್ತಾನೆ.
ಮೇಲಿನ ವಾಕ್ಯಗಳನ್ನು ಅವಲೋಕಿಸಿದರೆ ಇತರೆ ಅನೇಕ ರಾಷ್ಟ್ರಗಳಲ್ಲಿಯೂ ಮಹಿಳೆಗೆ ಸ್ಥಾನ-ಮಾನ ಸಿಕ್ಕಿಲ್ಲವೆನ್ನುವುದು ತಿಳಿದು ಬರುತ್ತದೆ.
ದೊರೆತ ವಿವರಗಳ ಆಧಾರದ ಮೇಲೆ ವೇದ ಕಾಲದಲ್ಲಿ (ಕ್ರಿ.ಶ. ೨೫೦೦ ರಿಂದ ಕ್ರಿ.ಪೂ. ೧೫೦೦) ಸ್ತ್ರೀಯರ ಸ್ಥಾನಮಾನ ಗೌರವಯುತವಾಗಿದ್ದುದು ಕಂಡುಬರುತ್ತದೆ. ಸಭೆ-ಸಮಾರಂಭಗಳಲ್ಲಿ ಬೌದ್ದಿಕ ಚಟುವಟಿಕೆಗಳಲ್ಲಿ ಸ್ತ್ರೀಯರು ಭಾಗವಹಿಸುತ್ತಿದ್ದರೆಂಬುದಕ್ಕೆ ಸಾಕಷ್ಟು ಪುರಾವೆಗಳು ದೊರಕುತ್ತವೆ. ವಿಶ್ವವರಾ, ಅಪಲಾ, ಲೋಪಮುದ್ರಾ, ಘೋಷಾ, ಇಂದ್ರಾಣಿ, ಶಚಿ, ಮುಂತಾದವರು ಅನೇಕ ಶ್ಲೋಕಗಳನ್ನು ರಚಿಸಿದ್ದಾರೆ. ಆ ಕಾಲದಲ್ಲಿ ವಿವಾಹ ಕಡ್ಡಾಯವಾಗಿರಲ್ಲಿಲ್ಲ. ಸತಿ-ಸಹಗಮನ ಪದ್ಧತಿ ಇರಲಿಲ್ಲ. ವೇದ ಕಾಲದ ಸ್ತ್ರೀಯರು ಸಂಗೀತ, ನೃತ್ಯ, ವಾದ್ಯಸಂಗೀತ, ಚಿತ್ರಕಲೆ, ಕಾವ್ಯ ಮೊದಲಾದ ಅರವತ್ನಾಲ್ಕು ಕಲೆಗಳಲ್ಲಿ ಪ್ರಾವಿಣ್ಯತೆಯನ್ನು ಪಡೆದಿದ್ದರು ಎಂಬ ಮಾತನ್ನು ವಾತ್ಸಾಯನನ “ಕಾಮಸೂತ್ರ”ದಿಂದ ತಿಳಿದುಕೊಳ್ಳಬಹುದು. ಹೀಗೆ ವೇದಕಾಲದಲ್ಲಿ ಮಹಿಳೆಗೆ ಅನುಕೂಲಕರ ವಾತಾವರಣ ಸಮಾನ ಶಿಕ್ಷಣ ಮತ್ತು ಗೌರವಾದರಗಳು ಇದ್ದುದು ತಿಳಿದು ಬರುತ್ತದೆ.
ಆದರೆ ಬ್ರಾಹ್ಮಣ ಉಪನಿಷತ್ತುಗಳ ಕಾಲದಲ್ಲಿ (ಕ್ರಿ.ಪೂ. ೧೫೦೦ ರಿಂದ ಕ್ರಿ.ಪೂ. ೫೦೦) ಸ್ತ್ರೀಯರ ಸ್ಥಾನಮಾನದಲ್ಲಿ ಇಳಿಮುಖವಾಯಿತು. ಕೇವಲ ಉಚ್ಚ ವರ್ಗದಲ್ಲಿ ಹೆಣ್ಣು ಮಕ್ಕಳಿಗೆ ಉಪನಯನ ಸಂಸ್ಕಾರವಿದ್ದರೂ, ಮನೆಯಲ್ಲಿಯೇ ಶಿಕ್ಷಣ ಕೊಡುವ ವ್ಯವಸ್ಥೆ ಯಿತ್ತು. ಹೀಗಾಗಿ ಸ್ವಾಭಾವಿಕವಾಗಿ ವೇದಾಧ್ಯಯನ ಮಾಡುವ ಹೆಣ್ಣುಮಗಳು ಧಾರ್ಮಿಕ ಕಾರ್ಯಕ್ಕೆ  ಅನರ್ಹಳಾದಳು. ಮೋಕ್ಷ ಸಾಧನೆಗಾಗಿ ಅವಳಿಗೆ ವಿವಾಹವನ್ನು ಕಡ್ಡಾಯ ಗೊಳಿಸಿದರು. ಬಾಲ್ಯವಿವಾಹ ಮತ್ತು ವರದಕ್ಷಿಣಿ ಪದ್ಧತಿಗಳು ಪ್ರಾರಂಭವಾದವು.
ಇನ್ನು ಸೂತ್ರ, ಮಹಾಕಾವ್ಯ ಕೃತಿಗಳ (ಕಿ.ಪೂ. ೫೦೦ ರಿಂದ ಕ್ರಿ.ಶ. ೫೦೦) ಅವಧಿಯಲ್ಲಿ ಸ್ತ್ರೀಯರು ಗೌರವಯುತ ಸ್ಥಾನಕ್ಕೆ ಅಳಿಗಾಲ ಬಂತು. ನಮ್ಮ ದೇಶದ ಮಹಾಕಾವ್ಯಗಳು ರಾಮಾಯಣ ಮತ್ತು ಮಹಾಭಾರತ ಇವತ್ತಿಗೂ ಮಾಸಲಾರದ ಮಹತ್ವ ಪಡೆದಂತಹ ಮಹಾನ್ ಗ್ರಂಥಗಳು. ಈ ಕಾವ್ಯಗಳಲ್ಲಿ ಚಿತ್ರಿತಗೊಂಡಿರುವ ಮಹಿಳೆ ಶಿಕ್ಷಣವನ್ನೂ ಪಡೆದು ತನ್ನದೇ ಆದ ವ್ಯಕ್ತಿತ್ವವನ್ನೂ ಹೊಂದಿದ್ದಳು ಅನ್ನುವುದು ತಿಳಿದು ಬರುತ್ತದೆ. ಅವಳಿಗೆ ಅಧ್ಯಯನ, ಮಂತ್ರ ಪಠಣ ಇತ್ಯಾದಿಗಳ ಅನುಕೂಲತೆ ಇತ್ತು. ಉಪನಯನ ಮತ್ತು ದೀಕ್ಷೆಯನ್ನು ಸ್ವೀಕರಿಸಿ ಬ್ರಹ್ಮಚಾರಿಣಿಯಾಗಿ ಉಳಿಯುವ ಸ್ವತಂತ್ರ ನಿರ್ಣಯ ತೆಗೆದು ಕೊಳ್ಳುವ ಅಧಿಕಾರವು ಇತ್ತು. ಈ ಅವಧಿಯಲ್ಲಿ ಸತಿಗೆ ಮತ್ತು ತಾಯಿಗೆ ಅತೀ ಗೌರವಾದರ ಗಳಿದ್ದವು. ಸೀತಾ, ಕೌಸಲ್ಯೆ, ಮಂಡೋದರಿ, ಶಬರಿಯಂತವರು ರಾಮಾಯಣದಲ್ಲಿ, ಕುಂತಿ, ದ್ರೌಪದಿ ದಮಯಂತಿ ಸಾವಿತ್ರಿಯಂತವರು ಮಹಾಭಾರತದಲ್ಲಿ ಮಹಾನ್ ಮಣಿಗಳು ಪ್ರಸಿದ್ದಿಯನ್ನು ಪಡೆದಿದ್ದಾರೆ. ಆದರೆ ಕಾಲಾಂತರದಲ್ಲಿಯ ಬದಲಾವಣೆಗೆ ಕಾರಣವಿರ ಬಹುದೇನೋ ಸೀತೆ, ದ್ರೌಪದಿಯರು ಎದುರಿಸಿದ ಕಷ್ಟ ಕಾರ್ಪಣ್ಯಗಳನ್ನು ನೋಡಿದರೆ ಅವೇ ಸ್ತ್ರೀ ಕುಲದ ಅವನತಿಯ ಮುನ್ಸೂಚೆನೆಳಾಗಿದ್ದವು ಅನ್ನಿಸುತ್ತಿದೆ.
ಸಮಾಜದಲ್ಲಿ ಅನೇಕ ಬದಲಾವಣೆಗಳ ಪರಿಣಾಮವಾಗಿ ಪುರುಷ ಶ್ರೇಷ್ಠಭಾವ ಪ್ರಬಲವಾದಾಗ, ಸ್ತ್ರೀಗೆ ತಕ್ಕ ಸ್ಥಾನ-ಮಾನ ರಕ್ಷಣೆಗಳ ಕೊರತೆ ಉಂಟಾದಾಗ ಬಾಲ್ಯ ವಿವಾಹ ಸಮಸ್ಯೆ, ಸತಿ-ಸಹಗಮನ ಪದ್ಧತಿಗಳು, ಸಮಾಜದಲ್ಲಿ ಇನ್ನೂ ಅನೇಕ ಸಮಸ್ಯೆಗಳು ಶಾಂತಿ ಯನ್ನು ಕದಲಿಸಿದಾಗ ಜೈನ ಮತ್ತು ಬೌದ್ಧ ಧರ್ಮಗಳು ಹುಟ್ಟಿಕೊಂಡವು.
ಜೈನ ಧರ್ಮ ಸ್ತ್ರೀಯರಿಗೆ ಗೌರವ ಕೊಟ್ಟು ಶಿಕ್ಷಣ ಪಡೆಯುವ ಪೂರ್ಣ ಸ್ವಾತಂತ್ರ್ಯವನ್ನು ದಯಪಾಲಿಸಿತು. ತತ್‌ಫಲವಾಗಿ ಪುರುಷಸಮನಾಗಿ ಕಾಯಕ ಮಾಡುವಷ್ಟೇ ಪ್ರಬಲ ಶಕ್ತಿಯನ್ನು ಪಡೆದರು ಸ್ತ್ರೀಯರು, ಇದರಿಂದಾಗಿ ಸ್ತ್ರೀ ಸಮಾಜದಲ್ಲಿ ಸ್ವಂತಿಕೆಯನ್ನು ಪಡೆಯು ವಂತಾಯಿತು. ಈ ನಡುವೆ ಜೈನ ಧರ್ಮ ಎರಡು ಹೋಳಾಯಿತು. ಒಂದು ದಿಗಂಬರ ಪಂಥ ಮತ್ತೊಂದು ಶ್ವೇತಾಂಬರ ಪಂಥ. ದಿಗಂಬರ ಪಂಥ ತನ್ನ ದೃಷ್ಟಿಕೋನ ಬದಲಾಯಿಸಿ “ಸ್ತ್ರೀ”ಯು ಮೋಕ್ಷ ಪಡೆಯಬೇಕಾದರೆ ಪುರುಷ ಜನ್ಮ ಪಡೆಯಬೇಕೆಂದಾಗ ಸ್ತ್ರೀ ಜನ್ಮ ವ್ಯರ್ಥವೆನಿಸಿತು. ಆದರೆ ಶ್ವೇತಾಂಬರ ಪಂಥ ಸ್ತ್ರೀಯನ್ನು ಕೀಳಾಗಿ ನೋಡದೆ ಧಾರ್ಮಿಕ ಆಚರಣೆಯಲ್ಲಿ ಸಮಾನತೆಯಿತ್ತು ಅವಳ ವ್ಯಕ್ತಿತ್ವ ವಿಕಾಸವಾಗುವಂತಹ ಪರಿಸರ ಒದಗಿಸಿ ಕೊಟ್ಟಿತು.
ಬೌದ್ಧ ಧರ್ಮ ಪ್ರಾರಂಭದಲ್ಲಿ ಸ್ತ್ರೀಯರಿಗೆ ಅಷ್ಟೊಂದು ಪ್ರೋಕೊಡಲಿಲ್ಲ, ನಂತರ ಬುದ್ಧದೇವ ತನ್ನ ನಿರ್ಧಾರವನ್ನು ಬದಲಿಸಿ ಸ್ತ್ರೀಯರನ್ನು ಸಂಘಕ್ಕೆ ಬರಮಾಡಿಕೊಂಡು ಅವರಿಗೆ ದೀಕ್ಷಾ ವಿಧಿಗಳನ್ನು ದಯಪಾಲಿಸಿದ. ಇದರಿಂದಾಗಿ ಮಹಿಳೆಗೆ ಸಾಮಾಜಿಕ ಧಾರ್ಮಿಕ ಕ್ಷೇತ್ರದಲ್ಲಿ ಸಮಾನಾಧಿಕಾರ, ಆಸ್ತಿಯಲ್ಲಿ ಪಾಲು, ದತ್ತು ಸ್ವೀಕಾರ ಮೊದಲಾದ ಸೌಲಭ್ಯಗಳು ಲಭಿಸಿದವು. ಸ್ತ್ರೀಯರ ಆತ್ಮೋನ್ನತಿಯ ಬಾಗಿಲು ತೆರೆಯಿತು. ಆದರೆ ಈ ಬೆಳವಣಿಗೆ ಬಹಳ ಕಾಲ ಉಳಿಯಲಿಲ್ಲ ಮತ್ತೇ ಸ್ತ್ರೀ ಸ್ವಾತಂತ್ರ್ಯ ಕಳೆದುಕೊಂಡು ಹೀನಾಯ ಸ್ಥಿತಿ ತಲುಪಿದಳು. ಜೈನ ಕವಿಯಾದ ಹೇಮಚಂದ್ರನ ಶಬ್ದಗಳನ್ನು ಓದಿದರೆ ಸ್ತ್ರೀಯು ಯಾವ ಮಟ್ಟದಲ್ಲಿದ್ದಾಳೆಂಬುದು ತಿಳಿದು ಬರುವದು “ಸ್ತ್ರೀಯರು ನರಕದ ದಾರಿಗೊಯ್ಯುವ ದೀಪದ ಕಂಬದಂತಿದ್ದಾರೆ”.
ಉಚ್ಚ ಪರಂಪರೆಯನ್ನು ಹೊಂದಿದ ಭಾರತೀಯ ಸಮಾಜ ಕಾಲಾಂತರದಲ್ಲಿ ಧರ್ಮದ ಹೆಸರಿನಲ್ಲಿ ತನ್ನ ಸ್ತ್ರೀ ವರ್ಗವನ್ನು ಅಧೋಗತಿಗೆ  ನೂಕಿತು.
“ಯತ್ರನಾರ್ಯಸ್ತು ಪೂಜ್ಯತೇ ರಮಂತೇ ತತ್ರ ದೇವತಾ” ಎಂದು ಹೇಳಿದ ಮಹಾನ್ ಮನು ಮಹರ್ಷಿಯೇ “ನ ಸ್ತ್ರೀ ಸ್ವಾತಂತ್ರ್ಯಂರ್ಹತಿ” ಎಂದು ಉದ್ಧರಿಸಿದ. ಹೆಣ್ಣು ಜೀವನ ವನ್ನೆಲ್ಲ ಪುರುಷನ ನಿಯಂತ್ರಣದಲ್ಲಿರುವಂತೆ ಅನೇಕ ನಿರ್ಭಂದನೆಗಳನ್ನು ಹಾಕಲಾಯಿತು. ಉದಾ :
“ಪತಿ ರಕ್ಷತಿ ಕೌಮಾರ್ಯೆ, ಭರ್ತಾ ರಕ್ಷತಿ ಯೌವನೇ
ರಕ್ಷಂತಿ ಸ್ಥವಿರೇ ಪುತ್ರಃ
ನ ಸ್ತ್ರೀ ಸ್ವಾತಂತ್ರ್ಯ ಮರ್ಹತಿ” ಎಂದು ಮನು ಹೇಳಿದ.
ಹೀಗೆ, ನಮ್ಮ ಸಮಾಜದಲ್ಲಿ ದ್ವಂದ್ವ ಅರ್ಥವನ್ನು ಒಳಗೊಂಡ ಸ್ತ್ರೀಗೊಂದು ಸಿದ್ಧಾಂತ ವಾದರೆ ಪುರುಷನಿಗೆ ಮತ್ತೊಂದು ಸಿದ್ದಾಂತ. ಒಂದು ಕಡೆ ಸ್ತ್ರೀಯನ್ನು ಹೊಗಳಿದಂತೆ ಕಂಡರೂ ಇನ್ನೊಂದು ಕಡೆಯಿಂದ ಅನೇಕ ನಾಜೂಕು ಸಂಕೋಲೆಗಳಿಂದ ಬಿಗಿ ಬಂದೋಬಸ್ತಿ ಮಾಡಿರು ವುದನ್ನು ನಾವು ಕಂಡುಕೊಳ್ಳಬಹುದು.
ಅನೇಕ ಏರಿಳಿತಗಳನ್ನು ಕಂಡ ನಮ್ಮ ಭಾರತದ ಪರಕೀಯರ ದಾಳಿಗಳಿಂದಾಗಿ ರಾಜಕೀಯ ಅಸ್ಥಿರತೆ, ಕಾಯ್ದೆ ಮತ್ತು ಸುವ್ಯವಸ್ಥೆಗಳ ಅಭಾವ (ವಿಶೇಷವಾಗಿ ಭಾರತೀಯ ಸಂಸ್ಕೃತಿ ಸ್ತ್ರೀಯನ್ನು ನೋಡುವ ದೃಷ್ಟಿ, ಬೆಳೆಸಿದ ರೀತಿ ಮತ್ತು ಕೊಡುವ ಗೌರವ ಭಿನ್ನವಾಗಿರು ವುದರಿಂದ)ದಿಂದ ಮೊದಲು ಸ್ತ್ರೀಯರನ್ನು ಸುರಕ್ಷತೆಗೆಂದು ಮನೆಯೊಳಗೆ ತಳ್ಳಿ ಹಾಕಲ್ಪಟ್ಟಳು. ಕಾಲಾಂತರದಲ್ಲಿ  ಹೊರಗೆ ಬರಲು ಆಕೆ ಯೋಗ್ಯಳೆ ಅಲ್ಲವೆಂಬ ಭಾವನೆ ಬೇರೂರಿತು. ನಾಲ್ಕು ಗೋಡೆಗಳ ಮಧ್ಯೆ ಇದ್ದು ಮನೆ, ಪತಿ ಮತ್ತು ಮಕ್ಕಳ ಸೇವೆಯನ್ನು ಮಾಡುವು ದರಲ್ಲಿಯೇ ನಿನಗೆ ಮುಕ್ತಿಯಿದೆ ಎಂದು ಸಾರಿದರು.
ಎಂಟನೆಯ ವರ್ಷಕ್ಕೆ ಹೆಣ್ಣು ಮಕ್ಕಳ ವಿವಾಹ ಮಾಡಿದರೆ ಆಕೆಯ ತಂದೆಗೆ ಸ್ವರ್ಗದಲ್ಲಿ ಹೆಚ್ಚಿನಸ್ಥಾನ ದೊರೆಯುತ್ತದೆ ಎಂದಾಗ ಬಾಲ್ಯ ವಿವಾಹ ಪದ್ಧತಿ ಅತೀ ಭರದಿಂದ ಜಾರಿಯಲ್ಲಿ ಬಂದಿತು. ಇತ್ತ ಹುಡುಗಿಯ ತಂದೆ ತಾಯಿ ಸ್ವರ್ಗದಲ್ಲಿ ಸ್ಥಾನ ಗಿಟ್ಟಿಸಿಕೊಳ್ಳುವ ನೆಪದಲ್ಲಿ ಕನ್ಯಾದಾನ ಸೆರೆಯನ್ನು ಬಿಡಿಸಿಕೊಳ್ಳುವಲ್ಲಿ ತೊಟ್ಟಿಲಿಗೂ ತಾಳಿ ಕಟ್ಟಿಸಿದರು. ತತ್‌ಪರಿಣಾಮ ವಾಗಿ ಬಾಲ್ಯವಿಧವೆಯರ ಸಮಸ್ಯೆಯುಂಟಾಯಿತು. ಆಗ ವಿಧವಾ ಮರುವಿವಾಹವಿರಲಿಲ್ಲ; ಅದರ ನಿವಾರಣೆಯೇನೋ ಎಂಬಂತೆ ಸತಿ ಸಹಗಮನ ಪದ್ಧತಿಯನ್ನು ಪ್ರೇರೇಪಿಸಿದರು. ಇದಕ್ಕೂ ವಿರೋಧ ಉಂಟಾದಾಗ ವಿಧವಾ ಹೆಣ್ಣು ಮಕ್ಕಳನ್ನು ವಿರೂಪಗೊಳಿಸಿ(ತಲೆ ಗೂದಲು ತೆಗೆಯುವುದು, ಬಳೆ-ಕುಂಕುಮ ತೆಗೆಯುವುದು ಇತ್ಯಾದಿ) ಇದ್ದೂ ಸತ್ತಂತೆ ಕಾಣುವ ಪರಿಸ್ಥಿತಿ ಸ್ತ್ರೀಗೆ ಒದಗಿ ಬಂತು.
ಇಂತಹ ಏಳು-ಬೀಳುಗಳ ಮಧ್ಯೆ ಮಹಿಳೆಯ ಸ್ಥಿತಿ ಅತೀ ಹೀನಾಯಮಯವಾಗಿತ್ತು. ಅನ್ಯಾಯ ಅಧರ್ಮ ಅತೀ ಆದಾಗ ಒಬ್ಬ ಯುಗ ಪುರುಷ ಜನ್ಮ ತಳೆದಂತೆ ಹನ್ನೆರಡನೆಯ ಶತಮಾನದಲ್ಲಿ ಅದು ನಮ್ಮ ಕರ್ನಾಟಕದಲ್ಲಿಯೇ ಮಾನವ ಉದ್ಧಾರಕ್ಕಾಗಿ ಅದರಲ್ಲಿಯೇ ಸ್ತ್ರೀ ವರ್ಗದ ಉದ್ಧಾರಕ್ಕಾಗಿ ಮಹಾನ್ ಚೇತನ ಬಸವಣ್ಣನವರು ವಿಜಾಪುರ ಜಿಲ್ಲೆಯ ಬಾಗೇವಾಡಿ ಎಂಬ ಗ್ರಾಮದ ಶೈವ ಸಾಂಪ್ರದಾಯಿಕ ಬ್ರಾಹ್ಮಣ ಕುಟುಂಬಕ್ಕೆ ಸಂಬಂಧಿಸಿದ ಮಾದರಸ ಹಾಗೂ ಮಾದಲಾಂಬಿಕೆ ಉದರದಿಂದ ಜನಿಸಿದರು.
ಬಸವಣ್ಣನವರ ನೇತೃತ್ವದಲ್ಲಿ ನಮ್ಮ ಸಾಮಾಜಿಕ, ಆರ್ಥಿಕ, ಆಧ್ಯಾತ್ಮಿಕ ಹಾಗೂ ಧಾರ್ಮಿಕ ಕ್ಷೇತ್ರಗಳಲ್ಲಿ ಇತಿಹಾಸದಲ್ಲೇ ಪ್ರಥಮ ಬಾರಿಗೆ ಸುವರ್ಣ ಅಕ್ಷರಗಳಲ್ಲಿ ಬರೆದಿಡುವಂತಹ ಮಹತ್ತರ ಬದಲಾವಣೆಗಳು. ಇವೆಲ್ಲ ಬಸವಣ್ಣ ಮತ್ತು ಶರಣರ ಒಳ್ಳೆಯ ಪ್ರಗತಿಪರ ವಿಚಾರಗಳ ಫಲಸ್ವರೂಪಿಯಾಗಿ “ವಿಪ್ರ ಮೊದಲು, ಅಂತ್ಯಜ ಕಡೆಯಾಗಿ ಶಿವಭಕ್ತರೆಲ್ಲ ಒಂದೇ” ಎಂದು ಸಾಮಾಜಿಕ ಅಸಮಾನತೆಯನ್ನು ವಿಮರ್ಶಿಸುತ್ತಾ ಜಿಡ್ಡು ಗಟ್ಟಿದ ಭಾರತೀಯ ಸಾಮಾಜಿಕ ಸಂದರ್ಭವನ್ನು ಟೀಕಿಸುವುದರೊಂದಿಗೆ ಪರಿಹಾರೋಪಾ ಯಗಳನ್ನು ತಮ್ಮ ವಚನಗಳ ಮೂಲಕ ಹೊರಹಾಕಿದರು.
ಬಸವಯುಗದ ಮಹಿಳೆ
೧೨ನೆಯ ಶತಮಾನದ ಭಾರತೀಯ ಸ್ತ್ರೀಯು ಅದರಲ್ಲೂ ಕರ್ನಾಟಕದ ಸ್ತ್ರೀಯರ ಇತಿಹಾಸದಲ್ಲಿ ಸುವರ್ಣ ಅಕ್ಷರಲ್ಲಿ ಬರೆದಿಡುವ ಘಟನೆ ಎಂದರೆ ಬಸವಯುಗದ ಕಲ್ಯಾಣ ಕ್ರಾಂತಿ. ಮಹಾನ್ ಮಾನವತಾವಾದಿ ಬಸವಣ್ಣನವರು ಮಹಿಳೆಗೆ ಕೊಟ್ಟ ಮೊದಲ ಶ್ರೇಷ್ಠ ಕಾಣಿಕೆ ಏನೆಂದರೆ ಸಮಾಜದಲ್ಲಿ ಅರ್ಧದಷ್ಟು ಇರುವ ಮಹಿಳೆಯರು ಮನುಷ್ಯರೆಂದು ಪರಿಗಣಿಸಿದ್ದು. ಆದ್ದರಿಂದ ಬಸವಣ್ಣನವರು ಇತಿಹಾಸದಲ್ಲೇ ಪ್ರಪ್ರಥಮ ಸ್ತ್ರೀ ವಿಮೋಚನಾ ಚಳುವಳಿಗಾರರೆಂದು ತಿಳಿದು ಬರುತ್ತಿದೆ. ಅವರು ಸ್ತ್ರೀಯರಿಗೆ ಸಮಾನ ಸ್ಥಾನ ನೀಡಿ ಪುರುಷರೆತ್ತರಕ್ಕೆ ಏರುವಂತಹ ವಾತಾವರಣ ಕಲ್ಪಿಸಿ, ಅವಳ ಮುಕ್ತಿಗೆ ಮಾರ್ಗದರ್ಶಿಯಾದರು. ಆದ್ದರಿಂದ ಬಸವಣ್ಣನವರನ್ನು “ಸ್ತ್ರೀ ಉದ್ಧಾರಕ” ನೆಂದು ಹೊಗಳಿದ್ದಾರೆ.
“ಬೆಳೆಯುವ ಸಿರಿ ಮೊಳಕೆಯಲ್ಲಿ ನೋಡು” ಎಂಬಂತೆ ಬಸವಣ್ಣನವರು ಚಿಕ್ಕಂದಿನಿಂದಲೇ ಕ್ರಾಂತಿಕಾರಿ ಎಂದು ಸಾಬೀತು ಪಡಿಸಿದ್ದು ಅವರ ಉಪನಯನ ಸಂಸ್ಕಾರದ ಘಟನೆಯಿಂದ ಯಾವಾಗ ಅಕ್ಕ ನಾಗಮ್ಮನಿಗೆ ಉಪನಯನ ಸಂಸ್ಕಾರ ಇಲ್ಲವೆಂದಾಗ, ಬಸವ “ಅಕ್ಕನಿಗಿಲ್ಲದ ಜನಿವಾರ ನನಗೂ ಬೇಡ” ಎಂದು ಅದನ್ನು ಹರಿದೊಗೆದು ಪುರೋಹಿತಶಾಹಿಯನ್ನು ವಿರೋಧಿ ಸಿದರು. ತನ್ನ ಸಹೋದರಿಗಿಲ್ಲದ್ದು ನನಗೂ ಬೇಡ, ಎಂತಹ ಆದರ್ಶ ಸಹೋದರ. ಅದರಂತೆ ಬಸವಣ್ಣ ಮನೆಯನ್ನು ತೊರೆದು ಹೊರಟಾಗ ಅಕ್ಕ ನಾಗಮ್ಮ “ಬಸವನಿಲ್ಲದ ಮನೆಯಲ್ಲಿ ನಾನೂ ಇರಲಾರೆ” ಅನ್ನುವಲ್ಲಿ ಸಹೋದರಿ ಪ್ರೀತಿ ಮಿಂಚುತ್ತಿದೆ.
ಮೊದಲು ಸ್ತ್ರೀಯರಿಗೆ ಕೇವಲ ವಿವಾಹ ಒಂದೇ ಮುಖ್ಯ ಸಂಸ್ಕಾರವಾಗಿತ್ತು. ಪತಿಯ ಸಹಾಯವಿಲ್ಲದೇ ಯಾವುದೇ ಧಾರ್ಮಿಕ ಕಾರ್ಯಗಳನ್ನು ಸ್ತ್ರೀಯರಿಗೆ ಮಾಡುವ ಅಧಿಕಾರ ವಿರಲಿಲ್ಲ. ಆದರೆ ಬಸವಣ್ಣನವರು ದೇವನಾಗುವ ಅಂಶ ಕೇವಲ ಪುರುಷನಿಗೆ ಸೀಮಿತವಲ್ಲ, ಸ್ತ್ರೀಗೂ ಕೂಡ ಇದೆ, ಈ ಸಿದ್ದಿಗೆ ಅವಶ್ಯವಾದ ಲಿಂಗದೀಕ್ಷೆ, ವಿಭೂತಿಧಾರಣ, ಮಂತ್ರ ಪಠಣ ಮೊದಲಾದ ಧಾರ್ಮಿಕ ವಿಧಿಗಳಲ್ಲಿ ಪುರುಷನಷ್ಟೇ ಅಧಿಕಾರವನ್ನು ಅವಳಿಗೂ ಕೊಟ್ಟರು.
ಮಹಿಳೆಯನ್ನು ಕೀಳು ಮನೋಭಾವನೆಗಳಿಂದ ಕಾಣುವ ಸಾಂಪ್ರದಾಯಿಕ ಸಮಾಜದಲ್ಲಿ ಬಸವಣ್ಣನವರು ಆಕೆಗೆ ಲಿಂಗದೀಕ್ಷೆಯನ್ನು ಕೊಟ್ಟರು. ಆಧ್ಯಾತ್ಮಿಕವಾಗಿ ಪುರುಷನಷ್ಟೇ ಉನ್ನತ ನಿಲುವಿಗೆ ಏರಬಲ್ಲರು ಎಂಬುದನ್ನು ದೃಢಪಡಿಸಿದರು. ಸ್ತ್ರೀಯರಿಗೂ ಇಂತಹ ಪೂರ್ಣವಾದ ಧಾರ್ಮಿಕ ಸ್ವಾತಂತ್ರ್ಯ ಸಿಕ್ಕಿದ್ದೂ ಇತಿಹಾಸದಲ್ಲೇ ಒಂದು ಅಪೂರ್ವ ಘಟನೆ. ಬಸವಣ್ಣನವರು ಪ್ರಾರಂಭಿಸಿದ್ದ ಧಾರ್ಮಿಕ ಆಂದೋಲನದಲ್ಲಿ ಅತೀ ಹೆಚ್ಚಿನ ಸಂಖ್ಯೆಯ ಮಹಿಳೆಯರು ಭಾಗವಹಿಸಿದ್ದು ಕೂಡ ಪ್ರಥಮ ಘಟನೆ. ಧಾರ್ಮಿಕ ಸ್ವಾತಂತ್ರ್ಯದಿಂದ ತನ್ನತನವನ್ನು ಕಂಡುಕೊಂಡು ಅನೇಕ ಮೂಢನಂಬಿಕೆಗಳನ್ನು ದೂರೀಕರಿಸಿ, ತನ್ನಲ್ಲಿರುವ “ಹೆಣ್ಣು” ಅನ್ನುವ ಕೀಳರಿಮೆಯಿಂದ ಹೊರಬರಲು ಪ್ರಯತ್ನಿಸಿದಳು. ವಚನಕಾರರು ಮತ್ತು ಶರಣರು ಹೆಣ್ಣು-ಗಂಡುಗಳಲ್ಲಿ ಭೇದವನ್ನು ತಿರಸ್ಕರಿಸಿದರು. ಮತ್ತು ಹೀಗೆಂದರು :
ಮೊಲೆ-ಮುಡಿ ಬಂದೆಡೆ ಹೆಣ್ಣೆಂಬರು
ಗಡ್ಡ-ಮೀಸೆ ಬಂದೊಡೆ ಗಂಡೆಂಬರು
ನಡುವೆ ಸುಳಿದಾಡುವಾತ್ಮನು ಹೆಣ್ಣು ಅಲ್ಲ
ಗಂಡೂ ಅಲ್ಲ ಕಾಣಾ ರಾಮಾನಾಥಾ :
ಬಸವಣ್ಣನವರು ಮಾಡಿದ ಇನ್ನೊಂದು ಮಹಾನ್ ಕಾರ್ಯವೇನೆಂದರೆ ಮಹಿಳೆಯನ್ನು ಸ್ವಾತಂತ್ರ್ಯ ಮತ್ತು ಸ್ವಾವಲಂಬಿ ಬದುಕನ್ನು ಸಾಗಿಸಲು ಕಾಯಕವನ್ನು ತನ್ನದಾಗಿಸಿಕೊಳ್ಳಲು ಅನುವು ಮಾಡಿಕೊಟ್ಟರು. ಸ್ತ್ರೀ ಅವಲಂಬಿತಳಲ್ಲ. ಅವಳೂ ಕೂಡಾ ವಿಶಿಷ್ಟ ಕಾಯಕದಲ್ಲಿ ತೊಡಗಬೇಕು ಎಂದರು. “ಕಾಯಕವೇ ಕೈಲಾಸ”ವೆಂದು ಸಾರಿದ ಬಸವಣ್ಣ ಸ್ತ್ರೀಯರು ಇದಕ್ಕೆ ಹೊರತಲ್ಲ. ಕಾಯಕದಲ್ಲಿ ಮೇಲಿಲ್ಲ-ಕೀಳಿಲ್ಲ. ಕಾಯಕದ ಮಹತ್ವವನ್ನು ತಿಳಿದುಕೊಂಡ ಶರಣೆ ಕಾಳವ್ವೆಯ ವಚನದಲ್ಲಿ ನೋಡಿ –
“ಕೃತ್ಯ ಕಾಯವಿಲ್ಲದವರು ಭಕ್ತರಲ್ಲ,
ನಿಂದಿಸಿಕೊಂಬ ಪ್ರಸಾದ ಕುನ್ನಿಯ ಪ್ರಸಾದ
ಅವರು ತ್ರಿವಿಧಕ್ಕೆ ಇಚ್ಚಿಸರು
ಅಲ್ಲಿ ನಿಂದಿಸಿ ಅವರ ಬಿಟ್ಟಿಲ್ಲ,
ಅವರ ಹಿಂದೆ ಕೊಂಡುದು ಅವರ ಮಲ ಮೂತ್ರ
ತೂಬುರದ ಕೊಳ್ಳಿಯಂತೆ ಊರಿವಾತ ಭಕ್ತನೆ ?
ಬಸವಣ್ಣನವರ ಕಾಯಕ ತತ್ವದ ಪ್ರೇರಣೆಯಿಂದ ಶರಣೆಯರು ಅನೇಕ ಕಾಯಕಗಳನ್ನು ಕೈಗೆತ್ತಿಕೊಂಡರು, ಉದಾಹರಣೆಗೆ: ಲಕ್ಕಮ್ಮ ಬಿದ್ದ ಅಕ್ಕಿಗಳನ್ನು ಆಯ್ದು ತರುವ, ಮೋಳಿಗೆ ಮಹಾದೇವಿ ಕಟ್ಟಿಗೆ ಹೊತ್ತು ತರುವ, ರಾಯಮ್ಮ ಅಮುಗೆ ಕಾಯಕ, ರೇಮವ್ವೆ ಕದಿರಿನಿಂದ ನೂಲು ತೆಗೆಯುವುದು, ನಿಂಬವ್ವೆ ನೀರು ಹೊರುವ ಮೊದಲಾದ ಕಾಯಕಗಳನ್ನು ಮಾಡಿ ತಮ್ಮ ಬಾಳನ್ನು ಸಾರ್ಥಕ ಮಾಡಿಕೊಂಡು, ಸ್ತ್ರೀ ಅವಲಂಬಿತಳಲ್ಲ ಅನ್ನುವುದನ್ನು ತೋರಿಸಿ ಕೊಟ್ಟರು.
ಮಹಾನುಭಾವಿ ಬಸವೇಶ್ವರರು ಜಗತ್ತಿಗೆ ಕೊಟ್ಟ ಅನೇಕ ಕಾಣಿಕೆಗಳಲ್ಲಿ “ಅನುಭವ ಮಂಟಪ”ವು ಒಂದು. ಇದು ಜಗತ್ತಿನ ಪ್ರಪ್ರಥಮ ಪಾರ್ಲಿಮೆಂಟ್ ಎಂದು ಕರೆಯಿಸಿ ಕೊಂಡಿದೆ. ಮಾನವೀಯ ಮೌಲ್ಯಗಳ ಪುನರುತ್ಥಾನಕ್ಕಾಗಿ ಹೊಸ ಧರ್ಮದ ಸ್ಥಾಪನೆಗಾಗಿ ಮೂಡಿ ಬಂದ ಸಂಕೇತ “ಅನುಭವ ಮಂಟಪ”. ಇಲ್ಲಿ ಯಾವುದೇ ವರ್ಣ, ವರ್ಗ, ಜಾತಿ, ಲಿಂಗ, ಬಡವ-ಬಲ್ಲಿದ, ಉಚ್ಚ-ನೀಚ, ವಿವಾಹಿತ-ಅವಿವಾಹಿತರೆನ್ನದೇ ಶಿವಭಕ್ತರೆಲ್ಲ ಇದರ ಸದಸ್ಯರು. ವಿಶೇಷವೇನೆಂದರೆ ಸ್ತ್ರೀಯರು ಕೂಡಾ ಹೆಚ್ಚಿನ ಸಂಖ್ಯೆಯಲ್ಲಿ ಇದರ ಸದಸ್ಯ ರಾಗಿದ್ದರು. ಅನುಭವಮಂಟಪದಲ್ಲಿ ನಡೆಯುವ ಎಲ್ಲ ಚರ್ಚೆಗಳಲ್ಲಿ ಸಕ್ರಿಯವಾಗಿ ಭಾಗವಹಿ ಸುವುದಲ್ಲದೇ ವಚನಗಳ ಮುಖಾಂತರ ತಮ್ಮೆಲ್ಲ ಅನುಭವಗಳನ್ನು ಹೇಳುತ್ತಿದ್ದರು. ಅತೀ ಶ್ರೇಷ್ಠ ಮತ್ತು ಜ್ಞಾನ ಅನುಭವಗಳಲ್ಲಿ ಅತೀ ಎತ್ತರಕ್ಕೆ ಬೆಳೆದ ವ್ಯಕ್ತಿ ಅಕ್ಕಮಹಾದೇವಿ ಅನ್ನುವುದನ್ನು ಕೆಳಗಿನ ವಚನ ಸ್ಪಷ್ಟಪಡಿಸುತ್ತದೆ.
ಅಜ ಕೋಟಿ ಕೋಟಿ ವರುಷದವರೆಲ್ಲರೂ ಹಿರಿಯರೇ
ಹುತ್ತೇರಿ ಬೆತ್ತ ಬೆಳೆದ ತಪಸ್ವಿಗಳೆಲ್ಲರೂ ಹಿರಿಯರೇ
ನಡು ಮರಿದು ಗುಡುನೂರಿ ತಲೆನಡುಗಿದವರಲ್ಲೆರೂ ಹಿರಿಯರೇ
ನೆರತರೆ ಹೆಚ್ಚಿ ಒಂದೂಡಹೋಗಿ ಒಂಬತ್ತನಾಡುವ ಅಜ್ಞಾನಿಗಳೆಲ್ಲ ಹಿರಿಯರೇ
ಅರಿವರಿತು ಘನವ ಬೆರೆಸಿ ಹಿರಿದು ಕಿರಿದೆಂಬ ಭೇದವ ಮರೆತು
ಕೂಡಲಸಂಗಯ್ಯನಲ್ಲಿ ಬೆರೆಸಿ ಬೇರಿಲ್ಲಪ್ಪ ಹಿರಿಯತನ  ನಮ್ಮ
ಮಹಾದೇವಿಯಕ್ಕಂಗಾಯಿತು.
ಇನ್ನು ಮುಂದೆ ಹೋಗಿ ಬಸವಣ್ಣನವರು ಅಕ್ಕನನ್ನು ತಾಯಿ ಎಂದು ಕರೆಯುತ್ತಾರೆ; ಅಲ್ಲಮ್ಲನಿಗೆ ಬಸವಣ್ಣ ಅಕ್ಕನನ್ನು ಪರಿಚಯಿಸುತ್ತಾ,
ಕಾಯಕ ಲಜ್ಜೆಯ ಕಳೆದು
ಜೀವದ ಲಜ್ಜೆಯ ಮೋಹವನಳಿದು
ಮನದ ಲಜ್ಜೆಯ ನೆನಹ ಸುಟ್ಟು
ಭಾವದ ಕೂಡ ಬತ್ತಲೆಯೆಂದುದು
ತರ್ವದ ಸ್ನೇಹ ವ್ಯವಹಾರಕ್ಕೆ ಹುಗದು
ಕೂಡಲ ಸಂಗಮದೇವಯ್ಯ,
ಎನ್ನ ಹೆತ್ತ ತಾಯಿ ಮಹಾದೇವಿಯಕ್ಕನ ನಿಲವು  ನೋಡಯ್ಯ ಪ್ರಭುವೇ. ಬಸವಣ್ಣನವರು ಮಹಾನ್ ವ್ಯಕ್ತಿಗಳಾಗಿದ್ದರೂ ಕೂಡ ಚಿಕ್ಕವಳಾದ ಮಹಾದೇವಿಯನ್ನು “ಅಕ್ಕ” ಮತ್ತು “ತಾಯಿ” ಸಂಬೋಧಿಸಿ ಇಡೀ ಸ್ತ್ರೀ ಕುಲವನ್ನೇ ಗೌರವಿಸುವಂತಹ ಘನ ಕಾರ್ಯ ಎಂದಾ ಗಿದ್ದಾರೆ. ನೀಲಾಂಬಿಕಾ, ಗಂಗಾಬಿಕಾ, ನಾಗಮ್ಮ, ಲಿಂಗಮ್ಮಾ, ಲಕ್ಕಮ್ಮಾ, ಮುಕ್ತಾಯಕ್ಕ, ಗೊಗ್ಗವ್ವೆ ಇನ್ನೂ ಅಸಂಖ್ಯಾತ ಸ್ತ್ರೀಯರು ಶ್ರೇಷ್ಠ ಆಧ್ಯಾತ್ಮಿಕರೂ ಮತ್ತು ವಚನ ಕಾರ್ತಿಯರೂ ಹೌದು. ಅದಕ್ಕೆಲ್ಲ ಕಾರಣ ಅವರಿಗೆ ದೊರೆತ ಸ್ತ್ರೀ ಸ್ವಾತಂತ್ರ್ಯ. ಇವರಿಷ್ಟು ಎತ್ತರಕ್ಕೂ ಬೆಳೆಯಲಿಕ್ಕೆ ಕಾರಣ ಪುರುಷ ಬಸವಣ್ಣ.
ಹೆಣ್ಣು-ಹೊನ್ನು-ಮಣ್ಣು ಮಾಯೆ ಎಂದಾಗ ಬಸವಣ್ಣನವರು ನೊಂದು ಹೀಗೆನ್ನುತ್ತಾರೆ; ಒಲವಿನ ವಾತ್ಸಲ್ಯ ಮೂರ್ತಿ ಮಾದಲಾಂಬಿಕೆ ಮಾಯೆಯೇ? ತನ್ನ ಅಭ್ಯುದಯದ ಮೇಲೆ ಪ್ರಾಣವಿರಿಸಿಕೊಂಡ ಸದಾ ತನ್ನ ಹಿತ ಚಿಂತನೆಯನ್ನು ಬಯಸುವ ಪ್ರೇಮಮಯಿ ಸೋದರಿ ಅಕ್ಕನಾಗಮ್ಮ ಮಾಯೆಯೇ ?
ಛೇ ಹಾಗೆ ನೆನೆಯುವುದು ಪಾಪ ಎಂಬ ಬಸವಣ್ಣನ ಧ್ವನಿಯಲ್ಲಿ ಮಹಿಳೆಯ ಬಗೆಗೆ ಇರುವ ಗೌರವ ಎದ್ದು ಕಾಣಿಸುತ್ತದೆ. ಆದ್ದರಿಂದ ಅವರು ವರವಧುವನು ಮಹಾದೇವಿ ಯೆಂಬನು ಎಂದು, ಶರಣರಿಗೆ ಪರಸತಿಯವಲ್ಲೆನೆಂಬ ಛಲಬೇಕು ಎನ್ನುತ್ತಾರೆ. ನುಡಿದಂತೆ ನಡೆದವರು ನಮ್ಮ ಅಣ್ಣ ಬಸವಣ್ಣ.
ಯಾವಾಗ ಬಸವಣ್ಣನವರು ಹಡಪದ ಅಪ್ಪಣ್ಣನ ಮೂಲಕ ನೀಲಾಂಬಿಕೆಗೆ ಕೂಡಲ ಸಂಗಮಕ್ಕೆ ಬರಬೇಕೆಂಬ ಸಂದೇಶ ಕಳುಹಿಸಿದಾಗ, ನೀಲಾಂಬಿಕೆ ಆಡಿದ ಮಾತುಗಳನ್ನು ಕೇಳಿದರೆ, ಬಸವಣ್ಣನವರು ತಮ್ಮ ಹೆಂಡತಿಗೆ ಕೊಟ್ಟ ಸ್ವಾತಂತ್ರ್ಯ ಎಷ್ಟು ಎತ್ತರಕ್ಕೆ ಬೆಳೆದಿತ್ತು ಅನ್ನುವುದನ್ನು ಕಂಡುಬರುತ್ತದೆ. ಹೀಗೆ,
ಅಲ್ಲಿ ಇರುವ ಸಂಗಯ್ಯ ಇಲ್ಲಿಯೂ ಇಲ್ಲವೇ ?
ನಾನಾರ ಸಾರುವೆನೆಂದು ಚಿಂತಿಸಲೇತಕ್ಕಯ್ಯ ?
ನಾನಾರ ಹೊದ್ದುವೆನೆಂದು ಭ್ರಮೆಗೆಡಲೇತಕ್ಕಯ್ಯ ?
ನಾನಾರ ಇರುವನರಿವೆನೆಂದು ಪ್ರಲಾಪಿಸಲೇತಕ್ಕಯ್ಯ ?
ಪರಿಣಾಮ ಮೂರ್ತಿ ಬಸವನ ರೂಪ ಎನ್ನ ಕರಸ್ಥಲದಲ್ಲಿ ಬೆಳಗಿದ ಬಳಿಕ ಸಂಗಯ್ಯನ ಹಂಗು ನಮಗೇತಕ್ಕಯ್ಯ?, ತನ್ನಂಗಯ್ಯ ಲಿಂಗವೇ ಸಂಗಮನಾಥನೆಂದು ದೃಢ ವಿಶ್ವಾಸ ಹೊಂದಿದ ಆಕೆ ಅದರಲ್ಲಿಯೇ ಐಕ್ಯಳಾಗುತ್ತಾಳೆೆ ಸತಿ ಮಹಾನ್ ಸತಿಯಾದ ಪರಿಯಿದು.
ಒಂದು ಸಲ ಮೋಳಿಗೆಯ ಮಾರಯ್ಯ ಕಾಯಕ ಸಾಕಾಗಿ ಲಿಂಗೈಕ್ಯನಾಗಲು ಬಯಸಿದಾಗ ಅವನ ಪತ್ನಿ ಮಹಾಶರಣೆ ಮಹಾದೇವಮ್ಮ ನುಡಿದ ನುಡಿ “ಸದ್ಭಾವ ನಿಜವಾದರೆ ಈ ಲಿಂಗವೇ ಕೈಲಾಸವಾಗಿ ಪರಿಣಮಿಸುತ್ತದೆ. ಕಾಯಕವನ್ನು ಮಾಡುತ್ತಲೇ ಲಿಂಗದಲ್ಲಿ ಸಮರಸ ವಾಗಿರಲು ಸಾಧ್ಯವಿಲ್ಲವೇ? ಹೀಗೆಯೇ ಇನ್ನೊಬ್ಬ ಮಹಾಶರಣೆ ಲಕ್ಕಮ್ಮನ ಗಂಡ ಒಂದು ದಿವಸಬೇಕಾದುದಕ್ಕಿಂತ ಹೆಚ್ಚು ಅಕ್ಕಿ ತಂದಾಗ ಸಂತೋಷಗೊಳ್ಳದೇ ವ್ಯಥೆಪಟ್ಟು ಈ ಕೆಳಗಿನಂತೆ ಹೇಳುತ್ತಾಳೆ.
ಒಮ್ಮನವ ಮೀರಿ ಇಮ್ಮನದಲ್ಲಿ ತಂದಿರಿ
ಇದು ನಿಮ್ಮ ಮನವೋ ?
ಬಸವಣ್ಣನ ಅನುಮಾನದ ಚಿತ್ತವೋ?
ಈ ಮಾತು ಮಾರಯ್ಯ ಪ್ರಿಯ ಅಮರೇಶ್ವರ ಲಿಂಗಕ್ಕೆ ಸಲ್ಲದ ಬೋನ, ಅಲ್ಲಿಯೇ ಸುರಿಸು ಬನ್ನಿ ಮಾರಯ್ಯ
ಆಶೆಯೆಂಬುದು ಅರಸಿಂಗಲ್ಲದೆ ಶಿವಭಕ್ತರಿಗುಂಟೆ, ಈ ಅಕ್ಕಿಯ ಆಸೆ ನಿಮಗೇಕೇ? ಈಶ್ವರನೊಪ್ಪ
ಆಹಾ ಎಂತಹ ಮಾತು, ಸತಿಯೆಂದರೆ ಪತಿ ಹೇಳಿದ್ದಕ್ಕೆ ಗೋಣು ಹಾಕುವ ಸಾಕು ಪ್ರಾಣಿಯದಂತಿದ್ದ ಸ್ತ್ರೀ ಇಂದು ಪತಿಗೆ ಬುದ್ದಿವಾದ ಹೇಳುವಷ್ಟು ಎತ್ತರಕ್ಕೆರಿದ ಮೇಲಿನ ಮಹಾನ್ ಶರಣೆಯರನ್ನು ನೋಡಿದರೆ, ಸ್ತ್ರೀಯರಿಗೆ ಸ್ವಾತಂತ್ರ್ಯ ಮತ್ತು ಸರಿಯಾದ ಮಾರ್ಗ ದರ್ಶನ ಸಿಕ್ಕರೆ ಏನ್ನೆಲ್ಲ ಸಾಧಿಸಬಹುದು ಅನ್ನುವ ಮಾತು ತಿಳಿದು ಬರುತ್ತಿದೆ. ಬಸವಣ್ಣನವರ ಮಾರ್ಗದರ್ಶದಲ್ಲಿ ಅಸಂಖ್ಯ ಶಿವಶರಣೆಯರು ಅತೀ ಎತ್ತರ ಮಟ್ಟದ ಸಾಹಿತ್ಯ ರಚನೆಯನ್ನು ಮಾಡಿದ್ದಾರೆ. ಅತೀ ಶ್ರೇಷ್ಠ ವಚನಕಾರಳು ಮಹಾದೇವಿಯಕ್ಕ ಅನ್ನುವಾಗ ಹೀಗೆ ಹೇಳುತ್ತಾರೆ;
ಅದ್ಯರ ಅರವತ್ತು ವಚನಕ್ಕೆ ಡಣ್ಣಾಯಕರ ಇಪ್ಪತ್ತು ವಚನ
ಡಣ್ಣಾಯಕರ ಇಪ್ಪತ್ತು ವಚನಕ್ಕೆ ಪ್ರಭು ದೇವರ ಹತ್ತು ವಚನ
ಪ್ರಭುದೇವರ ಹತ್ತು ವಚನಕ್ಕೆ ಅಜಗಣ್ಣನ ಐದು ವಚನ
ಅಜಗಣ್ಣನ ಐದು ವಚನಕ್ಕೆ ಕೂಡಲ ಚೆನ್ನಸಂಗಯ್ಯನಲ್ಲಿ
ಮಹಾದೇವಿಯಕ್ಕನ ಒಂದು ವಚನ ನಿರ್ವಚನ ಕಾಣಾ ಚನ್ನಬಸವಣ್ಣ.
ಹೀಗೆ ೧೨ನೇ ಶತಮಾನದಲ್ಲಿ ಬಸವಣ್ಣನವರು ಕೈಗೊಂಡ ಮಾನವ ಉದ್ಧಾರದ ಅನೇಕ ಘನ ಕಾರ್ಯಗಳಲ್ಲಿ ಸ್ತ್ರೀ ಉದ್ಧಾರದ ಕಾರ್ಯ ಅತಿ ಶ್ರೇಷ್ಠವಾಗಿದೆ. ಯಾವುದೇ ವ್ಯಕ್ತಿ ಸ್ವಾತಂತ್ರ್ಯವಿಲ್ಲದೆ ಏನನ್ನು ಸಾಧಿಸಲು ಸಾಧ್ಯವಿಲ್ಲ. ಮನುಷ್ಯನನ್ನು ಮನುಷ್ಯನಂತೆ ಬಾಳಲು ಬಿಟ್ಟಾಗ ಮಾತ್ರ ಅವನು ಸುಖಿ-ಅವನ ಸಮಾಜವು ಸುಖಿಯಾಗಬಲ್ಲದು ಎಂಬುದರಲ್ಲಿ ಸಂದೇಹವಿಲ್ಲ.
ಆದರೆ ದುರ್ದೈವದ ಸಂಗತಿ ಏನೆಂದರೆ ಬಸವಣ್ಣನವರ ಕನಸಿನ ಸಮಾಜ ಕಟ್ಟುವ ಮೊದಲೇ ಮುರಿದು ಬಿದ್ದದ್ದು. ಆದರೆ ಸ್ತ್ರೀಯ ಸ್ಥಾನ-ಮಾನ ಸುಧಾರಿಸುವಲ್ಲಿ ಬಸವಣ್ಣ ನವರು ಬಹುಮಟ್ಟಿನ ಯಶಸ್ಸು ಕಂಡಿದ್ದಾರೆ ಎನ್ನುತ್ತಾರೆ ಡಾ. ಎಚ್.ಬಿ. ಮಾಳಿ.
ಡಾ. ಸರೋಜಿನಿ ಶಿಂತ್ರಿಯವರು “ಕಲ್ಯಾಣ ಕ್ರಾಂತಿ ೧೨ ನೇಯ ಶತಮಾನದಲ್ಲಿ ಆಗಿ ಹೋದ ಬಸವಣ್ಣನವರ ವಿಚಾರ ಸರಣಿಯನ್ನು ನೋಡಿದರೆ ಈಗಿನ ಕಾಲದ ಮಹಾ ಪ್ರಗತಿವಾದಿಗಳೆಂದು ಕರೆದುಕೊಳ್ಳುವವರೂ ತಲೆಬಾಗಿಸಬೇಕು. ಪ್ರತಿಗಾಮಿ ವೈದಿಕ ಸಾಮಾಜ ವನ್ನು ಎದುರಿಸಿ ತಮ್ಮ ಕ್ರಾಂತಿಕಾರಿ ವಿಚಾರಗಳನ್ನು ಪ್ರಚೋದಿಸಿ ಕೆಲವೇ ಧರ್ಮ  ಪ್ರವರ್ತ ಕರಲ್ಲಿ ಬಸವಣ್ಣನವರು ಒಬ್ಬರು” ಅನ್ನುತ್ತಾರೆ.
ಇನ್ನೂ ಮುಂದೆ ಹೋಗಿ ಶ್ರೀ ಚಂದ್ರಶೇಖರ ವಸ್ತ್ರದ ಹೀಗೆ ಬರೆಯುತ್ತಾರೆ. “ಒಂದು ವೇಳೆ ಬಸವಾದಿ ಪ್ರಮಥರು ರೂಪಿಸಿದ ಆರ್ಥಿಕ ಸಿದ್ಧಾಂತ ಜಾರಿಯಲ್ಲಿ ಬಂದಿದ್ದರೆ ಈ ಜಗತ್ತಿನ ಬಡತನ ಮರೆಯಾಗಿ ೮೦೦ ವರ್ಷಗಳಾಗಿರುತ್ತಿತ್ತು.”
ಹೀಗೆ ನಮ್ಮ ಮಹಾನ್ ಚಿಂತಕ, ಸಮಾಜ ಸುಧಾರಕ, ಕ್ರಾಂತಿಕಾರಿ, ತತ್ವಜ್ಞಾನಿ, ಕಾಯಕ ಯೋಗಿ, ಸ್ತ್ರೀಕುಲ  ಉದ್ಧಾರಕ ಶರಣ ಬಸವಣ್ಣನವರು ಮತ್ತು ಅವರ ತತ್ವಗಳು ಸರ್ವ ಕಾಲಕ್ಕೂ ಮಾನ್ಯ ಅನ್ನುವುದು ನನ್ನ ಅನಿಸಿಕೆ. ಏನೆಂದರೆ ಅಂದಿನ ಅವರ ತತ್ವಗಳು ಇವತ್ತಿನ ಈ ಆಧುನಿಕ ಸಮಾಜದ ಅನೇಕ ಸಮಸ್ಯೆಗಳಿಗೆ ಪರಿಹಾರವನ್ನು ಸೂಚಿಸುವ ಶಕ್ತಿಯನ್ನು ಹೊಂದಿದೆ.

ಹನ್ನೆರಡನೆಯ ಶತಮಾನದಲ್ಲಿ ಕಾಣಿಸಿಕೊಂಡ ತತ್ವರೂಪಿ ವಿಚಾರಧಾರೆ ಪ್ರಭುಸತ್ತೆ ಮತ್ತು ವೈದಿಕಸತ್ತೆ ಹೇಳಿಕೊಂಡು ಬಂದಿದ್ದ ಏಕನಾಯಕತ್ವದ ಸಿದ್ಧಾಂತ, ವಿಚಾರ, ಬದುಕು, ಸಮಾಜವನ್ನು ವಿರೋಧಿಸುತ್ತಲೇ ಹುಟ್ಟಿಕೊಂಡ ಬಹುನಾಯಕತ್ವದ ಚಳುವಳಿಯಾಗಿದೆ. ಅಂದು ವೈದಿಕ ಹಿತಾಸಕ್ತಿಯ ಹಿನ್ನಡೆಯಿಂದ ಶರಣ ಧರ್ಮ ಚರಿತ್ರೆಯಲ್ಲಿ ದಾಖಲಾದರೂ ವ್ಯವಸ್ಥೆಯ ಸಮಗ್ರ ಬದಲಾವಣೆಯ ಮಹತ್ವಾಕಾಂಕ್ಷೆ ಹಾಗೇ ಉಳಿಯಿತು. ಚರಿತ್ರೆ ಯುದ್ದಕ್ಕೂ ವೈದಿಕ ಮತಧರ್ಮ ಎಂದೂ ವ್ಯಕ್ತಿ, ಸಮಾಜ, ಸಿದ್ಧಾಂತಕ್ಕೆ ಸೆಡ್ಡು ಹೊಡೆದು ನಿಂತು ತನ್ನ ಅಸ್ತಿತ್ವವನ್ನು ಉಳಿಸಿಕೊಂಡ ವೀರೋಚಿತ ಇತಿಹಾಸವೇನು ಅದಕ್ಕಿಲ್ಲ. ಆದರೂ ಅದು ಉಳಿದುಕೊಂಡಿದೆ ಮತ್ತು ಬೆಳೆಯುತ್ತಿದೆ. ಅದರ ಸ್ವಭಾವ ಹಾವಿನಂತಹದ್ದು. ಅದನ್ನು ವಿರೋಧಿಸಿದ ವ್ಯಕ್ತಿ ಸಿದ್ಧಾಂತ, ಸಮಾಜಗಳಾವವು ಅದರ ತಲೆಗೆ ಗುರಿಯಿಟ್ಟು ಹೊಡೆಯದೆ ಇರುವುದರಿಂದ ಅದು ಬಲಿಷ್ಠರ ಕೈಬಡಿಗೆ ನೋಡಿ ಸತ್ತಂತೆ ನೆಲಕಚ್ಚುವ, ಬಡಿಗೆ ಇಳಿಸಿದ ಮೇಲೆ ಹೆಡೆ ಎತ್ತುವ ಪ್ರವೃತ್ತಿ ಬಿಟ್ಟಿಲ್ಲ. ಚಾರ್ವಾಕ, ಜೈನ, ಬೌದ್ಧ, ವೀರಶೈವ, ಆಧುನಿಕ ಕಾಲದ ಪೆರಿಯಾರ್, ಜ್ಯೋತಿಭಾಪುಲೆ, ಅಂಬೇಡ್ಕರ್‌ರಂಥವರು ಎಷ್ಟೇ ಅದನ್ನು ವಿರೋಧಿಸಿ ಚರಿತ್ರೆಯನ್ನು ಬಿಚ್ಚುತ್ತ ಅದರ ಬೇರುಬಿಳಲುಗಳನ್ನು ಕಿತ್ತುವ ಪ್ರಯತ್ನ ನಡೆಸಿದರೂ ಅದು ಹಾಗೇ ಉಳಿದುಕೊಂಡಿದೆ. ಎದುರಾಳಿಯ ದೌರ್ಬಲ್ಯಗಳನ್ನು ಗುರುತಿಸುತ್ತಲೇ ಅದರ ಮೂಲಕವೇ ಒಳಹೊಕ್ಕು ನೆತ್ತಿ ಸವರುವ ಅದರ ತಂತ್ರಗಾರಿಕೆಯನ್ನು ಸೂಕ್ಷ್ಮವಾಗಿ ಅರಿಯಬೇಕಾಗಿದೆ.
ಆಧುನಿಕ ಕಾಲದಲ್ಲಿಯೂ ಸನಾತನ ಮತಸ್ಥ ಧರ್ಮ ಬಿತ್ತಿದ ಲಿಂಗನೆಲೆಯ ವೈರುಧ್ಯಗಳು ಯಂತ್ರ ನಾಗರೀಕತೆ-ನಾಚುವಂತೆ-ಸಾಮಾಜಿಕ ಮೌಲ್ಯವಾಗಿ ಉಳಿದಿರುವುದು ಆತಂಕದಾಯಕ ಸಂಗತಿ. ಬೌದ್ಧ ಧರ್ಮ, ಜೈನ ಧರ್ಮಗಳು ಹೆಣ್ಣಿನ ಬದುಕುವ ಹಕ್ಕಿನ  ಬಗ್ಗೆ ತಮ್ಮ ಕಾಲದ ಮಿತಿಯಲ್ಲಿಯೇ ಮಾತನಾಡಿವೆ. ಹೆಣ್ಣೊಂದು ಭೋಗ ಬದುಕಿನ ತೊತ್ತೆಂಬುದನ್ನು ವಿರೋಧಿಸಿದ  ಆಧುನಿಕ ವಿಚಾರವಾದಿಗಳ ನಡುವೆಯೂ ಹೆರುವಯಂತ್ರಕ್ಕಿಂತಲೂ ಭಿನ್ನವಾದ ಬದುಕೇನು ಆಕೆಗೆ ದಕ್ಕಿಲ್ಲ. ಬಸವಣ್ಣನ ಪೂರ್ವದಲ್ಲಿಯೇ ಸಾಮಾಜಿಕ ಅನಿಷ್ಠಗಳಾಗಿದ್ದ ಜಾತಿ, ವರ್ಗ, ಲಿಂಗ ನೆಲೆಯ ಬಗ್ಗೆ ಆದ್ಯ ವಚನಕಾರರು ವೈಚಾರಿಕ ನೆಲೆಯಲ್ಲಿ ಪ್ರಗತಿಪರ ವಾದ ವಿಚಾರಗಳ ಮೂಲಕ ಒಂದು ಪ್ರತಿಭಟನಾತ್ಮಕ ನೆಲೆಗಟ್ಟನ್ನು ಒದಗಿಸಿದ್ದರು. ಯಾವುದೇ ಸಿದ್ಧಾಂತ, ವಿಚಾರ ವ್ಯಕ್ತಿ-ವೈದಿಕ ಧರ್ಮವನ್ನು ವಿರೋಧಿಸುತ್ತ ತನ್ನ ಅನನ್ಯತೆ ಯನ್ನು ಉಳಿಸಿಕೊಳ್ಳುವ ಸಂದರ್ಭದಲ್ಲಿ ಅತ್ಯಂತ ಗಂಭೀರವಾಗಿ ಎತ್ತಿಕೊಳ್ಳುವ ಸಮಸ್ಯೆ ಗಳಲ್ಲಿ ಲಿಂಗ ಸಮಸ್ಯೆಯು ಒಂದು. ಭಾರತದ ನೆಲದಲ್ಲಿ ಹುಟ್ಟಿದ ಚಳುವಳಿಗಳಿಗೆಲ್ಲ ಧರ್ಮದ ಚೌಕಟ್ಟೊಂದು ಇರುವುದರಿಂದ ಅದರಾಚೆಗೆ ಚಳುವಳಿಯ ಚಾಚುವಿಕೆ ಆದಂತಿಲ್ಲ. ಧರ್ಮವೆಂಬುದು ಜಡಗಟ್ಟಿದ ಮೇಲೆ ಮತವಾಗಿ ಮನುಷ್ಯನನ್ನು ಕುಬ್ಜಗೊಳಿಸುವ ಕ್ರಿಯೆ ನಿರಂತರ ನಡೆಯುತ್ತಿದೆ. ಆ ಕಾರಣಕ್ಕಾಗಿಯೇ ಕಾರ್ಲ್‌ಮಾರ್ಕ್ಸ್ ಧರ್ಮವನ್ನು ಅಫೀಮು ಎಂದಿದ್ದು. ಇಂತಹ ಹೆಂಡವನ್ನು ಕುಡಿದವರು, ಕುಡಿಸುವವರು ರಚನಾತ್ಮಕವಾದದ್ದೇನನ್ನು ಮಾಡಲು ಸಾಧ್ಯವಿಲ್ಲ. ಜೀವ ವಿರೋಧಿತನ, ಹಟಮಾರಿತನವನ್ನು ವ್ಯಕ್ತಿತ್ವವಾಗಿ ಬೆಳೆಸುವ ಶಕ್ತಿ ಮತಕ್ಕೆ ಇರುವುದರಿಂದ ಅದು ವ್ಯಕ್ತಿಯನ್ನು ಧರ್ಮದ ನೆಲೆಯಿಂದ, ತನ್ನೆಡೆಗೆ ಎಳೆದು ಕೊಂಡು ಹಿಂಸಾತ್ಮಕ ಆನಂದವನ್ನು ಸಹಜವಾಗಿಸುತ್ತದೆ. ಹೆಣ್ಣಿನ ವಿಷಯದಲ್ಲಿಯೂ ವೈದಿಕಧರ್ಮ ಈ ಗುಣವನ್ನು ಉದಾರ ವಾಗಿಯೇ ತೋರುತ್ತ ಬಂದಿದೆ.
ಬಸವಾದಿ ಶರಣರ ಪೂರ್ವದಲ್ಲಿಯೇ ಆದ್ಯ ವಚನಕಾರರು ಸಾಮಾಜಿಕ ಬದುಕಿನ ಲ್ಲೊಂದು ಗಟ್ಟಿತನವನ್ನುಂಟು ಮಾಡಿದ್ದರು. ಅದರ ಮೇಲೆ ಹೊಲೆಯ ಹದಿನೆಂಟು ಜಾತಿಯ ಜನರು ಅನುಭಮಂಟಪದಲ್ಲಿ ಸಾಮಾಜಿಕ, ಧಾರ್ಮಿಕ ಚಿಂತನ ಮಂಥನವನ್ನು ನಡೆಸಿದರು. ಸ್ತ್ರೀ ಸಂಬಂಧಿ ವಿಷಯವಾಗಿ ಜೇಡರ ದಾಸಿಮಯ್ಯನಂತಹ ಹಿರಿಯ ಆದ್ಯ ವಚನಕಾರ ಚೈತನ್ಯವಾದದ ನೆಲೆಯಲ್ಲಿ ಹೆಣ್ಣು ಗಂಡಿನ ಸಮಸ್ಯೆಗೆ ಉತ್ತರ ರೂಪಿ ಮಾತುಗಳನ್ನು ಆಡಿದ್ದ. ಈ ಮಾತುಗಳ ಮೇಲಿಂದಲೇ ನಂತರ ಬಂದ ವಚನಕಾರರು ಹಿಗ್ಗಿಸಿ ಮಾತನಾಡಿದರು. ಪ್ರಶ್ನಿಸುವ, ಪ್ರತಿಭಟಿಸುವ ರೀತಿ, ಧೋರಣೆಯ ಮಾತುಗಳು ಬಸವಾದಿ ಶರಣರ ಮೂಲಕ ಹೊರಬರುವ ಪೂರ್ವದಲ್ಲೊಂದು ಹದ್ರಗೊಂಡ ನೆಲವಿತ್ತು. ನಿಸರ್ಗ ಸಹಜವಾಗಿ ಹೆಣ್ಣು ಜೀವ ಹುಟ್ಟುತ್ತದೆ. ನಂತರ ಆ ಹೆಣ್ಣು ಜೀವವನ್ನು ಹಿಚುಕಿ ಹಿಚುಕಿ ಹೆಂಗಸಾಗಿಸುವುದಲ್ಲಿ ನಡೆಯುತ್ತದೆ. ಹುಟ್ಟುವ ಹೆಣ್ಣು ಜೀವ ಹೆಂಗಸಾಗುವುದೆಲ್ಲ ಜೈವಿಕ, ನೈಸರ್ಗಿಕ ಕಾರಣಗಳಿ ಗಾಗಿಯಲ್ಲ. ಸಾಮಾಜಿಕ, ಸಾಂಸ್ಕೃತಿಕ ಒತ್ತಡಗಳಿಂದ ಹೆಂಗಸಾಗುವುದರಿಂದ ನಿರಂತರ ಅನ್ಯಾಶ್ರಯದಲ್ಲಿ ಬದುಕುವುದೇ ಸುರಕ್ಷಿತವೆಂದು ನಂಬಿಸುತ್ತಾರೆ ಮತ್ತು ನಂಬುತ್ತಾಳೆ. ಜೈವಿಕ ಕಾರಣಕ್ಕಾಗಿ ಹೆಣ್ಣು ಲಿಂಗಿಯಾಗಿ ಹುಟ್ಟುವ ಜೀವ ಸಮಾಜ ನಿರ್ದೇಶನ ನೀಡಿದ ಸ್ಥಾನದಲ್ಲಿಯೇ ಒಗ್ಗಿಕೊಂಡು ಬೆಳೆಯಬೇಕಾಗುತ್ತದೆ. ಇಂತಹ ಜೈವಿಕ ಸಂಗತಿಗಳನ್ನು ಜೇಡರದಾಸಿಮಯ್ಯ ಅರ್ಥ ಮಾಡಿಕೊಂಡಿದ್ದ. ಆ ಕಾರಣಕ್ಕಾಗಿ ಅತ್ಯಂತ ವೈಜ್ಞಾನಿಕವಾದ ವಿಚಾರವನ್ನು ಧಾರ್ಮಿಕ ಪರಿಭಾಷೆಯಲ್ಲಿ ವೈಚಾರಿಕತೆಯನ್ನು ಮೈ ಗೂಡಿಸಿಕೊಂಡು ಹೇಳು ಮಾತುಗಳು –
“ಮೊಲೆ ಮುಡಿ ಬಂದಡೆ ಹೆಣ್ಣೆಂಬರು
ಗಡ್ಡ ಮೀಸೆ ಬಂದಡೆ ಗಂಡೆಂಬರು
ನಡುವೆ ಸುಳಿವ ಆತ್ಮನು
ಹೆಣ್ಣೂ ಅಲ್ಲಿ ಗಂಡೂ ಅಲ್ಲಿ ಕಾಣಾ! ರಾಮನಾಥ!”
ಎನ್ನುವುದರಲ್ಲಿಯೇ ಹೆಣ್ಣು ಗಂಡಿನ ಅಸಮಾನತೆಗೆ ಕಾರಣ ಮತ್ತು ಅದನ್ನು ಮೆಟ್ಟುವ ಸ್ಫೋಟಕ ಶಕ್ತಿಯಿದೆ. ಬಾಹ್ಯದ ದೈಹಿಕ ಬೆಳವಣಿಗೆಯಿಂದ ಗುರುತಿಸಲ್ಪಡುವ ಹೆಣ್ಣು-ಗಂಡಿನ ಆಕಾರದ ಒಳಗಿರುವ ಆತ್ಮ, ಉಸಿರು, ಚೈತನ್ಯಕ್ಕೆ ಯಾವುದೇ ಸೋಂಕಿರುವುದಿಲ್ಲ. ಹೀಗೆ ಸೋಂಕಿಲ್ಲಿದ ಹೃದಯ, ಆತ್ಮದ ಕ್ರಿಯಾಶೀಲತೆಯ ಮೇಲಿಂದ ವ್ಯಕ್ತಿತ್ವ ವೃದ್ದಿಸ ಬೇಕಾಗಿತ್ತು. ಆದರೆ ವ್ಯಕ್ತಿತ್ವವನ್ನು ನೀಡುವ ಸಾಮಾಜಿಕ, ಧಾರ್ಮಿಕ ಸಂಗತಿಗಳೆಲ್ಲ ಗಂಡಿನ ಮುಖ ಬೆಳಗಿಸುವ ಕಾರ್ಯವನ್ನು ಶ್ರದ್ಧೆಯಿಂದ ಮಾಡಿವೆ. ಇದರಿಂದ ಗಂಡಿನ ಮುಖ ಸೂರ್ಯನಂತೆ ನಿಗಿನಿಗಿಸಿದೆ. ತಿಕ್ಕಲಾರದ ತೊಳೆಯಲಾರದ ಹೆಣ್ಣಿನ ಮುಖ ಸೂರ್ಯ ಮರೆಯಾದ ಮೇಲೆ ಕತ್ತಲೆಯ ಲೋಕದಲ್ಲಿ ಕಾಣಿಸಿಕೊಳ್ಳಬೇಕಾದ ನಕ್ಷತ್ರ, ಚಂದ್ರೆಯರಾಗಿರು ವುದರಿಂದ ಚಂದ್ರಮುಖಿಯರು, ಸೂರ್ಯಕಾಂತೆಯರು ಸೂರ್ಯ ಹೊರಳಿದತ್ತೆ ಹೊರಳುತ್ತ, ತಿರುಗತ್ತ ತಿರುಗುಣಿ ಮಡುಗಳಾದರೆ ಹೊರತು ಹರಿಯುವ ಹೆದ್ದೊರೆ ಯಾಗಲಿಲ್ಲ.
ಜೇಡರ ದಾಸಿಮಯ್ಯನ ಧಾರ್ಮಿಕ ಆತ್ಮ ಪರಮಾತ್ಮದ ಒತ್ತಾಸೆಯಿಂದ ಹೇಳಲ್ಪಟ್ಟ ವಚನಕ್ಕಿಂತಲೂ ಅಂಬಿಗರ ಚೌಡಯ್ಯ ಜೈವಿಕ ನೆಲೆಯಲ್ಲಿಯೇ ಆಧ್ಯಾತ್ಮಿಕ ಪರಿಭಾಷೆಯನ್ನು  ಮುರಿದು ಮಾತನಾಡುವ ರೀತಿಯನ್ನು ಅರಗಿಸಿಕೊಳ್ಳುವ ವೈಜ್ಞಾನಿಕ ಮನಸ್ಸಿರಬೇಕು. ಇಲ್ಲದಿದ್ದರೆ ಮಡಿವಂತಿಕೆಯ ಮನಸ್ಸುಗಳಿಗೆ ಸಂಪ್ರದಾಯದ ಆತಂಕಗಳು ಕಾಡದೆ ಇರವು. ಶರಣರ ಸಮೂಹದಲ್ಲಿಯೇ ಅಂಬಿಗರ ಚೌಡಯ್ಯ ಉಗ್ರವಾದಿಯಂತೆ ಕಾಣಿಸಿಕೊಳ್ಳುವನು. ಲಿಂಗ ಪರಿಕಲ್ಪನೆಯನ್ನು ದೈವಿನೆಲೆಯಿಂದ ಕಿತ್ತು ಮಾತನಾಡುವ ರೀತಿ ಹೀಗಿದೆ –
“ಆರು ಲಿಂಗ ಮೂರು ಲಿಂಗವೆಂಬರು,
ನಮಗುಳ್ಳುದೊಂದೆ ಲಿಂಗ,
ಒಂದು ಲಿಂಗದಲ್ಲಿ ಒಂದು ಮನಸಿಕ್ಕಿದಡೆ
ಮರಳಿ ಒಂದು ಲಿಂಗವನ ನೆನೆಯಲಿಲ್ಲವೆಂದಾತ ನಂಬಿಗರ ಚೌಡಯ್ಯ”
(ವ.ಸಂ.೧, ವ.ಸಂ-೫೪. ಪು. ೨೧)
ಇದು ಬೆಡಗಿನ ವಚನದಂತೆ ತಕ್ಷಣಕ್ಕೆ ಕಾಣಿಸಬಹುದು. ಆದರೆ ಲೌಕಿಕ ನೆಲೆಯಲ್ಲಿ ಇದರ ಅರ್ಥವನ್ನು ಗ್ರಹಿಸಬೇಕಾಗಿದೆ. ಶರಣರ ವಿಚಾರಧಾರೆಯನ್ನು ನಂತರ ಬಂದವರು ವಾಸ್ತವದ ನೆಲೆಯಲ್ಲಿ ಅರ್ಥೈಸದೆ ಇರುವದರಿಂದಲೇ ಅವು ಬರೀ ವಚನಗಳಾಗಿ ಉಳಿದವು. ಪೂಜೆಪಾಠಾದಿಗಳಿಗೆ, ಭಕ್ತಿಪೂರಿತ ಹಾಡುಗಳಾಗಿ ಸುಗಮ ಸಂಗೀತದ ಪೆಟ್ಟಿಗೆಯಲ್ಲಿ ಅಡಗಿದವೇ ಹೊರತು ಮನುಷ್ಯನ ಬುದ್ದಿ ಮನಸ್ಸುಗಳನ್ನು ಎಚ್ಚರಿಸುವ ಗಂಟೆಗಳಾಗಲಿಲ್ಲ. ಮಠಮಾನ್ಯಗಳು ವಚನಕಾರರನ್ನು, ವಚನಗಳನ್ನು ತಮ್ಮ ತಮ್ಮ ಹಿತಾಹಿತಗಳ ಉಳಿಕೆಗಾಗಿ ಧಾರಾಳವಾಗಿ ಬಳಸಿಕೊಂಡವೇ ವಿನಃ ಸಾಮಾಜಿಕ ಬದಲಾವಣೆಯ ಯಂತ್ರಕ್ಕೆ ಉಪಯುಕ್ತ ವಾಗುವಂತೆ ಮಾಡಲಿಲ್ಲ.
ಜೇಡರ ದಾಸಿಮಯ್ಯ ಹೆಣ್ಣು ಗಂಡಿನ ಬಗ್ಗೆ ಹೇಳಿದ ವ್ಯಾಖ್ಯಾನದ ಮೇಲಿಂದಲೇ ಉಭಯ ಲಿಂಗಿ ಸಮಾಜ ಕಟ್ಟ ಬಂದ ಶರಣ ಸಮುದಾಯದಲ್ಲಿಯೇ ವೈದಿಕ ನೆಲೆಯ ವಿಚಾರಧಾರೆ ಸಂಪೂರ್ಣ ನಿರಸಗೊಂಡಿರಲಿಲ್ಲ. ವೈದಿಕ ಧರ್ಮದ ಸಾಂಸ್ಕೃತಿಕ ಹಿರಿಮೆಯ ಬಗ್ಗೆ ಅಭೂತ ಪೂರ್ವವಾದ ಗೌರವ, ಪ್ರೀತಿ, ನಂಬಿಕೆ, ಭಯ ಭಕ್ತಿಗಳನ್ನು ಇಟ್ಟುಕೊಂಡವರು ಇದ್ದರು. ಅದಕ್ಕಾಗಿಯೇ ವಚನಕಾರರ ಮಧ್ಯ ವಿರೋಧಾಭಾಸದ ಹೇಳಿಕೆಗಳು, ವಚನಗಳು ಹುಟ್ಟಿಕೊಳ್ಳಲು ಕಾರಣವಾಗಿವೆ ಎಂದು ಹೆಣ್ಣು ಖಾಸಗಿ ಆಸ್ತಿಯಲ್ಲಿ ಸೇರಿದಳೋ ಅಂದೇ ತನ್ನ ಸ್ಥಾನವನ್ನು ಸಾಮಾಜಿಕವಾಗಿ ಕಳೆದುಕೊಂಡು ಕುಟುಂಬ ನೆಲೆಯಲ್ಲಿ ಸಂರಕ್ಷಿಸಲ್ಪಡುವ ಅಮೂಲ್ಯ ವಸ್ತುವಾದಳು. ಸತ್ತಾ ಆಧಾರಿತ ಹಿಂದೂ ಧರ್ಮ ಪ್ರಭುತ್ವದಿಂದ ಪ್ರಜಾಪ್ರಭುತ್ವ ದವರೆಗಿನ ಕಾನೂನು, ಸೈನ್ಯ, ಪೋಲೀಸ್, ನ್ಯಾಯಾಲಯಗಳನ್ನು ತನ್ನ ರಕ್ಷಣೆಗಾಗಿ ಬಳಸಿ ಕೊಂಡು ಬಂದಿರುವುದು. ಪ್ರಜಾಪ್ರಭುತ್ವದ ನೆಲೆಯಲ್ಲೊಂದು ಲಿಂಗ ಸಮಾನತೆಯನ್ನು ಸಂವಿಧಾನಾತ್ಮಕವಾಗಿಯೇ ಒಪ್ಪಿಕೊಂಡು ಬರಲಾಗಿದೆ. ಇಂದೂ ಸಮಾಜವನ್ನು, ಕುಟುಂಬ ವನ್ನು ಮುನ್ನಡೆಸುವ ಸಂವಿಧಾನ ಅಂಬೇಡ್ಕರ್ ಬರೆದಿರುವುದೆ ಆದರೂ ವಾಸ್ತವವಾಗಿ ಅಲಿಖಿತ ಹಿಂದೂತ್ವದ ಭದ್ರ ಬುನಾದಿಯಾದ ಮನುಸ್ಮೃತಿ ನಮ್ಮನ್ನಾಳುತ್ತಿದೆ ಎಂಬುದನ್ನು ಸೂಕ್ಷ್ಮವಾಗಿ ನೋಡಿದರೆ ತಿಳಿಯುವುದು. ಜನಮನವನ್ನು, ಸಮಾಜವನ್ನು ನಿಯಂತ್ರಿಸುವ ಶಕ್ತಿ ಸಾಂಸ್ಕೃತಿಕ, ಸಾಮಾಜಿಕ ಮೌಲ್ಯಗಳೆಂದು ಒಪ್ಪಿಕೊಂಡು, ಪಾಲಿಸಿಕೊಂಡು ಬಂದಿರುವ ಮನುಪ್ರಣೀತ ವಿಚಾರಧಾರೆ ಎಂಬುದರ ಬಗ್ಗೆ ಅನುಮಾನಪಡಬೇಕಾಗಿಲ್ಲ. ಹೀಗೆ ವ್ಯಕ್ತಿಯ ಬುದ್ದಿ ಭಾವಗಳನ್ನು ಆವರಿಸಿಕೊಂಡಿರುವ ಸ್ಮೃತಿಗಳ ವಿಚಾರಧಾರೆಯನ್ನು ವೈಜ್ಞಾನಿಕ ಬೆಳವಣಿಗೆಯಿಂದಲೂ ಅಳಿಸುವುದು ಆಗಿಲ್ಲ. ವಾಸ್ತವ ಇಷ್ಟೊಂದು ಕಟುವಾಗಿರುವಾಗ ಶರಣರ ಕಾಲದಲ್ಲಿ ದಿಢಿರನೆ ಕ್ರಾಂತಿಯಾಗಬೇಕಾಗಿತ್ತು ಎಂಬುದು ಸಹ ಈ ಕಾಲದಲ್ಲಿ ನಿಂತು ಹೇಳುವಲ್ಲಿ ಆರೋಪಿತ ಮಾತುಗಳಾಗುತ್ತವೆ ವಿನಃ ಚಾರಿತ್ರಿಕ ಗ್ರಹಿಕೆಯಿಂದ ಹೊರಹೊಮ್ಮಿದ ವಿಚಾರಪೂರಿತ ಹೇಳಿಕೆಗಳಾಗಲಾರವು. ಇಂತಹ ಸಂಕೀರ್ಣ ಸ್ಥಿತಿಯನ್ನು ಅಲ್ಲಮಪ್ರಭು ಎದುರಿಸಿದ ಹಾಗಿದೆ. ಜೇಡರ ದಾಸಿಮಯ್ಯ ಹೆಣ್ಣು-ಗಂಡಿನ ಮಧ್ಯದ ಕಂದಕವನ್ನು ತುಂಬುವ ಅರ್ಥಪೂರ್ಣ ಸಾಮಾಜಿಕ ಜವಾಬ್ದಾರಿಯ ವ್ಯಾಖ್ಯಾನವನ್ನು ಆಧ್ಯಾತ್ಮದ ಪರಿಭಾಷೆಯಲ್ಲಿ ಈಗಾಗಲೇ ಹೇಳಿ ಅದರ ಮೂಲಕ ಒಂದು ದಿಕ್ಕು ದೆಸೆಯನ್ನು ಉಭಯಲಿಂಗಿ ಸಮಾಜಕ್ಕೆ ತೋರಿಸಿದ್ದ. ಅದರಲ್ಲಿ ಮುನ್ನಡೆಯಲು ನಂತರ ಬಂದ ವಚನ ಕಾರರು ಬೇರೆ ಬೇರೆ ರೀತಿಯ ಧ್ವನಿಯನ್ನು ಹೊರಡಿಸಿದರು. ಇಂತಹ ಧ್ವನಿಯ ಹಿಂದಿನ ಒತ್ತಡಗಳನ್ನು ಗುರುತಿಸುವುದಾಗಬೇಕಾಗಿದೆ. ಅಲ್ಲಮಪ್ರಭುವಿನಲ್ಲಿಯು ಈ ಗೊಂದಲಗಳು ಇದ್ದ ಬಗ್ಗೆ ಆಶ್ಚರ್ಯವಾಗುತ್ತದೆ. ಪ್ರಭು ಸಹ ಹೆಣ್ಣನ್ನು ಖಾಸಗಿ ಆಸ್ತಿಯಿಂದ ಬಿಡುಗಡೆ ಗೊಳಿಸುವ ಪ್ರಯತ್ನಕ್ಕಿಂತಲೂ ಅದರೊಳಗಿಟ್ಟೆ ಅದನ್ನು ಹೊಂದುವ ಮನಸ್ಸಿನ ಬಗ್ಗೆ ವಿವೇಚಿಸಿದ ರೀತಿ ಹೀಗಿದೆ –
“ಹೊನ್ನು ಮಾಯೆ ಎಂಬರು ಹೊನ್ನು ಮಾಯೆಯಲ್ಲ
ಹೆಣ್ಣು ಮಾಯೆ ಎಂಬರು ಹೆಣ್ಣು ಮಾಯೆಯಲ್ಲ
ಮಣ್ಣು ಮಾಯೆ ಎಂಬರು ಮಣ್ಣು ಮಾಯೆಯಲ್ಲ
ಮನದ ಮುಂದಣ ಆಸೆಯೆ ಮಾಯೆ ಕಾಣಾ ಗುಹೇಶ್ವರ”
(ಸ.ವ.ಸಂ-೨, ಸಂ. ಡಾ.ಬಿ.ವ್ಹಿ. ಮಲ್ಲಾಪುರ, ವ.ಸಂ-೭೨, ಪು. ೨೫)
ನಿರ್ಜೀವ ವಸ್ತುವಿನಲ್ಲಿ ಸೇರಿದ ಹೆಣ್ಣು ಜೀವಕ್ಕಿಂತಲೂ ಪ್ರಭುವಿಗೆ ಇವುಗಳನ್ನು ಹೊಂದುವ ಮನಸ್ಸೆ ಮುಖ್ಯವಾಗಿ ಕಾಡಿದೆ. ನೆಲ, ಬಂಗಾರಗಳಲ್ಲಿ ಕರಗಿ ಹೋಗಿರುವ ನಿಧಿಯಂತಿರುವ ಹೆಣ್ಣನ್ನು ವೈದಿಕ ಧರ್ಮ ನಿರಂತರ ಕಾಳಸರ್ಪದ ಹಾಗೇ ಕಾಯ್ದಿದೆ ಮತ್ತು ಕಾಯುತ್ತಲೇ ಇದೆ. ಈ ಕಾಯುವ ಕ್ರಿಯೆಯ ಮೂಲದಿಂದಲೇ ಯುದ್ಧಗಳು ಹುಟ್ಟಿರು ವುದನ್ನು ಇತಿಹಾಸದ ಮೂಲಕ ತಿಳಿಯುವುದು. ಇಂದಿಗೂ ಕಾದಾಡುವ ಮೂಲ ಹೆಣ್ಣು, ಮಣ್ಣು ಎಂಬುದನ್ನು ನೋಡಬಹುದು. ಈ ಆಸ್ತಿಯ ವ್ಯಾಪ್ತಿಯಲ್ಲಿರುವ ಹೆಣ್ಣನ್ನು ಕದ್ದು ಒಯ್ಯುವ, ಬಚ್ಚಿಡುವ, ಮಾರುವ, ಒತ್ತೆ ಇಡುವುದಲ್ಲಿ ಗಂಡಿನ ಪರಾಕ್ರಮದ ಸಂಗತಿಗಳಾಗಿವೆ. ಯಾವುದೇ ವ್ಯಕ್ತಿ ಇನ್ನೊಬ್ಬ ವ್ಯಕ್ತಿಯ ಮೇಲೆ ಸೇಡು ತೀರಿಸಿಕೊಳ್ಳುವಾಗ ಬಳಸುವ ಕತ್ತಿ ಗುರಾಣಿಯಂಥ ವಸ್ತು ಹೆಣ್ಣು ಎಂಬುದನ್ನು ಗಮನಿಸಬೇಕಾಗಿದೆ. ಪ್ರಭುವಿನಂತಹ ಮೇಧಾವಿ ಶರಣರಿಗೂ ಖಾಸಗಿ ಆಸ್ತಿಯ ಪರಿಧಿಯಿಂದ ಹೆಣ್ಣನ್ನು ಬಿಡುಗಡೆಗೊಳಿಸುವ ಅನಿವಾರ್ಯತೆ ಎದುರಾಗಿಲ್ಲ. ಶಿಷ್ಟ ಸಂಸ್ಕೃತಿಯಲ್ಲಿ ಬುದ್ದಿ ಭಾವಗಳನ್ನು ಮುಚ್ಚಿಕೊಂಡ ವರಿಗೆ ಬದಲಾವಣೆಗಿಂತಲೂ ಸುಧಾರಣೆ, ಮನಪರಿವರ್ತನೆಯ ಮೂಲಕವೇ ಏನಾದರೂ ಆಗಲಿ ಎಂಬ ಹಂಬಲವುಳ್ಳವರೇ ಪರಂತು ಸಂಘರ್ಷದಿಂದ ಹೊಸ ಹುಟ್ಟುಕಂಡವರಲ್ಲ.
ಖಾಸಗಿ ಆಸ್ತಿಯನ್ನು ಕಾಯುವ ಬಲವಿದ್ದ ಗಂಡಸು ಯಜಮಾನನೆಂದು ಕರೆಯಿಸಿಕೊಂಡ. ಈ ಯಜಮಾನ ಕುಟುಂಬವೊಂದನ್ನು ತನ್ನ ಹಿತಕ್ಕನುಗುಣವಾಗಿ ಒಗ್ಗಿಸಿಕೊಂಡು ತನ್ನ ಬದುಕಿನ ಪರಿಧಿಯನ್ನು ಹಿಗ್ಗಿಸಿಕೊಂಡ. ಕುಟುಂಬ ನೆಲೆಯಲ್ಲಿ ಗಂಡಸಿನ ಅಧೀನದಲ್ಲಿಯೇ ಹೆಣ್ಣು ಇರುವುದು ಸುರಕ್ಷಿತ ಮತ್ತು ಹಾಗಿರುವುದು ಮೌಲ್ಯವೆಂದು ತೀರ್ಮಾನಿಸಿದ. ಬಲಿಷ್ಠತೆಯ ಎದುರಿಗೆ ಹೆಣ್ಣು ತಲೆತಗ್ಗಿಸಿ ನೆಲಬರೆಯುವುದಕ್ಕೆ ಮಾತ್ರ ಸೀಮಿತಗೊಂಡಳು. ಪಾತಿವ್ರತ್ಯ, ಶೀಲದ ಹೆಸರಿನಲ್ಲಿ ಆತನದೆ ಸಂತಾನವನ್ನು ಹೆತ್ತುಕೊಡುವ, ಅದನ್ನು ಬೆಳೆಸುವ ಕೂಲಿ ರಹಿತ ಕೆಲಸವನ್ನು  ಹೆಣ್ಣಿನ ಜವಾಬ್ದಾರಿಯಾಗಿಸಿದೆ. ಹೀಗೆ ಒಮ್ಮುಖವಾಗಿ ಹುಟ್ಟಿ ಕೊಂಡ ಪುರುಷ ಸೃಷ್ಟಿಯ ಧೋರಣೆ ಹೆಣ್ಣಿನ ಬದುಕಿಗೆ ಬರೆದ ಭಾಷ್ಯಗಳಾದವು. ಕಾನೂನು ನೀತಿ, ನಿಯಮಗಳೆಂದು ಸಂಪ್ರದಾಯಗಳನ್ನು ಮುಂದಿಟ್ಟು ಹೆಣ್ಣಿನ ಆತ್ಮಬಲ ಕುಗ್ಗಿಸಿದೆ. ಗಂಡಿನ ಆಶ್ರಯ ಮತ್ತು ಹೆಸರಿನ ಬಲವಿಲ್ಲದೆ ಬದುಕುವುದು ಹೆಣ್ಣಿಗೆ ಅಪರಾಧವೆಂದು ಭಾವಿಸಲಾಯಿತು. ಅದನ್ನೇ ಪ್ರಭು, ಬಸವಣ್ಣ ಹಲವು ಸಂದರ್ಭದಲ್ಲಿ ಒಪ್ಪಿಕೊಂಡು ಮಾತನಾಡಿರುವುದನ್ನು ಕಂಡು ಆಶ್ಚರ್ಯವಾಗುವುದು.
ಶರಣರ ಚಳುವಳಿ ಜಗತ್ತೆಲ್ಲ ಬೆಚ್ಚುವಂತಹ ಒಂದು ಕಾರ್ಯ ಮಾಡಿದ್ದನ್ನು ಹೆಮ್ಮೆ ಯಿಂದ ಹೇಳಿಕೊಳ್ಳಬೇಕಾಗಿದೆ. ಮೊಟ್ಟ ಮೊದಲ ಬಾರಿ ಸಾಮೂಹಿಕವಾಗಿ ಹೆಣ್ಣು ಸಾಮಾಜಿಕ, ಧಾರ್ಮಿಕ ಬದುಕಿನಲ್ಲಿ ಗಂಡಸಿನ ಸರಿದೊರೆಯಾಗಿ ಸಾಮೂಹಿಕವಾಗಿ ಕಾಣಿಸಿ ಕೊಳ್ಳುವ ಅವಕಾಶ ಕಲ್ಪಿಸಿದ್ದು, ಸ್ತ್ರೀ ಬದುಕಿನಲ್ಲಿ ಶರಣರು ಒತ್ತಾಸೆಯಾಗಿ ನಿಂತು ಇಂತಹ ಉದಾತ್ತ ಪರಿಸರವನ್ನು ನಿರ್ಮಿಸಿದರು. ಇದೊಂದು ಚಾರಿತ್ರಿಕ ಮಹತ್ವವನ್ನು ಪಡೆದುಕೊಂಡ ಸಂಗತಿ. ವೀರಶೈವ ಸಿದ್ಧಾಂತದ ಮೂಲದಲ್ಲಿಯೇ ‘ಶರಣಸತಿ, ಲಿಂಗಪತಿ’ ಎಂಬ ವೈದಿಕ ಪರಿಭಾಷೆಯನ್ನು ಬಳಸಿದ್ದರಲ್ಲಿಯೇ ಲಿಂಗನೆಲೆಯ ಸ್ಥಾಪಿತ ಹಿತ ಅಡಗಿದೆ. ಭಾರತೀಯ ಸಮಾಜದಲ್ಲಿ ‘ಪತಿ’ ಎಂಬ ಪದವೇ ಶ್ರೇಷ್ಠತೆ, ಯಜಮಾನ, ದೊರೆ, ಅರಸ ಎಂಬ ಧ್ವನಿ ಯನ್ನು ಒಳಗೊಂಡಿದೆ. ಭಾಷಿಕವಾಗಿ ಹಿಂದೂಧರ್ಮಲಿಂಗ ವಿರೋಧಿ ಗುಣವನ್ನು ಸಮಾಜೀಕರಣಗೊಳಿಸಿದೆ. ಅದನ್ನು ಪ್ರಜ್ಞಾವಂತಿಕೆಯಿಂದ ಮೀರುವುದಾಗಬೇಕಾಗಿದೆ. ಇಲ್ಲಿ ಪತಿ ಎಂಬುದು ದೇವರು, ಸತಿ ಎಂಬುದು ಭಕ್ತಿ ಎಂದು ಕರೆದಿರಬಹುದು. ಆದರೆ ಸಾಮಾನ್ಯ ವಾಗಿ ದೇವರು, ಗಂಡ, ಪತಿ, ದೊರೆ, ಅರಸು ಇವೆಲ್ಲವೂ ಆಳುವ ಹಕ್ಕನ್ನು ಪಡೆದುಕೊಂಡ ವ್ಯಕ್ತಿತ್ವದ ಭಿನ್ನ ಮುಖಗಳು. ಸತಿ, ಭಕ್ತ, ಆಳು ಎಂಬವುಗಳಲ್ಲಿ ಗುಲಾಮ, ಶ್ರದ್ಧೆಯಿಂದ, ನಿಷ್ಠೆಯಿಂದ ದುಡಿಯುವ ವ್ಯಕ್ತಿಗಳನ್ನು ನೆನಪಿಸುತ್ತೇವೆ. ದೇವರು, ಗಂಡ, ಪತಿ, ಲಿಂಗಗಳೆಲ್ಲ ಪೂಜೆಗೊಳ್ಳಲು; ಆಳಲು, ಹಕ್ಕು ಚಲಾಯಿಸಲು, ಹುಟ್ಟಿದವುಗಳು. ಹೆಣ್ಣು, ಸತಿ, ಭಕ್ತಿ, ಆಳು ಇವರಲ್ಲಿ ಈ ಬಲಿಷ್ಠರಿಗೆ ವಿನಯದಿಂದ ಸೇವೆಗೈಯುವ, ಪೂರ್ವಜನ್ಮದ ಪಾಪಕರ್ಮ ದಿಂದ ಹುಟ್ಟಿದವರು ಎಂಬುದನ್ನು ಹಿಂದೂ ಧರ್ಮ ಹೇಳುತ್ತಲೇ ಅದನ್ನು ಪ್ರಭುತ್ವದ ಸಹಾಯದಿಂದ ಸಮಾಜ ಒಪ್ಪುವಂತೆ ಮಾಡಿದೆ. ಇದನ್ನೇ ಬಸವಣ್ಣ ಸ್ವೀಕರಿಸಿ ತಾನು ಕಟ್ಟ ಬಯಸಿದ ಸಮಾಜದೊಳಗೆ ಪ್ರವೇಶ ಪಡೆಯುವ ವ್ಯಕ್ತಿಗಳನ್ನು ಅಳೆಯುವ ಮಾನದಂಡವಾಗಿ ಮಾಡಿಕೊಂಡ. ಭವಿ ಭಕ್ತನಾಗು ವುದಾದರೆ ಸತಿಯಾದಂತೆ. ಹೀಗೆ ವಿನಯ, ನಿಷ್ಠೆಯನ್ನು ಲಿಂಗಕ್ಕೆ ತೋರುವುದರ ಮೂಲಕ ಶರಣನೆಂದು ಕರೆಯಿಸಿಕೊಳ್ಳಬೇಕೆಂಬ ಹಂಬಲ ಬಸವಣ್ಣ ನಲ್ಲಿ ಮನೆಮಾಡಿಕೊಂಡಿತ್ತು. ಈ ಹಂಬಲದಿಂದ ಹೇಳುವ ಮಾತುಗಳು, ವಿಚಾರಗಳು ಹೀಗಿವೆ –
“ದೇವನೊಬ್ಬ, ನಾಮ ಹಲವು
ಪರಮಪತಿವ್ರತೆಗೆ ಗಂಡನೊಬ್ಬ
ಮತ್ತೊಂದಕ್ಕೆರಗಿದಡೆ-ಮೂಗಕೊಯ್ವನು
ಹಲವು ದೈವದ ಎಂಜಲ ತಿಂಬವರನೇನೆಂಬೆ
ಕೂಡಲ ಸಂಗಮದೇವಾ”
(ಸ.ವ.ಸಂ.೧, ಸಂ. ಡಾ. ಎಂ.ಎಂ.ಕಲಬುರ್ಗಿ, ವ.ಸಂ. ೬೧೪. ಪು. ೧೫೪)
ಹೆಸರು, ರೂಪ ಬೇರೆ ಬೇರೆಯಾಗಿದ್ದರು ದೇವರು ಎನ್ನುವ ಶಕ್ತಿ ಒಂದೇ ಎನ್ನುವ ಬಸವಣ್ಣ ಹೆಣ್ಣನ್ನು ಪಾತಿವ್ರತ್ಯದ ಕಂದಕಕ್ಕೆ ನೂಕಿದ. ಒಂದೇ ಗಂಡಿನ ಜೊತೆಯಲ್ಲಿ ನಿಷ್ಠೆಯಿಂದ ಇರಬೇಕೆಂದು ಬಯಸುವುದರಲ್ಲಿಯೇ ಹೆಣ್ಣಿನ ಬದುಕುವ ಮತ್ತು ಆಯ್ಕೆಯ ಹಕ್ಕನ್ನು ಕಿತ್ತು ಕೊಂಡಂತಾಗಿದೆ. ಹೆಣ್ಣಿನ ಕುರಿತು ಹಾಗೇ ಮಾತನಾಡುವಾಗ ಪರಮಪತಿವ್ರತೆಗೆ ಗಂಡನೊಬ್ಬನೆ ಎಂದು ಶಾಸನೋಪಾದಿಯಲ್ಲಿ ಮಾತನಾಡುವ ಬಸವಣ್ಣ ಗಂಡ ಸತಿವ್ರತ ನಾಗಿರಬೇಕು ಎನಿಸಲಿಲ್ಲ. ಸತಿವ್ರತನಿಗೆ ಹೆಂಡತಿಯೊಬ್ಬಳೆ ಎಂದು ಹೇಳುವುದಾಗಲಿ, ಹಾಗೇ ನಡೆದುಕೊಳ್ಳುವುದಾಗಲಿ ಬಸವಣ್ಣನಿಂದಲೇ ಆಗಲಿಲ್ಲವೆಂದು ಹೇಳಿದರೆ ಬಸವಣ್ಣನ ಗುತ್ತಿಗೆ ದಾರರು ಮೈಪರಚಿಕೊಳ್ಳಬೇಕಾಗಿಲ್ಲ. ಶರಣರ ಮಧ್ಯೆದಲ್ಲಿಯೇ ‘ಈ ಶರಣಸತಿ ಲಿಂಗಪತಿ’ ತತ್ವವನ್ನು ಪ್ರತಿಭಟಿಸುವ, ಪ್ರಶ್ನಿಸುವವರು ಇದ್ದರು ಎಂಬುದನ್ನು ಗಂಭೀರವಾಗಿ ಪರಿಗಣಿಸ ಬೇಕಾಗಿದೆ. ಅಂಬಿಗರ ಚೌಡಯ್ಯ ವೈದಿಕ ನೆಲೆಯ ಹಿತ, ಜಾತಿ ನೆಲೆಯ ಸೂತಕ, ವರ್ಗ ನೆಲೆಯ ಕ್ರೌರ್ಯ ಗಳನ್ನು ಮುಖಾಮುಖಿಯಾಗಿಯೇ ಎದುರಿಸಿ ವೈಚಾರಿಕ, ವೈಜ್ಞಾನಿಕವಾಗಿ ಮಾತನಾಡುತ್ತಾನೆ. ಕೆಳವರ್ಗದ ವಚನಕಾರರ ಬಗ್ಗೆ ಮರುಚಿಂತನೆ ನಡೆಯಬೇಕಾಗಿದೆ. ಶರಣ ಚಳುವಳಿ, ಶರಣ ಚಿಂತನೆ, ಚಳುವಳಿ, ತತ್ವ ಎಂದಾಗ ಮಾತ್ರ ಎಲ್ಲರೂ ಒಳಗೊಂಡ ವಿಚಾರ ವಿಮರ್ಶೆ ಎನಿಸಿಕೊಳ್ಳುತ್ತದೆ. ಬಸವತತ್ವವೆಂದು ಕರೆಯುವುದರಿಂದ ಬಹುಸಂಖ್ಯಾತ ವಚನಕಾರರನ್ನು ನೇಪಥ್ಯಕ್ಕೆ ಸರಿಸಿದಂತಾಗುತ್ತದೆ ಎಂಬ ಎಚ್ಚರವೂ ನಮಗೆ ಇರಬೇಕಾದದ್ದೆ. ಅಂಬಿಗರ ಚೌಡಯ್ಯನಂಥ ವ್ಯಕ್ತಿ ಜಾತಿ, ವರ್ಗದ ನೆಲೆಯಲ್ಲಿ ಅನುಭವಿಸಿದ ನೋವುಗಳಿಂದ ಹೇಳುವುದು ಹೆಚ್ಚು ವಸ್ತುನಿಷ್ಠವಾಗಿರಲು ಸಾಧ್ಯ. ಇಂಥವರು ಹೇಳುವ ವಿಚಾರಗಳು, ಸಂಗತಿಗಳು ಪ್ರಮಾಣಿತ ಸಂಗತಿಯಾಗಿ ಸಾರ್ವಕಾಲಿಕ ಅರ್ಥದ ಮೌಲ್ಯಗಳನ್ನು ಬಿಂಬಿಸುವ ಸಾಮರ್ಥ್ಯವನ್ನು ಹೊಂದಿರಲು ಸಾಧ್ಯ. ಬಸವಣ್ಣ ಅಲ್ಲಮಪ್ರಭು, ಚೆನ್ನಬಸವಣ್ಣನಂತಹ ಬುದ್ದಿವಂತ, ವಿಚಾರವಂತರ ಮಾತುಗಳನ್ನು ಉಳಿದ ಶರಣರು ಭಕ್ತಿಯ ನೆಲೆಯಲ್ಲಿ ಮೊಗಂ ಆಗಿ ಒಪ್ಪಿಕೊಂಡವರಲ್ಲ. ಅದನ್ನು ಅಳೆದು ಸುರಿದು, ಪ್ರಶ್ನಿಸಿ, ಸಂದೇಹಿಸಿ ತಮ್ಮ ಮನಸ್ಸಿಗೆ ಒಪ್ಪಿಗೆಯಾದ ಮೇಲೆಯೇ ಅದನ್ನು ನಿತ್ಯ ಬದುಕಿನಲ್ಲಿ ಸ್ವೀಕರಿಸಿದವರು. ಸ್ತ್ರೀ ಸಂಬಂಧಿ ಸಂಗತಿಗಳನ್ನು ತಾತ್ತ್ವಿಕ ಚೌಕಟ್ಟಿ ನಲ್ಲಿಟ್ಟು ಚರ್ಚಿಸುವ ಸಂದರ್ಭದಲ್ಲಿಯ ಅವರು ಮುಕ್ತ ವಾಗಿ ತಮ್ಮ ವಿಚಾರಗಳನ್ನು ಹಂಚಿ ಕೊಂಡಿರುವರು. ಅಂಬಿಗರ ಚೌಡಯ್ಯನ ಒಂದು ವಚನ ಇಡೀ ಶರಣ ಸಿದ್ಧಾಂತ, ವ್ಯವಸ್ಥೆಯ ಬುನಾದಿಯನ್ನೇ ಪ್ರಶ್ನಿಸುವ ಹಾಗಿದೆ.
“ಶರಣ ಸತಿ ಲಿಂಗ ಪತಿ ಎಂಬರು
ಶರಣ ಹೆಣ್ಣಾದ ಪರಿಯಿನ್ನೆಂತು? ಲಿಂಗ ಗಂಡಾದ ಪರಿಯಿನ್ನೆಂತು?
ನೀರು ನೀರು ಕೂಡಿ ಬೆರೆದಲ್ಲಿ, ಭೇದಿಸಿ ಬೇರೆ ಮಾಡಬಹುದೆ?
ಗಂಡು ಹೆಣ್ಣು ಯೋಗವಾದಲ್ಲಿ ಆತುರಹಿಂಗಿ ಘಟ ಬೇರಾಯಿತ್ತು
ಇದು ಕಾರಣ
ಶರಣ ಸತಿ, ಲಿಂಗಪತಿ ಎಂಬ ಮಾತು ಮೊದಲಿಂಗೆ
ಮೋಸ, ಲಾಭಕ್ಕಧೀನವುಂಟೆ? ಎಂದ ನಂಬಿಗ ಚೌಡಯ್ಯ”
(ವ.ಸ.೬, ಸಂ. ಡಾ. ಎಂ.ಎಂ. ಕಲಬುರ್ಗಿ, ವ.ಸಂ. ೨೫೮. ಪು.೮೩)
ಹೀಗೆ ಹೆಣ್ಣು ಗಂಡು ಎನ್ನುವುದು ಸೃಷ್ಟಿ ಕ್ರಿಯೆಯ ಸಂದರ್ಭದಲ್ಲಿಯೇ ಅವುಗಳ ಸಹಜತೆ ರೂಪುಗೊಂಡಿದೆ. ಹೀಗಿರುವ ನಿಸರ್ಗ ಸಹಜ ಗುಣ ಸ್ವಭಾವವನ್ನು ಪ್ರಧಾನ ಹಿತಕ್ಕನು ಗುಣವಾಗಿ ಒಗ್ಗಿಸಿಕೊಳ್ಳುವ ಧೋರಣೆಯನ್ನು ನಿರಾಕರಿಸುತ್ತ ‘ಶರಣಸತಿ ಲಿಂಗಪತಿ’ ಎಂಬ ಮಾತು, ವಿಚಾರವೇ ಅರ್ಥಹೀನವಾದದು. ಇದು ಹೆಣ್ಣನ್ನು ವಂಚಿಸುವ, ಮೋಸ ಗೊಳಿಸುವ ಸ್ಥಾಪಿತಶಕ್ತಿಯ ಸಂಚು ಎಂದು ನಿರ್ಭಿಡೆಯಿಂದ ನುಡಿಯುವನು.
ಹೆಣ್ಣನ್ನು ಖಾಸಗಿ ಆಸ್ತಿಯ ಆಚೆಗೆ ಇಟ್ಟು ನೋಡಿದ ಚಾರಿತ್ರಿಕ ಬೆಳವಣಿಗೆಯ ಕಾಲ, ಹನ್ನೆರಡನೆಯ ಶತಮಾನವೆನ್ನಲಾಗದು. ಇಪ್ಪತ್ತೊಂದನೆಯ ಶತಮಾನದಲ್ಲಿಯೇ ಗಾಂಧೀಜಿ; ಪೆರಿಯಾರರಂಥವರಿಗೂ ಹೊನ್ನು ಕಟ್ಟಿ ಹಾಕಿದ ಗೃಹದಿಂದ ಬಿಡುಗಡೆಗೊಳಿಸುವಲ್ಲಿ ಕಾಡಿದ ಅಸಹಾಯತೆಯನ್ನು ನೆನಪುಮಾಡಿಕೊಳ್ಳಬೇಕಾಗಿದೆ. ಪರಿಸ್ಥಿತಿ ಹೀಗಿರುವಾಗ ಹನ್ನೆರಡನೆಯ ಶತಮಾನದ ಶರಣರಿಂದ ಹೆಚ್ಚಿಗೆ ಅಪೇಕ್ಷಿಸುವುದು ಸರಿಯಲ್ಲ. ಆದಾಗ್ಯೂ ಸಾಮಾಜಿಕ ಮುನ್ನಡೆಯ ಆಶಯವನ್ನು ಹೊಂದಿದ್ದ ಶರಣ ಸಮುದಾಯದ ವೈಚಾರಿಕ, ಸೈದ್ಧಾಂತಿಕ ಮನೋಭಾವದ ಬಸವಣ್ಣನಿಂದ ಹೆಚ್ಚಿಗೆ ಬಯಸುವುದರಲ್ಲಿ ಅರ್ಥವಿದೆ. ವೈದಿಕ ಧರ್ಮದ ಒಳಹೊರಗನ್ನೆಲ್ಲ ಅರ್ಥಮಾಡಿಕೊಂಡಿದ್ದ ಬಸವಣ್ಣ ಮೊಟ್ಟ ಮೊದಲಿಗೆ ಅರ್ಥ ಮೂಲಕ್ಕೆ ಕೈಹಾಕಿದ. ಅಥವಾ ವ್ಯವಸ್ಥೆಯಿಂದಲೇ ಹೆಣ್ಣಿಗೆ ಸಮಾನತೆ, ಸ್ವಾತಂತ್ರ್ಯ ದೊರೆತರೆ ಅದು ಸಾಂಸ್ಕೃತಿಕ, ಸಾಮಾಜಿಕ ಸ್ಥಿತ್ಯಂತರಕ್ಕೆ ಕಾರಣವಾಗಬಲ್ಲದು ಎಂಬ ಸ್ಪಷ್ಟ ನಂಬಿಕೆಯು ಬಸವಣ್ಣನಿಗಿತ್ತು. ಆ ಕಾರಣಕ್ಕಾಗಿಯೇ ‘ಕಾಯಕ ಮತ್ತು ದಾಸೋಹದ’ ಸಿದ್ಧಾಂತವನ್ನು ತನ್ನ ಬಯಕೆಯ ಸಮಾಜದ ಅಸ್ಥಿಭಾರವಾಗಿಸಿದ. ಇದರಿಂದ ದುಡಿಯುವ ವರ್ಗದಲ್ಲೊಂದು ಆತ್ಮಬಲದ ಗಟ್ಟಿ ಧ್ವನಿ ಹುಟ್ಟಿಕೊಂಡಿತು. ಸಾಮಾಜಿಕ, ನ್ಯಾಯ, ಸಮಾನತೆ, ಸ್ವಾತಂತ್ರ್ಯ ವೆಂಬುದು ಹೆಣ್ಣು-ಗಂಡಿನ ದುಡಿಮೆಯನ್ನಾಧರಿಸಿರುತ್ತದೆ. ಹೆಣ್ಣಿನ ಮತ್ತು ಕೆಳವರ್ಗ ಜಾತಿಯ ಗಂಡಿನ ದುಡಿಮೆಯನ್ನು ಸಮಾಜ, ಕುಟುಂಬ ಗೌರವಿಸಬೇಕು, ಮನ್ನಣೆ ನೀಡಬೇಕು. ಇದರಿಂದ ವ್ಯಕ್ತಿ ಕೌಟುಂಬಿಕ ನೆಲೆಯಲ್ಲಿ ಗಟ್ಟಿಗೊಂಡು ಸಾಮಾಜಿಕ ನೆಲೆಯಲ್ಲಿ ಆತ್ಮಗೌರವ, ವಿಶ್ವಾಸದಿಂದ ಬದುಕಲು ಸಾಧ್ಯವಾಗುತ್ತದೆ ಎಂದು ಬಸವಣ್ಣ ನಂಬಿಕೊಂಡಿದ್ದ. ಆ ಕಾರಣ ಕ್ಕಾಗಿ ಮೊಟ್ಟ ಮೊದಲಿಗೆ ಹೆಣ್ಣಿನ ದುಡಿಮೆಗೆ ಸಾಮಾಜಿಕ, ಕೌಟುಂಬಿಕ ಗೌರವ ತಂದು ಕೊಡುವ ಕೆಲಸ ಮಾಡಿದರು. ಇಂದಿಗೂ ‘ಹೌಸ್ ವೈಫ್ ಸಿಂಡ್ರೋಮಾ’ದಿಂದ ಮಹಿಳೆಗೆ ಬಿಡುಗಡೆ ಹೊಂದಲು ಆಗಿಲ್ಲ. ಆಕೆಗೆ ಕೌಟುಂಬಿಕ ದುಡಿಮೆಯನ್ನು ಜವಾಬ್ದಾರಿ, ಕರ್ತವ್ಯ ವೆಂದು ಹೇಳಿ ಜಾರಿಕೊಂಡಿದ್ದೇವೆ. ಹೆಣ್ಣಿನ ದುಡಿಮೆ ಅದು ಆಧುನಿಕ ಸಮಾಜ ಭಾವಿಸು ವಂತೆಯೇ ಹೇಳುವುದಾದರೆ ಸರಕಾರಿ ಉದ್ಯೋಗದ ಮೂಲದಿಂದ ದೊರೆಯುವ ಸಂಬಳ ವನ್ನು ಸಮಾಜ ಕುಟುಂಬ ಗೌರವಿಸುವುದಾಗಲಿ, ಆಕೆಯ ದುಡಿಮೆಯನ್ನು ಆಕೆಯ ವಿವೇಚನೆಗೆ ಅನುಗುಣವಾಗಿ ಬಳಸುವುದಾಗಲಿ ನಾವು ಕಲ್ಪಿಸಿಕೊಳ್ಳಲು ಸಾಧ್ಯವಿಲ್ಲದ ಸಂಗತಿ ಗಳಾಗಿವೆ. ಇಂತಹ ಸ್ಥಿತಿಯಿಂದ ಹೆಣ್ಣನ್ನು ಬಿಡುಗಡೆಗೊಳಿಸಲು ಬಸವಣ್ಣನವರು ವಿಚಾರ ಮಾಡಿದರು. ಹೆಣ್ಣು ಕಳೆದುಕೊಂಡಿದ್ದೆ ಸಾಮಾಜಿಕ ಉತ್ಪಾದನಾ ಸಂಬಂಧದ ಕೊಂಡಿಯನ್ನು ಕೂಡಿಸುವ ಮಹತ್ತರ ಕಾರ್ಯಕ್ಕೆ ಕೈಹಾಕಿದರು. ಕುಟುಂಬ ಮೂಲದ ಕೆಲಸವನ್ನು ಕಾಯಕದ ಪರಿಭಾಷೆಗೆ ತರುತ್ತಲೇ ಅದಕ್ಕೆ ಬೆಲೆ, ಗೌರವ ಸಿಗುವಂತೆ ಮಾತನಾಡಿದರು. ಅಂತಹ ಒಂದು ವಚನ ಹೀಗಿದೆ –
“ಎಮ್ಮ ತಾಯಿ ನಿಂಬಿಯವ್ವೆ ನೀರನೆರೆದುಂಬಳು,
ಎಮ್ಮಯ್ಯ ಚೆನ್ನಯ್ಯರಾಯ ಕಂಪಣವ ಹೇರುವ
ಎಮೆಗೆ ಆರೂ ಇಲ್ಲವೆಂಬಿರಿ
………………………………
ಎಮ್ಮಕ್ಕ ಕಂಚಿಯಲ್ಲಿ ಬಾಣಸವ ಮಾಡುವಳು
ಎಮ್ಮ ಅಜ್ಜರ ಅಜ್ಜರು ಹಡೆದ ಭಕ್ತಿಯ ನಿಮ್ಮ ಕೈಯಲು ಕೊಂಬೆ
ಕೂಡಲ ಸಂಗಮದೇವಾ”
(ವ.ಸಂ.೧, ಸಂ. ಡಾ. ಎಂ.ಎಂ.ಕಲಬುರ್ಗಿ, ಪು.೩೫೨)
ಹೆಣ್ಣಿನ ಕೌಟುಂಬಿಕ ದುಡಿಮೆಯನ್ನು ಬೆಲೆಕಟ್ಟಿ ಅದಕ್ಕೆ ಸಾಮಾಜಿಕ ಗೌರವ ತಂದು ಕೊಟ್ಟ ಬಸವಣ್ಣನ ಒಳಗನ್ನು ಯಜಮಾನ ಸಂಸ್ಕೃತಿ ನಿಯಂತ್ರಿಸುತ್ತಿತ್ತು. ತಾವು ಕಟ್ಟ ಬಯಸಿದ ಸಮಾಜದೊಳಗಿನ ಜನರನ್ನು ಕೂಡಿಸಿ ಮುನ್ನಡೆಸಿಕೊಂಡು ಹೋಗುವ ಜವಾಬ್ದಾರಿಯಿಂದ ಬಸವಣ್ಣನವರು ಹೊಂದಾಣಿಕೆ, ರಾಜಿ ಗುಣವನ್ನು ಹೊಂದಿರಬಹುದು. ಪ್ರಭುಸತ್ತೆ ಎಷ್ಟೊಂದು ಕ್ರೂರ ಮತ್ತು ಆಕ್ರಮಣಶೀಲವಾದದ್ದು ಎಂಬುದನ್ನು ಕಂಡಿದ್ದರು. ಅದಕ್ಕಾಗಿಯೇ ಭಕ್ತ ಸಮುದಾಯಕ್ಕೆ ಸಹನೆ, ಸಜ್ಜನಿಕೆಯ ಬಗ್ಗೆ ಒತ್ತಿ ಒತ್ತಿ ಹೇಳುವರು. ಗಂಡ, ಅರಸು, ಯಜಮಾನ ರೆಂಬುವರು ಕುಟುಂಬ, ಸಮಾಜ, ನಾಡನ್ನು ಆಳುವ ಬಲಿಷ್ಠರು. ಇವರಿಚ್ಚೆಗೆ ಅನುಗುಣವಾಗಿಯೇ ಬಲಹೀನರು, ಮಹಿಳೆಯರು ಬದುಕಬೇಕಾಗಿತ್ತು. ಇವರು ಮೆಚ್ಚುವಂತೆ ಬದುಕುವುದೇ ಪ್ರಯಾಸದ ಕೆಲಸವಾಗಿತ್ತು ಜನಸಮಾನ್ಯರಿಗೆ. ಇಂತಹ ಸಮಾಜ ದಲ್ಲಿರುವ ಬಸವಣ್ಣ ತನ್ನ ಹೊಸಧರ್ಮ, ಸಮಾಜ ಕುರಿತು ಮಾತನಾಡುವಾಗಲೆಲ್ಲ ಆ ಸಮಾಜದ ಪರಿಭಾಷೆ, ನುಡಿಕಟ್ಟುಗಳನ್ನು ಬಳಸಿಕೊಂಡ ಕಾರಣ ಕೆಲವು ಪ್ರಸಂಗಗಳಲ್ಲಿ ವಿರೋಧಾಭಾಸದ ಹೇಳಿಕೆಗಳು ಕಾಣಿಸಿ ಕೊಂಡಿದೆ. ಇಂತಹ ದ್ವಂದ್ವಗಳ ಬಗ್ಗೆ ಚರ್ಚಿಸಿದರೆ ಬಸವಣ್ಣನನ್ನು ಗುತ್ತಿಗೆ ಹಿಡಿದ ಜಂಗಮದ ಮನಸ್ಸುಗಳು ಕೆರಳಬೇಕಾಗಿಲ್ಲ. ವಾಸ್ತವದ ಸಾಧ್ಯಾಸಾಧ್ಯತೆಯನ್ನು ಅರಗಿಸಿಕೊಳ್ಳುವ ವಿವೇಕ, ತಾಳ್ಮೆಯಿದ್ದಾಗ ವ್ಯಕ್ತಿಯನ್ನು ಒಳಗೊಂಡ ಹಾಗೇ ಸಾಮಾಜಿಕ ಮಿತಿಗಳನ್ನು ಗುರುತಿಸುವ, ಮೀರುವ ಪ್ರಯತ್ನಗಳು ನಡೆಯಬಹುದು. ಬಸವಣ್ಣನ ಕನಸಿನ ಸಮಾಜದ ಕಂಬಗಳಾದ   ‘ಗುರು, ಲಿಂಗ, ಜಂಗಮ, ಭಕ್ತ’ ಇವರು ಮಾನಸಿಕವಾಗಿ ಮತ್ತು ಬೌದ್ದಿಕವಾಗಿ ವೈದಿಕ ಹಿತಗಳಿಂದ ಬಿಡುಗಡೆ ಹೊಂದಿರಬೇಕು ಎಂಬುದು ಬಸವಣ್ಣನ ಆಶಯವಾಗಿತ್ತೆಂದು ಭಾವಿಸು ವುದಾದರೆ ಈ ನಾಲ್ಕು ಆಧಾರಗಳು ಕುಸಿಯದಂತೆ, ಅಲುಗದಂತೆ ನೋಡಿಕೊಳ್ಳುವ ಜವಾಬ್ದಾರಿ ವ್ಯಕ್ತಿಗಳದ್ದೋ, ಸಮಾಜದ್ದೋ ಎಂಬುದು ಮೊದಲು ಸ್ಪಷ್ಟಗೊಳ್ಳಬೇಕು. ನಂತರ ಅದನ್ನು ಉಳಿಸಿಕೊಳ್ಳುವ ವಿಧಾನದ ಬಗ್ಗೆ ಮಾತನಾಡಬಹುದು.
“ಅರಸು ಮುನಿದಡೆ ನಾಡೊಳಗಿರಬಾರದಯ್ಯ
ಗಂಡ ಮುನಿದಡೆ ಮನೆಯೊಳಗೆ ಇರಬಾರದಯ್ಯ
ಕೂಡಲ ಸಂಗಮದೇವಾ
ಜಂಗಮ ಮುನಿದಡೆ ನಾನೆಂತು ಬದುಕುವೆ ?”
(ವ.ಸ.೧, ಸಂ. ಡಾ. ಎಂ.ಎಂ. ಕಲಬುರ್ಗಿ, ವ.ಸಂ.೮೨೫. ಪು. ೨೧೨)
ಭಕ್ತ, ಗುರು, ಲಿಂಗ, ಜಂಗಮ ಇವು ಮತ್ತು ಇವರು ವ್ಯಕ್ತಿ ಮೂಲದ ದೌರ್ಬಲ್ಯಗಳಿಂದ ಬಿಡುಗಡೆಗೊಂಡವರಾಗಿರಬೇಕು. ದಯೆ, ಕ್ಷಮೆಯಾದಿ ಗುಣಗಳು ಇವರಲ್ಲಿರಬೇಕು. ಜಂಗಮನೆಂಬವನಂತೂ ವೀರಶೈವ ಸಿದ್ಧಾಂತವನ್ನು  ಪ್ರಸಾರ ಮಾಡುವ ಮಹತ್ತರ ಕಾರ್ಯ ಮಾಡುವುದಕ್ಕಾಗಿ ಹುಟ್ಟಿಕೊಂಡವನು. ಬೇರೆ ಬೇರೆ ವ್ಯಕ್ತಿ ಸಮುದಾಯಗಳ ಜೊತೆಯಲ್ಲಿ ವ್ಯವಹರಿಸಬೇಕಾದ, ಹೇಳುವ ಕೇಳುವುದನ್ನು ಮಾಡಬೇಕಾದ ವ್ಯಕ್ತಿಯಲ್ಲಿ ಕೋಪ ತಾಪಗಳಲ್ಲಿ ಮನೆಮಾಡಿಕೊಂಡಿದ್ದರೆ ಕೇಳುಗನ ವಿಶ್ವಾಸ, ಪ್ರೀತಿ ಗಳಿಸಲು ಸಾಧ್ಯವೆ? ಸಿದ್ಧಾಂತ ರೂಪಿ, ನಿಷ್ಠಾವಂತ, ವಿಚಾರವಂತ ಬಸವಣ್ಣನಂಥವರ ಮೇಲೆ ಸಿಟ್ಟಿಗೇಳುವುದರಲ್ಲಿ ತರ್ಕ ವಿದೆ. ಆದರೆ ಹೊಲೆಯ ಹದಿನೆಂಟು ಜಾತಿಯಾದಿಯಾಗಿ ಹೆಣ್ಣಮಕ್ಕಳನ್ನು ಹೊಸ ವಿಚಾರ ಧಾರೆಗೆ ಕರೆತರುವಲ್ಲಿ ಕೋಪ, ಸಿಟ್ಟು ಸೆಡವುಗಳಿದ್ದ ವ್ಯಕ್ತಿಗೆ ಜಂಗಮನೆಂದು ಕರೆಯಿಸಿ ಕೊಳ್ಳುವುದು ಆಗದ ಮಾತು. ಆದರೆ ಬಸವಣ್ಣ ಜಂಗಮದ ಸಿಟ್ಟನ್ನು ಸ್ಥಾಪಿತ ಶಕ್ತಿಗಳಾದ ಅರಸು, ಗಂಡನ ಜೊತೆಗಿಟ್ಟು ನೋಡುವುದರ ಔಚಿತ್ಯದ ಪ್ರಶ್ನೆ ಕಾಡದಿರದು.
ಹೆಣ್ಣನ್ನು ಹಸ್ತಾಂತರಿಸಬಹುದಾದ, ಮಾರಬಹುದಾದ ವಸ್ತುವೆಂದು ಹೇಳಿದ ಸಮಾಜ ದಲ್ಲಿಯೇ ಬಸವಣ್ಣ ಹುಟ್ಟಿ ಬೆಳೆದವನು. ತನ್ನ ವಿಚಾರಧಾರೆ, ಸಿದ್ಧಾಂತ, ವ್ಯಕ್ತಿತ್ವವನ್ನು ಜನ ನಂಬಬೇಕು, ಸಮಾಜ ಒಪ್ಪಬೇಕು ಎಂಬ ಇಕ್ಕಟ್ಟು ಕಾಣಿಸಿಕೊಂಡಾಗಲೆಲ್ಲ ಬ್ರಾಹ್ಮಣದ ದಿವ್ಯಗಳನ್ನು ನೆರವಿಗೆ ತೆಗೆದುಕೊಳ್ಳುವನು. ತನ್ನ ಜಂಗಮ ಪ್ರೀತಿ ನಿಷ್ಠೆಯನ್ನು ಅನುಮಾನಿಸಿದ ಶರಣ ಸಮೂಹದಲ್ಲಿ ಬಸವಣ್ಣ ಜಂಗಮನನ್ನು ಸಾಕ್ಷಾತ್ ಸಂಗಮದೇವನೆಂದೆ ನಂಬಿರುವೆ ಎಂಬುದನ್ನು ಪ್ರಮಾಣೀಕರಿಸಬೇಕಾಗಿದೆ. ಇಂತಹ ಪ್ರಸಂಗದಲ್ಲಿ ಬಸವಣ್ಣ ಕೈಹಿಡಿದ ಹೆಂಡತಿಯನ್ನು ಜಂಗಮರು ಕೇಳಿದರೆ ಕೊಡಲು ಸಿದ್ದನಿರುವನು. ಈ ಪ್ರಸಂಗ ಮಹಾಭಾರತದ ಪಾಂಡವರನ್ನು ನೆನಪಿಸುವುದು. ಜೂಜಿನಲ್ಲಿ ಪಣ ಕೊಡುವ ವಸ್ತುವಾಗಿ ದ್ರೌಪದಿ ಕಾಣಿಸಿ ಕೊಂಡಿದ್ದರೆ ಶರಣರ ಕಾಲಕ್ಕೆ ತಮ್ಮ ನಿಷ್ಠೆಯನ್ನು ತೋರಿಸುವ ಸಲುವಾಗಿ ಕೈಹಿಡಿದ ಹೆಂಡತಿ ಯನ್ನು ಬೇಡಿದವರಿಗೆ ನೀಡುವ ಉದಾರಿಗಳಾಗಿ ಕಾಣಿಸುವವರು. ಸತ್ಯಕ್ಕಾಗಿ ಹರಿಶ್ಚಂದ್ರ ಹೆಂಡತಿಯನ್ನು ಮಾರಿದ್ದು, ಜೂಜಿನಲ್ಲಿ ಹೆಂಡತಿಯನ್ನು ಪಣಕ್ಕೊಡುವುದು, ಆಡಿದ ಮಾತಿಗೆ ನಡೆಯನ್ನು ಬಗ್ಗಿಸಿಕೊಳ್ಳಲು ಹೆಂಡತಿಯನ್ನು ಅನ್ಯರು ಭೋಗಿಸಲು ನೀಡುವ ಉದಾರತೆ ಎಲ್ಲವೂ ಗಂಡಸಿನ ಮೂಗಿನ ನೇರದಲ್ಲಿಯ ನ್ಯಾಯಗಳೇ. ಈ ಎಲ್ಲ ಪ್ರಸಂಗಗಳಲ್ಲಿ ತಮ್ಮ ಅಧೀನದಲ್ಲಿರುವ ಹೆಣ್ಣನ್ನು ತಮ್ಮ ಇಚ್ಛೆಗೆ ತಕ್ಕಂತೆ-ಕುಣಿಸುವ ಹಕ್ಕು ಪಡೆದ ಮಾಲೀಕರೆ. ಬಸವಣ್ಣ ಸಂಗಮದೇವನ ರೂಪವನ್ನು ಜಂಗಮನಲ್ಲಿ ಕಂಡ ಮಹಾಭಾವುಕ. ಭಾವುಕ ನೆಲೆಯಲ್ಲಿ ಕೈಹಿಡಿದ ಹೆಂಡತಿಯನ್ನು ತಾನೇ ಹೇಳುತ್ತ ಬಂದ ಸ್ತ್ರೀ ಸಮಾನತೆಯ ವ್ಯಾಪ್ತಿಯಲ್ಲಿಟ್ಟು ನೋಡಲು ಆಗಿಲ್ಲ. ಸಿದ್ಧಾಂತಗಳೆಲ್ಲವೂ ಕೌಟುಂಬಿಕ ಬದುಕಿನಾಚೆಗೆ ಅರ್ಥಪೂರ್ಣಗೊಳ್ಳುಬಹುದಾದ ಸತ್ಯವೆಂದು ಸಾರಿದ ಲೋಕವಿದು. ಕುಟುಂಬದೊಳಗೆ ಈ ಸಿದ್ಧಾಂತ ವಿಚಾರಗಳೆಲ್ಲ ಕ್ರಿಯಾಶೀಲಗೊಳ್ಳುವುದು ತುಂಬಾ ಕಷ್ಟದಾಯಕ. ಇಂತಹ ಇಕ್ಕಟ್ಟಿನ ಮಾತು, ಬಸವಣ್ಣನ ವಚನವೊಂದರಲ್ಲಿ ಹೀಗಿದೆ –
“ಕಾಮನೇಮವೆಂಬ ಸಿಂಧು ಬಲ್ಲಾಳನ ವಧುವ
ಸರ್ವಭುವನದೊಡೆಯ ಸಂಗಮದೇವರು ಬೇಡುವಂತಲ್ಲ
ಎನ್ನ ಸತಿ ನೀಲಲೋಚನೆ ಪೃಥ್ವಿಶಗ್ಗಳೆಯ ಚಲುವೆ,
ಆಕೆಯನು ಸಂಗಮದೇವಾ, ನೀನು ಜಂಗಮ ರೂಪಾಗಿ ಬಂದು
ಎನ್ನ ಮುಂದೆ ಸಂಗವ ಮಾಡುತ್ತಿರಲು
ಎನ್ನೊಡನಿರ್ದ ಸತಿಯೆಂದು ಮಾಯಕ್ಕೆ ಮರುಗಿದೆನಾದಡೆ
ನಿಮ್ಮಾಣೆ, ನಿಮ್ಮ ಪ್ರಮಥರಾಣೆ, ಮನದೊಡೆಯ ನೀನೆ ಬಲ್ಲೆ”
(ವ.ಸಂ.೧, ಸಂ. ಡಾ. ಎಂ.ಎಂ. ಕಲಬುರ್ಗಿ, ವ.ಸಂ.೧೧೧೭. ಪು.ಸಂ.೩೦೮-೫)
ತನ್ನ ಜಂಗಮನಿಷ್ಠೆಯ ಕುರಿತ ಹಾಗೇ ಡಂಗೂರ ಸಾರಿಕೊಳ್ಳುವ ಈ ಮಾತುಗಳು ಹೆಣ್ಣಿನ ತಳಮಳದ ಮೂಲ. ಆ ಕಾಲದಲ್ಲಿಯೂ ಜಂಗಮ ರೂಪದ, ಸಂಗಯ್ಯನ ರೂಪದ ಡಾಂಭಿಕ ಕಾಮುಕ ಗಂಡಸರು ಇದ್ದರು. ಇಂತಹ ಡಾಂಭಿಕರ ಬಗ್ಗೆ ಬಸವಣ್ಣನೇ ಅಲವತ್ತು ಕೊಂಡು ಮಾತನಾಡಿದ್ದು ಇದೆ. ವಸ್ತುಸ್ಥಿತಿ ಹೀಗಿರುವಾಗ ಕೈಹಿಡಿದ ಚೆಂದುಳ್ಳಿ ಚೆಲುವೆಯನ್ನು ನೀಡುವೆ ಎನ್ನುವಾಗ ಬಸವಣ್ಣನಲ್ಲಿ ಹೆಂಡತಿ ಶರಣೆಯಾಗಿ ಕಾಣಿಸುವುದಿಲ್ಲ. ಬದಲಾಗಿ ತನ್ನ ಸೊತ್ತು, ತೊತ್ತು ಎಂಬ ಭಾವ ಹೆಪ್ಪುಗಟ್ಟಿದೆ. ನೀಲಾಂಬಿಕೆಯ ಮನಸ್ಥಿತಿ ಹೇಗಿರ ಬಹುದು ಇಂತಹ ಪ್ರಸಂಗದಲ್ಲಿ? ಭಕ್ತಿ ಪಂಥದ ಸಂದರ್ಭದಲ್ಲಿ ಹೊರ ಬಂದ ಮಹಿಳೆಯರು ವೇಷಧಾರಿ ಭಕ್ತರಿಂದಲೇ ಲೈಂಗಿಕ ಹಲ್ಲೆಗೆ ಒಳಗಾಗಿರುವ ಪ್ರಸಂಗಗಳು ಎಷ್ಟೋ ಇವೆ. ಅವುಗಳನ್ನು ಯಥಾವತ್ತಾಗಿ ಹೇಳಿದರೆ ಚಳುವಳಿಗೆ ಹೊಡೆತ ಬೀಳಬಹುದೆಂದು ಸುಂದರ ಕಥೆಯಾಗಿಸಿದ್ದೇವೆ. ಇಂತಹ ಕಥೆಗಳ ಒಳಗೆ ಹೆಣ್ಣಿನ ಅಳಲಿದೆ ಎಂಬುದನ್ನು ಕೇಳುವ ಕಿವಿ, ನೋಡುವ ಕಣ್ಣುಗಳ ಕಾಲಗರ್ಭದಲ್ಲಿ ಹೂತು ಹೋಗಿವೆ. ಬಸವಣ್ಣನ ಈ ಪ್ರಸಂಗವನ್ನು ಪುರಾಣಿಕರಿಗೆ, ಜಡಗೊಂಡ ಮನಸ್ಸುಗಳಿಗೇ ಸ್ವಘೋಷಿತ ಬಸವಣ್ಣನ ವಾರಸುದಾರರಿಗೆ, ಭ್ರಮೆಯಲ್ಲಿ ತೇಲಾಡುವ ಕವಿ ಹೃದಯಗಳಿಗೆ ಪವಾಡಸದೃಶ ಘಟನೆಯಾಗಿ ಹೆಮ್ಮೆಯಿಂದ ಹೇಳಿಕೊಂಡು ಬೀಗುವ ಸಂಗತಿಯಾದರೆ ನೀಲಲೋಚನೆಯಂತವರಿಗೆ ಆತಂಕದ, ಭಯದ, ಕರಗದ ನೋವಿನ ಹೆಬ್ಬಂಡೆಯೊಂದು ಎದೆಯೆ ಮೇಲೆ ಹೇರಿಕೊಂಡ ಭಾರದಿಂದ ಕುಸಿದು, ಉಸಿರುಗಟ್ಟಿ ಕ್ಷಣ ಕ್ಷಣವು ಸಾವಿನ ಸ್ವರ್ಶ ಮಾಡಿದಂತಾಗುತ್ತದೆ.
ಹೆಣ್ಣಿಗೆ ಸ್ವತಂತ್ರ ಅಸ್ತಿತ್ವವನ್ನು ನಿರಾಕರಿಸಿದ ವೈದಿಕ ನೀತಿ ಸಂಹಿತೆಯ ಸ್ಮೃತಿ, ಮನುವಿನ ಹೇಳಿಕೆಗಳು ಇಂದಿಗೂ ಸಾಮಾಜಿಕ, ಕೌಟುಂಬಿಕ, ಸಾಂಸ್ಕೃತಿಕ ಮೌಲ್ಯಗಳನ್ನು ಹುಟ್ಟಿಸುವ ಮತ್ತು ಅವುಗಳನ್ನು ಸಮಾಜ ಒಪ್ಪುವ ಹಾಗೇ ನೋಡಿಕೊಳ್ಳುವ ಕರಾಮತ್ತನ್ನೆಲ್ಲ ತುಂಬಾ ಸೂಕ್ಷ್ಮವಾಗಿಯೇ ಮುನ್ನಡೆಸಿಕೊಂಡು ಬಂದಿದೆ. ಇದರ ಸರಿಯಾದ ಗ್ರಹಿಕೆಯಿಲ್ಲದೆ ವಿಜ್ಞಾನ ಲೋಕದ ಮಹಾನುಭಾವರು, ಪೀಠಾಧಿಪತಿಗಳು ಹಾಡಿ ಹೊಗಳುವ, ಭವ್ಯದಿವ್ಯದ ಕನಸು ಕಂಡ ಸಂಭ್ರದಲ್ಲಿ ಮುಳುಗೇಳುವರು. ಹೆಣ್ಣನ್ನು ಗೌರವಿಸಿದ, ಪೂಜಿಸಿದ ನೆಲ, ಸಂಸ್ಕೃತಿ ಅಂತೆಕಂತೆ ಪುರಾಣಗಳನ್ನೆಲ್ಲ ಅರಬ್ಬಿ ಸಮುದ್ರದಲ್ಲಿ ನೆನೆಹಾಕಬೇಕಾಗಿದೆ. ಇಂದಿನ ಆಧುನಿಕ ಮನಸ್ಸುಗಳು ವೈದಿಕ ಪುನರುತ್ಥಾನವನ್ನು ಕಂಡು ಧನ್ಯತೆಯಿಂದ ಖಡ್ಗ ಝಳಪಿಸುವ, ಹರಿಯುತ್ತಿರುವ ನೆತ್ತರದಲ್ಲಿ ಬೆರಳದ್ದಿ ಹಣೆಗಿಟ್ಟುಕೊಳ್ಳುವ ಹಿಂಸಾನಂದ ಸಮೂಹಸನ್ನಿಗೆ ಒಳಗಾಗುವ ದುರಂತದಿಂದ ಉಳಿದುಕೊಳ್ಳುವುದಾಗುತ್ತಿಲ್ಲ. ನಮಗಿಂತಲೂ ಎಂಟನೂರು ವರ್ಷಗಳ ಹಿಂದೆ ಇದ್ದವರು ಅಹಿಂಸಾವಾದಿಗಳಾಗಿದ್ದರು, ಅಗ್ರಹಾರ ಸಂಸ್ಕೃತಿಯನ್ನು ಧಿಕ್ಕರಿಸಿದ್ದರು ಎಂದು ಹೇಳುವ ಹಟಮಾರಿತನದ ಬಗ್ಗೆಯು ನಾವು ಆಲೋಚಿಸಬೇಕು.
ಅನುಭವ ಮಂಟಪವನ್ನು ವಿಚಾರವಿನಿಮಯದ ಕೇಂದ್ರವಾಗಿ ಕಟ್ಟಿಕೊಂಡು, ಅದಕ್ಕೆ ಅಲ್ಲಮಪ್ರಭುವನ್ನು ಅಧ್ಯಕ್ಷನನ್ನಾಗಿಸಿ, ಪ್ರಭುವಿನ ಸನ್ನಿದಾನದಲ್ಲಿ ವೀರಶೈವ ಧರ್ಮ, ಸಮಾಜ, ವ್ಯಕ್ತಿಗಳ ಕುರಿತು ನಡೆದ ಗಂಭೀರ ಚಿಂತನ ಮಂಥನದ ಬಗ್ಗೆ ನಮಗೆ ಗೌರವವಿದೆ. ಆದರೆ ಹಲವು ಪ್ರಸಂಗದಲ್ಲಿ ನ್ಯಾಯ ನೀಡಬೇಕಾದ ಪ್ರಭು ಅಗ್ರಹಾರದ ಪುರೋಹಿತನಂತೆ ನಡೆದು ಕೊಳ್ಳುವದರ ಬಗ್ಗೆ ಪ್ರಶ್ನೆಗಳಿವೆ. ಅಕ್ಕಮಹಾದೇವಿ ಕುಟುಂಬ ಮೂಲದ ಗಂಡ, ಯಜಮಾನನ್ನ ಧಿಕ್ಕರಿಸಿ ಸಮಾಜಮುಖಿಯಾದ ಶರಣ ಸಮುದಾಯ ಅದರಲ್ಲಿಯೂ ಅಣ್ಣ, ಪ್ರಭುವಿನಂತಹ ಹಿರಿಯರ ಬಗ್ಗೆ ಭರವಸೆಯಿಟ್ಟು ಬಂದವಳು. ಕೌಟುಂಬಿಕ ಬದುಕಿನ ಆಶ್ರಯ ಕಳೆದುಕೊಂಡು ಸಾಮಾಜಿಕ ನಿಂದಾಪಮಾನವನ್ನು ಬೆನ್ನಿಗಿಟ್ಟುಕೊಂಡು ಬಂದವಳಿಗೆ ಶರಣರ ಸಮುದಾಯದಲ್ಲಿ ಸಿಕ್ಕ ಸ್ವಾಗತ ಕಂಡು ಹೇಗಾಗಿರಬಹುದು. ಶರಣರು ಆಕೆಯ ಮುಂದೆ ಅಗ್ನಿಕುಂಡವನ್ನು ತೋಡಿ ಹಾದು ಬರಲು ಹೇಳಿದ ಮಾತುಗಳು ಸೀತೆಯನ್ನು ನೆನಪಿಸುತ್ತವೆ. ಇಂತಹ ಘಟನೆಗಳಿಂದ ಅಕ್ಕ ಅಂತರ್‌ಮುಖಿ, ಅನಾಥ ಪ್ರಜ್ಞೆ ಭ್ರಮಿತ ಸ್ಥಿತಿಗೆ ಒಳಗಾಗ ಬೇಕಾಯಿತು. ಇದೆಲ್ಲ ಅಸಹಾಯಕ ಹೆಂಗಸಿಗೆ ಅರ್ಥವಾಗಬಹುದಾದ ಸಂಗತಿಗಳೇ ಹೊರತು ಉಪದೇಶ ನೀಡುವ ಯಜಮಾನರಗಳಿಗಲ್ಲ. ಪ್ರಭುವಿಗೆ ಅಕ್ಕನ ಪೂರ್ವಾಪರಗಳೆಲ್ಲ ಗೊತ್ತಿದೆ. ಅಕ್ಕನ ಬರುವಿಕೆ ಯನ್ನು ಶರಣ ಸಮುದಾಯ ನಿರಾಕರಿಸಿದ್ದರೆ, ಅನುಮಾನಿಸಿದ್ದರೆ ಪ್ರಭು ತಿಳಿ ಹೇಳಬೇಕಾಗಿತ್ತು. ಆದರೆ ಹಾಗೆ ಮಾಡುವುದಿಲ್ಲ. ತುಂಬಿದ ಅನುಭವ ಮಂಟಪದ  ಸಭೆಯಲ್ಲಿ ನಿಲ್ಲಿಸಿ ಅಕ್ಕನನ್ನು ಪ್ರಶ್ನಿಸುವ ರೀತಿ ಹೇಗಿದೆ ಎಂದರೆ
“ಉದಮದ ಯೌವನವನೊಳಕೊಂಡ ಸತಿ
ನೀನು ಇತ್ತಲೇಕೆ ಬಂದೆಯವ್ವಾ
ಸತಿ ಎಂದೆಡೆ ಮುನಿವರು ನಮ್ಮ ಶರಣರು
ನಿನ್ನ ಪತಿಯ ಕುರುಹು ಹೇಳಿದೆಡೆ ಬಂದು ಕುಳ್ಳಿರು
ಅಲ್ಲದಡೆ ತೊಲಗು ತಾಯೆ.
ನಮ್ಮ ಗುಹೇಶ್ವರನ ಶರಣರಲ್ಲಿ
ಸಂಗ ಸುಖ ಸನ್ನಿಹಿತವ ಬಯಸುವಡೆ
ನಿನ್ನ ಪತಿಯಾರೆಂಬುದು ಹೇಳಾ ಎಲೆ ಅವ್ವಾ?”
(ವ.ಸಂ.೨, ಸಂ. ಡಾ. ಬಿ.ವ್ಹಿ.ಮಲ್ಲಾಪುರ, ವ.ಸಂ. ೯೬೧.ಪು.೨೮೯)
ಅನುಭವ ಮಂಟಪದಲ್ಲಿ ಬಂದು ಸೇರುವವರೆಲ್ಲ ಅಣ್ಣನ ಪ್ರಕಾರ ಶರಣರೇ ಆಗಿದ್ದರು. ಈ ಶರಣರು ಸತಿ ಭಾವದುಂಬಿದವರೆ ಆಗಿರಬೇಕಿತ್ತು. ಇಂತಹ ಸತಿ ಸಮೂಹದಲ್ಲಿ ಸತಿಯಾಗಿ ಬಂದು ಸೇರುವ ಅಕ್ಕನಿಗೆ ಪ್ರಶ್ನೆಗಳೇಕೆ? ಆಕೆಯ ಸತಿತ್ವಕ್ಕೆ ಮುದ್ರೆ ಹಾಕಿದ ಪತಿಯ ಹೆಸರೇಕೆ ಮುಖ್ಯವಾಗಬೇಕು. ಪ್ರಭುವಿನಂತಹ ಹಿರಿಯ ಶರಣರಿಗೂ ಒಂಟಿ ಹೆಣ್ಣು ಅದು ಬೆತ್ತಲೆ ಯಾಗಿ ರಾಜಸತ್ತೆಯನ್ನು ಪ್ರಜಾಸತ್ತೆಯನ್ನು ಧಿಕ್ಕರಿಸಿ ಬಂದವಳನ್ನು ತಮ್ಮ ಶರಣ ಸಮೂಹ ದಲ್ಲಿ ಸೇರಿಸಿಕೊಳ್ಳಲು ಆತಂಕ, ಭಯ ಕಾಡಿದೆ. ಹೇಗಾದರೂ ಮಾಡಿ ಆಕೆ ಕೌಶಿಕನ ಹೆಂಡತಿ ಎಂಬುದನ್ನು ಆಕೆಯಿಂದಲೇ ಹೇಳಿಸುವುದರಿಂದ ವ್ಯವಸ್ಥೆಯೊಳಗಡೆಗೆ ಒಂದು ಸಂಧಾನ ನಡೆಯಬಹುದೆಂಬ ಕಾರಣವಿದ್ದರೂ ಇರಬಹುದು. ಅಥವಾ ಪ್ರಭುವಿನ ದೃಷ್ಟಿಯಲ್ಲಿ ಸತಿಪತಿಗಳು ಜೊತೆಗೆ ಬಂದು ಚಳುವಳಿ ಸೇರುವುದರಿಂದ ಸಾಮಾಜಿಕ ಭಯದಿಂದ ಮುಕ್ತವಾಗಬಹುದೆಂಬ ಆಶಯವು ಹುದಿಗಿರಬಹುದು. ‘ಸತಿಪತಿಗಳೊಂದಾದ ಭಕ್ತಿ ಹಿತವಾಗಿಪ್ಪುದು ಶಿವಂಗೆ’ ಎಂಬ ಸಿದ್ಧಾಂತವನ್ನಿಟ್ಟುಕೊಂಡು ಮಾತನಾಡುವುದಾದರೆ ಚಳುವಳಿ ಯಲ್ಲಿ ಪಾಲ್ಗೊಂಡ ವರೆಲ್ಲ ಗೃಹಸ್ಥರಾಗಿರಬೇಕಾಗಿತ್ತು ಎಂಬುದು ಮೇಲ್‌ನೋಟಕ್ಕೆ ಕಾಣಿಸುವ ಸತ್ಯ. ಹಾಗಾದರೆ ಶರಣ ಚಳುವಳಿಯ ಕೇಂದ್ರ ವ್ಯಕ್ತಿಯಾದ, ಶೂನ್ಯಸಿಂಹಾಸನದ ಅಧಿಪತಿಯಾಗಿದ್ದ ಪ್ರಭುವನ್ನು ಏನೆಂದು ಭಾವಿಸಬೇಕು. ಪ್ರಭುವಿನ ಭಕ್ತಿಯನ್ನು ಹೇಗೆ ಗುರುತಿಸಬೇಕು. ಬ್ರಹ್ಮಚಾರಿ ಪ್ರಭು ಅಕ್ಕನ ಮದುವೆ, ಗಂಡು ಕುರಿತು ಕೇಳುವುದು ಎಷ್ಟು ಉಚಿತವೆಂಬ ಪ್ರಶ್ನೆಗೆ ಉತ್ತರವಿಲ್ಲ. ಒಂಟಿ ಹೆಣ್ಣು ಅದು ವಯಸ್ಸಿನ ಹೆಣ್ಣೊಂದು ಸಾಮಾಜಿಕ ಬಂಧನಗಳನ್ನು ಹರಿದೊಗೆದು ಬಂದದ್ದನ್ನು ಒಪ್ಪಿಕೊಳ್ಳುವ ಮಾನಸಿಕ ಸಿದ್ಧತೆಯು ಅವರಲ್ಲಿ ಆಗಿರಲಿಕ್ಕಿಲ್ಲ. ಕಾಯುವ, ಕಟ್ಟುವ ಪ್ರಾಣಿರೂಪಿ ಹೆಣ್ಣಿನ ಬಗ್ಗೆ ಮೂಲಭೂತವಾಗಿ ಭಯವು ಇರಬಹುದು. ಪತಿಯ ಕುರುಹು ಕೇಳಿದ ಪ್ರಭುವಿಗೆ ಅಕ್ಕ ಕೊಟ್ಟ ಉತ್ತರ ಹೆಣ್ಣು ಬಿಡುಗಡೆಯ ಕಡೆಗೆ ಮುನ್ನಡೆ ಯುವ ಆತ್ಮಬಲ ಮತ್ತು ಇಚ್ಛಾ ಶಕ್ತಿಯ ವ್ಯಾಖ್ಯಾನದಂತೆ ತೋರುವುದು. ತನ್ನ ವ್ಯಕ್ತಿಗತ ಸ್ವಾತಂತ್ರ್ಯವನ್ನು ಉಳಿಸಿಕೊಳ್ಳುತ್ತಲೇ ಆಯ್ಕೆಯ ಹಕ್ಕನ್ನು ಬಳಸಿಕೊಂಡು ಜಡಗೊಂಡ ಕೌಟುಂಬಿಕ ಮಾದರಿಯನ್ನು ಮುರಿದು ಪರ್ಯಾಯ ಹೆಣ್ಣಿನ ಬದುಕಿನ ರೂಪಗಳನ್ನು ಕಟ್ಟಿಕೊಡುವಳು. ಕಿನ್ನರಿ ಬೊಮ್ಮಯ್ಯನಂತಹ  ಹಿರಿಯ ಶರಣ ಕೂಡ ಅಕ್ಕನನ್ನು ಹೆಣ್ಣು ದೇಹದ ಮೂಲಕವೇ ಕಂಡು ಆಸೆಪಟ್ಟು ಆಕ್ರಮಣಕಾರಿ ರೀತಿಯಲ್ಲಿ ಮಾತನಾಡುವ ಮಾತುಗಳು ಅಸಹ್ಯ ಮತ್ತು ಹೇಸಿಗೆಯನ್ನುಂಟುಮಾಡುತ್ತವೆ. ಕಿನ್ನರಿ ಬೊಮ್ಮಯ್ಯ ಅಕ್ಕನನ್ನು ಕುರಿತು ಆಡಿದ ಮಾತು –
“ನಿನ್ನ ಸ್ವರೂಪ ಕಂಡೆನ್ನ ದೃಷ್ಟಿ ನೆಟ್ಟುದೆನಗೆ
ನಿನ್ನ ಲಾವಣ್ಯರಸವ ಕಂಡು ಮನ ಹಾರೈಸಿತ್ತೆನಗೆ
ನಿನ್ನ ಪ್ರವುಂಡಿಯಿಂದ ಕೂಡಿದೆನೆಂಬುದು ಭಾವದಲ್ಲಿ
ಬಚ್ಚೆ ಬರಿಯ ಹೆಂಗುಸಾಗಿ ತೋರಿತ್ತೆನಗೆ
ಮಹಾಲಿಂಗ ತ್ರಿಪುರಾಂತಕನೆನಗೊಡ್ಡಿದ ಮಾಯೆಯ
ನಿನ್ನ ಸಮಸುಖ ಕೂಟದೊಳಿರ್ದು ಶಿವಭಾವ ಭಕ್ತಿಯಿಂ
ಗೆಲುವೆನು ಮಹಾ ಹೆಣ್ಣು ಎಂದು ಕೈವಿಡಿದೆನು”
(ಜ.ವ.ಸಂ.೨, ಸಂ. ಡಾ. ಎಸ್. ವಿದ್ಯಾಶಂಕರ, ವ.ಸಂ.೫೭. ಪು. ೩೪)
ಹಾಡಹಗಲೇ ಗಂಡಸೊಬ್ಬ ಸಭ್ಯತೆಯ ಗಡಿದಾಟಿ ತುಂಬಿದ ಮಂದಿಯಲ್ಲಿ ಹೆಣ್ಣನ್ನು ಮಾತನಾಡಿಸುವ ರೀತಿಯೇ ಇದು! ಅಕ್ಕ ಸಾವಕೆಡುವ  ಲೋಕದ ಗಂಡರನ್ನೆಲ್ಲ ಒಲೆಯೊಳ ಗಿಟ್ಟು ಬಂದವಳಿಗೆ ಬೊಮ್ಮಯ್ಯ ದುತ್ತನೆ ಒಲೆಯೊಳಗಿನ ಉರಿಯುವ ಕೊಳ್ಳಿಯಂತೆ ಕಾಣಿಸಿರಬೇಕು. ಬೊಮ್ಮಯ್ಯನ ಮಾತುಕೇಳಿ ನಿಂತ ನೆಲ ಬಿರಿಯಬಾರದೇ ಎಂದು ಅಕ್ಕನ ಜೀವ ವಿಲವಿಲ ಒದ್ದಾಡಿರಬೇಕು. ಸಿಟ್ಟಿನಿಂದ ಸ್ಫೋಟಿಸುವ ಹಾಗಿಲ್ಲ. ಈಗಾಗಲೇ ಗಂಡ ಬಿಟ್ಟವಳೆಂದು ಲೋಕ ಬೆರಳು ಮಾಡಿ ತೋರಿಸುತ್ತಿದೆ. ಅದೇ ಕಾರಣಕ್ಕಾಗಿಯೆ ಒಳ ಹೊರಗನ್ನು ಬೆತ್ತಲೆಗೊಳಿಸಿಕೊಂಡ ಭಾವದಿಂದ ಕುಗ್ಗಿ ಹೋಗಿದೆ ಜೀವ. ತನ್ನ ಸದ್ಯದ ಸ್ಥಿತಿಗೆ ತಾನೇ ಹೇಸಿಕೊಳ್ಳುತ್ತಾಳೆ. ತನ್ನ ದೇಹ, ಮನಸ್ಸಿನ ಬಗ್ಗೆ ಅಸಹ್ಯ ಪಟ್ಟುಕೊಳ್ಳುತ್ತಲೇ ಹೆಣ್ಣಿನ ಹುಟ್ಟಿನ ಬಗ್ಗೆಯೇ ಜಿಗುಪ್ಸೆಯಿಂದ ಆಡುವ ಮಾತುಗಳಲ್ಲಿ ಅಪಮಾನದಿಂದ ಕುದ್ದವಳ ನಿಡುಸುಯಿಲು ತುಂಬಿಕೊಂಡಿದೆ.
“ಅಮೇಧ್ಯದ ಮಡಿಕೆ, ಮೂತ್ರದ ಕುಡಿಕೆ,
ಎಲುವಿನ ತಡಿಕೆ, ಕೀವಿನ ಹಡಿಕೆ –
ಸುಡಲಿ ದೇಹವ: ಒಡಲುವಿಡಿದು ಕೆಡದಿರು,
ಚೆನ್ನಮಲ್ಲಿಕಾರ್ಜುನನರಿಯದ ಮರುಳೆ.
(ಜ.ವ.ಸಂ.೫, ಸಂ. ಡಾ. ವೀರಣ್ಣರಾಜೂರ, ವ.ಸಂ.೧೭.ಪುಟ.೬)
ತನ್ನ ದೇಹ, ಭಾವಗಳ ಬಗ್ಗೆ ಹೀಗೆ ಆಡಬೇಕಾದರೆ ಎಂತಹ ಯಾತನೆ ಆಕೆಯಲ್ಲುಂಟಾಗಿರ ಬಹುದು. ಅಕ್ಕ ಒಳ ಒಳಗೆ ಹಲವು ಸಲ ಸೋತು ಮನುಷ್ಯರ ಒಡನಾಟಕ್ಕಿಂತಲೂ ಪಶುಪಕ್ಷಿ ಗಳ ಒಡನಾಟವೇ ಮೇಲೆಂದುಕೊಂಡವಳು. ಸಂಕಟದ ಮಧ್ಯೆದಲ್ಲಿಯು ಲೋಕಕ್ಕೆ ಒಂದೊಂದು ಸಲ ತಿರುಗಿ ಬೀಳುವಳು. ಆತ್ಮಬಲದ ಮಾತುಗಳನ್ನು ಆಡುತ್ತಲೇ ಬದುಕುವ ಉತ್ಸಾಹವನ್ನು ತುಂಬಿಕೊಳ್ಳುವ ಪ್ರಯತ್ನವನ್ನು ಮೆಚ್ಚಬೇಕಾಗಿದೆ. ಇಬ್ಬಾಯಿ ಖಡ್ಗದ ಮೇಲೆ ನಡೆಯುತ್ತಿರುವ ಅಕ್ಕ ಲೋಕಕ್ಕೆ ಬೆಚ್ಚುವಂತೆ ಆಡುವ ಮಾತುಗಳು ಹೀಗಿವೆ.
“ಆರೂ ಇಲ್ಲದವಳೆಂದು ಆಳಿಗೊಳಲು ಬೇಡ ಕಂಡೆಯಾ
ಏನ ಮಾಡಿದಡೂ ಆನಂಜುವಳಲ್ಲ.
ತರಗೆಲೆಯ ಮೆಲಿದು ಆನಿಹೆನು,
ಸರಿಯ ಮೇಲೊರಗಿ ಆನಿಹೆನು,
ಚೆನ್ನಮಲ್ಲಿಕಾರ್ಜುನಯ್ಯ, ಕರಕೇಡನೊಡ್ಡಿದಡೆ
ಒಡಲನು ಪ್ರಾಣವನು ನಿಮಗರ್ಪಿಸಿ ಶುದ್ಧಳಹೆನು
(ಜ.ವ.ಸ.೫, ಸಂ. ಡಾ. ವೀರಣ್ಣರಾಜೂರ, ವ.ಸಂ. ೫೩. ಪು. ೨೨)
ಹೀಗೆ ಹೆಣ್ಣು ತನ್ನನ್ನು ಉಳಿಸಿಕೊಳ್ಳುವ ಮತ್ತು ಜಗತ್ತು ತನ್ನನ್ನು ಒಪ್ಪಿಕೊಳ್ಳುವ ರೀತಿಯಲ್ಲಿ ಬದುಕಿನ ಕುಲುಮೆಯಲ್ಲಿ ಕುದ್ದು ಬರುವ ದುರ್ಗಮ ಹಾದಿ ಇಂದಿಗೂ ಸುಗಮ ವಾಗಿಲ್ಲ. ಶರಣರು ಮಹಿಳೆಯರ ಬಗ್ಗೆ ಆಲೋಚಿಸಿದ ರೀತಿಗಿಂತಲೂ ಶರಣೆಯರು ಅತ್ಯಂತ ವಾಸ್ತವದ ಅರಿವಿನಿಂದ ಪ್ರಗತಿಪರ ಮತ್ತು ವೈಚಾರಿಕವಾಗಿ ಮಾತನಾಡುವ, ಬದುಕುವ ಅದಮ್ಯ ಉತ್ಸಾಹ ವನ್ನು ವ್ಯಕ್ತಪಡಿಸುವರು. ವ್ಯವಸ್ಥೆಯ ಹುದುಲೊಳಗೆ ಹುಗಿದು ಹೋಗಿದ್ದ ಮಹಿಳೆ ಎದ್ದು ಬರುವ ಸರ್ವ ಪ್ರಯತ್ನವನ್ನು ಶರಣ ಸಮುದಾಯದೊಳಗಿದ್ದೆ ಪ್ರಶ್ನಿಸುವ ಪ್ರತಿಭಟಿಸುವ ಮೂಲಕ ಮಾಡಿದ್ದು ಹೆಚ್ಚು ಪ್ರಸ್ತುತವೆನಿಸುತ್ತದೆ. ವರ್ಗ, ಲಿಂಗ, ಜಾತಿಯ ಭೇದಗಳಲ್ಲಿ ಹರಿದು ಹಂಚಿಹೋಗಿದ್ದ ಮಹಿಳಾ ಸಮುದಾಯವನ್ನು ಒಂದು ಗೂಡಿಸುವ ಜವಾಬ್ದಾರಿಯನ್ನು ನಿಭಾಯಿಸುತ್ತಲೇ ಸಾಮಾಜಿಕ ಚಳುವಳಿಯಲ್ಲಿ ತೊಡಗ ಬೇಕಾಗಿತ್ತು ಮತ್ತು ಚಳುವಳಿಯ ಆಶಯದಂತೆ ಸ್ತ್ರೀ ಸ್ವಾತಂತ್ರ್ಯ, ಸಮಾನತೆಯನ್ನು ತಂದುಕೊಳ್ಳ ಬೇಕಾಗಿತ್ತು. ಸನಾತನ ಧಮದಲ್ಲಿಯೇ ಉಸಿರಾಡಿಸಿದ್ದ ಮಹಿಳೆ ದಿಡೀರನೆ ಹೊಸ ಗಾಳಿ ಬೆಳಕನ್ನು ಅರಗಿಕೊಳ್ಳುವುದು ಪ್ರಯಾಸದ ಕೆಲಸ. ಪಂಜರದ ಬದುಕಿನಲ್ಲಿ ಸ್ವಾತಂತ್ರ್ಯದ ಅರ್ಥ, ಹಂಬಲವನ್ನು ಕಳೆದು ಕೊಂಡಿರುವ ಹೆಣ್ಣಿಗೆ ಪಂಜರದ ಬಾಗಿಲು ತೆರೆದಾಕ್ಷಣ ಹಾರಿ ಹೊರಜಗತ್ತಿನಲ್ಲಿ ಬೆರೆಯುವಳೆಂಬುದು ಕೂಡ ಸಂದೇಹದ್ದೆ. ಒಳಗಿರುವ ಹಕ್ಕಿಗೂ ಹಾರುವ ಒತ್ತಾಸೆ, ಇಚ್ಛಾಶಕ್ತಿ ಇರಬೇಕು ಎಂಬ ಅರಿವನ್ನು ಆಮುಗೆ ರಾಯಮ್ಮ ವ್ಯಕ್ತ ಪಡಿಸುತ್ತಾಳೆ.
“ಎನ್ನ ಕಣ್ಣೊಳಗಣ ಕಟ್ಟಿಗೆಯ ಮುರಿವವರೆನಾರೆನೂ ಕಾಣೆ
ಎನ್ನ ಕಾಲೊಳಗಣ ಮುಳ್ಳು ತೆಗೆಯುವವರೆನಾರೆನೂ ಕಾಣೆ
ಎನ್ನ ಅಂಗದಲ್ಲಿದ್ದ ಅಹಂಕಾರವ ಸುಡುವವವರೆನಾರನೂ ಕಾಣೆ
………………………………………………………
ಎನ್ನ ಕಣ್ಣೊಳಗಣ ಕಟ್ಟಿಗೆಯ ನಾನೆ ಮುರಿಯಬೇಕು
ಎನ್ನ ಕಾಲೊಳಗಣ ಮುಳ್ಳು ನಾನೇ ತೆಗೆಯಬೇಕು
ಎನ್ನ ಅಂಗದಲ್ಲಿಪ್ಪ ಅಹಂಕಾರವ ನಾನೆ ಸುಡಬೇಕು
ಎನ್ನ ಮನದಲ್ಲಿಪ್ಪ ಮಾಯಾ ಪ್ರಪಂಚವ ನಾನೆ ಕಳೆಯಬೇಕು
ಅಮುಗೇಶ್ವರ ಲಿಂಗವ ನಾನೆ ಅರಿಯಬೇಕು”
(ಜ.ವ.ಸಂ.೫, ಸಂ. ಡಾ. ವೀರಣ್ಣರಾಜೂರ, ವ.ಸಂ. ೫೩೩. ಪು. ೧೭೩)
ಬಂಧಿತರು ಬಿಡುಗಡೆಗಾಗಿ ಪ್ರಯತ್ನಿಸಬೇಕು ಮತ್ತು ಬಂಧಿಸಿದವರು ಬಂದ ಮುಕ್ತ ಗೊಳಿಸಲು ಮುಂದಾಗಬೇಕು ಅಂದಾಗ ಸ್ವಾತಂತ್ರ್ಯವೆಂಬುದು ಕ್ರಿಯಾಶೀಲವಾಗಲು ಸಾಧ್ಯ. ಹೆಣ್ಣನ್ನು ಇಟ್ಟ ಸ್ಥಿತಿಯನ್ನು, ಹೆಣ್ಣೇ ಇರುವ ಸ್ಥಿತಿಯನ್ನು ಏಕಕಾಲಕ್ಕೆ ಮೀರುವ ಪ್ರಯತ್ನಗಳು ಕುಟುಂಬ, ಸಮಾಜಗಳ ಒತ್ತಾಸೆಯಿಂದ ಮೂಡಬೇಕು. ಹೆಣ್ಣಿನ ಸ್ವಬಿಡುಗಡೆಯ ಕಲ್ಪನೆ ಯನ್ನು ರಾಯಮ್ಮ ಅದ್ಭುತವಾದ ರೀತಿಯಲ್ಲಿ ವ್ಯಕ್ತಪಡಿಸುವಳು. ಒಳ ಹೊರಗಿನ ತೊಡಕು ಗಳನ್ನು ಬಿಡಿಸಿಕೊಳ್ಳುವ ಆತ್ಮಬಲ ಮತ್ತು ಇಚ್ಛಾ ಶಕ್ತಿ ಏಕಕಾಲದಲ್ಲಿ ಹುಟ್ಟಿಕೊಳ್ಳಬೇಕಾದ ಸತ್ಯಗಳು. ಈ ಸತ್ಯಗಳ ಬಲದಿಂದ ಮಾತ್ರ ವ್ಯಕ್ತಿ ಸ್ವಾತಂತ್ರ್ಯ, ವ್ಯಕ್ತಿ-ಸ್ವಾತಂತ್ರ್ಯದ ಮೂಲಕ ಸಾಮಾಜಿಕವಾಗಿ ಲಿಂಗ ಸಮಾನತೆ ಬರಲು ಸಾಧ್ಯವೆಂಬುದನ್ನು ರಾಯಮ್ಮ ಒತ್ತಿ ಹೇಳುವಳು. ಗೊಗ್ಗವ್ವೆಯಂತಹ ಸಾಮಾನ್ಯ ಶರಣೆಗೆ ಹೆಣ್ಣಿನ ಚರಿತ್ರೆ ಅರ್ಥವಾಗಿದೆ. ಬಸವಾದಿ ಶರಣರ ಮಿತಿಗಳು ಇಂತಹ ವಚನಕಾರ್ತಿಯರಲ್ಲಿ ಇಲ್ಲ. ಅದಕ್ಕೆಂದೆ ಅವರು ಚಾರಿತ್ರಿಕ ನೆಲೆಯನ್ನು ಗ್ರಹಿಸಿಕೊಂಡು ಮಾತುನಾಡುತ್ತಲೇ ತಾವು ನಿಂತ ಸಮಾಜದ ಭಾಗವಾದ ರೀತಿಯನ್ನು ಮತ್ತು ತಾವು ಬಯಸುತ್ತಿರುವ ಸಮಾಜದಲ್ಲಿ ತಮಗೆಂತಹ ಸ್ಥಾನ ಬೇಕು ಎಂಬುದರ ಮುಂದಾ ಲೋಚನೆ, ದೂರದೃಷ್ಟಿಯು ಅವರಲ್ಲಿದೆ. ಗೊಗ್ಗವ್ವೆ ಅಗ್ರಹಾರದ ಸಂಸ್ಕೃತಿಯನ್ನು ಪ್ರಶ್ನಿಸು ವುದಷ್ಟೇ ಅಲ್ಲ ತನ್ನ ತರ್ಕದ ಉತ್ತರವನ್ನು ಎಗ್ಗಿಲ್ಲದೆ ಹೊರ ಹಾಕುವಳು. ಹೆಣ್ಣನ್ನು ಆಸ್ತಿ, ಒಡವೆ ಎಂಬ ನಂಬಿಕೆಯ ಬೇರಿಗೆ ಕೈಹಾಕುತ್ತ ಪ್ರಶ್ನಿಸುವ ರೀತಿ –
“ಗಂಡ ಮೋಹಿಸಿ ಹೆಣ್ಣ ಹಿಡಿದೆಡೆ
ಅದು ಒಬ್ಬರ ಒಡವೆ ಎಂದು ಅರಿಯಬೇಕು
ಹೆಣ್ಣು ಮೋಹಿಸಿ ಗಂಡ ಹಿಡಿದೆಡೆ
ಉತ್ತರವಾವುದೆಂದರಿಯಬೇಕು
ಈ ಎರಡರ ಉಭಯವ ಕಳೆದು ಸುಖಿತಾನಗಬಲ್ಲಡೆ
ನಾಸ್ತಿನಾಥನು ಪರಿಪೂರ್ಣನೆಂಬೆ ”
(ಜ.ವ.ಸಂ.ಸಂ ಡಾ. ವೀರಣ್ಣರಾಜೂರ,  ವ.ಸಂ. ೬೧೭. ಪು. ೨೨೬)
ಯಾವ ವಚನಕಾರನು ಎತ್ತದ ತಾತ್ವಿಕ ಪ್ರಶ್ನೆಯನ್ನು ಗೊಗ್ಗವ್ವೆ ಎತ್ತುವುದರ ಮೂಲಕ ಊಳಿಗಮಾನ್ಯ ಯಜಮಾನರುಗಳಿಗೆ ಕಸಿವಿಸಿಯನ್ನುಂಟುಮಾಡುತ್ತಾಳೆ. ಹೆಣ್ಣು ಗಂಡಿನ ಆಸ್ತಿಯಾಗಿರುವುದಾಗಲಿ, ಗಂಡು ಹೆಣ್ಣಿನ ಆಸ್ತಿಯಾಗಬೇಕೆಂದಾಗಲಿ ಎಂಬುದು ಆರೋಗ್ಯ ವಂತ ಸಮಾಜ ಬಯಸುವ ಸಂಗತಿಯಲ್ಲ. ಏನಿದ್ದರೂ ಉಭಯಲಿಂಗಿ ಪ್ರಧಾನವಾಗುಳ್ಳ ಸಮಾಜದಿಂದ ಮಾತ್ರ ನೆಮ್ಮದಿ, ಸುಖ, ಸಮಾನತೆಯನ್ನು ಕಾಣಲು ಸಾಧ್ಯ.
ಬಹುಪತ್ನಿ ಪದ್ಧತಿಯಿಂದ ಹೆಣ್ಣಿನ ಬದುಕು ನರಕ ಸದೃಶವಾಗಿರುವುದನ್ನು ನೋಡ ಬಹುದು. ಊಳಿಗಮಾನ್ಯತೆಯನ್ನು ಸಾಂಸ್ಕೃತಿಕವಾಗಿ ಉಳಿಸಿಕೊಂಡು ಬಂದಿರುವ ಪುರುಷ ಸಮೂಹದಲ್ಲಿ ಬಹುಪತ್ನಿತ್ವವೊಂದು ಹೆಮ್ಮೆಯ ಸಂಗತಿ. ಇಂದಿಗೂ ಆಳುವವನಿಗೆ ಅರವತ್ತು ಸಾವಿರ ಹೆಂಡಿರು ಎಂಬ ಸವಲತ್ತನ್ನು ಸಾಮಾಜಿಕ ಶಾಸನವಾಗಿಸಿದ ಪುಣ್ಯ ನೆಲವಿದು. ಬಹುಪತ್ನಿ ಪದ್ಧತಿಯನ್ನು ಕಾನೂನಿಂದಲೂ ತಡೆಯಲು ಆಗುತ್ತಿಲ್ಲ. ಶಿವನು ಸಹ ಬಹುಪತ್ನಿ ಪ್ರಿಯ. ಹೀಗಾಗಿ ಬಹುಪತ್ನಿ ಪದ್ಧತಿಯನ್ನು ಈ ಸಮಾಜ ತಪ್ಪೆಂದು ಭಾವಿಸಿಲ್ಲ. ಬಹುವಲ್ಲಭ ರೆಂದು ಬಿರುದು ಬಾವಲಿ ಗಳನ್ನಿತ್ತು ರಾಜ ಮಹಾರಾಜರ ಕೀರ್ತಿಯನ್ನು ಹಾಡಿ ಹೊಗಳಿದ ನಾಲಿಗೆಗಳಿಗೆ ಇಂದಿಗೂ ದಣಿವಿಲ್ಲ. ಅದನ್ನೇ ಸತ್ಯಕ್ಕನಂತಹ ಸಾಮಾನ್ಯ ಹೆಣ್ಣು ಪ್ರಶ್ನಿಸುವಳು. ಏಕಪತ್ನಿ ಪದ್ಧತಿಯ ಸಮಾಜ ರೂಪಗೊಳ್ಳುತ್ತಿದ್ದ ಸಾಮಾಜಿಕ ಸಂಕ್ರಮಣ ಸ್ಥಿತಿಯಲ್ಲಿ ಇಂತಹ ಪ್ರಶ್ನೆಗಳು ಕಾಣಿಸಿಕೊಂಡಿವೆ. ಶಿವನನ್ನು ಒಳಗೊಂಡ ಹಾಗೇ ಬಸವಣ್ಣನಿಗೂ ಸತ್ಯಕ್ಕ ಪ್ರಶ್ನೆ ಹಾಕಿದಂತಿದೆ ಈ ವಚನದಲ್ಲಿ.
“ಹಿರಿಯತನಕ್ಕೆ  ಪಥವೆ,
ಬಾಣನ ಮನೆಯ ಬಾಗಿಲ ಕಾಯ್ವುದು?
…………………………………..
…………………………………..
ನಿಮ್ಮ ಗುರುತನಕ್ಕಿದು ಪಥವೆ,
ನಾರಿಯರಿಬ್ಬರೊಡನೆ ಇಪ್ಪುದು ?
ಶಿವಾ ಶಿವಾ ನಿಮ್ಮ ನಡವಳಿ
ಶಂಭುಜಕ್ಕೇಶ್ವರಾ, ಅಲ್ಲದಿರ್ದಡೇಕೆ
ಶ್ರುತಿಗಳ ಕೈಯಿಂದತ್ತೆತ್ತೆಲೆನಿಸಿಕೊಂಬೆ”
(ಜ.ವ. ಸಂ ೫, ವ.ಸಂ.೯೪೫)
ಈ ಸಮಾಜ ಹೆಣ್ಣನ್ನು ತನ್ನ ಅಂಕೆಯಲ್ಲಿ ಇಟ್ಟುಕೊಳ್ಳುವ ಸಲುವಾಗಿ ಹಿಂಸೆಯ ಮಾರ್ಗ ದಲ್ಲಿ ಬೀಸುಗಾಲು ಹಾಕಿದೆ. ಕುಟುಂಬದೊಳಗೆ ಹೊರಗೆ ನಿತ್ಯನಿರಂತರ ಹೆಣ್ಣಿನ ಮೇಲೆ ಆಕ್ರಮಣ, ಹಿಂಸೆ, ನೋವು, ಅತ್ಯಾಚಾರಗಳು ನಡೆಯುವುದೆಲ್ಲ ಸಹಜ ಎನ್ನುವ ಸಾಮಾಜಿಕ ಉದಾಸೀನತೆ ಮನೆಮಾಡಿಕೊಂಡಿದೆ. ಇಂತಹ ಹಿಂಸೆಗೆ ಹೆದರಿ ಲಕ್ಷ್ಮಣ ಗೆರೆ ದಾಟದೆ ಬದುಕಿದ ಸಂಕಥನವೇ ನಮ್ಮದು. ಅಲ್ಲೊಬ್ಬಳು, ಇಲ್ಲೊಬ್ಬಳು ಕಾಲಚಕ್ರದ ಹಲ್ಲಿಗೆ ಸಿಲುಕದೆ ಎದ್ದುನಿಂತಾಗಲೆಲ್ಲ ಆಕೆಯನ್ನು ಕೆಂಗಣ್ಣಿನಿಂದ ನೋಡಲಾಗಿದೆ. ಅತಿರೇಕದ ಹೆಣ್ಣೆಂದು ಹುಯಿಲು ಎಬ್ಬಿಸಿ ಆಕೆಯ ಬುದ್ದಿ ಬಾವಗಳು ಕುಗ್ಗುವಂತೆ ಮಾಡುತ್ತೇವೆ. ಒಂದೊಂದು ಸಲ ಹೆಣ್ಣು ಗಂಡಿನ ಅಹಂಕಾರ ಭಂಜಕತೆಗೆ ಕಾರಣಕರ್ತಗಳಾಗಿಯು ಹೊಗಳಿಸಿ ಕೊಂಡ ಉದಾಹರಣೆಗಳಿವೆ. ಹೆಣ್ಣು ತನ್ನನ್ನು ಈ ಹಿಂಸೆಯಿಂದ ಉಳಿಸಿಕೊಳ್ಳುವ ಸಲುವಾಗಿ ಲೋಕ ಹೇಳಿದ ಆಸ್ತ್ರಗಳಾದ ಹುಚ್ಚು, ಬುದ್ದಿಭ್ರಮಣೆ, ದೆವ್ವ, ಗಾಳಿ, ದೇವರುಗಳನ್ನು ಆ ರೋಪಿಸಿಕೊಂಡು ಉಳಿದುಕೊಂಡ  ನಿದರ್ಶನಗಳಿಗೂ ಬರವಿಲ್ಲ. ಹೆಣ್ಣಿನ ಹತ್ತಿಕ್ಕಲ್ಪಟ್ಟ ಮನಸ್ಸಿನ ಸ್ಫೋಟಕತೆಯನ್ನು ಅರಗಿಸಿಕೊಳ್ಳುವ ಅಂತಃಶಕ್ತಿ ಈ ಸಮಾಜಕ್ಕೆ ಇಲ್ಲವೇ ಇಲ್ಲ. ಆ ಕಾರಣಕ್ಕಾಗಿ ಹೆಣ್ಣುದೆವ್ವ, ದೇವರುಗಳ ಸಂಖ್ಯೆ ಹೆಚ್ಚಾಗುತ್ತಿದೆ. ಅಕ್ಕಮಹಾದೇವಿ ಕೌಶಿಕ ನಿಂದ ಮತ್ತು ಕಿನ್ನರಿಬೊಮ್ಮಯ್ಯನಿಂದ ದೇಹಕಾರಣವಾಗಿ ಅಪಮಾನಕ್ಕೆ ಒಳಗಾದವಳು, ಹಿಂಸೆಯನ್ನು ಅನುಭವಿಸಿದಳು. ಹೀಗಾಗಿ ಆಕೆಗೆ ದೇಹದ ಬಗ್ಗೆ ಜಿಗುಪ್ಸೆ ಹುಟ್ಟಿದೆ. ಜಮೀ ನ್ದಾರಿಕೆಯ ಕ್ರೌರ್ಯ ಅಂತಿಮವಾಗಿ ಹೆಣ್ಣಿನ ಮೇಲೆ ಜಯ ಗಳಿಸುವುದೆಂದರೆ ಆಕೆಯನ್ನು ಬೆತ್ತಲೆಗೊಳಿಸುವುದು. ಗಂಡಿನ ಆಕ್ರಮಣದ ಮೂಲಕ ಹೆಣ್ಣು ಸಾರ್ವಜನಿಕವಾಗಿ ಬೆತ್ತಲೆ ಗೊಳ್ಳುವಾಗ ಮತ್ತು ತನ್ನ ಅಸ್ತಿತ್ವವನ್ನು ಉಳಿಸಿಕೊಳ್ಳಬೇಕು ಎಂಬ ಹಟ ಹುಟ್ಟಿದಾಗ ಆಕೆ ಸಮಾಜ ಕೊಟ್ಟ ಅಸ್ತ್ರಗಳನ್ನೆ ಮುಂದು ಮಾಡಿರುವುದು ಆಧುನಿಕ ಸಮಾಜಶಾಸ್ತ್ರಜ್ಞರು ಮತ್ತು ಮನಶಾಸ್ತ್ರಜ್ಞರು ಅಧ್ಯಯನ ಮಾಡಬೇಕಾಗಿದೆ. ಅಕ್ಕ ತುಂಬಾ ಎಚ್ಚರಿಕೆಯಿಂದಲೇ ಹೆಣ್ಣಿನ ಮಾನ ಮುಚ್ಚಲು ಗಂಡು ನೀಡಿದ್ದ ವಸ್ತ್ರವನ್ನು ಬಿಚ್ಚೆಸೆಯುತ್ತಲೇ ಬೆತ್ತಲೆಗೆ ಬಾಯಾಗುತ್ತಾಳೆ. ಬೊಬ್ಬೆ ಹೊಡೆಯುವ ಗಂಡಿನ ಬಾಯಿಗೆ ವಿವಸ್ತ್ರಳಾಗಿ ಬಿರಡೆ ಜಡಿಯು ತ್ತಾಳೆ. ಹೆಣ್ಣಿನ ದೇಹದ ಮೇಲೆ ಗಂಡು ಸಾಧಿಸಿದ ಜಯದ ಅಮಲನ್ನು ಅಕ್ಕ ಇಳಿಸುವ ರೀತಿ ಹೀಗಿದೆ –
“ಕೈಸಿರಿಯ ದಂಡವ ಕೊಳಬಹುದಲ್ಲದೆ
ಮೈಸಿರಿಯ ದಂಡವಕೊಳಲುಂಟೆ?
ಉಟ್ಟಂತಹ ಉಡಿಗೆ ತೊಡಿಗೆಯನ್ನೆಲ್ಲ ಸೆಳೆದುಕೊಳಬಹುದಲ್ಲದೆ?
ಮುಚ್ಚಿರ್ದ ಮುಸುರ್ಕಿರ್ದ ನಿರ್ವಾಣವ ಸೆಳೆದುಕೊಳಬಹುದೇ?
ಚೆನ್ನಮಲ್ಲಿಕಾರ್ಜುನ ದೇವರ ಬೆಳಗನುಟ್ಟು ಲಜ್ಜೆಗೆಟ್ಟವಳಿಗೆ
ಉಡುಗೆ ತೊಡುಗೆಯ ಹಂಗೇಕೋ ಮರುಳೆ?”
(ವ.ಸಂ ೫, ಸಂ. ಡಾ. ವೀರಣ್ಣರಾಜೂರ, ವ.ಸಂ.೧೫೧. ಪು. ೪೭)
ಹೀಗೆ ಈ ಸಮಾಜದ, ಕುಟುಂಬದ ಆಶ್ರಯವನ್ನು ಧಿಕ್ಕರಿಸಿ ಬಂದವಳಿಗೆ ಮಾನಾಪ ಮಾನದ ಲೆಕ್ಕಕ್ಕಿಂತಲೂ ತನ್ನನ್ನು ತಾನು ಉಳಿಸಿಕೊಳ್ಳುವ, ತಾನು ತೆಗೆದುಕೊಂಡ ನಿರ್ಧಾರಕ್ಕೆ ಸಮರ್ಥನೆ ನೀಡುವ ಒತ್ತಡಗಳಿವೆ. ಅಂತಿಮವಾಗಿ ಹೆಣ್ಣಿನ ಮೇಲೆ ಸವಾರಿ ಮಾಡುತ್ತಿರುವ ಗಂಡಿನ ಕೈಯಲ್ಲಿಯ ಛಾಟಿ ಮತ್ತು ಥಡಿಯ ಅಂದಾಜಿದೆ. ಅವೆರಡನ್ನು ಕಿತ್ತುಕೊಳ್ಳುವುದರ ಮೂಲಕವೇ ಜಯದ ಒಂದು ಮೆಟ್ಟಿಲನ್ನು ಏರಲು ಸಾಧ್ಯವಾಗಿದೆ. ಇಂದಿಗೂ ಬೆಳಕಿನಲ್ಲಿ ಹೆಣ್ಣಿನ ಬೆತ್ತಲೆ ದೇಹ ನೋಡಿ ಅರಗಿಸಿಕೊಳ್ಳುವ ವೈಜ್ಞಾನಿಕ ಗಟ್ಟಿತನ ನಮಗಿಲ್ಲ. ಏನಿದ್ದರೂ ಕತ್ತಲೇ ಲೋಕ ದಲ್ಲಿಯೇ ಹೆಣ್ಣಿನ ಮೈ ಸಿರಿಯನ್ನು ಸೂರೆ ಮಾಡುವ ಶೂರರ ನಾಡಿದು. ಹೆಣ್ಣು-ಗಂಡಿನ ನೈಸರ್ಗಿಕ ಲೈಂಗಿಕ ಕ್ರಿಯೆಯ ಬಗ್ಗೆ ಇದ್ದ ಸಾಂಪ್ರದಾಯಕ ಧೋರಣೆಯನ್ನು ಕದಿರೆ ರೆಮ್ಮವ್ವೆಯು ಕೂಡ ಪ್ರಶ್ನಿಸುವಳು ಮತ್ತು ಅದಕ್ಕೆ ಪರ್ಯಾಯವನ್ನು ಸೂಚಿಸುವಳು. ಲೈಂಗಿಕ ನೆಲೆಯ ವಿಚಾರಗಳನ್ನು ಹೇಳುವ ಕೇಳುವುದೆಲ್ಲ ಗಂಡು ಮಾತ್ರದವನಿಗೆ ಸಾಧ್ಯ. ಹೆಣ್ಣಿಗೆ ಇದು ಲಜ್ಜೆಗೇಡಿ, ನೀತಿಗೆಟ್ಟ, ನಡತೆಗೆಡುವ ಸಂಗತಿಗಳನ್ನಾಗಿಸಿದ್ದೇವೆ.
“ಎಲ್ಲರ ಹೆಂಡಿರು ತೊಳಸಿಕ್ಕುವರು;
ಎನ್ನ ಗಂಡಂಗೆ ತೊಳಸುವುದಿಲ್ಲ
……………………………
……………………………
ಎಲ್ಲರ ಗಂಡಂದಿರು ಮೇಲೆ
ಎನ್ನ ಗಂಡ ಕೆಳಗೆ; ನಾ ಮೇಲೆ
ಕದಿರೆ ರೆಮ್ಮಿಯೊಡಯ  ಗುಮ್ಮೇಶ್ವರಾ”
(ಜ.ವ.ಸಂ.೫, ಸಂ.ಡಾ. ವೀರಣ್ಣರಾಜೂರ, ವ.ಸಂ. ೬೬೪. ಪು. ೨೧೧)
ಇದು ಸಹ ಬೆಡಗಿನ ವಚನದ ಅರ್ಥೈಸುವಿಕೆಗೆ ಒಗ್ಗಬಹುದಾದ ವಚನ ಅಥವಾ ಬೆಡಗಿನ ವಚನಗಳಲ್ಲಿ ಸೇರಿ ಹಿರಿದಾದ ಆಧ್ಯಾತ್ಮಿಕ ಅರ್ಥವನ್ನು ಇದರಲ್ಲಿ ಹುಡುಕಬಹುದು. ಆದಾಗ್ಯೂ ಸಾಂಪ್ರದಾಯಿಕ ಲೈಂಗಿಕ ಪರಿಭಾಷೆಯ ಕ್ರಿಯಾತ್ಮಕತೆಯಲ್ಲಿ ಗಂಡಿನ ಮೇಲುಗೈ ಯನನ್ನು ಕೆಳಗಿಳಿಸಿಯು ಹೊಂದಬಹುದಾದ ಹೆಣ್ಣಿನ ಸಂಯೋಗ ಸಾಧ್ಯತೆಯ ಇಂದಿಗೂ ಮುಜುಗರ ವುಂಟು ಮಾಡುವುದನ್ನು ಕಾಣಬಹುದು.
ನೀಲಮ್ಮ ಕೌಟುಂಬಿಕ ಬೆಚ್ಚನೆಯ ಆಶ್ರಯದಲ್ಲಿದ್ದೆ ಲಿಂಗನೆಲೆಯ ಶರಣರ ತಾತ್ವಿಕ ವಿಚಾರಗಳ ವೈರುಧ್ಯತೆಗಳನ್ನು ಪ್ರಶ್ನಿಸುವಳು. ತನ್ನದೇ ಆದ ವಿಚಾರಗಳ ಮೂಲಕ ಉಭಯ ಲಿಂಗಿ ಸಮಾಜ ಜೀವನದ ಚಿತ್ರಣವನ್ನು ಕಟ್ಟಿಕೊಡುವಳು. ಕುಟುಂಬವೆಂಬುದು ಮಹಿಳೆಯ ಬದುಕಿನಲ್ಲೊಂದು ಹಿನ್ನಡೆಯನ್ನುಂಟುಮಾಡಿದ ಸಂಗತಿ ಎಂಬುದು ಚಾರಿತ್ರಿಕ ಸತ್ಯ ಕೂಡಾ ಹೌದು. ಈ ಕುಟುಂಬವೆಂಬ ಸಂಸ್ಥೆಯ ಒಳಗೆ ಇದ್ದವರಿಗೆಲ್ಲ ಸಮಾನ ಹಕ್ಕುಬಾಧ್ಯತೆಗಳು  ಇರಬೇಕಾಗಿತ್ತು. ಇಲ್ಲವೆನ್ನುವ ಕಾರಣಕ್ಕಾಗಿಯೇ ಎಲ್ಲ ಕಾಲದಲ್ಲಿಯು ಪ್ರಶ್ನೆ ಪ್ರತಿಭಟನೆಗಳು ಕಾಣಿಸಿಕೊಂಡಿವೆ. ಬಸವಣ್ಣನ ಮಡದಿ ಎಂಬ ಕಾರಣಕ್ಕಾಗಿ ನೀಲಮ್ಮನಿಗೆ ಸಿಕ್ಕ ಗೌರವಾ ದರಗಳು ತನ್ನ ಸಮಕಾಲೀನ ಮಹಿಳೆಯರಿಗೆ ಇಲ್ಲವೆಂಬುದನ್ನು ಮನಗಂಡ ಕಾರಣವೇ ಒಟ್ಟು ಹೆಣ್ಣಿನ ಹುಟ್ಟನ್ನೆ ಹಳಿಯುವ ನೀಲಮ್ಮನ ವಚನದಲ್ಲಿ ಸಾರ್ವತ್ರಿಕತೆಯಿದೆ.
ಪ್ರಥಮ ಪುರುಷದಲ್ಲಿ ನಿಂತೆ ನೀಲಮ್ಮ ಮಹಿಳಾ ಕುಲದ ಒಳಹೊಕ್ಕು ಮಾತನಾಡುವ ರೀತಿ ಹೀಗಿದೆ –
“ಏಕೆನ್ನ ಪುಟ್ಟಿಸಿದೆಯಯ್ಯಿ ಹೆಣ್ಣು ಜನ್ಮದಲ್ಲಿ
ಪುಣ್ಯವಿಲ್ಲದ  ಪಾಪಿಯೆ? ಇಹಪರಕ್ಕೆ ದೂರಳಯ್ಯ?
ಎನ್ನ ನಾಮ ಹೆಣ್ಣು ನಾಮವಲ್ಲಯ್ಯ.
ನಾನು ಸಿರಿಯಿದ್ದ ವಸ್ತುವಿನ ವಧುವಾದ ಕಾರಣ,
ಸಂಗಯ್ಯನಲ್ಲಿ ಬಸವನ ವಧುವಾದ ಕಾರಣ
ಎನಗೆ ಹೆಣ್ಣು ನಾಮವಿಲ್ಲವಯ್ಯ
(ವ.ಸಂ.೫, ಸಂ. ಡಾ. ವೀರಣ್ಣರಾಜೂರ, ವ.ಸಂ. ೭೬೫. ಪು. ಸಂ. ೨೪೮)
ಬಸವನ ಸತಿಯೆಂಬ ಬಲದಿಂದ ಕುಟುಂಬ ಮತ್ತು ಸಮಾಜ ಮೂಲದಲ್ಲಿ ವೈಯಕ್ತಿಕ ಸಂಕಷ್ಟಗಳಲ್ಲವೆನ್ನುವುದರಲ್ಲಿಯೆ ನೀಲಮ್ಮಳಿಗೆ ವ್ಯಕ್ತಿತ್ವದ ಪ್ರಶ್ನೆ ಕಾಡಿದೆ. ಅಷ್ಟೇ ಅಲ್ಲ ಮುಂದುವರಿದು ತಮ್ಮ ದಾಂಪತ್ಯದ ಬಗ್ಗೆ
“ಮಡದಿ ಎನಲಾಗದು ಬಸವಂಗೆ ಎನ್ನನು
ಪುರುಷನೆನಲಾಗದು ಬಸವನ ಎನೆಗೆ
ಉಭಯದ ಕುಳವ ಹರಿದು ಬಸವಂಗೆ ಶಿಶುವಾನಾದೆನು
ಬಸವನೆನ್ನ ಶಿಶುವಾದನು”
(ವ.ಸಂ.೫, ಸಂ.ಡಾ. ವೀರಣ್ಣರಾಜೂರ, ವ.ಸಂ.೮೧೭ ಪು.೨೬೦)
ಹೊಸ ವ್ಯಾಖ್ಯಾನವನ್ನೇ ಮಾಡುವಳು. ಪತಿಪತ್ನಿ ಸಂಬಂಧ ಆಳು ಅರಸನ ಸಂಬಂಧವಲ್ಲ. ಮನುಷ್ಯನ ಎಲ್ಲ ಸಂಬಂಧಗಳನ್ನು ಪ್ರಸಂಗಾಧಾನದಿಂದ ಪತಿ ಪತ್ನಿಯರಲ್ಲಿ ಮೂಡಬೇಕು ಇದರಿಂದ ಕೌಟುಂಬಿಕ ಸಾಮರಸ್ಯ ಮೂಡಲು ಸಾಧ್ಯವೆಂಬುದನ್ನು ಇಷ್ಟೊಂದು ಸರಳವಾಗಿ ನೀಲಮ್ಮ ಹೇಳುವಳು.
ಮಹಿಳೆಯರ ಕುರಿತ ಹಾಗೇ ವಿಚಾರ ಮಾಡುವ ಸಂದರ್ಭದಲ್ಲಿ ಶರಣರು ತಾವು ಕಟ್ಟ ಬಯಸಿದ ಸಮಾಜದಲ್ಲಿ ಕಾಯಕಾಧಾರಿತ ಗೌರವಗಳು ಹೆಣ್ಣಿಗೂ ಸಲ್ಲಬೇಕೆಂಬ ಹಂಬಲಗಳನ್ನು ವ್ಯಕ್ತಪಡಿಸಿದರು. ಹೊಸ ಹೆಣ್ಣಿನ ಬದುಕಿನ ವಿನ್ಯಾಸಗಳನ್ನು ಸೃಷ್ಟಿಸುವ ಪ್ರಯತ್ನ ಅವರಿಂದ ಆಗಲಿಲ್ಲ. ಕೆಲವೇ ಕೆಲವು ಶರಣರು ಹೊಸ ಆಲೋಚನೆಯ ಸ್ತ್ರೀ ಬದುಕಿನ ಮಾತೃಕೆಗಳನ್ನು ಸಮಾಜದ ಮುಂದಿಟ್ಟರು. ವಚನಕಾರ್ತಿಯರಂತೂ ಉರಿಯುವ ವರ್ತುಲ ದೊಳಗಿದ್ದು ಉಳಿದು ಕೊಳ್ಳುವ, ಉಳಿಸುವ, ಬೆಳೆಸುವ ಹೊಸ ಸಾಧ್ಯತೆಗಳನ್ನು ವೈಯಕ್ತಿಕ ನೆಲೆಯಿಂದ ಸಾಮಾಜಿಕ ನೆಲೆಯಲ್ಲಿ ಗುರುತಿಸಿದರು. ಹೀಗೆ ಶರಣರು ತತ್ವಾಧಾರಿತವಾಗಿ ಮಹಿಳೆಯನ್ನು ಕುರಿತು ಹಾಗೇ ಮಾತನಾಡಿದ್ದೊಂದು ಸ್ತ್ರೀ ಬದುಕಿನಲ್ಲೊಂದು ಬೆಳಕಿನ ಆಶಾಭಾವವನ್ನು ಮೂಡಿಸಿದ್ದರ ಬಗ್ಗೆ ಹೆಮ್ಮೆಪಡಬೇಕಾಗಿದೆ.

